
MATAIOMATMATAIO
Mataiom ka góáèa qãè tchõà ne,
Jeso Krestem ka
1 2 3 4 5 6 7 8 9 10 11 12 13 14 15 16 17 18 19 20 21 22 23 24 25 26 27 28 Téé-cookgꞌai sa
Ncẽes tcgãyas dim góá-kgꞌao ba Mataio me e, mari xgꞌae-xgꞌae-kgꞌaom ncẽe kò Jesom dim xgaa-xgaase-kgꞌao ba kúrú ba (Mt 9:9). Mataio ba kò gam dis tcgãyas koe bìrí ta a, Jeso Kreste ba nqòòkaguèam Kgoara-kgꞌao Me e sa. Mataio ba kò káí kgꞌuian Ncìís Qáé-xgꞌaes koe hàna tséékagu, a ba a ncẽem dàòm ka xꞌáí, Nqari ba kò Jesom koe guu a Gam di ne khóè ne cgoam kò Ncìís Qáé-xgꞌaes koe kúrúa hãa zi nqòòkaguku zi nxàea tseegukagu sa.
Ncẽe qãè tchõà nea Juta ne di cúí tama, gane ncẽem kò Jeso ba gane koe ábàè, a gane cgoa xꞌãèa hãa ne, igabaga i wèém nqõóm di ne khóè ne di i. Mataiom dis tcgãya sa ko kgꞌaia tcꞌãà a Jesom di ábà xꞌaèan ka tshoa-tshoa, a sa a Gam di tcguù-tcguukuan ka hẽé naka kúrúa bóòèan ka hẽéthẽé nxàe. A sa a nxãaska Gam di qãè tchõàn di xgaa-xgaan ka hẽé naka Me kò ma khóè ne Galilea koe kgꞌõèkagus ka hẽéthẽé nxàe. Gaa koe guus kas ko Jesom di dàòan ncẽem kò Galilea koe guu a Jerusalema koe síían ka hẽéthẽé nxàe, naka Jesom kò ko còo dim bekem ka kúrú sa hẽéthẽé e: Gam dis xgàus koe hẽé naka ẽem kò ko xꞌooan koe tẽe xꞌaè ka hẽéthẽé e.
Jeso ba kaiam Xgaa-xgaa-kgꞌao Me e sas ko ncẽes tcgãya sa xꞌáí. Gaam ncẽe Nqarim di xꞌáèa nem gha nxàea ka̱bi, a ba a gataga Nqarim di xꞌaian ka xgaa-xgaa di qarian úúa hãa ba. Gam di xgaa-xgaa ne ko tãáka zi gúù zi di zi dtcõo-coa zi 5 zi cgoa qꞌaa-qꞌaa a nxàeè:
1. Xàbìm dis xgaa-xgaa sa. Ncẽe sa ko nqarikgꞌai di xꞌaian di ne khóè ne ka nxàe: ne ii sa hẽé, naka tséé zi kúrú méé ne ga zi hẽé naka tsꞌee-tsꞌeekgꞌaiku zi ẽe ne gha máàè zi hẽé naka ẽe ne gha hààkom xꞌaèm ka hòò zi hẽéthẽé e (Mt 5-7)
2. 12 xu xgaa-xgaase-kgꞌao xu di xꞌáè-kgꞌama ne, ẽe xu kò tsééa tcgꞌòóè hãa ka (Mt 10)
3. Nqarikgꞌai di xꞌaian di zi sere-sere zi (Mt 13)
4. Xgaa-xgaase-kgꞌaom di tsééan nta ii sa (Mt 18)
5. Ncẽem xꞌaèm di chõò-qꞌooan hẽé naka nqarikgꞌai di xꞌaian di hàà-qꞌooan hẽéthẽé e (Mt 25)

 
 
Qaa-qaasa kgꞌuia ne:
- nqarikgꞌai di xꞌaia ne
- “nxãasega i gha Tcgãyas di kgꞌuian tseegukaguè”
 
Tcgãyas qꞌoo koe hàna zi:
- Jeso ba ko Gam di tsééan tshoa-tshoa (1:1–4:11) 
- Jeso ba Galilea koe (4:12–16:12) 
- Jeso ba ko Jerusalema koe qõò (16:13–20:34) 
- Jeso ba Jerusalema koe (21:1–25:46) 
- Jesom di xgàrasean hẽé naka Gam dis xꞌoo sa hẽé naka Gam di xꞌooan koe tẽe sa hẽéthẽé e (26:1–28:20) 
Jeso ba ko Gam di tsééan tshoa-tshoa (1:1–4:11)
Jesom dis qhàò sa
(Lk 3:23-38)
 
1
1Tcgãyas Jeso Krestem dis qhàòs di sa, Dafitem ka tsgõose-coa ba, Abrahamam ka tsgõose-coa ba.
2Abrahama ba kò Isakam ka xõò me e,
me Isaka ba Jakobem ka xõò me e,
me Jakobe ba Jutam ka xõò me e,
káíkhoe ga xu hẽé naka qõese ga xu hẽéthẽé di ba.
3Me kò Juta ba Perese ba hẽé
naka Sera ba hẽéthẽé tsara ka xõò me e
(gatsara ka xõò sa kò Tamara si i).
Me Perese ba Heseronem ka xõò me e,
me Heserone ba Ramem ka xõò me e,
4me Rame ba Aminadabem ka xõò me e,
me Aminadabe ba Nasonem ka xõò me e,
me Nasone ba Salemonem ka xõò me e,
5me kò Salemone ba Boasem ka xõò me e
(gam ka xõò sa kò Rahabe si i),
me kò Boase ba Obetem ka xõò me e
(gam ka xõò sa kò Rute si i),
me Obete ba Jesem ka xõò me e,
6me Jese ba xꞌaigam Dafitem ka xõò me e.
 
Dafite ba kò Solomonem ka xõò me e
(xõò sa kò Uriam ka kò séèèas khóè si i).
7Me kò Solomone ba Rehoboamem ka xõò me e,
Me Rehoboame ba Abiam ka xõò me e,
me Abia ba Asam ka xõò me e,
8me Asa ba Jehosafatem ka xõò me e,
me Jehosafate ba Joramem ka xõò me e,
me Jorame ba Usiam ka xõò me e,
9me Usia ba Jotamem ka xõò me e,
me Jotame ba Ahasem ka xõò me e,
me Ahase ba Hesekiam ka xõò me e,
10me Hesekia ba Manasem ka xõò me e,
me Manase ba Amosem ka xõò me e,
me Amose ba Josiam ka xõò me e,
11me kò Josia, Jekonia ba hẽé
naka qõese ga xu hẽéthẽé ka xõò me e,
ncẽe khóè ne kò tcgꞌòóè a ko Babilone koe úúè ka.
 
12Eẽs séèa tcgꞌòóku a Babilone koe chùia úúkus qãá qꞌoo
koem kò Jekonia ba Salatiele ba ábà,
me Salatiele ba Serobabelem ka xõò me e,
13me Serobabele ba Abiutem ka xõò me e,
me Abiute ba Eliakimem ka xõò me e,
me Eliakime ba Asorem ka xõò me e,
14me Asore ba Satokem ka xõò me e,
me Satoke ba Akimem ka xõò me e,
me Akime ba Eliutem ka xõò me e,
15me Eliute ba Eleasarem ka xõò me e,
me Eleasare ba Matanem ka xõò me e,
me Matane ba Jakobem ka xõò me e,
16me kò Jakobe ba Josefam ka xõò me e,
ncẽe kò Marias dim khóè ba ii ba,
ncẽe Jesom ka xõò kò ii sa,
ncẽe ko Kreste ta ma tciiè ba.
17Nxãaska zi kò wèé zi qhàò zi Abrahamam koe guu a síí Dafitem koe tcãà zi 14 zi i, zi kò Dafitem koe guu a síí séèa tcgꞌòóku a Babilone koe chùia úúkus dim xꞌaèm koe tcãà ka zi 14 zi qhàò zi i, zi kò séèa tcgꞌòóku a Babilone koe úúkus dim xꞌaèm koe guu, a síí Krestem di xꞌaèan koe tcãà ka zi kò 14 zi qhàò zi i.
Jeso Kreste ba ko ábàè
(Lk 2:1-7)
18Ncẽe zi gúù zi kò Jeso Krestem ko ábàè ka kúrúse. Gam ka xõòs Maria sa kò Josefam ka séèkuan tòóa mááèa hãa. Igaba ẽe khara qanega xgꞌae ta ga hãa kas kò bóòè a Tcom-tcomsam Tcꞌẽem ka ncãàn úúkaguèa. 19Gas dim khóèm Josefa ba kò tchànom khóè me e, a kò tcꞌẽe tama nxàea tcgꞌòóan gaan di i, sau-cgaekagu sim gha khama, a ba a kò tcáóa ba qꞌoo koe bìrísea hãa, cgꞌuri-cgꞌuri si tamasem gha qꞌaa cgoa si sa. 20Qanegam hãa a ko ncẽe zi gúù zi ka tcꞌẽe-tcꞌẽese kam ko moengelem Xꞌaigam Nqarim di ba sõokuris qꞌoo koe qhúí cgae me, a bìrí me a máá: “Josefaè, Dafitem ka tsgõose-coaè, táá Maria sa séè bèe guu, nakas tsaris khóè sa kúrú. Eẽ gas ka qóḿmèa nea Tcom-tcomsam Tcꞌẽem koe guua ke. 21Si gha kgꞌáòm cóá ba ábà, tsi gha cgꞌõèa ba Jeso ta ma tcii, Gam di ne khóè nem gha gane di chìbian koe kgoara khama,” témé.
22Wèéan ncẽea kò kúrúse, nxãasegas gha Xꞌaigam Nqarim porofitim koe guu a kgꞌuia hãa sa tseegukaguè ka, ncẽe kò máá: 23“Dxàe-coas qanega xóé cgoaè tama sa gha ncãàn úú, a sa a gha kgꞌáòm Cóá ba ábà, Me gha Emanuele ta ma tciiè,” tam méé, ncẽe sa ko máá, ‘Nqari ba hãa cgoa taa,’ témé.
24Me Josefa ba tcꞌoman koe tẽe, a ba a ẽem kò ma Xꞌaigam dim moengele ba ma xꞌáè mea khama ma kúrú. A ba a síí Maria sa gam dis khóès iise séè. 25Igabam kò táá xóé cgoa si, si nxãakgꞌaiga síí kgꞌáòm cóá ba ábà. Me cgꞌõèa ba Jeso ta ma tcii.
Cgꞌáè-kgꞌao xu cáḿs ko tcgꞌoa xòè koe guua xu
 
2
1Jesom Betelehema koe ábàèa hãa, Jutea di i, xꞌaigam Herotem di xꞌaèan ka, ka xu kò tco̱nò qꞌãa-kgꞌao xu cáḿs ko tcgꞌoa xòè koe guu a Jerusalema koe hàà, 2a hàà tẽè a máá: “Gaam ẽe ábàèam xꞌaigam Juta ne di ba ndaa? Gaam dim tco̱nò ba xae ncãa cáḿs ko tcgꞌoa xòè za bóò, xae hààraa hãa, hàà xae gha dqo̱m̀ Me ka,” témé.
3Eẽm ko xꞌaigam Herote ba ncẽes gúùs ka kóḿ kam kò tcgꞌáì-tcao, naka wèém xꞌáém Jerusalema di ba hẽéthẽé e, gam cgoa. 4Me wèé xu kaia xu peresiti xu hẽé naka xꞌáè xgaa-xgaa-kgꞌao xu khóè ne di xu hẽéthẽé tciia xgꞌae, a tẽè xu nda koe méém ga nqòòkaguèam Kreste ba ábàè sa. 5Xu bìrí me a máá: “Betelehema koe e, Jutea di i. Ncẽea porofitim kò ma góá hãa ga a khama:
6‘Tsáá Betelehema tseè,
Juta dim nqõóm koe hãa tsi,
cgꞌáré tama tsia xꞌaiga xu Juta di xu koe.
Tsáá koem gha tcꞌãà-cookgꞌai ba guu a tcgꞌoa khama,
ncẽe gha Tiri ne khóè ne Iseraele di ne kòre ba,’
témé,” ta xu méé.
7Nxãaskam kò Herote ba tco̱nò qꞌãa-kgꞌao xu kàa ka tciia tcgꞌòó, a ba a qãèse tẽèa kgꞌónò xu dùútsa xꞌaè kam tco̱nò ba bóòsea sa. 8A ba a Betelehema koe tsééa úú xu a máá: “Qõò naka síí Cóám ka qãèse kóḿ, naka ẽe xao kòo hòò Me ne kgꞌuian tsééa máá te, nakar gha nxãasega tíí igaba síí dqo̱m̀ Me,” témé.
9Eẽ xu ko xꞌaiga ba kóḿa xgꞌara ka xu kò xgoaba a qõò. Me gaa xꞌaè kaga tco̱nòm ẽe xu kò cáḿs ko tcgꞌoa xòè za bóòa ba tcꞌãà-cookgꞌai xu, a ba a nxãakgꞌaiga síí Cóám hãa qgáì tcꞌamkgꞌai koe téé. 10Tco̱nò ba xu ko bóò ka xu kò kaisase qãè-tcao. 11Nquum qꞌoo koe xu kò tcãà, a Cóá ba bóò xõòs Marias cgoa, a xu a qám̀se a dqo̱m̀ Me, a xꞌaian di cãan gaxu di xgobekgꞌam, a gautan di zi gúù zi hẽé, qãè hm̀m̀ xgꞌãò tshãán hẽé naka tcgáùse di tshãán hẽéthẽé di zi aba zi tcgꞌòó a máà Me.
12Sõokuris qꞌoo koe xu ko qꞌãakaguèa, táá méé xu Herotem koe ka̱bise sa khama xu kò tãám dàò ba séè a gaxu dim nqõóm koe ka̱bise.
Josefa xuku ne ko tsꞌãà a Egepeto koe qgóé
13Eẽ xu qõòa hãa kam kò moengelem Xꞌaigam Nqarim di ba sõokuris qꞌoo koe Josefam koe xꞌáíse, a máá: “Tẽe, naka Cóá ba hẽé naka xõò sa hẽéthẽé séè, naka Egepeto koe tsꞌãà naka qgóé! Gaa koe méé tsi hãa nakar nxãakgꞌaiga síí bìrí tsi kúrú tsi gha sa. Kúrúse i gha me gha Herote ba Cóá ba qaa, cgꞌõo Mem gha ka ke,” témé. 14Me ẽem ntcùúm ka tẽe, a ba a Cóá ba hẽé naka xõò sa hẽéthẽé séè, a Egepeto koe qõò. 15Gaa koem kò hãa, me nxãakgꞌaiga síí Herote ba xꞌóó.
Ncẽe sa kò kúrúse, nxãasegas gha Xꞌaigam Nqarim porofitim koe guu a kgꞌuia hãa sa tseegukaguè ka, ncẽe ko máá: “Egepeto koer Cóám Tiri ba tciia tcgꞌòóa hãa,” témé ba.
Herote ba ko cóá xu cgꞌõo
16Eẽm ko Herote bóòa qꞌãa, tco̱nò qꞌãa-kgꞌao xu kam qàe-qaeèa hãa sa, kam kò nxãaska kaisase xgóà, a ba a ncõo-kgꞌao xu tsééa tcgꞌòó, síí xu gha wèé xu cóá xu ẽe cám̀ kuri xu, kana gaxu ka nqãaka hàna kurian úúa xu, Betelehema ba hẽé naka gam qàe koe hàna xu qgáì xu wèé xu koe hẽéthẽé hàna xu cgꞌõo ka. Ncẽe sam kò kúrú, tco̱nò qꞌãa-kgꞌao xu hàà bìrí mea hãas domka, ẽe xu kò bìrí meam xꞌaèm koe guu a.
17Ka i kò nxãaska porofitim Jeremiam ka kò kgꞌuièa sa tseegukaguè, ncẽe kò máá:
18“Dòm̀ ba kò Rama koe kóḿse,
kgꞌae sa hẽé
naka thõò-tcaoase kgꞌae sa hẽéthẽé di ba.
Ragele sa ko gas di cóán kgꞌae cgae,
a kò qgài-qgai-tcáókuan xguì,
kaàra i hãa khama,”
témé ba.
Josefa ne ko ka̱bise, a Nasareta koe qõò
19Herotem ko xꞌóó qãá qꞌoo koem kò moengelem Xꞌaigam Nqarim di ba Josefam koe sõokuris qꞌoo koe xꞌáíse, Egepeto koe, 20a ba a máá: “Tẽe naka tsia Cóá ba hẽé naka xõò sa hẽéthẽé séè, naka tsia Iseraele dim nqõóm koe qõò, ẽe kò Cóám di kgꞌõèan qaa nea xꞌóóa hãa ke,” témé.
21Me tẽe, a Cóá ba hẽé naka xõò sa hẽéthẽé séè, a ba a Iseraele dim nqõóm koe qõò. 22Igaba ẽem ko Josefa kóḿ Arekelose ba Jutea dim nqõó ba tcꞌãà-cookgꞌaia sa, gam ka xõòm Herotem téé-qꞌoo koe, kam kò gaa koe síían bèe. Sõokuris koem ko qꞌãakaguèa, khamam kò Galilea dim xòèm koe qõò, 23a síí Nasareta ta ko ma tciièm xꞌáé-dxoom koe xꞌãè, ẽe porofiti xu ka kgꞌuièa hãas gha nxãasega tseegukaguè ka, ncẽe kò máá: “Nasareta dim khóè ba, tam gha ma tciiè,” témé sa.
Johanem tcguù-tcguu-kgꞌao ba ko Nqarim di zi kgꞌui zi xgaa-xgaa
(Mk 1:1-8; Lk 3:1-18; Jn 1:19-28)
 
3
1Eẽ xu cáḿ xu kam kò Johanem tcguù-tcguu-kgꞌao ba hàà, a ba a hàà tchàa-xgóós Jutea dis qꞌoo koe Nqarim di zi kgꞌui zi xgaa-xgaa a máá: 2“Tcóóse tu gatu di chìbian koe, nqarikgꞌai di xꞌaia nea cúù u ke,” témé. 3Ncẽem Johane ba porofitim Isaiam kò gam ka kgꞌuia hãam ga me e, a ko máá:
“Cꞌẽem dòm̀ ba ko tchàa-xgóós koe guu
a qꞌau a ko máá:
‘Xꞌaigam Nqari ba tu dàò ba kgꞌónòa máá,
naka Gam di dàòan tchàno-tchanoa máá Me,’”
témé ba.
4Johane ba kò nqabè cꞌõò cgoa kúrúèa qgáían ha̱na, a khòo dim bàne ba kháóa ba koe qáéa. Gam di tcꞌõoa nea kò tcòm̀an hẽé naka qãáka di dènean hẽéthẽé e. 5Ne kò khóè ne Jerusalema hẽé naka wèé Jutea hẽé naka wèém xgꞌaeku-coam Jorotane qàe dim koe hẽéthẽé guu a síí cgae me, 6a ne a gane di chìbian nxàe, a Jorotane dim tshàam koe tcguù-tcguuè.
7Igaba ẽem ko káí xu Farasai xu hẽé naka Saduke xu hẽéthẽé bóò, xu tcguù-tcguukuan domka gam koe hààraa, kam kò bìrí xu a máá: “Gaxao cgꞌaoan di xao cóá xaoè! Dìín ka xaoa qꞌãa-qꞌãaèa hãa a ko hààko xgóàn Nqarim di bèe? 8Nxãaska méé xao chìbian koe xao tcóósea hãa sa gha xꞌáí tcꞌáróan kúrú. 9Táá méé xao bìríse naka máá, ‘Abrahama ba xae úúa, sixae ka tsgõose ba,’ témé guu. Bìrí xao or ko a ko máá: Nqari ba qarian úúa, ncẽe zi nxõ̱á zim gha séè a Abrahama ba tsgõo-coan kúrúa máá di i ke. 10Bòó sa nxãakamaga hìi zi di to̱bean kgꞌónòa tòóa mááèa, si gha wèés hìis ẽe qãè tcꞌáróan kúrú tama sa xgꞌaoa tcgꞌòó, a cꞌeean qꞌoo koe xaoa tcãàè.
11“Tíí ra ko tshàan cgoa tcguù-tcguu tu u, chìbian koe tu gha tcóóse ka, igaba Gaam ẽe ko tíí qãá qꞌoo koe hàà ba tíí ka qari Me e, ncẽe Gam di zi nxàbo zi qgóóan gar tcꞌãò tama ba. Gabá gha Tcom-tcomsam Tcꞌẽem cgoa hẽé naka cꞌeem cgoa hẽéthẽé tcguù-tcguu tu u. 12Mabere tsoroa nem ko dqòrò cgoam hìi ba tshàua ba koe hãa, Me gha maberea nem ko dqòròs qgáìs koe dqòròa xgãá a, a gha Gam di maberean Gam dis nxàés koe xgꞌae-xgꞌae, igabam gha tsꞌirì tamam cꞌeem koe tsoroan dàò,” tam méé.
Jeso ba ko tcguù-tcguuè
(Mk 1:9-11; Lk 3:21-22)
13Me kò Jeso ba Galilea koe guu, a Jorotane koe hàà, hààm gha Johanem ka tcguù-tcguuè ka. 14Igabam kò Johane ba xgáè-kgꞌam Me, a máá: “Tsáá kar gha tcguù-tcguuè sa ko qaase, ka Tsi gáé ko Tsáá tíí koe hàà?” témé. 15Me Jeso ba xo̱a me a máá: “Guu u ncẽeska, kgꞌanoa i máá tsama, ncẽeta tsam gha hẽé sa ke. Ncẽem dàòm ka tsam gha ko wèé zi gúù zi tchàno zi kúrú, Nqarim ka ko qaaè zi,” témé. Me dtcòm̀ Me.
16Eẽm kò Jeso ba tcguù-tcguuèa xgꞌara kam kò kúúga tshàam koe tcgꞌoa, i kò gaa xꞌaè kaga nqarikgꞌaian xgobekgꞌamse, Me Nqarim dim Tcꞌẽe ba bóò, Me tcíbís khama ii a ko Gam koe xõa. 17Me gaa xꞌaè kaga dòm̀ ba nqarikgꞌai koe guu a máá: “Ncẽe ba Tirim Cóám ncàm̀a Raa Me e, Gam kar ko kaisase qãè-tcao,” témé.
Jeso ba ko kúrúa bóòè
(Mk 1:12-13; Lk 4:1-13)

1Me nxãaska Jeso ba Tcꞌẽem ka séè a qãáka úúè, síím gha dxãwam ka kúrúa bóòè ka. 2Eẽm ko 40 cáḿan hẽé naka 40 ntcùúan hẽéthẽé tcꞌõoan carasea hãa kam kò gaa koe guus ka xàbàa.
3Me kò kúrúa bóò-kgꞌao ba hàà cgae Me, a bìrí Me a máá: “Nqarim di Tsi Cóá Tsi kò ii ne, ncẽe nxõ̱án bìrí naka i péréan kúrúse,” témé. 4Me Jeso ba xo̱a a máá: “Góásea i hãa a ko máá: ‘Khóè ba péréan ka cúí kgꞌõèkaguè tite, igaba wèém kgꞌuim ka a, ẽe ko Nqarim di kgꞌáḿan koe guu a tcgꞌoa ba,’ téméèa,” tam méé.
5Kam ko nxãaska dxãwa ba tcom-tcomsam xꞌáé-dxoom Jerusalema dim koe úú Me, a ba a kaisase tcꞌamaka hàna qgáìan tempelem tco̱be dim koe síí tòó Me, 6a bìrí Me a máá: “Nqarim di Tsi Cóá Tsi kò ii ne, nqãaka xaoa xòóse. Góásea i hãa ke a ko máá:
‘Gam di xu moengele xum gha Tsáá ka xꞌáèan máà,
xu gha gaxu di tshàuan cgoa ghùi Tsi,
táá Tsi gha nxãasega nqàrèa Tsi
nxõ̱án koe xgꞌáḿa tòó ka,’”
tam méé. 7Me Jeso ba bìrí me a máá: “Gaicara i góásea hãa a ko máá: ‘Táá méé tsi tsarim Xꞌaigam Nqari ba kúrúa bóò guu,’” témé.
8Gaicaram kò dxãwa ba séè a kaisase kaiam xàbìm koe úú Me, a ba a wèé xꞌaian nqõómkgꞌai di hẽé, naka gaan di ka̱rean hẽéthẽé xꞌáí Me. 9A ba a bìrí Me a máá: “Wèéan ncẽe gar gha máà Tsi, góḿankgꞌai koe Tsi kòo cgꞌáé a ko dqo̱m̀ te ne,” témé. 10Me Jeso ba nxãaska bìrí me a máá: “Tíí koe tcgꞌoa, satanaè! Góásea i hãa a ko máá: ‘Xꞌaigam Nqari ba tsi gha dqo̱m̀, a Gam cúí ba kúrúa máá,’ témé,” tam méé.
11Me nxãaska dxãwa ba guu Me. Ka i ko gaa xꞌaè kaga moengelean hàà, a hàà hùi Me.
 
Jeso ba Galilea koe (4:12–16:12)
Jeso ba ko Gam dis tséé sa Galilea koe tshoa-tshoa
(Mk 1:14-15; Lk 4:14-15)
12Eẽm ko Jeso ba Johane ba qáéèa hãa sa kóḿ, kam kò Galilea koe ka̱bise. 13Nasareta koem kò tcgꞌoa, a Kaperenaume koe síí xꞌãè, ncẽe ko tshàam qàe koe hànam qgáì ba, Sebulone ba hẽé naka Nafetali ba hẽéthẽé tsara dim nqõóm koe, 14ẽe porofitim Isaiam ka kò kgꞌuièas gha nxãasega tseegukaguè ka, ncẽe kòo máá:
15“Sebulonem dim nqõó ba hẽé
naka Nafetalim dim nqõó ba hẽéthẽé tsara
tshàam koe ko qõòm dàòm koe hãa,
Jorotanem qàe koe, Galilea koe,
nqõóm tãá zi qhàò zi di ba;
16khóè ne ncẽe gaa koe ntcùúan qꞌoo koe xꞌãèa hãa nea
kaiam xꞌáà ba hòòa.
Xꞌooan dim nqõóm ntcùúm qꞌoo koe hãa ne koe
i xꞌáàn hààraa,”
témé.
17Eẽm xꞌaèm koem kò Jeso ba guu a tshoa-tshoa a xgaa-xgaa a máá: “Tcóóse tu gatu di chìbian koe, nqarikgꞌai di xꞌaia nea cúù u ke,” témé.
Jeso ba ko tcꞌãà di xu xgaa-xgaase-kgꞌao xu tcii
(Mk 1:16-20; Lk 5:1-11)
18Eẽm Jeso ba Galilea dim tshàam qàe koe xóé a ko qõò kam kò khóè qõeku tsara bóò, Simonem ncẽe kòo Petere ta ma tciiè ba hẽé naka Anterea ba hẽéthẽé e, tsara cꞌuisí sa tshàan qꞌoo koe tcãà, xꞌaù qgóó-kgꞌao tsara a kò ii khama. 19A ba a bìrí tsara a a máá: “Xùri Te tsao, kúrú tsao or gha tsao khóè ne qgóó-kgꞌao tsao ii,” témé. 20Tsara kúúga gatsara di cꞌuisían guu, a xùri Me.
21Gaa koem guu a ko qõò kam kò khóè qõeku tsara cꞌẽe tsara bóò, Sebetem ka cóásem Jakobo ba hẽé naka qõesem Johane ba hẽéthẽé e, tsara gatsara ka xõòm Sebetem cgoa dxòrom qꞌoo koe hãa, xu ko gaxu di cꞌuisían kgꞌónò, Me Jeso ba tcii tsara a. 22Ka tsara kò kúúga dxòro ba hẽé naka gatsara ka xõò ba hẽéthẽé guu, a xùri Me.
Jeso ba ko tsàako ne khóè ne kgꞌõèkagu
(Lk 6:17-19)
23Me Jeso ba wèém Galileam koe qõòa te, a gane di còrè-nquuan koe xgaa-xgaa, a ko xꞌaian di qãè tchõàn ka khóè ne bìrí, a ko wèé tcììan koe hẽé naka wèé thõòan koe hẽéthẽé qãèkagu ne. 24Gaam di tchõà ne kò wèém Siriam koe tsa̱i-tsa̱ise, ne kò Gaam koe wèé ne ẽe ko tãáka zi tcìì zi tsàa ne óá, naka thõòkase tsàara hãa ne hẽé naka dxãwa tcꞌẽean ka tcãàèa ne hẽé, naka xꞌóóa qae ko ne hẽé naka nqo̱ara ne hẽéthẽé e, Me kúrú ne ne qãè. 25Zi kò káí zi xgꞌae zi Galilea koe hẽé naka Dekapolise koe hẽé naka Jerusalema koe hẽé naka Jutea koe hẽé naka cꞌẽe xòè Jorotane di koe hẽéthẽé guu a xùri Me. 
Jeso ba ko xàbìm koe xgaa-xgaa (5:1–7:29)

1Eẽm ko Jeso ba xgꞌae zi bóò kam kò xàbìm koe qaò, a síí gaa koe ntcõó, xu Gam di xu xgaa-xgaase-kgꞌao xu hàà cgae Me.
Tseegu dis tsꞌee-tsꞌeekgꞌaiku sa
(Lk 6:20-23)
2Me tshoa-tshoa a xgaa-xgaa xu a máá:
3“Tsꞌee-tsꞌeekgꞌaièa nea
gane ẽe tcꞌẽem koe dxàua hãa
igaba Nqari ba dtcãasea hãa ne,
nqarikgꞌai di xꞌaia nea gane di i khama.
4Tsꞌee-tsꞌeekgꞌaièa nea
gane ẽe ko kgꞌae ne,
qgài-qgai tcáóè ne gha khama.
5Tsꞌee-tsꞌeekgꞌaièa nea
gane ẽe ko cgꞌáré-cgꞌarese ne,
nqõó ba ne gha qꞌõò khama.
6Tsꞌee-tsꞌeekgꞌaièa nea
gane ẽe tchànoan xàbà máána hãa ne,
a cáḿa máá ana ne,
xgꞌãàkaguè ne gha khama.
7Tsꞌee-tsꞌeekgꞌaièa nea
ẽe thõò-xama-máákuan úúa ne,
Nqarim ka ne gha thõò-xama mááè khama.
8Tsꞌee-tsꞌeekgꞌaièa nea
gane ẽe qꞌano-tcáó ne,
Nqari ba ne gha bóò khama.
9Tsꞌee-tsꞌeekgꞌaièa nea
gane ẽe ko tòókuan kúrú ne,
Nqarim di ne cóá ne ta ne gha ma tciiè khama.
10Tsꞌee-tsꞌeekgꞌaièa nea
gane ẽe ko tchànoan domka xgàraè ne,
nqarikgꞌai di xꞌaia nea gane di i khama.
11Tsꞌee-tsꞌeekgꞌaièa tua,
ncẽè khóèan kòo nco̱i tu u, a ko xgàra tu u ne,
a ko Tíí domka wèé zi gúù zi cgꞌãè zi
[tshúù-ntcõase] gatu ka nxàe ne.
12Qãè-tcao méé tu naka tua cgabà-cgaban-tcao,
gatu di surutan nqarikgꞌai dia kaia hãa ke,
gatà iim dàòm kaga ne kò porofiti xu xgàra
ncẽe kò gatu cookgꞌai koe ga hàna xu khama.
Ta̱bean hẽé naka xꞌáàn hẽéthẽé e
(Mk 9:50; Lk 14:34-35)
13“Gatua nqõómkgꞌai di tu ta̱be tu u. Igaba i kò ta̱bean di tsa̱u-qꞌooan kaà cgae e, ne i gha gaicara ntama kúrúè a tsa̱u? Cúí gúù ga i qãèa máánaa hãa tite, kgꞌama tchàa koe aaguè a khóèan ka náàès cúí si i.
14“Gatua nqõóm di tu xꞌáà tu u. Xꞌáé-dxoom xàbìm tcꞌamkgꞌai koe hàna ba cuiskaga chóm̀mèa hãa tite. 15Cúí khóè ga gataga lampi sa xꞌáà-xꞌaa naka qꞌores ka nqãaka tòó sia hãa tite, igaba i gha téé-qꞌooa sa koe tòó si, si gha wèé ne ẽe nquum qꞌoo koe hàna ne xꞌáàn máà. 16Gatu di xꞌáàn méé i gatà iim dàòm ka khóè ne cookgꞌai koe xꞌáà, naka ne gha nxãasega gatu di qãè tsééan bóò, naka nea gatu dim Xõòm nqarikgꞌai koe hàna ba dqo̱m̀.
Xꞌáèan kaàkagu sa kana tseegukagu u sa
17“Táá tu tcꞌẽea máá, hààr ko xꞌáèan ko méé sa kana porofiti xu ko méé sa kaàkagu, ta tcꞌẽe guu. Hààra Raa, hààr gha táá kaàkagu si ka, igabar ko hàà tseegukagu si. 18Tseegua ner ko bìrí tu u a ko máá: Nqarikgꞌaian hẽé naka nqõókgꞌaian hẽéthẽéa gha kaà, igabam cúím góám cgꞌárém ga ba kana góá-hìim ka góáèa gúùan ga igaba xꞌáèan koe guu a kaà tite, i gha nxãakgꞌaiga síí wèé gúùan kúrúse. 19Khama nxãaska, dìím wèém ẽe gha ncẽe xꞌáè-kgꞌáḿan ka cgꞌáré ba kaàkagu ba, a ba a ncẽes gúù sa kúrúan khóè ne xgaa-xgaa ba, nxãa ba gha nqarikgꞌai di xꞌaian koe cgꞌáré ba ta ma tciiè. Igaba ẽe ko xꞌáè-kgꞌáḿan kúrú, a ba a ko xgaa-xgaa a ba, nxãa ba gha nqarikgꞌai di xꞌaian koe kaia ba ta ma tciiè. 20Bìrí tu ur ko a ko máá: Gatu di tchànoan kòo xꞌáè xgaa-xgaa-kgꞌao xu dian hẽé naka Farasai xu dian hẽéthẽé nqáé tama ne tu cuiskaga nqarikgꞌai di xꞌaian koe tcãà tite.
Cgꞌõo sa
(Lk 12:57-59)
21“Kóḿa tu hãa, ne kò ncìí kuri di ne khóè ne bìríè a ko máá: ‘Táá cgꞌõo guu.’ ‘Wèém ẽe gha cgꞌõo ba gha xgàrakuan tééa máá,’ téméè. 22Igabar ko Tíía bìrí tu u a ko máá: Dìím wèém ẽe qõesem koe xgóà hãa ba gha xgàrakuan tééa máá. Gataga dìím wèém ẽe ko qõese ba bìrí a máá: ‘Káà hùi tsi gúù tsi i,’ témé ba gha xꞌáèan di xu kaia xu cookgꞌai koe xo̱ara mááse. Igaba dìím wèém ẽe ko máá: ‘Tsáá káà tcꞌẽe tsi gúù tsi,’ témé ba chõò tamas cꞌees dxãwam dis ka tééa mááèa hãa.
23“Khama nxãaska, ẽe tsi kò tsaris aba sa altaram koe úú ne, a tsi a ko gaa koe tcꞌẽe-tcꞌẽese tsáá qõe ba cꞌẽes gúù sa tsáá cgoa úúa sa ne, 24méé tsi tsari aban gaa koe guu, altaram cookgꞌai koe. Naka tsia kgꞌaia qõò naka síí tsáá qõem cgoa tòókuan kúrú, naka nxãwa hàà tsari aban úú.
25“Qháésega méé tsi ẽe ko chìbi-chibi tsim cgoa kóḿku, ẽe tsi kòo xgàrakuan dis qhàìs koe síí cgoa me ne. Nxãa tama kò ii nem gha xgàra-kgꞌaom tshàu qꞌoo koe tcãà tsi, me gha xgàra-kgꞌao ba qáé-kgꞌaom tshàu qꞌoo koe tcãà tsi, tsi gha qáé-nquus koe tcãàè. 26Tseegua ner ko bìrí tsi a ko máá: cuiskaga tsi gaa koe tcgꞌoara hãa tite, a gha nxãakgꞌaiga síí ẽe qaùa hãam mari-coa ba suruta.
Cgꞌárà kúrúa ne
27“Kóḿa tu hãa i kòo ncẽeta mééè a ko máá: ‘Táá cgꞌáràn kúrú guu,’ téméè. 28Igabar ko Tíí bìrí tu u a ko máá: wèém khóèm ẽe ko dxàe-khoe sa bóò, a ba a ko ncóó si ba, ncãa nxãakamaga cgꞌáràn kúrú cgoa si tcáóa ba koe. 29A ncẽè kgꞌáò xòè dim tcgáím tsarim kòo chìbian kúrúkagu tsi ne méé tsi nxo̱bea tcgꞌòó naka aagu me. Qãè e, cꞌẽe xòèa tsi gha aaguè sa ke, wèé tcꞌáróa tsi chõò tamas cꞌees dxãwam dis koe xaoa tcãàèan ka. 30Gataga ncẽè kgꞌáòm xꞌõàm tsarim kòo chìbian kúrúkagu tsi ne méé tsi qꞌãea tcgꞌòó naka aagu me. Qãè e cꞌẽe xòèa tsi gha aaguè sa, wèé tcꞌáróa tsi gha chõò tamas cꞌees dxãwam dis koe tcãàèan ka ke.
Khóès cgoa qꞌaa sa
(Mt 19:9; Mk 10:11-12; Lk 16:18)
31“Gataga i kò ncẽeta mééè a ko máá: ‘Dìím wèém ẽe ko gam dis khóès cgoa qꞌaa ba méém tcgãya sa góá máá si, qꞌaa cgoa siam hãa di sa,’ ta mééè. 32Igabar ko Tíí bìrí tu u a ko máá: Wèém khóèm ẽe ko gam dis khóè sa aagu ba, cgꞌárà nes kúrúa domka tamase, ba ko cgꞌárà-kgꞌao sa kúrú si, me ko dìím wèém ẽe ko aaguèas khóè sa séè ba cgꞌáràn kúrú, tar ko méé.
Gaìsea ne
33“Gataga tu kóḿa hãa, ne kò ncìí kuri di ne khóè ne bìríè a ko máá: ‘Táá tshúù-ntcõan cgoa gaìse guu, igaba méé tsi tsari gaìsean Xꞌaigam Nqarim cookgꞌai koe tseegukagu,’ téméè. 34Igabar ko Tíí bìrí tu u a ko máá: Táá gaìse guu, nqarikgꞌai cgoa ga igaba, Nqarim dis ntcõó-qꞌoos xꞌaian di si i ke, 35kana nqõómkgꞌai cgoa ga igaba, Gam di nqàrèa nem ko tòó qgáì i ke, kana Jerusaleman cgoa ga igaba, kaiam Xꞌaigam dim xꞌáé-dxoo me e ke. 36Gataga méé tsi táá tcúúa tsi cgoa gaìse guu, cuiskaga tsi cúím cꞌõòm tsarim ga ba kúrú nakam qꞌúú kana ntcùúa hãa tite ke. 37Kgꞌamaga méés gatu dis ‘Eè’ sa ‘Eè’ sa ii, nakas gatu dis ‘Eẽ ẽe’ sa ‘Eẽ ẽe’ sa ii. A ncẽè cꞌẽes gúù sa tsi kò ncẽe zi kgꞌui zi koe càùa mááse nes gha nxãa sa dxãwam koe guua.
Ka̱bia mááku sa
(Lk 6:29-30)
38“Kóḿa tu hãa i kòo ncẽeta mééè a ko máá: ‘Tcgáí ba méém tcgáím cꞌẽem domka tcgꞌòóè, nakam xõ̱ó ba xõ̱óm domka tcgꞌòóè,’ ta mééè. 39Igabar ko Tíí bìrí tu u a ko máá: Táá cgꞌãè tcꞌẽem khóè ba ka̱bia máá guu, igaba dìím wèém ẽe ko kgꞌáò xòè di góóa tsi koe xgꞌáḿ tsi ba, nxãa ba cꞌẽem góó xòè ba máà thẽé nakam xgꞌáḿ. 40A ncẽè khóèm kò xgàrakuan dis qhàìs koe úú tsi, a tsari subu marian di qgáían séè kgꞌoana ne, máà me gataga thẽé tsari kaisa marian di qgáía ne. 41Dìím wèém ẽe gha ko chùi tsi, cúím kilomitara ba tsi gha gam di zi gúù zi xgàm a qõò ba, nxãam cgoa méé tsi cám̀ kilomitaran qõò. 42Máà ẽe ko dtcàrà tsi ba, naka ẽe cgóbè cgae tsi kgꞌoana ba táá qꞌaumana guu.
Tsari cgꞌõo-kgꞌaoan ncàm̀a ne
(Lk 6:27-28, 32-36)
43“Kóḿa tu hãa i kòo ncẽeta mééè a ko máá: ‘Tsáá ka cꞌẽe ba méé tsi ncàm̀, naka tsia tsarim cgꞌõo-kgꞌao ba hòre,’ téméè. 44Igabar ko Tíía bìrí tu u a ko máá: Gatu di cgꞌõo-kgꞌaoan méé tu ncàm̀, naka còrèa máá ẽe ko xgàra tu u ne, 45naka tua gha nxãasega gatu ka Xõòm nqarikgꞌai koe hànam di tu cóá tu ii. Gam dis cáḿ sam ko kúrú si ẽe cgꞌãè ne hẽé naka ẽe qãè ne hẽéthẽé qaò cgae, a ba a ko túúan ẽe tchàno ne koe hẽé naka ẽe kàma ne koe hẽéthẽé tsééa úú. 46Eẽ ncàm̀ tua hãa ne tu kò ncàm̀a hãa, ne ia gha dùútsa surutan ka̱bisea máá tu u? Mari xgꞌae-xgꞌae-kgꞌao xu igaba xu ko thẽé gataga hẽé khama. 47A ncẽè gatu di qõean cúí ga tu kòo tsgám̀kagu, ne tu ko dùús cgáé sa kúrú? A tãá zi qhàò zi di ne igaba ne gáé thẽé gataga hẽé tama? 48Nxãaska méé tu tchàno ii, ncẽem ma gatu ka Xõòm nqarikgꞌai koe hàna ba ma tchàno Me e khamaga ma.
Tchàno zi tséé zi

1“Qꞌãa méé tu naka tua gatu di zi tséé zi tchàno zi táá khóè ne cookgꞌai koe kúrú guu, naka táá khóè ne xꞌáí zi guu. Gatà tu kò hẽé ne tu surutan hòò tite, gatu ka Xõòm nqarikgꞌai koe hànam koe.
2“A cꞌẽem dtcàrà-kgꞌao ba tu kò cꞌẽes gúù sa máà kgꞌoana ne méé tu còrè-nquuan hẽé naka xꞌáéan xgꞌaeku koe hẽéthẽé táá torompitan cgoa nxàe ana téé guu, qãè khóèan khama ko ma kúrúse xu khóè xu ko hẽé khama, nxãasega xu gha cꞌẽe khóèan ka dqo̱m̀mè ka. Tseegua ner ko bìrí tu u a ko máá: Gaxu di surutan xu khóè ne koe cgꞌoèase hòòa. 3Igaba tsáá ẽe tsi kòo cꞌẽem dtcàrà-kgꞌao ba cꞌẽes gúù sa máà ne, táá hẽé nas dxàes xꞌõàs tsari sa qꞌãa, kgꞌáòm xꞌõàm tsarim ko kúrú sa. 4Naka i gha nxãasega gúùan tsi tcgꞌòó qꞌoo chóm̀sea hãa, Me gha Saòm ncẽe ko chóm̀sea zi gúù zi bóò ba gha suruta tsi.
Còrèan ka xgaa-xgaa sa
(Lk 11:2-4)
5“Naka gatà còrè tu kò ne méé tu táá qãè khóèan khama ko ma kúrúse xu khóè xu khama ii guu, còrè-nquuan qꞌoo koe hẽé naka xꞌáéan xgꞌaeku koe hẽéthẽé ko nqàrè ka téé a còrèan ncàm̀a xu, nxãasega ne gha wèé ne khóè ne bóò xu ka. Tseegukar ko bìrí tu u a ko máá: Gaxu di surutan xu khóè ne koe cgꞌoèase hòòa. 6Igaba tsáá ẽe tsi kò còrè ne méé tsi tsarim nquum qꞌoo koe tcãà, naka nquu-kgꞌáḿ ba tcẽekgꞌam, naka tsia Saò ba còrè, ncẽe hòòse tama ba. Nakam gha nxãasega Saò ba suruta tsi, ncẽe ko chóm̀sea zi gúù zi bóò ba. 7Naka gatà còrè tu kòo ne, táá qaase tama zi kgꞌui zi káí zi tséékagu guu, tãá zi qhàò zi di ne ko hẽé khama, káí zi kgꞌui zi ẽe ne ko kgꞌui zi ka ne gha komsanaè, ta ne tcꞌẽea khama. 8Táá gane khama ii guu. Gatu ka Xõò ba tu ko dtcàràs cookgꞌai koem gatu koe ko tcào sa nxãakamaga qꞌana hãa ke. 9Ke méé tu ncẽeta ma còrè na máá:
Sita ka Xõò Tseè
nqarikgꞌai koe hàna Tseè,
cgꞌõèa Tsi méé i dqo̱m̀mè,
10Tsari xꞌaian méé i hàà.
Tsáá ko tcꞌẽe sa méés nqõómkgꞌai koe kúrúè
nqarikgꞌai koes ko ma kúrúè khama.
11Sita dis tcꞌõos wèé cáḿ di sa
ncẽe cáḿ ka máà ta a.
12Naka qgóóa máá ta a chìbia ta,
sita ma cꞌẽe ne gane di chìbian
ma qgóóa máána hãa khama.
13Táá kúrúa bóòkuan koe tcéèa úú ta a guu,
igaba dxãwam dim dàòm koe tcgꞌòó ta a.
[Xꞌaian hẽé,
naka qarian hẽé,
naka xꞌáàn hẽéthẽéa
chõò tamase Tsari i ke.
Amen.]
14“Khóè ne tu kò gane di chìbian qgóóa máá nem gha gataga gatu ka Xõòm nqarikgꞌai di ba gatu di chìbian koe qgóóa máá tu u khama. 15Igaba ncẽè khóèan tu kò gaan di chìbian qgóóa máá tama, nem gatu ka Xõò ba thẽé cuiskaga chìbia tu qgóóa máá tu ua hãa tite.
Tcꞌõoan carasea ne
16“Gataga thẽé, ẽe tu kò tcꞌõoan carase ne méé tu táá cgꞌãè-cgꞌãe kgꞌáí guu, qãè khóèan khama ko ma kúrúse xu khama ma, ncẽe cgꞌãè-cgꞌãe kgꞌáí ko xu, cꞌẽe ne xu gha nxãasega xꞌáí, tcꞌõoa ne xu ko carase sa ka xu. Tseegua ner ko bìrí tu u a ko máá: Gaxu di surutan xu khóè ne koe cgꞌoèase hòòa. 17Igaba ẽe tsi kò tcꞌõoan carase ne méé tsi xgꞌaà kgꞌáí naka nxúìan tcgáùse. 18Naka i gha nxãasega tsari tcꞌõoan carasean táá cꞌẽe ne ka bóòè guu, igaba tsarim Xõòm ka, ncẽe hòòse tama ba. Me gha Saòm ncẽe chóm̀sea zi gúù zi ko bóò ba suruta tsi.
Qguùan ka xgaa-xgaa sa
(Lk 12:33-34)
19“Táá méé tu nqõómkgꞌai koe qguùan tòóa mááse guu, ncẽe tcgꞌãàn hẽé naka ncàbàn hẽéthẽé ko tcꞌõó o koe, ncẽe tsꞌãà-kgꞌaoan ko khõá a tcãà a tsꞌãà a koe. 20Igaba méé tu gatu di qguùan nqarikgꞌai koe tòóa mááse, ncẽe tcgꞌãàn hẽé naka ncàbàn hẽéthẽé tcꞌõó o tite koe, kana tsꞌãà-kgꞌaoan ga khõá naka tcãà na tsꞌãà tite koe. 21Eẽ tsari qguùan hãa koe i gha gataga thẽé tsari tcáóan hãa khama.
Qãèm tcgáí ba
(Lk 11:34-36)
22“Tcgáí ba tcꞌáróm dim xꞌáà me e. Ncẽè tcgáía tsi kò qãè ii, nem tsarim tcꞌáróm wèé ba xꞌáàn ka cgꞌoèa. 23Igaba ncẽè tcgáía tsi kò tshúù ii, nem tcꞌáróm tsari ba dcùú-qoman ka cgꞌoè cgaeèa. A ncẽè tsari xꞌáàn kò dcùú-qom sa ii ne, i gáé gha nta noose dcùú-qoman kaia!
Cám̀ xꞌaigan tsééa máá ne
(Lk 16:13; 12:22-31)
24“Cám̀ xꞌaigan gha tsééa máám khóè ba káà me e. Cꞌẽe bam gha hòre, a cꞌẽe ba ncàm̀ khama, kanam gha cꞌẽem koe dtcãàse, a cꞌẽe ba ntcoe khama. Cuiskaga tu Nqari ba hẽé naka qguùan dim nqárì ba hẽéthẽé tsara cúí xꞌaè ka tsééa máána hãa tite.
Táá káíse tcꞌẽe-tcꞌẽese guu
25“Gaa domkar ko bìrí tu u, a ko máá: Táá gatu di kgꞌõèan ka káíse tcꞌẽe-tcꞌẽese guu, dùú tu gha tcꞌõó kana kgꞌáà sa, kana tcꞌáróa tu ka igaba, dùú tu gha hã̱a sa. Kgꞌõè sa gáé tcꞌõoan ka cgáé tama, me tcꞌáró ba qgáían ka cgáé tama? 26Bóò nqarikgꞌai di tsa̱rá ne: xhárà tama i hãa, a tcuù tama, a gataga tòóa mááse tama, gabàm ko qanega gatu ka Xõòm nqarikgꞌai di ba xárò o. Ka gatu gáé gaan ka cgáé tama? 27Gatu ka cꞌẽem dìí ba gha gáé káíse tcꞌẽe-tcꞌẽesean ka, kgꞌõèa ba di cáḿan koe cáḿ ba càù?
28“A tu a ko dùús domka qgáían ka káíse tcꞌẽe-tcꞌẽese? Bóò, nta i qãáka di xꞌaan ii sa, nta i ko ma tso̱m sa. Tséé tama i hãa, a gataga qgáían qgãéa mááse tama. 29Igabar ko bìrí tu u a ko máá: xꞌaigam Solomonem gabà kò gam di xꞌaian wèé koe ga ncẽe zi xꞌaa zi ka cꞌẽea zi khama ma táá hã̱a. 30Ncẽè Nqarim kòo qãáka di dcãan, ncẽe ko ncẽe cáḿ ka hãa, a qꞌuu ka cꞌeean qꞌoo koe xaoa tcãàè, nxãan ncẽeta ma hã̱akagu, nem gha tseegukaga cgáése gatua hã̱akagu tu u, oo, gatu ncẽe cgꞌáré dtcòm̀an úúa tuè!
31“Gaa domka méé tu táá káíse tcꞌẽe-tcꞌẽese guu naka máá: ‘Dùú sa ta gha tcꞌõó?’ témé, kana máá: ‘Dùú sa ta gha kgꞌáà?’ témé, kana máá: ‘Dùú sa ta gha hã̱a?’ témé guu. 32Tãá zi qhàò zi di nea ko wèé gúùan ncẽe ga qaa, Me gatu ka Xõòm nqarikgꞌai di ba ncẽe gúùan tu ko tcào sa qꞌana hãa ke. 33Igabaga méé tu kgꞌáíka Xꞌaigam Nqarim di xꞌaian hẽé naka Gam di tchànoan hẽéthẽé qaa, naka tua gha ncẽe zi gúù zi wèéa zi ga thẽé máàè. 34Ke tu táá qꞌuu dim cáḿ ka káíse tcꞌẽe-tcꞌẽese guu, qꞌuu dim cáḿ ba gha cúía tcꞌẽe-tcꞌẽese gam ka ke. Wèém cáḿ ba gam di xháéan tcꞌãòa.
Cꞌẽe ne bóò a tcꞌẽea máá sa
(Lk 6:37-38, 41-42)

1“Táá cꞌẽem khóè ba xgàra guu, naka tua gha nxãasega táá xgàraè guu. 2Gaam dàòm cúím ẽe tu ko cꞌẽe ne bóò a xgàram cgoaga tu gha Nqarim ka bóò a xgàraè ke, si gha tcꞌãò-tcꞌãos ẽe tu ko cꞌẽe ne koe tséékagu sa gatu koe tséékaguè.
3“Dùús domka tsi ko tsáá ka cꞌẽem tcgáí qꞌoo koe hãam tcgꞌóbé ba hòòa máá, igaba tsi tsáá tcgáí qꞌoo koe hãam hìi-dxoo ba hòò tama? 4Nta tsi gha tsáá ka cꞌẽe ba bìrí a máá: ‘Tíí tcáràè, hàà nakar tcgáí qꞌooa tsi koe tcgꞌóbé ba tcgꞌòó,’ témé, ncẽe tsáá tcgáí qꞌoo koe hãam hìi-dxoo ba tsi hòò tama koe. 5Tsáá qãè khóèan khama ko ma kúrúse tseè! Kgꞌáíka tcgáí qꞌooa tsi koe hànam hìi-dxoo ba tcgꞌòó, naka nxãwa qãèse bóò naka tsáá ka cꞌẽem tcgáí qꞌoo koe hàna tcgꞌóbéan tcgꞌòó.
6“Táá ẽe tcom-tcomsa ii sa ha̱ghuan máà guu, naka gataga táá gatu di tca̱àko nxõ̱án xgùuan cookgꞌai koe aagu guu. Gatà tu kò hẽé ne i gha nqàrèan gaan di ka náà tcãà a, a i a gha ka̱bise a tòà qꞌaa tu u.
Dtcàrà, Qaa, Xgꞌáḿ-xgꞌam
(Lk 11:9-13)
7“Dtcàrà tu, máàè tu gha ke, qaa tu, hòò tu gha ke, nquu-kgꞌáḿ ba tu xgꞌáḿ-xgꞌam, xgobekgꞌama tu gha mááè ke. 8Dìím wèém ẽe ko dtcàrà ba ko máàè, me ko wèém ẽe ko qaa ba hòò, me gha wèém ẽe ko nquu-kgꞌáḿ ba xgꞌáḿ-xgꞌam ba xgobekgꞌama mááè khama. 9Kana ndakam khóè ba gha gam dim cóám kòo péréan dtcàrà me ne, péréan téé-qꞌoo koe nxõ̱án máà me? 10Kana ẽem kòo xꞌaù ba dtcàrà me ne, cgꞌao ba máà me? 11A ncẽè gatu ncẽe cgꞌãè tcꞌẽe ii tu kò qãè aban gatu di cóán máà qꞌana hãa, ne ba gha nxãaska gatu ka Xõòm ncẽe nqarikgꞌai koe hãa ba ẽe ko dtcàrà Me ne nta noose nqáéa hãase qãè aban máà!
12“Gaa domkar ko bìrí tu u a ko máá: wèé zi gúù zi ẽe tu ko tcꞌẽe khóè ne méé ne gatu koe kúrú zi, nxãa zi méé tu gane koe thẽé kúrú. Ncẽe sa xꞌáèan ka hẽé naka porofitian ka hẽéthẽé ko nxàeès ga si i khama.
Cgꞌárés heke-kgꞌáḿ sa
(Lk 13:24)
13“Xgáḿ-xgam naka nquu-kgꞌáḿ koe tcãà. Cgꞌãèan koe ko úúm kgꞌáḿ ba tchàà me e, me gaa koe ko qõòm dàò ba thamka me e ke, ne gaa koe ko tcãà ne káí ne e. 14Igaba bóò, kgꞌõèan dis heke-kgꞌáḿ sa cgꞌáré si i, me gaa koe ko qõòm dàò ba qóḿ me e, ne ẽe ko hòò me ne cgꞌorò ne e.
Hìi sa hẽé naka tcꞌáróa sa hẽéthẽé e
(Lk 6:43-44)
15“Tshúù-ntcõan di xu porofiti xu méé tu qꞌãa! Gatu koe xu ko ghùuan di khòoan hã̱a a hàà, igabaga xu qꞌooa xu koe xaùko xu ncuutshaa xu u. 16Gaxu di tcꞌáróan ka tu gha bóòa qꞌãa xu. Khóèa ne gáé ko kuri dxàman úúa zi hìi-coa zi koe kgꞌoman tcuù, kana ia ko dxàmga zi hìi-coa zi koe faian tcuù? 17Gatagas ko ma wèés hìis qãè sa qãè tcꞌáróan kúrú, igabas ko tshúùs hìi sa tshúù tcꞌáróan kúrú. 18Qãès hìi sa cuiskaga tshúù tcꞌáróan kúrúa hãa tite, kanas gataga tshúùs hìi sa cuiskaga qãè tcꞌáróan kúrúa hãa tite. 19Wèés hìis ẽe tcꞌáróan qãè kúrú tama sa ko xgꞌaoa tcgꞌòóè, a cꞌeean qꞌoo koe tcãàè. 20Gaa domka tu gha gaxu di tcꞌáróan ka qꞌãa xu.
Ncìísegar kò cꞌúù tsia
(Lk 13:25-27)
21“Wèém khóèm ẽe ko bìrí Te a máá: ‘Xꞌaigaè, Xꞌaigaè,’ témé ba nqarikgꞌai di xꞌaian koe tcãà tite, igaba ẽe ko Tirim Abom nqarikgꞌai koe hànam ko tcꞌẽe sa kúrúm cúím ga ba gha tcãà. 22Káí ne gha ẽem cáḿ còo dim ka bìrí Te a máá: ‘Xꞌaigaè, Xꞌaigaè, a gatá tama taa ncẽe kòo Tsarim cgꞌõèm cgoa porofita ta, a Tsarim cgꞌõèm cgoa dxãwa tcꞌẽean xhàiagu ta, a gam cgoa káí zi gúù zi are-aresa zi kúrú ta?’ témé. 23Ra gha nxãaska tchànose bìrí ne a máá: ‘Ncìísegar cꞌúù tua, gatu cgꞌãè gúù kúrú-kgꞌao tu, ke tu Tíí koe tcgꞌoa!’ témé.
Cám̀ tsara tshào-kgꞌao tsara
(Lk 6:47-49)
24“Dìím wèém ẽe ko Tiri kgꞌuian ncẽe kóḿ, a i ko méé sa kúrú ba gha tcꞌẽegam khóèm khama ii, ncẽe ko gam dim nquu ba qãès tshoa-tshoase-qꞌoos koe tshào ba. 25I túúan hàà, i tshàan cgꞌoè a tòè, i tcꞌãán tcꞌãá a i a ẽem nquu ba xàbù, igabagam kò táá cgꞌáé, qãès tshoa-tshoase-qꞌoos koem kò tshàoa tòóèa khama. 26Igaba dìím wèém ẽe ko Tiri kgꞌuian kóḿ, igaba kúrú u tama ba gha káà tcꞌẽem khóèm khama ii, ncẽe ko gam dim nquu ba góḿankgꞌai koe tshàoa tòó ba, qãès tshoa-tshoase-qꞌoos cgoa tamase. 27I túúan hàà, i tshàan cgꞌoè a tòè, i tcꞌãán tcꞌãá, a i a ẽem nquu ba tcãò, me cgꞌáé, a kaias gúùs khama ma cgꞌáé ba,” tam méé.
28Eẽm ko Jeso ba ncẽe zi gúù zi nxàea xgꞌara ka zi ko xgꞌae zi Gam di xgaa-xgaa-qꞌooan ka area hãa. 29Qarian úúam khóèm khamam kòo ma xgaa-xgaa ne khama, gane di xu xꞌáè xgaa-xgaa-kgꞌao xu khama tamase.
Jeso ba ko lepero dis tcìì sa úúam khóè ba qãèkagu
(Mk 1:40-45; Lk 5:12-16)

1Eẽm kò Jeso ba xàbìm koe guu a ko xõa ka zi kò káí zi xgꞌae zi khóè ne di zi xùri Me. 2Me gaa xꞌaè kaga lepero dis tcìì sa tsàaram khóè ba hàà cgae Me, a hàà cookgꞌaia ba koe qgom-tsi-quri, a máá: “Xꞌaigaè, tcꞌẽe Tsi kòo ne Tsi ga kúrú ter qꞌano,” témé. 3Me tchoanà tshàu, a qgóó me, a máá: “Gatàr ko ma tcꞌẽe, ke qꞌano!” témé. Kas kò gam dis tcììs lepero di sa kúúga kaà cgae me. 4Me Jeso ba bìrí me a máá: “Qꞌãa, naka táá cúí khóè ga cꞌẽe gúù ga bìrí guu. Igaba méé tsi qõò naka síí peresitim koe xꞌáíse, naka ẽem Moshe xꞌáèa hãas aba sa tcgꞌòó, xꞌáís iise khóè ne koe,” témé.
Ncõo-kgꞌaom di dtcòm̀a ne
(Lk 7:1-10)
5Eẽm ko Jeso ba Kaperenaume koe síí tcãà kam kò ncõo-kgꞌao xu dim tcꞌãà-cookgꞌai ba hàà cgae Me, a hàà hùikuan dtcàrà cgae Me a máá: 6“Xꞌaigaè, tirim qãà ba xꞌáéa te koe xõe, a nqo̱ara hãa, a ba a kaisa thõòan koe hãa,” témé. 7Me bìrí me a máá: “Síír gha a kúrú mem qãè,” témé. 8Me ncõo-kgꞌao xu dim tcꞌãà-cookgꞌai ba xo̱a a máá: “Xꞌaigaè, dìí cgáér tama ra a, nquua te tco̱be dòm̀ qꞌoo koe Tsi ga tcãà ra. Ke kgꞌamaga kgꞌui ba tcgꞌòó nakam gha tirim qãà ba kgꞌõè. 9Tíí igabar kaia xu dòm̀ qꞌoo koe hànar khóè ra a, xu gataga ncõo-kgꞌao xu tíí dòm̀ qꞌoo koe hàna ke. Ra ko ncẽe ba bìrí a máá: ‘Qõò,’ témé, me qõò, ra cꞌẽe ba bìrí a máá: ‘Hàà,’ témé, me hàà. Ra tirim qãà ba bìrí a máá: ‘Ncẽe sa kúrú,’ témé, me kúrú si,” tam méé.
10Eẽm ko Jeso ba ẽe sa kóḿ kam kò kaisase are, a ba a ẽe kòo xùri Me ne bìrí a máá: “Tseegua ner ko bìrí tu u: Qanegar cúí khóè ga Iseraele koe hòò ta ga hãa ncẽeta ma kaias dtcòm̀ sa úúa hãa a. 11Bìrí tu ur ko, káí ne gha cáḿs ko tcgꞌoa xòè koe hẽé naka cáḿs ko tcheè xòè koe hẽéthẽé guu a hàà, a ne a hàà Abrahama ba hẽé naka Isaka ba hẽé naka Jakobe ba hẽéthẽé xu cgoa ntcõó a tcꞌõó, nqarikgꞌai di xꞌaian koe. 12Igaba ne gha gane ẽe xꞌaian di ne tchàa koe xaoa tcgꞌòóè, dcùú-qoms qꞌoo koe, ncẽe kgꞌaean hẽé naka gãò xõ̱óan hẽéthẽé gha hãa koe,” tam méé.
13Me nxãaska Jeso ba ncõo-kgꞌao xu dim tcꞌãà-cookgꞌai ba bìrí a máá: “Eẽ tsi ma dtcòm̀a hãa khamaga méé i tsáá koe ii, ke qõò,” témé. Me kò gam dim qãà ba gaa xꞌaèan ẽe kaga qãè.
Jeso ba ko káí ne khóè ne kúrú ne qãè
(Mk 1:29-34; Lk 4:38-41)
14Eẽm ko Jeso ba Peterem dim nquum koe tcãà kam kò Peterem ka cꞌuìse sa bóò, si cgùrukagu si kos tcììs ka qgóóèa, a xóé-xõe. 15Me kò tshàua sa qgóó, i tcììan guu si, si tẽe a sa a tshoa-tshoa a tsééa máá Me.
16Eẽm dqòam ka ne kò káí ne khóè ne dxãwa tcꞌẽean úúa hãa ne Gam koe óá. Me kgꞌuim cgoa dxãwa tcꞌẽean xhàiagu, a ba a wèé ne ẽe kò tsàa ne kúrú ne kgꞌõè. 17Ncẽe sa kò kúrúse, nxãasegas gha ẽem ko porofitim Isaia ba nxàea sa tseegukaguè ka, ncẽe ko máá:
“Gatá di thõòa nem séèa,
a ba a tcììa ta xgàm a qõò cgoaa,”
témé sa.
Qaase ko sa Jeso ba xùrian koe
(Lk 9:57-62)
18Eẽm ko Jeso ba khóè ne dis xgꞌae sa qàea ba koe bóò, kam kò xꞌáèan tcgꞌòó, tchoaba méé xu cꞌẽem xòèm tshàam dim koe di i. 19Me nxãaska xꞌáè xgaa-xgaa-kgꞌao ba hàà cgae Me, a hàà bìrí Me a máá: “Xgaa-xgaa-kgꞌaoè, ẽe Tsi ko síí qgáì wèé koer gha xùri Tsi,” témé. 20Me Jeso ba xo̱a me a máá: “Círía ne gaan di ha̱éan úúa, i tsa̱rán gaan di nquuan úúa, igabagam Khóèm dim Cóá ba tòó tcúúm gha qgáì úú tama,” témé.
21Me cꞌẽem xgaa-xgaase-kgꞌao ba bìrí Me a máá: “Xꞌaigaè, kgꞌaia qãà te nakar síí tirim xõò ba kgꞌónò,” témé. 22Igabam kò Jeso ba bìrí me a máá: “Xùri Te, naka ẽe xꞌóóa hãa ne guu naka ne gane dian ẽe xꞌóóa hãa kgꞌónò,” témé.
Jeso ba ko tcꞌãá ba nqaekagu
(Mk 4:35-41; Lk 8:22-25)
23Eẽm ko dxòrom qꞌoo koe tcãà ka xu kò Gam di xu xgaa-xgaase-kgꞌao xu xùri Me. 24Me kò kúúga kaiam tcꞌãá ba tshàam tcꞌamkgꞌai koe tẽe, me dxòro ba tshàam di qhonèan ka xàbùa tcgꞌòóè, igabam kò Jeso ba xꞌóm̀a hãa. 25Xu síí ghùi Me a máá: “Xꞌaigaè, hùi xae e! Tom̀ xae ko ke!” témé. 26Me bìrí xu a máá: “Dùús domka xao ko ma qꞌaea, gaxao ncẽe cgꞌáré dtcòm̀an úúa hãa xaoè?” témé. Kam ko nxãaska tẽe a ba a tcꞌãá ba hẽé naka tshàa ba hẽéthẽé dqàè, si kaisas nqoo sa xóé. 27Xu ẽe kò hãa cgoa Mea xu are, a tẽèku a máá: “Dùútsa khóè ba gáé ncẽe ba? Tcꞌãán ga hẽé naka tshàan ga hẽéthẽé ka ko komsanaè ba!” témé.
Cám̀ tsara khóè tsara dxãwa tcꞌẽean úúa tsara ko qãèkaguè
(Mk 5:1-20; Lk 8:26-39)
28Eẽm ko cꞌẽem xòèm tshàam dim koe síí, Gadarene dim xgꞌaekum di ba, kam ko cám̀ tsara khóè tsara dxãwa tcꞌẽean úúa tsara cgoa xgꞌae, tcꞌám̀ zi koe kò guua hãa tsara. Kaisase bèe-beesa kò ii tsara, i kò cúí khóè ga gaam dàò ba séè naka nqáé tite. 29Gaa xꞌaè kaga tsara kò qꞌau a máá: “Dùú sa Tsi ko tcꞌẽe sitsam koe, Nqarim di Tsi Cóá Tseè? A hààra Tsia, hàà Tsi gha xgàra tsam m ka, nxárá tòóèam xꞌaèm cookgꞌai koe?” ta méé.
30Zi kò káí zi xgùu zi gaxu ka cgꞌárése nqúù ka hãa a ko dxòó. 31I kò gatsara di dxãwa tcꞌẽean Jeso ba dtcàrà a máá: “Ncẽè hàà Tsi kò ko xhàiagu ta a ne méé Tsi xgùuan dis xgꞌaes koe tsééa úú ta a,” témé. 32Me bìrí i a máá: “Qõò!” témé. I tcgꞌoa, a i a síí xgùuan koe tcãà. Si wèés xgꞌaes xgùuan di sa kari-karisea xõa a síí tshàan qꞌoo koe xꞌóó.
33Xu ẽe kòo xgùuan kòre xu khóè xu bèe a qgóé, a xꞌáé-dxoom koe síí, a síí wèéan ga nxàe, ẽe kò dxãwa tcꞌẽean úúa tsara khóè tsara koe kúrúsean ga hẽéthẽé e. 34Kam kò wèém xꞌáé-dxoo ba tcgꞌoa, a síí Jesom cgoa xgꞌae. Eẽ ne ko bóò Me, ka ne kò dtcàrà Me, gane dim nqõóm koem gha tcgꞌoa sa.
Jeso ba ko nqo̱aram khóè ba kúrú me qãè
(Mk 2:1-12; Lk 5:17-26)

1Nxãaskam kò Jeso ba dxòrom qꞌoo koe tcãà, a tchoaba a ba a Gam dim xꞌáé-dxoom koe síí. 2Ka xu kò gaa xꞌaè kaga cꞌẽe xu khóè xu khóèm nqo̱ara hãa ba Gam koe óága, gam dim tcoàm koe xòó mea hãase. Eẽm ko Jeso ba gaxu di dtcòm̀an bóò kam kò ẽe nqo̱ara hãa ba bìrí a máá: “Tòón tcáó, Tiri tsi cóá tseè, chìbia tsi tsi qgóóa mááèa hãa ke,” témé.
3Ka xu ko cꞌẽe xu xꞌáè xgaa-xgaa-kgꞌao xu tcáóa xu qꞌoo koe máá: “Ncẽem khóè ba ko Nqari ba cóè!” témé.
4Igabam ko Jeso ba bóòa qꞌãa ẽe xu tcꞌẽea hãa sa a máá: “Dùús domka xao ko cgꞌãè zi gúù zi tcáóa xao qꞌoo koe tcꞌẽea máá? 5Ndaka nea thamkaà? ‘Chìbia tsi tsi qgóóa mááèa,’ témé saa kana máá: ‘Tẽe naka qõò,’ témé saa?” tam ma tẽè xu. 6“Igabagar gha xꞌáí xao o, xao gha nxãasega qꞌãa, Khóèm dim Cóá ba nqõómkgꞌai koe qarian úúa hãa sa, khóèa nem gha gaan di chìbian qgóóa máá di i,” témé. Nxãaskam kò ẽe nqo̱ara kò hãa ba bìrí a máá: “Tẽe naka tsarim tcoà ba séè naka xꞌáé koe dìbi,” témé. 7Me tẽe a ba a xꞌáéa ba koe dìbi.
8Eẽ zi ko khóè ne di zi xgꞌae zi ncẽes gúù sa bóò, ka ne kò qꞌáòs ka tcãàè, a ne a Nqari ba dqo̱m̀, ncẽe kò ẽeta ii qarian khóèan máà ba.
Jeso ba ko Mataio ba tcii
(Mk 2:13-17; Lk 5:27-32)
9Eẽm ko Jeso ba gaa koe guu kam kò Mataio ta ko ma tciièm mari xgꞌae-xgꞌae-kgꞌao ba bóò, me marian ko séèa xgꞌae-xgꞌaeèm nquum koe ntcõóa-ntcõe. Me bìrí me a máá: “Xùri Te,” témé. Me tẽe a xùri Me.
10I kúrúse Me Jeso ba Mataiom xꞌáé koe síí hãa a ko tcꞌõó. Ka i ko káí mari xgꞌae-xgꞌae-kgꞌaoan hẽé naka chìbi-kgꞌaoan hẽéthẽé hàà, a hàà Jeso ba hẽé naka Gam di xu xgaa-xgaase-kgꞌao xu hẽéthẽé cgoa ntcõó. 11Eẽ xu ko Farasai xu ẽes gúù sa bóò ka xu kò Gam di xu xgaa-xgaase-kgꞌao xu tẽè a máá: “Dùús domka ba ko gaxao dim Xgaa-xgaa-kgꞌao ba mari xgꞌae-xgꞌae-kgꞌaoan hẽé naka chìbi-kgꞌaoan hẽéthẽé cgoa tcꞌõóa máá?” témé.
12Ncẽes gúù sam ko kóḿ kam kò Jeso ba máá: “Eẽ tsàa tama ne khóè nea naakan qaa tama, igaba ẽe ko tsàa ne ko qaa a. 13Ke xao qõò naka síí xgaa-xgaase, ncẽem kgꞌui ba ko dùú sa méé sa: ‘Thõò-xama-máákua ner ko khóè ne xgꞌaeku koe tcꞌẽe, dàòa-máákuan ka tamase,’ ta ko méé ba. Tchàno ne khóè ner gha hàà tcii kar hàà tama, igabar hààraa, hààr gha chìbi-kgꞌao ne tcii ka khama,” tam méé.
Jeso ba ko tcꞌõoan carasean ka tẽèè
(Mk 2:18-22; Lk 5:33-39)
14Nxãaska xu kò Johanem di xu xgaa-xgaase-kgꞌao xu síí cgae Me a síí tẽè Me a máá: “Dùús domka xae ko sixae hẽé naka Farasai xu hẽéthẽé xae káíse tcꞌõoan carase, igaba xu Tsari xu xgaa-xgaase-kgꞌao xu tcꞌõoan carase tama?” témé. 15Me Jeso ba xo̱a xu a máá: “Séè-kgꞌaom kò gam di ne cgꞌáè-kgꞌao ne cgoa hãa ne nea gha dùús domka kgꞌae? Igabam gha xꞌaè ba hàà, séè-kgꞌaom gha gane koe guu a séèa tcgꞌòóè ba, ne gha nxãaska tcꞌõoan carase.
16“Dìím ga ba cuiskaga qgáí cgꞌanà ba ka̱bam qgáím cgoa nqàba hãa tite, ẽes nqàba sa gha ẽem qgáím koe tòàra tcgꞌoa, si gha tòà sa càùse khama. 17Gataga i khóèan cuiskaga ka̱ba gõéan ncìí zi khòo dtcòbè zi gõéan di zi qꞌoo koe gõéan qgꞌoea hãa tite. A ncẽè gatà i kò ko hẽé ne zi gha khòo dtcòbè zi qgaìse, i gõéan ntcã̱a, zi dtcòbè zi tòàra qꞌaase. Igaba i ko ka̱ba gõéan ka̱ba zi khòo zi koe qgꞌoeè, i wèéan qãè qgáì koe tòóè,” tam méé. 
Xꞌóóas cóá sa hẽé naka tsàakos khóè sa hẽéthẽé e
(Mk 5:21-43; Lk 8:40-56)
18Eẽm qanega hãa a ko ncẽes gúù sa gane cgoa nxàe kam kò kúúga cꞌẽem tcꞌãà-cookgꞌai ba hàà, a hàà cookgꞌaia ba koe qám̀se, a máá: “Tiris cóá sa ncãa sencgaga xꞌóó. Ke hàà naka hàà Tsari tshàuan tòó cgae si, nakas kgꞌõè,” témé. 19Me Jeso ba tẽe a qõò cgoa me, xu Gam di xu xgaa-xgaase-kgꞌao xu xùri tsara a.
20Kas ko 12 kurian kò úúa hãa, a ko xòm̀ xꞌaèse nxoean hòòs khóè sa qãáa ba koe guu a hàà, a hàà Gam dim qgáím di xgáḿ-kgꞌaman qgóó. 21Gaas kas kò bìríse a máá: “Gam dim qgáí bar kò qgóó ne cúígar gha qãè,” témé.
22Me Jeso ba ka̱bise a bóò si, a máá: “Tòón tcáó, Tiri si cóá seè, sari dtcòm̀a nea qãèkagu sia ke,” témé. Si khóè sa gaa xꞌaèan ẽe kaga qãè.
23Eẽm ko Jeso ba tcꞌãà-cookgꞌaim dim nquum koe tcãà, a ko fulutu cii-kgꞌao xu hẽé naka tcẽé-tcẽe kò kos xgꞌae sa hẽéthẽé bóò, 24kam kò máá: “Qõò tu, cóá sa xꞌóó tama, igabagas kgꞌama xꞌóm̀a hãa ke,” témé. Igabaga ne kò kgꞌãè Me. 25Igaba ẽes kò xgꞌae sa tchàa koe tcgꞌòóèa xgꞌara kam kò qꞌoo koe tcãà, a ba a cóá sa tshàua sa koe séè, si tẽe. 26Ncẽe tchõà ne kò wèém xgꞌaekum ẽem koe qõò.
Jeso ba ko khóè tsara káà tcgáí tsara kúrú tsara qãè
27Eẽm Jeso ba ẽe koe guu a ko qõò ka tsara ko káà tcgáí tsara khóè tsara xùri Me, a qꞌau a ko máá: “Thõò-xama máá tsam m, Dafitem ka Tsgõose-coa Tseè,” témé.
28Eẽm ko nquum qꞌoo koe tcãà ka tsara ko gaa tsara káà tcgáí tsara khóè tsara hàà cgae Me, Me tẽè tsara a, a máá: “Dtcòm̀ tsao ko qaria ner úúa sa, ncẽe gúùa ner gha kúrú di i?” témé. Tsara xo̱a Me a máá: “Eè, Xꞌaigaè,” témé. 29Me nxãaska tcgáía tsara qgóó, a ba a máá: “Gatsao di dtcòm̀an khamaga méé i ma kúrúse,” témé. 30I gatsara di tcgáían xgobekgꞌamse. Me Jeso ba qarika dqàè tsara a, a máá: “Bóò méé tsao naka i táá cúí khóè ga ncẽes gúù sa qꞌãa guu!” témé. 31Igabaga tsara kò qõò, a síí Gam di tchõàn wèém xgꞌaekum ẽem koe xàà.
Jeso ba ko khóèm kgꞌui tama ba qãèkagu
32Eẽ tsara kòo qõò kam kò dxãwa tcꞌẽean ka tcãàèa a kgꞌui tamam khóè ba Jesom koe óágaè. 33Eẽ i ko gaa dxãwa tcꞌẽean xhàiaguè kam kò gaam khóèm ẽe kò kgꞌui tama ba kgꞌui. Zi kò xgꞌae zi area, a zi a máá: “Ncẽeta iis gúù sa qanega Iseraele koe kúrúse tama!” témé.
34Igaba xu kò Farasai xu máá: “Dxãwa tcꞌẽean dim tcꞌãà-cookgꞌaim cgoam ko dxãwa tcꞌẽean xhàiagu,” témé.
Tséé-kgꞌaoa nea cgꞌorò o
35Me kò Jeso ba wèé xu xꞌáé-dxoo xu koe hẽé naka xꞌáé-coa xu koe hẽéthẽé qõòa te, a ba a gane di còrè-nquuan koe xgaa-xgaa, a kò xꞌaian di qãè tchõàn khóè ne xgaa-xgaa, a ba a kò wèés tcìì sa hẽé naka wèés thõò sa hẽéthẽé tsoò. 36Eẽm ko xgꞌae zi bóò kam kò thõò-xama máá zi, ntcãa-ntcãaè ne kòo, a ne a kò káà hùi ne e khama, kòre-kgꞌao ba úú tama zi ghùu zi khama ma. 37Me nxãaska Gam di xu xgaa-xgaase-kgꞌao xu bìrí a máá: “Tcuùè gha gúùa ne káí i, igaba i tséé-kgꞌaoan cgꞌorò o. 38Ke xao tcuùs dim Xꞌaiga ba dtcàrà, nakam tséé-kgꞌaoan tsééa óá naka i hàà tcuù,” témé.
Jeso ba ko Gam di xu xgaa-xgaase-kgꞌao xu tsééa tcgꞌòó
(Mk 3:13-19; Lk 6:12-16)

1Me kò Jeso ba Gam di xu xgaa-xgaase-kgꞌao xu 12 xu Gaam koe tciia óá, a ba a dxãwa tcꞌẽean xhàiagu di qarian máà xu, naka wèé zi tcìì-kgꞌáḿ zi hẽé naka wèé zi thõò-kgꞌáḿ zi hẽéthẽé qãèkaguan di i.
2Ncẽea kò cgꞌõèan xꞌáè úú-kgꞌao [a] xu 12 xu di ga a. Tcꞌãà di ba kò Simonem ncẽe kò Petere ta ma tciiè me e, naka gam ka qõesem Anterea ba hẽé, naka Sebetem ka cóásem Jakobo ba hẽé, naka gam ka qõesem Johane ba hẽé, 3Filipi ba hẽé naka Baretolomaio ba hẽé, Tomase ba hẽé naka Mataiom mari xgꞌae-xgꞌae-kgꞌao ba hẽé, Alefaiom ka cóásem Jakobo ba hẽé naka Tadaio ba hẽé, 4Simonem ncẽe kò tòókuan xꞌãà máá ba hẽé naka Jutasem Isekariote ba hẽéthẽé e, ncẽe kò khóè ne tshàu qꞌoo koe tcãà Me ba.
	[a] 10:2 xꞌáè úú-kgꞌao - Gerika sa ko “apostolo” témé.

12 xu xꞌáè úú-kgꞌao di tsééa ne
(Mk 6:7-13; Lk 9:1-6)
5Nxãa xu 12 xum kò Jeso ba ncẽe xꞌáè-kgꞌáḿan cgoa tsééa tcgꞌòó, a máá: “Táá tãá zi qhàò zi di qgáìan koe síí guu, naka táá xꞌáé-dxooan Samaria ne di ka cꞌẽean koe ga tcãà guu. 6Igaba méé xao Iseraele di ne khóè ne koe qõò, ncẽe aagusea ghùuan khama ii ne. 7Naka xaoa ẽe xao xóé a ko qõò ka, ncẽe kgꞌuian xgaa-xgaa naka máá: ‘Nqarikgꞌai di xꞌaia nea cúù u!’ témé. 8Eẽ ko tsàa ne kgꞌõèkagu, ẽe xꞌóóa ne ghùi, gane ẽe lepero dis tcììs di ne qꞌano-qꞌano, dxãwa tcꞌẽean xhàiagu. Surutakaguè tamase xao máàèa hãa, ke xao kgꞌama cꞌẽe ne surutakagu tamase thẽé máà. 9Táá xao cꞌẽe mari xꞌõà ga qòè guu. 10Gaxao dis qõòs koe méé xao táá dtcòbèan ga, kana cám̀ tsara qgáí tsara igaba, kana nxàboan ga igaba, kana dqàbian ga igaba séè guu. Tséé-kgꞌao ba gam di tcꞌõoan ka kgꞌanoèa hãa ke.
11“Wèém xꞌáé-dxoo ba kana xꞌáém ẽe xao ko tcãàm koe méé xao khóèan kgꞌano-kgꞌanosa qaa, naka gaan di xꞌáéan koe hãa naka nxãakgꞌaiga síí gaa koe tcgꞌoa. 12Eẽ xao kòo xꞌáém koe tcãà ne méé xao tsgám̀kagu me. 13A ncẽè xꞌáém kò kgꞌano-kgꞌanosa ba ii, ne méé i gaxao di tòókuan gaam koe hãa, igaba ncẽè gatàm kò ii tama ne méé i gaxao di tòókuan ka̱bise cgae xao o. 14A ncẽè cꞌẽe khóè ga kò qãèse hààkagu xao o tama, kana gaxao di kgꞌuian komsana tama, ne méé xao gaam xꞌáém koe kana xꞌáé-dxoom koe tcgꞌoa naka xaoa nqàrèa xao di tsharàn qãè-qãe. 15Tseeguan kagar ko bìrí xao o a ko máá: xgàrakuan dim cáḿ kam gha gam xꞌáé-dxoo ba Sodoma hẽé naka Gomora hẽéthẽé ka kaisa xgàrakuan hòò.
Xgàrakuan hààko kúrúse e
(Mk 13:9-13; Lk 21:12-17)
16“Bóò, Tíí ra ko ghùu zi khama ma ncuutshaan xgꞌaeku koe tsééa úú xao o. Gaa domka méé xao nxãaska tcꞌẽega ii cgꞌaoan khama ma, naka xaoa tcíbí zi khama ma tcꞌaua hãa. 17Igabaga méé xao khóè ne koe kòrese, qáé xao o ne gha a qhàìs cookgꞌai koe úú xao o, a gha gane di còrè-nquuan koe xgꞌáḿ xao o ke. 18Xao gha Tíí domka cꞌẽe xu tcꞌãà-cookgꞌai xu koe hẽé naka xꞌaiga xu koe hẽéthẽé tcéèa úúè, a gha gaxu cookgꞌai koe hẽé naka tãá zi qhàò zi di ne cookgꞌai koe hẽéthẽé Tíí ka nxàea tseegukagu. 19Igaba ẽe ne kò ko gaxu tshàu qꞌoo koe tcãà xao o ne méé xao táá káíse tcꞌẽe-tcꞌẽese guu, dùú sa xao gha kgꞌui sa, kana nta xao gha ma nxàe si sa, ẽe xao gha kgꞌui sa xao gha ẽem xꞌaèm ka máàè ke. 20Gaxao tama xao gha ko kgꞌui khama, igaba gaxao ka Xõòm dim Tcꞌẽe Me e gha ii, ẽe gha ko gaxao koe kgꞌui ba.
21“Khóè ba gha qõese ba xꞌoos koe tcãà, me xõò ba gam dim cóám ka gataga hẽé, i gha cóán gaan di xõòan ntcoe, a gha cgꞌõo o. 22Xao gha Tiri cgꞌõèan domka wèé khóèan ka hòreè. Igaba gaam ẽe gha qarika téé a chõò-qꞌoos koe síí ba gha kgoaraè. 23Eẽ cꞌẽem xꞌáém koe xao kò ko xgàraè ne méé xao cꞌẽem za bèea síí. Tseegua ner ko bìrí xao o a ko máá: Xꞌáé-dxoo xu Iseraele di xu koe qõoatean cgoa xao xgꞌara tite, Me gha nxãakgꞌaiga síí Khóèm dim Cóá ba hàà.
24“Xgaa-xgaase-kgꞌao ba gam dim xgaa-xgaa-kgꞌaom ka tcꞌamaka hãa tama, kana qãà ba gam ka qꞌõòsem ka tcꞌamaka hãa tama. 25Tcꞌãòa i hãa, xgaa-xgaase-kgꞌaom ga gaam dim xgaa-xgaa-kgꞌaom khama ii sa, me qãà ba gaam ka qꞌõòsem khama ii. Xꞌáém dim tcúúm kò ko Belesebule ta ma tciiè ne, ne gha gaam xꞌáém di ne nxãaska ntama cgꞌãèse tciiè!
Dìí ba qꞌáò sa
(Lk 12:2-7)
26“Ke táá qꞌáò ne guu. Wèés gúùs ẽe chóm̀sea hãa sa gha xgòre-kgꞌaiè, si gha wèés tchõàs chóm̀sea sa nxàese ke. 27Eẽr ko ntcùúan qꞌoo koe bìrí xao o gúùan méé xao xꞌáàn qꞌoo koe nxàe. Naka ẽe xao kóḿ si ko cꞌam̀a hãase nxàeè sa méé xao nquuan tco̱be koe kgoarasea hãase nxàe. 28Táá méé xao khóè ne ẽe ko tcꞌáró ba cgꞌõo, igaba tcꞌẽe ba ne gha cgꞌõo di qarian úú tama ne qꞌáò guu. Igaba méé xao Nqarim ẽe tcꞌáró ba hẽé naka tcꞌẽe ba hẽéthẽé gha chõò tamas cꞌees dxãwam dis koe kaàkagu di qarian úúa hãa ba qꞌáò. 29A nxã̱e tsa̱rá sara gáé cúím mari-coam cgoa xꞌámáè tama? Igabas cúís ga sa gatu ka Xõòm tcꞌẽe tamase, góḿan koe tcheèa hãa tite. 30I gataga wèé cꞌõòan tcúúa tu di ga nxáráèa. 31Ke táá qꞌáò guu. Káí zi nxã̱e tsa̱rá zi ka tu kaisase cgáé tu u ke.
Nxàese sa hẽé naka xo̱ase sa hẽéthẽé e
(Lk 12:2-7)
32“Khama wèém khóèm ẽe ko khóè ne cookgꞌai koe Tíí ka nxàese bar gha Tíí igaba Tirim Xõòm nqarikgꞌai koe hãam cookgꞌai koe nxàea tcgꞌòó. 33Igaba dìím wèém ẽe ko khóè ne cookgꞌai koe xo̱ase Te bar gha Tíí igaba Tirim Xõòm nqarikgꞌai koe hãam cookgꞌai koe xo̱aseè.
Tòókus tamase igaba ntcàu ba
(Lk 12:51-53; 14:26-27)
34“Táá tcꞌẽea máá, nqõómkgꞌai koer ko hàà tòókuan óá, ta tcꞌẽea guu. Hààr tòókuan óá tama, igaba ntcàu me e. 35Hààra Raa,
hààr gha khóè ba ka̱bi ka,
me gam ka xõòm cgoa táá kóḿku,
si cóá sa gas ka xõòs cgoa táá kóḿku,
si cꞌuìse-coa sa cꞌuìses cgoa táá kóḿku ka.
36I gha khóèm di cgꞌõo-kgꞌaoan
gam dim xꞌáém di ne khóè ne ii.
37“Wèém ẽe xõò ba kana xõò sa kaisase Tíí ka ncàm̀a ba kgꞌano Te tama. Me wèém ẽe gam dim cóá ba kana cóá sa kaisase Tíí ka ncàm̀a ba kgꞌano Te tama. 38Me dìím wèém ẽe gam dim xgàu ba séè naka xùri Te tama ba kgꞌano Te tama. 39Dìím wèém ẽe ko gam dis kgꞌõè sa qarika qaa ba gha aaguse cgaeè si, me gha dìím wèém ẽe ko Tíí domka gam dis kgꞌõès ka aaguse cgaeè ba gha hòò si.

Suruta ne
(Mk 9:41)
40“Wèém ẽe ko qãèse hààkagu xao o ba ko Tíí ga Ra qãèse hààkagu, Me ko dìím wèém ẽe ko qãèse hààkagu Te ba qãèse hààkagu ẽe tsééa óága Tea ba. 41Dìím wèém ẽe ko porofiti ba qãèse hààkagu, porofiti me e domka ba gha porofitian ko máàè surutan hòò. Me gha dìím wèém ẽe ko tchànom khóè ba qãèse hààkagu, tchànom khóè me e domka ba tchànom khóèm ko máàè surutan hòò. 42Tseeguan kagar ko gataga bìrí xao o a ko máá: Dìím wèém ẽe ko qgàisa tshàan dis kubis igaba ncẽe ne cgꞌáré ne ka cꞌẽe ba máà, Tirim xgaa-xgaase-kgꞌao me e domka ba gha tseeguan kaga gam di surutan hòò.”
Jeso ba hẽé naka Johanem tcguù-tcguu-kgꞌao ba hẽéthẽé e
(Lk 7:18-35)

1Eẽm ko Jeso ba Gam di xu xgaa-xgaase-kgꞌao xu 12 xu xꞌáèa xgꞌara, kam kò ẽe koe guu a qõò, síím gha Galilea di xu xꞌáé xu koe khóè ne xgaa-xgaa, a Nqarim di kgꞌuian bìrí ne ka.
2Me Johane qáé-nquus koe hànase Krestem ko kúrú zi tséé zi ka kóḿ, a ba a kgꞌuian gam di tsara xgaa-xgaase-kgꞌao tsara cgoa tsééa úú, 3síí méé tsara tẽè Me naka máá: “A Tsáá ga Tsia ncẽe ga ko koma hàà Tsi kana méé xae cꞌẽem khóè ba nqòò?” témé.
4Me kò Jeso ba xo̱a tsara, a máá: “Qõò naka síí Johane ba bìrí ẽe tsao ko kóḿ a ko bóò sa: 5Ncẽe káà tcgáí ne ko bóò, ne ko ẽe kò qõò tama ne qõò, ne kò lepero dis tcììs di ne qãèkaguè, ne ko ẽe kóḿ tama ne kóḿ, ne ẽe kò xꞌóóa hãa ne ghùiè, ne ko ẽe dxàua hãa ne qãè tchõàn xgaa-xgaaè. 6Tsꞌee-tsꞌeekgꞌaièa baa khóèm ẽe gam di dtcòm̀an Tíí koe tcgàba tite ba ncẽe khóèm ko kuri ma nxõ̱ás koe ma tcgàba a cgꞌáé khama,” tam méé.
7Eẽ tsara ko qõò kam kò Jeso ba tshoa-tshoa a xgꞌae zi cgoa kgꞌui Johanem ka a máá: “Tchàa-xgóós koe tu kò ko qõò ka tu kò síí dùú sa bóò? Tcꞌãán ka ko ntcãa-ntcãaèm tcꞌáà baa kò ii? Eẽ-ẽe. 8Nxãas tamas kò ii ne tu kò ko síí dùú sa bóò? Khóèm xaam qgáí ba ha̱na baa? Eẽ-ẽe, khóè ne ẽe xaa qgáían ko hã̱a nea xꞌaigan di nquuan koe hãa. 9Kháé dùú sa tu kò nxãaska síí ko bóò? A porofiti baa? Eè, bìrí tu ur ko, porofitim ka tcꞌamaka hãa me e. 10Ncẽe ba gaam ka i góáèa hãam ga me e, a ko máá:
‘Bóò, Tirim tchõà xàà-kgꞌao bar gha
Tsáá cookgꞌai koe tsééa úú,
ncẽe gha síí Tsarim dàò ba
kgꞌónòa máá Tsi ba,’
ta mééèa ba. 11Tseegukar ko bìrí tu u, a ko máá: Eẽ khóè zi ka ábàèa hãa xu ka xꞌáísea hãa ba káà me e, Johanem tcguù-tcguu-kgꞌaom kam kaia hãa sa. Igaba gam ẽe nqarikgꞌai di xꞌaian koe cgꞌáré ii ba gam ka kaia hãam ga me e. 12Johanem tcguù-tcguu-kgꞌaom di cáḿan koe guu a ncẽem xꞌaèm koe hààs koe i kò nqarikgꞌai di xꞌaian qarian cgoa qgóókua, ne ko qaris di ne khóè ne qarian cgoa séè e. 13Porofiti xu wèé xu hẽé naka Moshem di xꞌáèan hẽéthẽéa kò ko porofita khama, me síí nxãakgꞌaiga Johane hàà. 14A ncẽes gúù sa tu kò dtcòm̀ kgꞌoana ne, gam Johane ba Elijam ga me e, ncẽe Nqarim kò nqòòkagu tua ba hààm gha sa. 15Eẽ tceean úúa hãa ba méém kóḿ.
16“Igaba Ra gha kháé ncẽem xꞌaèm dis qhàò sa dùús cgoa nxárá xgꞌae? Kgꞌamaga i cgꞌáré cóán khama ii, ncẽe gúùan ko xꞌámáguè qgáì koe hãa a ko tciiku u, a ko máá:
17‘Fulutuan ta kò ciia máá tu u,
tu kò táá ntcãà,
ta kò gataga xꞌooan di ciian nxáè,
tu kò táá kgꞌae,’
témé. 18Johanem ko hàà kam kò tcꞌõó tama kana kgꞌáà tama, ne kò máá: ‘Dxãwa tcꞌẽea nem úúa,’ témé khama. 19Igabam kò Khóèm dim Cóá ba hàà, a ko tcꞌõó a ba a ko kgꞌáà, ne kò máá: ‘Bóò, tcꞌõó-kgꞌaom ncẽe ba, a kgꞌáà-kgꞌaom gõéan di ba, mari xgꞌae-xgꞌae-kgꞌaoan hẽé naka chìbi-kgꞌaoan hẽéthẽé dim tcárà ba,’ ta méé. Igaba i ko qꞌãan di tcꞌẽean gaan di kúrúse-kgꞌáḿan ka tchàno o sa xꞌáíse.”
Xꞌáé-dxoo xu gaxu di chìbian koe tcóóse tama xu
(Lk 10:13-15)
20Me Jeso ba nxãaska tshoa-tshoa a ba a xꞌáé-dxoo xu, ncẽe káí-kgꞌaise zi Gam di zi xꞌáí zi are-aresa zi gaxu koe kúrúsea xu dqàè, táá xu kò gaxu di chìbian koe tcóóse khama, a ba a máá: 21“Haò, cgꞌãè i gha ii tsáá ka Korasineè! Cgꞌãè i gha ii tsáá ka Betesaidaè! Are-aresa zi xꞌáí zi ncẽe ko gatsao koe kúrúsea zi kò Ture hẽé naka Sitone hẽéthẽé koe kúrúsea hãa ne ne ga kò ncìíse gane di chìbian koe tcóósea, a saka di qgáían hã̱a, a tháúan tcgáùsea. 22Igabar ko bìrí tsao o a ko máá: ‘Xgàrakuan dim cáḿ ka tsara gha Turea tsara Sitonea tsara subu xgàrakuan hòò gatsao dian ka,’ témé. 23A ncẽe tsáá ka, Kaperenaume tseè! Ncẽè xꞌáí zi are-aresa zi tsáá koe kúrúsea zi kò Sodomam koe kúrúsea nem ga ko ncẽeska qanega hàna. Gaa domka tsi gha kaisase nqãaka xòóè, xꞌóóa ne khóè ne dim qgáìm koe, nqarikgꞌai koe tsi gha ghùi a úúè, ta tsi tcꞌẽea igaba. 24Igabar kò bìrí tsi a ko máá: Xgàrakuan dim cáḿ kam gha Sodoma ba subu xgàrakuan hòò tsarian ka, témé,” tam Jeso ba méé.
Tíí koe tu hàà naka sãa
(Lk 10:21-22)
25Eẽm xꞌaèm kam kò Jeso ba nxàe a máá: “Dqo̱m̀ Tsir ko, Aboè, Xꞌaiga Tsi, nqarikgꞌai hẽé naka nqõómkgꞌai hẽéthẽé di Tsi, ncẽe zi gúù zi Tsi kò tcꞌẽega ne hẽé naka xgaa-xgaasea hãa ne hẽéthẽé chóm̀-kgꞌaia hãa, a Tsi a kò ẽe cgꞌáré ne xgaa-xgaase tama ne [b] xꞌáí zia hãa khama. 26Eè, Aboè, ncẽea Tsi kò ma ncàm̀a hãa ga a khama.
27“Wèé zi gúù zi Ra Tirim Abom ka máàèa, i cúí khóè ga Cóá ba cꞌúùa, Xõòm oose, i cúí khóè ga Xõò ba cꞌúùa hãa, Cóásem oose, naka wèém ẽe Cóám ka nxárá tcgꞌòóèa ba hẽéthẽé e, gaam koem gha Cóá ba Xõò ba xꞌáí ka ba.
28“Hàà tu Tíí koe gatu wèé tu ẽe xhõea a ko tààè tu, sãakagu tu ur gha ke. 29Séè tu Tiris joko sa naka gatu ka xgàm, naka tua Tíí koe xgaa-xgaase. Tíí Ra kgàea hãa a ko cgꞌáré-cgꞌarese, a Ra a tcáóa Te koe tcꞌaua, tu gha nxãaska sãa-qꞌooan hòò gatu di i. 30Tiris joko sa xhóà-xhóà si i, si xgàms Tiri sa subu si i khama.”
	[b] 11:25 ẽe cgꞌáré ne xgaa-xgaase tama ne - Gerika sa ko máá: “cgꞌáré ne cóá ne,” témé.

Jeso ba Sabata dim Xꞌaiga Me e
(Mk 2:23-28; Lk 6:1-5)

1Eẽm xꞌaèm kam kò Jeso ba maberean dim xháràm qꞌoo koe ko Sabata dim cáḿ ka qõò. Gam di xu xgaa-xgaase-kgꞌao xu kò xàbà hãa ka xu kò nxãaska tshoa-tshoa a maberean tcꞌáró khõá a tcꞌõó. 2Igaba ẽe xu ko Farasai xu ẽe sa bóò, ka xu kò bìrí Me a máá: “Bóò! Tsari xu xgaa-xgaase-kgꞌao xu ko Sabata dim cáḿ ka xꞌáèan koe kgoara mááè tama sa kúrú,” témé.
3Igabam kò Jeso ba bìrí xu a máá: “Qanega xao gáé nxárá ta ga hãa Dafitem xgꞌao kúrú sa, gabá hẽé naka gam ka cꞌẽea xu hẽéthẽé kò xàbà hãa ka? 4Nqarim dim nquum koem kò ma tcãà, a ba a gam ka cꞌẽea xu cgoa tsꞌee-tsꞌeekgꞌaièa péréan tcꞌõó, ncẽe peresiti xu ka cúí ko tcꞌõóè e, gabá hẽé naka ẽem kò hãa cgoa xu hẽéthẽé kò tcꞌõóan gaan di kgoara mááè tama a. 5Kana xaoa qanega Moshem di xꞌáèan koe nxárá ta ga hãa, Sabata dim cáḿ ka xu kò peresiti xu tempelem qꞌoo koe Sabata dim cáḿ ba táá tcom, igaba xu kò táá chìbi-chibiè sa. 6Bìrí xao or ko a ko máá: Cꞌẽes gúùs tempelem ka kaia sa ncẽe koe hàna, témé. 7Nqarim di kgꞌuia ne ko máá: ‘Thõò-xama-máákua ner ko qaa, dàòa-máákuan ka tamase,’ témé. Ncẽè tseegukaga xao kò qꞌana ncẽes gúùs ko nxàe sa ne xao ga kò khóè ne ncẽe chìbi úú tama ne, chìbi-chibi naka xgàra tama. 8Khóèm dim Cóá ba Sabata dim cáḿ dim Xꞌaiga Me e khama,” tam méé.
Khóèm nqo̱ara xꞌõà hãa ba
(Mk 3:1-6; Lk 6:6-11)
9Eẽm qgáìm koem kò guu a gane dim còrè-nquum koe síí tcãà. 10Gaa xꞌaè kagam kò nqo̱ara tshàua hãam khóè ba gaa koe hàna. Cꞌẽe xu khóè xu kò hàna a xu a ko dàòan qaa, Jeso ba xu gha chìbi-chibi di i, khama xu kò tẽè Me, a máá: “A xꞌáèan koe i kgoaraèa Sabata dim cáḿ ka khóèan qãèkagua ne?” ta méé.
11Me bìrí xu a máá: “Kháé ncẽè gaxao ka cꞌẽem kò cúís ghùu sa úúa, si Sabata dim cáḿ ka ha̱ém qꞌoo koe cgꞌáéa tcãà ne, a cuiskaga baa qgóó si naka tcgꞌòó sia hãa tite? 12Nta noose ba khóè ba ghùuan koe cgáé baa! Gaa domka i xꞌáèan koe kgoaraèa Sabata dim cáḿ ka qãèan kúrúa ne,” tam méé.
13A ba a nxãaska gaam khóè ba bìrí a máá: “Tchoanà tshàua tsi,” témé. Me khóè ba tchoanà a, i tshàua ba ka̱bise a qãèa xgꞌara a cꞌẽean khamaga ii. 14Igaba xu kò Farasai xu tcgꞌoa, a xu a kàan qaa, ntama xu gha ma Jeso ba cgꞌõo di i.
Nqarim nxárá tcgꞌòóa mááseam Qãà ba
15Eẽm ko Jeso ba bóòa qꞌãa kàa nem ko kúrúa mááè sa kagam kò ẽem hànam qgáì ba tcgꞌoara guu. Zi káí zi xgꞌae zi xùri Me, Me wèéa ne kgꞌõèkagu. 16A ba a qꞌãa-qꞌãa ne, táá ne gha cꞌẽe ne bìrí, dìí Me e sa ka. 17Ncẽes gúù sam kò kúrú, porofitim Isaiam kò kgꞌuia gúùan gha nxãasega hàà tseegukaguè ka, ncẽem kòo máá:
18“Bóò, Ncẽea tirim Qãàm ga Me e,
nxárár tcgꞌòóa hãa ba,
ncẽer ncàm̀a ba,
ncẽe Gam kar ko qãè-tcao ba.
Tirim Tcꞌẽe bar gha Gam koe tòó,
Me gha tchànoan ka nqõóm di zi qhàò zi bìrí.
19Khóèan cgoam mẽékua hãa tite
kana qꞌaua hãa tite,
i cúí khóè ga dòm̀a ba
dàòan qꞌoo koe kóḿa hãa tite.
20Na̱iseam tcꞌáà bam khõá tite,
a ba a xꞌóó kgꞌoanam lampi dqùi ba tsꞌíría hãa tite,
a ba a gha tchànoan tcgꞌòó tcúúkagu.
21Gam dim cgꞌõèm koe
zi gha nqõóm di zi qhàò zi
gazi di nqòòan tòó,”
témé ka.
Jeso ba ko Belesebulem ka xgaa-xgaa
(Mk 3:20-30; Lk 11:14-23)
22Nxãaska ne kò khóè ne dxãwa tcꞌẽean ka tcãàèam khóè ba Gam koe óá, ncẽe kò bóò tama a kgꞌui tama ba, Me kò Jeso ba qãèkagu me, me kgꞌui a bóò. 23Zi kò wèé zi xgꞌae zi area, a zi a máá: “A ncẽe ba Dafitem ka Tsgõose-coam gabàa?” témé.
24Igaba ẽe xu ko Farasai xu ncẽes gúù sa kóḿ ka xu kò máá: “Ncẽem khóè ba ko Belesebulem ncẽe dxãwa tcꞌẽean dim tcꞌãà-cookgꞌaim di qarian cgoa cúí ga dxãwa tcꞌẽean xhàiagu!” témé.
25Igabam kò Jeso ba gaxu di tcꞌẽean qꞌana khamam kò bìrí xu a máá: “Wèés xꞌais ẽe qꞌaara hãa sa gha kaà, i gha xꞌáé-dxooan kana nquuan ẽe qꞌaa-qꞌaasea hãa a, táá gaicara hãa. 26A ncẽè satanam kò satana ba xhàiagu, nem gaam igaba qꞌaara. Ntama i gha kháé nxãaska gam di xꞌaian hãa? 27A ncẽè tíí kòo Belesebulem di qarian cgoa dxãwa tcꞌẽean xhàiagu, ne ia ko gaxao di khóèan dìím cgoa xhàiagu u? Gaa domkaga ne gha gaxao di ne khóè ne chìbi-chibi xao o a ẽe xao ko kgꞌui sa tseegu tama sa xꞌáí xao o. 28Igaba ncẽè Tíí kò ko dxãwa tcꞌẽean Nqarim dim Tcꞌẽem cgoa xhàiagu, nes ko nxãa sa Nqarim di xꞌaia ne gatu koe hààraa sa xꞌáí.
29“Ka ba gha khóè ba ntama ma qarim khóèm dim nquum koe tcãà, a gam di zi gúù zi tsꞌãà, kgꞌaia méém ẽem khóèm qari ba qáéa ntcòo. Nxãaska cúígam gha nquua ba qꞌoo koe tcãà a gam di zi gúù zi tsꞌãà.
30“Gaam ẽem Tíí cgoa hãa tama ba qꞌaumana Tea, me gaam ẽem Tíí cgoa xgꞌae-xgꞌae tama ba ko tsa̱i-tsa̱i. 31Khama Ra ko bìrí tu u a ko máá: Khóè ne gha wèés chìbi sa hẽé naka wèés cgꞌãès gúùs Nqarim ka ne ko kgꞌuis ka hẽéthẽé qgóóa mááè, igaba ne cuiskaga cgꞌãès gúùs Tcꞌẽem ka ne ko kgꞌuis ka qgóóa mááè tite. 32Me wèém khóèm ẽe ko Khóèm dim Cóám ka cgꞌãèse kgꞌui ba gha qgóóa mááè, igaba wèém khóèm ẽe gha Tcom-tcomsam Tcꞌẽem ka cgꞌãèse kgꞌui ba qgóóa mááè tite, ncẽem xꞌaèm koe igaba kana hààkom xꞌaèm koe ga igaba,” tam méé.
Hìi sa hẽé naka tcꞌáróa sa hẽéthẽé e
(Lk 6:43-45)
33“Qãès hìi sa tsi kò úúa ne tsi gha qãè tcꞌáróan hòò, a tshúùs hìi sa úúa ne gha tshúù tcꞌáróan hòò. Hìi sa ko gas di tcꞌáróan ka xám̀a qꞌãaè khama. 34Cgꞌaoan di tu cóá tuè, ncẽè cgꞌãè cau tu kò ii ne tu gha ntama qãè zi gúù zi nxàe? Dùús wèés ẽe tcáós koe cgꞌoèa hãa sas ko kgꞌáḿ sa nxàea tcgꞌòó ka. 35Qãèm khóè ba ko gam di qãèan koe guu a qãè zi gúù zi tcgꞌòó, me ko cgꞌãè caum khóè ba gam di cgꞌãè cauan koe guu a cgꞌãè zi gúù zi tcgꞌòó.
36“Igabar ko bìrí tu u a ko máá: Xgàrakuan dim cáḿ ka ne gha khóè ne cgꞌãèm kgꞌuim wèém ẽe ne kò kgꞌuia hãam ka xo̱ara mááse. 37Tsari kgꞌuian ka tsi gha tchàno iise bóòè, a tsi a gha tsari kgꞌuian ka chìbi-chibi a xgàraè khama,” tam méé.
Jonam dis xꞌáí sa
(Mk 8:11-12; Lk 11:29-32)
38Xu kò nxãaska cꞌẽe xu xꞌáè xgaa-xgaa-kgꞌao xu hẽé naka Farasai xu hẽéthẽé xu bìrí Me a máá: “Xgaa-xgaa-kgꞌao Tseè, are-aresas xꞌáí sa xae Tsáá koe bóò kgꞌoana,” témé. 39Igabam kò xo̱a xu a máá: “Qhàòs ncẽe cgꞌãè cau a cgꞌárà di sa ko are-aresas xꞌáí sa qaa. Igabas cúís xꞌáís ga sa xꞌáíèa hãa tite, porofitim Jonam dis xꞌáís cúís oose. 40Eẽm xgꞌao ma Jona ma nqoana cáḿan hẽé naka nqoana ntcùúan hẽéthẽé kaiam xꞌaùm ncãà qꞌoo koe hãa khamagam gha gataga Khóèm dim Cóá ba nqoana cáḿan hẽé naka nqoana ntcùúan hẽéthẽé nqõóm ka nqãaka hãa. 41Xgàrakuan dim cáḿ ka xu gha khóè xu Ninefe di xu tẽe a téé, a gha ncẽes qhàò sa chìbi-chibi. Jonam di xgaa-xgaan koe xu kò guu a gaxu di chìbian koe tcóóse khama. Me ncẽeska Jonam ka kaia ba ncẽe koe hàna. 42Xꞌaigas Sheba di sa gha xgàrakuan dim cáḿ ka tẽe a téé, a ncẽes qhàò sa chìbi-chibi, nqõóm chõò-qꞌoo koes kò guu a ko hàà Solomonem di tcꞌẽegan komsana khama. Igaba bóò, Solomonem ka kaia ba ncẽeska ncẽe koe hàna.
Dxãwa tcꞌẽean di ka̱bisean ka
(Lk 11:24-26)
43“Eẽ i ko dxãwa tcꞌẽean khóèm koe tcgꞌoa, ne i ko cꞌóòa qgáìan koe qõò, a síí sãa i gha qgáìan qaa, a ncẽè hòò o tama i kò hãa ne 44i ko nxãaska bìríse a máá: ‘Tirim nquum ẽer guua hãam koer gha ka̱bise,’ témé, a ẽe i kò hàà nquu ba bóò me káà gúù ii, a xgàia qꞌano-qꞌanoèa, a qãèse kgꞌónòèa, 45ne i ko nxãaska qõò a síí 7 tcꞌẽean séè ncẽe gaan nqáéase cgꞌãè tcꞌẽe e a hàà cgoa, i hàà tcãà a ia a gaa koe xꞌãè. Si ẽem khóèm dis téé-qꞌoo sa hàà kaisase cgꞌãè kgꞌaiaka dis ka. Ncẽeta ga i gha qhàòs ncẽe cgꞌãè caus ka ii,” tam méé.
Jesom ka xõò sa hẽé naka Gam ka qõese ga xu hẽéthẽé e
(Mk 3:31-35; Lk 8:19-21)
46Eẽm Jeso ba qanega hãa a ko xgꞌaes cgoa kgꞌui, ka ne kò xõò sa hẽé naka qõese ga xu hẽéthẽé ne tchàa za hàà téé, a ko dtcàrà kgꞌui cgoa Me ne gha sa. 47[Cꞌẽem khóè ba kò bìrí Me a máá: “Bóò, saò sa hẽé naka Tsáá qõe ga xu hẽéthẽéa tchàa za tẽe, a ko dtcàrà kgꞌui cgoa Tsi ne gha sa,” témé.] 48Igabam kò xo̱a me a máá: “Dìí sa tiris xõò sa, i dìín Tíí qõea?” témé. 49A ba a Gam di ne xgaa-xgaase-kgꞌao ne nxáá a máá: “Bóò, ncẽea Tiris xõòs ga si i, a Tíí qõe ga ne ne e. 50Wèém khóèm ẽe ko Tirim Xõòm nqarikgꞌai koe hànam ko tcꞌẽe sa kúrú ba Tíí qõem ga me e, a Tíí qões ga si i, a gataga Tiris xõòs ga si i khama,” témé.
Xhárà-kgꞌaom dis sere-sere sa
(Mk 4:1-9; Lk 8:4-8)

1Eẽm cáḿ kagam kò Jeso ba nquum qꞌoo koe tcgꞌoa, a ba a síí tshàam-kgꞌáḿ koe ntcõó. 2Káí ne khóè ne kò hàà cgae Me, khamam nxãaska dxòrom qꞌoo koe tcãà a gaa koe ntcõó, si wèés xgꞌae sa tshàam-kgꞌáḿ koe téé. 3Kam ko káí zi gúù zi sere-sere zi cgoa bìrí ne a máá:
“Bóò, cꞌẽe xꞌaè kam kò xhárà-kgꞌao ba qõò a síí xhárà.
4A ẽem kò xhárà ka i kò cꞌẽe cgùrian dàòm qàe koe tcheè, zi tsa̱rá zi hàà tcꞌõó o.
5I cꞌẽe cgùrian nxõ̱á-kgꞌai di qgáìan koe tcheè, ncẽe káí góḿan kò káà a koe. I kò kúúga qháése tso̱m, góḿa ne kò kaisa tama khama. 6Igaba ẽes ko cáḿ sa qaò ka i kò gaa tso̱man dào. A i a kò to̱be ga i kò úú tama khama nqa̱i.
7I cꞌẽe cgùrian dxàman hàna qgáì koe tcheè, i dxàman kai, a chúú-chuu u.
8I cꞌẽe cgùrian qãè góḿan koe tcheè, a i a tcꞌõoan kúrú, i cꞌẽean 100 qꞌoro kúrúse, i cꞌẽean 60 qꞌoro kúrúse, i cꞌẽean 30 qꞌoro kúrúse.
9“Eẽ tceean úúa hãa ba méém kóḿ,” tam Jeso ba méé.
Jesom ko dùús domka sere-sere zi ka kgꞌui sa
(Mk 4:10-12; Lk 8:9-10)
10Xu kò nxãaska xgaa-xgaase-kgꞌao xu hàà, a tẽè Me a máá: “Dùús domka Tsi ko sere-sere zi cgoa kgꞌui cgoa ne?” témé.
11Me xo̱a xu a máá: “Gaxaoa máàèa, chóm̀sea zi kàa zi nqarikgꞌai di xꞌaian di zi xao gha qꞌãa sa, igaba ne gane máàè e tama. 12Wèém khóèm ẽe úúa hãa ba gha káían máàè, a ba a gha kaian úú khama. Igaba wèém ẽe gúù úú tama ba, ẽem úúa hãa gúù-coan gam gha séè cgaeè. 13Gaa gúù domkagar ko sere-sere zi cgoa kgꞌui cgoa ne,
bóòan kaga ne bóò tama,
a ne a kóḿan kaga kóḿ tama,
a kóḿa qꞌãa ga hẽé tama khama.
14“Gatà iis gúùs ka i kò Isaiam di porofitan gane koe tseegukaguè, ncẽem kò Nqari ba máá:
‘Kóḿ tu gha, igaba tu kóḿa qꞌãa tite,
a tu a gha bóò, igaba tu bóòa qꞌãa tite.
15Ncẽe ne khóè ne di tcáóa nea cꞌóòa hãa,
i ko gane di tceean tshúù-xamse kóḿ,
ne tcgáía ne tcẽekgꞌama khama,
nxãasega ne gha táá tcgáía ne cgoa bóò,
a táá tceea ne cgoa kóḿ,
a táá tcáóa ne cgoa kóḿa qꞌãa,
a ne a táá Tíí koe ka̱bise,
Ra qãèkagu ne ka,’
ta ko méé e. 16Igaba i gaxao di tcgáían tsꞌee-tsꞌeekgꞌaièa, bóò i ko khama, naka tceea xao ga hẽéthẽéa tsꞌee-tsꞌeekgꞌaièa, kóḿ i ko khama. 17Tseegukar ko bìrí xao o a ko máá: Káí porofitian hẽé naka tchàno khóèan hẽéthẽéa kò bóò kgꞌoana, ẽe xao ko gaxao bóò sa, igaba i kò táá bóò si, a kò kóḿ kgꞌoana ẽe xao ko gaxao kóḿ sa, igaba i kò táá kóḿ si.
Jeso ba ko xhárà-kgꞌaom dis sere-sere sa nxàea tchàno-tchano
(Mk 4:13-20; Lk 8:11-15)
18“Ke xao nxãaska komsana xhárà-kgꞌaom dis sere-sere sa.
19Gane ẽe xꞌaian dim kgꞌui ba ko kóḿ, igaba kóḿa qꞌãa me tama nea dàòm qàe koe xháràèa cgùrian khama ii ne ne e. Gaam cgꞌãèm ncẽe dxãwa ii ba ko hàà a hàà gane tcáó koe xháràèa sa ntcàua tcgꞌòó ne.
20A ncẽe nxõ̱án hàna qgáì koe xháràèa nea: ẽe kgꞌui ba ko kóḿ ne ko kúúga qãè-tcaoan cgoa hààkagu me ne e, 21igaba ne káà to̱be ne e, a ko xòm̀ xꞌaè séè a hãa. A ẽe i ko kgꞌuim domka xháéa ne kana xgàrakuan hàà nem ko qháésega cgꞌáé.
22Cgùrian ẽe dxàman koe tcheèa nea kgꞌui ba kóḿam khóè me e, igaba tcꞌẽe-tcꞌẽese zi ncẽes kgꞌõès di zi hẽé, naka qguù sa ncàm̀an hẽéthẽéa kò kgꞌui ba xgáè-kgꞌam, me táá tcꞌáróan kúrú.
23Igaba ẽe qãè góḿan koe xháràèa cgùria nea, kgꞌui ba ko kóḿ a kóḿa qꞌãa mem ga me e. Tcꞌáróa nem ko kúrú, 100 qꞌoro, kana 60 qꞌoro, kana 30 qꞌoro ẽe ko xháràèa cgùrian ka,” témé.
Tcꞌẽese tama tso̱man dis sere-sere sa
24Jeso ba ko gaicara cꞌẽes sere-sere sa bìrí ne a máá: “Nqarikgꞌai di xꞌaia nea khóèm gam dim xháràm koe qãè cgùrian xháràm khama ii. 25Igaba ẽe i wèé khóèan xꞌóm̀a hãa kam kò gam dim cgꞌõo-kgꞌao ba hàà, a hàà gam di maberean xgꞌaeku koe tcꞌẽese tama tso̱man xhárà, a ba a qõò.
26“Eẽ i ko maberean kai, a ko tcꞌáróan kúrú ka i ko tcꞌẽese tama tso̱man qhúí thẽé. 27Xu qãà xu xháràm koe ko tséé xu hàà qꞌõò mea ba bìrí a máá: ‘Xꞌaigaè, a tsarim xháràm koe tsi gáé kò qãè cgùrian xhárà hãa tama? Kháé tcꞌẽese tama tso̱ma nea nxãaska nda guua?’ témé. 28Me xo̱a xu a máá: ‘Tiri cgꞌõo-kgꞌaoa nea ncẽe gúùan kúrúa,’ témé. Xu qãà xu tẽè me a máá: ‘Kháé tsi ko tcꞌẽe, síí méé xae tshõé e sa?’ témé. 29Me xo̱a a máá: ‘Eẽ-ẽe, tcꞌẽese tama tso̱man xao kòo tshõé ne xao gha maberean di to̱bean cgoa xgꞌae-xgꞌae a qꞌóè e. 30Ke guu u naka i xgꞌae naka kai, naka i nxãakgꞌaiga síí khõá di xꞌaèan hàà. Eẽ xꞌaè kar gha khõá-kgꞌao xu bìrí a máá: ‘Tcꞌẽese tama tso̱man méé xao kgꞌaia tshõe naka qáé xgꞌae, naka i síí dàòè, naka xao nxãaska maberean khõá naka tòóa mááse nquum tirim koe óága,’ témé,’” tam Jeso ba méé.
Cgꞌárém cgùrim dis sere-sere sa
(Mk 4:30-32; Lk 13:18-19)
31Cꞌẽes sere-sere sam kò gaicara bìrí ne a máá: “Nqarikgꞌai di xꞌaia nea mosetara dis hìis dim cgùrim khama ii, ncẽe khóèm kò séè a gam dim xháràm koe xhárà ba. 32Wèé xu cgùri xu kam cgꞌáré me e, igaba ẽem kò tso̱m nem wèé hìian xháràm di ka kaiam ga me e, a ba a ko hìi sa kúrú, i gha nqarikgꞌai di tsa̱rán hàà gas di nxã̱an koe nquuan kúrú,” témé.
Péré gãé-gãean dis sere-sere sa
(Lk 13:20-21)
33Gatagam kò cꞌẽes sere-sere sa bìrí ne a máá: “Nqarikgꞌai di xꞌai ne péré gãé-gãean khama ii, ncẽes ko dxàes khóè sa séè a káí péréan cgoa xgꞌae-xgꞌae e, i wèés pérés koe tséé, si gãe,” tam méé.
Dùús domkam kò Jeso ba sere-sere zi tséékagu sa
(Mk 4:33-34)
34Jeso ba kò wèé gúùan ncẽe ga sere-serean cgoa xgꞌae zi bìrí. Táám kò cúí gúù ga gazi cgoa kgꞌui, sere-serean tséékagu tamase. 35Ncẽe gúùa nem kò kúrú, porofitim kgꞌuia gúùan gha hàà nxãasega tseegukaguè ka, ncẽem kòo máá:
“Sere-sere zi cgoar gha kgꞌáḿa Te xgobekgꞌam,
a gha nqõóm dis tshoa-tshoas koe guu a
chóm̀sea zi gúù zi bìrí ne,”
témé ka.
Tcꞌẽese tama tso̱man dis sere-seres ko nxàe sa
36Jeso ba kò nxãaska xgꞌae zi guu a ba a nquum qꞌoo koe tcãà. Xu Gam di xu xgaa-xgaase-kgꞌao xu hàà cgae Me a máá: “Bìría tchàno-tchano xae e xháràm koe tcꞌẽese tama tso̱man dis sere-seres ka,” témé.
37Me xo̱a xu a máá: “Gaam ẽem qãè cgùrian xhárà baa Khóèm dim Cóá Me e, 38me xhárà ba nqõó me e, i qãè cgùrian khóè ne e nqarikgꞌai di xꞌaian di ne, i tcꞌẽese tama tso̱man nxãaska khóè ne e ẽe cgꞌãèm di ne ncẽe dxãwa ii ba. 39Me cgꞌõo-kgꞌaom ẽe xhárà ana ba dxãwa me e, i khõán di xꞌaèan kurian chõò-qꞌoo o, xu khõá-kgꞌao xu moengele xu u. 40Ncẽe ẽe i ko ma tcꞌẽese tama tso̱man qꞌóèa tcgꞌòóè a ko ma dàòè khamaga i gha kurian chõò-qꞌoo koe ii: 41Khóèm dim Cóá ba gha Gam di xu moengele xu tsééa tcgꞌòó, xu gha wèé gúùan ẽe ko khóèan chìbian kúrúkaguan hẽé naka cgꞌãèan ko kúrú khóèan hẽéthẽé Gam di xꞌaian koe qꞌóèa tcgꞌòó. 42A xu a gha cꞌeean dim ha̱ém qꞌoo koe xaoa tcãà ne, ncẽe kgꞌaean hẽé naka gãò xõ̱óan hẽéthẽé gha hàna koe. 43Nxãaska ne gha ẽe tchàno ne gane ka Xõòm di xꞌaian koe cáḿs khama ma xꞌáà. Gaam ẽe tceean úúa ba méém kóḿ.”
Nqoana zi sere-sere zi
44“Nqarikgꞌai di xꞌaia nea qguùs xháràm koe chóm̀mèas khama ii, khóèm ko hòò nem ko gaicara chóm̀ sa, a ba a gam di qãè-tcaoan ka qõò a síí wèéan ẽem úúa ga xꞌámágu, a ba a ẽem xhárà ba hàà xꞌámá.
45“Gataga i gaicara nqarikgꞌai di xꞌaian xꞌámá-kgꞌaom khama ii, ncẽe tca̱àko zi nxõ̱á zi ko qaa ba, ncẽe kaisa marian ko tcꞌoà zi. 46A ẽem kò cꞌẽes tca̱àkos nxõ̱ás kaisase káí marian ko tcꞌóà sa hòò, nem ko qõò a síí wèé gúùan ẽem úúa xꞌámágu, a ba a hàà xꞌámá si.
47“Gaicara i nqarikgꞌai di xꞌaian cꞌuisís khama ii, ncẽe ko tshàan qꞌoo koe tcãàè sa, a wèé xꞌaù qhàòan qgóó. 48A ẽe cgꞌoèas kò hãa ne xu ko xꞌaù qgóó-kgꞌao xu tchàa koe tshàam-kgꞌáḿ koe tceea úú si, a xu a síí ntcõó a qãè xꞌaùan sáà tcãà gàba xu koe, a ẽe qãè taman aagu. 49Ncẽeta ga i gha hàà ii kurian chõò-qꞌoo koe. Moengele xu gha hàà a ẽe tchàno tama ne ẽe tchàno ne xgꞌaeku koe tcgꞌòó. 50A xu a gha cꞌeean dim ha̱ém qꞌoo koe xaoa tcãà ne, ncẽe kgꞌaean hẽé naka gãò xõ̱óan hẽéthẽé gha hàna koe,” tam méé.
Ka̱ba zi qguù zi hẽé naka ncìí zi hẽéthẽé e
51Me Jeso tẽè xu a máá: “Ncãa xao wèé gúùan ncẽe kóḿa qꞌãa?” témé. Xu xo̱a Me a máá: “Eè” témé. 52Me bìrí xu a máá: “Gaa domkam wèém xꞌáè xgaa-xgaa-kgꞌao ba, ncẽe nqarikgꞌaian di xꞌaian ka qãèse xgaa-xgaaèa ba, nquum ka qꞌõòsem khama ii, ncẽe ko gam di zi qguù zi ka̱ba zi hẽé naka ncìí zi hẽéthẽé gam dim nquum tòóa mááse dim koe tcgꞌòó, a gam di ne khóè ne máà ba.
Jeso ba ko Nasareta koe xguìè
(Mk 6:1-6; Lk 4:16-30)
53Eẽm ko Jeso ba ncẽe zi sere-sere zi cgoa xgꞌara, kam kò gaam qgáì ba tcgꞌoara guu. 54Gam dim xꞌáé-dxoom koem ko hàà kam ko tshoa-tshoa a gane dim còrè-nquum koe khóè ne xgaa-xgaa, ne khóè ne kaisase are a máá: “Ncẽem khóè ba ncẽe tcꞌẽean hẽé naka are-aresa zi qari zi hẽéthẽé nda hòòa? 55A ncẽe ba gáé hìi xom-kgꞌaom dim cóám tama baa? A gam ka xõòs di cgꞌõèa ne gáé Maria tama? A gataga gaam ka qõesea xu gáé Jakoboa xu, Josefaa xu, Simonea xu, Jutasea xu tama xua? 56A gam ka qõese ga zi wèé zia gáé gatá cgoa hãa tama? Kháé ba nxãaska ncẽem khóè ba ncẽe zi gúù zi wèé zi nda séèa?” ta ne ma tẽè. 57Ne bóòa xguì Me.
Igabam kò Jeso ba bìrí ne a máá: “Porofiti ba wèé za ga tcommèam khóè me e, gam dim xꞌáé-dxoom koe hẽé naka gam di xꞌáéan koe hẽéthẽé cúí oose,” témé. 58A ba a kò gaa koe táá káí zi are-aresa zi tséé zi kúrú, gane di dtcòm̀an úú tama domka.
Johanem tcguù-tcguu-kgꞌaom dis xꞌoo sa
(Mk 6:14-29; Lk 9:7-9)

1Eẽm xꞌaèm kam kò xꞌaigam Galilea dim Herote ba Jesom ka kóḿ. 2A ba a gam di ne qãà ne bìrí a máá: “Ncẽe ba Johanem tcguù-tcguu-kgꞌao me e. Xꞌooan koem tẽea! Gaa domka i ko ncẽe qarian are-aresa zi tséé zi di gam koe kúrúse,” témé.
3Herote ba kò Johane ba qgóó a qáé, a qáé-nquus koe tcãà mea khama, Herotiases gam ka káíkhoem Filipim dis khóès domka. 4Johane ba kò bìrí mea a máá: “Xꞌáèan koe tsi kgoara mááè tama, séè si tsi ga kò hãa sa,” tam mééa khama. 5Gaa domkam kò Herote ba cgꞌõo me kgꞌoana hãa, igabam kò khóè ne qꞌáò, Johane ba ne kòo porofitim iise séè khama.
6Igaba Herotem di ábà xꞌaèan di cáḿan kas kò Herotiases ka cóáse sa ntcãà máá ne, a sa a Herote ba kaisase qãè-tcaokagu. 7Me gaìses cgoa nqòòkagu si, dùús wèés ẽes ko dtcàrà sam gha máà si sa. 8Xõòs kas kò qgꞌáìèa xgꞌara khamas kò máá: “Johanem tcguù-tcguu-kgꞌaom dis tcúú sa gàbas qꞌoo koe máà te,” témé. 9Me xꞌaiga ba kaisase tshúù-tcao, igabam kò gaìsean ẽem kò kúrúa hãa hẽé naka cgꞌáè-khoe ne hẽéthẽé domka xꞌáè sa tcgꞌòó, máàè sis gha sa. 10A ba a ncõo-kgꞌao ba qáé-nquus koe tsééa úú, síím gha Johanem dis tcúú sa qꞌãe ka. 11Si kò gam dis tcúú sa gàbas koe óáè a hàà dxàe-coa sa máàè, si kò séè a xõòs koe úú si. 12Xu gam di xu xgaa-xgaase-kgꞌao xu hàà a hàà tcꞌáróa ba séè a síí kgꞌónò. A xu a qõò a síí Jeso ba bìrí i.
Jeso ba ko 5,000 sa nqáéa ne khóè ne tcꞌõókagu
(Mk 6:30-44; Lk 9:10-17; Jn 6:1-14)
13Eẽm ko Jeso ba ncẽe sa kóḿ kam kò dxòrom cgoa tcgꞌoa a nqoo-nqoosam qgáìm koe qõò a síí cúíse hãa. Igaba ẽes ko xgꞌae sa ncẽes gúù sa kóḿ ka ne ko xꞌáé-dxoo xu koe guu a nqàrè cgoa xùri Me. 14Eẽm ko Jeso ba tcgꞌoa kam kò kaias xgꞌae sa bóò si ko xùri Me, Me thõò-xama máá ne a ba a gane di tcìì-khoean kgꞌõèkagu.
15Dqòara i ko qõò ka xu kò xgaa-xgaase-kgꞌao xu hàà cgae Me a máá: “Ncẽe ba cúía hãam qgáì me e, i ncãa gataga dqòa, ke khóè ne qõòa qꞌaakagu naka ne xꞌáéa ne koe dìbi, naka síí tcꞌõoan xꞌámá mááse,” témé. 16Me Jeso ba xo̱a xu a máá: “Qaase tama ia qõò ne gha sa, gaxao cꞌẽe gúùan máà ne naka ne tcꞌõó,” témé. 17Xu bìrí Me a máá: “5 xu péré xu cúí xu xae úúa, naka cám̀ xꞌaù tsara hẽéthẽé e,” témé. 18Me máá: “Ncẽe koe óága a, Tíí koe,” témé.
19A ba a khóè ne bìrí ne dcãan-kgꞌai koe ntcõó, Me 5 xu péré xu hẽé, naka cám̀ xꞌaù tsara hẽéthẽé séè, a nqarikgꞌai koe ghùi-kgꞌai, a tsꞌee-tsꞌeekgꞌai i, a péréan khõá qꞌaa. A ba a xgaa-xgaase-kgꞌao xu máà, xu xgaa-xgaase-kgꞌao xu khóè ne máà a. 20Ne kò wèéa ne ga tcꞌõó a ne a xgꞌãà, xu xgaa-xgaase-kgꞌao xu ẽe ncãa tcꞌõóa qaùèan ka 12 xu qꞌore xu tcãà, xu cgꞌoè.
21Eẽ kò tcꞌõóa hãa xu di xgꞌae-qꞌooa ne kò 5,000 khama noo xu khóè xu u, khóè zi hẽé naka cóán hẽéthẽé ko nxárá tcãàè tama ne.
Jeso ba ko tshàam tcꞌamkgꞌai koe náà qõò
(Mk 6:45-52; Jn 6:15-21)
22Me nxãaska Jeso ba qháése xgaa-xgaase-kgꞌao xu chùi, xu dxòrom qꞌoo koe tcãà, a cꞌẽem xòèm tshàam dim koe Gam ka tcꞌãà a qõò, Gam qanega qaù a ko khóè ne di zi xgꞌae zi qõòa qꞌaakagu ka. 23Eẽm ko xgꞌae zi qõòa qꞌaakagua xgꞌara kam kò cúíse xàbìm koe qꞌábà qaò, síím gha còrè ka. Eẽ i ko dqòa kam kò gaa koe cúíse hãa. 24Igabam kò dxòro ba tshàan nqáè koe hãa, nqõóm ka nqúù ka, a ko tshàan di qhonèan ka ntcãa-ntcãaè, tcꞌãá ba xu kò qꞌóá-kgꞌama khama.
25Me Jeso ba qꞌuu-kgꞌai-qꞌoo ka hàà cgae xu, tshàam tcꞌamkgꞌai koe náà qõò a. 26Igaba ẽe xu ko xgaa-xgaase-kgꞌao xu bóò Mem ko tshàam tcꞌamkgꞌai koe náà qõò ka xu kò kaisase qꞌae, a máá: “Dca̱usoma me e!” témé, a xu a qꞌáòan ka qꞌau. 27Igabam kò Jeso ba qháése kgꞌui cgoa xu a máá: “Tíí Ra a ke xao tòón tcáó! Táá qꞌáò guu,” témé. 28Me Petere xo̱a Me a máá: “Xꞌaiga Tsi Nqari Tseè, Tsáá ga Tsi kò ii ne, bìrí te nakar tshàam tcꞌamkgꞌai koe síí cgae Tsi,” témé. 29Me máá: “Hàà,” témé. Me kò nxãaska Petere ba dxòrom koe xõa, a ba a tshàam tcꞌamkgꞌai koe qõò a Jesom koe síí. 30Igaba ẽem ko tcꞌãá ba bóò kam kò qꞌáò, a ba a tshoa-tshoa a tshàan ka tóm̀mè, kam ko qꞌau a máá: “Xꞌaigaè, hùi te,” témé. 31Me Jeso ba tshàua ba qháése tchoanà a qgóó me, a bìrí me a máá: “Tsáá ncẽe cgꞌáré dtcòm̀an di tsi, dùús domka tsi kò káíse tcꞌẽe-tcꞌẽesea máá?” témé.
32Eẽ tsara ko dxòrom koe qꞌábà kam kò gam tcꞌãá ba téé. 33Xu nxãaska ẽe kò dxòrom koe hàna xu dqo̱m̀ Me a máá: “Tseeguan kaga Tsi Nqarim di Tsi Cóá Tsi i,” témé.
Jeso ba ko Genesarete dim nqõóm koe tsàara ne khóè ne qãèkagu
(Mk 6:53-56)
34Eẽ xu ko tshàa ba tchoaba ka xu kò Genesarete dim nqõóm koe hàà. 35Eẽm nqõóm di xu khóè xu ko Jeso ba bóòa qꞌãa ka ne kò kgꞌuian tsééa úú gaam nqõó ba nxa̱ma-nxa̱ma hãa xu nqõó xu koe, ne wèé ne khóè ne gane di tcìì-khoean Gam koe óága, 36a ne a dtcàrà Me, kgꞌamaga ne gha Gam dim qgáím xgáḿ-kgꞌam qgóó sa. Ne kò wèéa ne ẽe ko qgóó Me ne kgꞌõèkaguè.
Ncìí kuri di cauan kaia ne khóè ne di i
(Mk 7:1-13)

1Xu nxãaska Farasai xu hẽé naka xꞌáè xgaa-xgaa-kgꞌao xu hẽéthẽé Jerusalema koe guu a Jeso ba hàà cgae, a hàà tẽè Me a máá: 2“Dùús domka xu ko Tsari xu xgaa-xgaase-kgꞌao xu ncìí kuri di cauan kaia ne khóè ne di ntcoea máá? Eẽ xu ko tcꞌõós cookgꞌai koe xu xgꞌaà tshàu tama ka,” témé.
3Me Jeso ba xo̱a xu a máá: “Dùús domka xao ko gaxao igaba gaxao di cauan tcꞌãà-tcꞌãa a Nqarim di xꞌáèan ntcoea máá? 4Nqari ba ko máá: ‘Tcom méé tsi saò ba hẽé naka saò sa hẽéthẽé e,’ a ko gataga máá: ‘Wèém ẽe ko xõòm ka kana xõòs ka cgꞌãèse kgꞌui ba gha cgꞌõoè,’ témé. 5Igaba xao ko gaxao máá: ‘Khóèm kò ko xõò ba kana xõò sa bìrí a máá: ‘Eẽr ga ko hùi cgoa tsia sa, nxãa sa Nqari bar nqòòkagua hãas máàku si i khamar ko hùia tsi ka tààè,’ témé 6ne i qaase tama xõò bam gha tcom sa,’ ta xao mééa, a xao a ncẽem dàòm ka gaxao di cauan cgoa Nqarim dim kgꞌui ba káà-hùikagua hãa. 7Gaxao qãè khóèan khama ko ma kúrúse xaoè, tseegusem kò ko Isaia porofita gaxao ka, ncẽem kò ko Nqarim kgꞌuia hãa sa nxàe ka a ko máá:
8‘Ncẽe ne khóè ne ko kgꞌáḿa ne cgoa tcom Te,
igabaga i gane di tcáóan Tíí koe nqúù u,
9a ne a ko káà hùise dqo̱m̀ Te.
Gane di zi xgaa-xgaa zia
xꞌáè-kgꞌáḿ zi khóè ne di zi i khama,’
témé ka,” tam Jeso ba méé.
Gúù zi khóè ne ko kúrú ne cgꞌuriga zi
(Mk 7:14-23)
10A ba a khóè ne Gam koe tciia óá a bìrí ne a máá: “Komsana naka tua kóḿa qꞌãa. 11Eẽ ko kgꞌáḿs koe tcãà sa khóè ba cgꞌuri-cgꞌuri tama, igaba ẽe ko khóèm kgꞌáḿ koe tcgꞌoa sa ko khóè ba cgꞌuri-cgꞌuris ga si i,” témé.
12Xu nxãaska xgaa-xgaase-kgꞌao xu hàà cgae Me a bìrí Me a máá: “A qꞌana Tsia, Farasai xua kò xgꞌaìa hãa sa, ncẽes gúù sa xu kò kóḿ ka?” témé. 13Me xo̱a xu a máá: “Wèém hìim Tirim Xõòm nqarikgꞌai dim xhárà tama ba gha qꞌóèa tcgꞌòóè to̱bea ba cgoa. 14Guu xu! Káà-tcgáí xu tcéè-tcuì-kgꞌao xu u, káà-tcgáí ne khóè ne di xu ke. Káà-tcgáím khóèm kò cꞌẽem khóèm káà-tcgáí ba tcéè-tcuì ne tsara gha wèéa tsara ga ha̱ém qꞌoo koe cgꞌáéa tcãà,” tam méé.
15Me Petere xo̱a Me a máá: “Ncẽes sere-seres ka bìría tchàno-tchano xae e,” témé. 16A ba a máá: “Qanega xao gáé kóḿa qꞌãa tama? 17Bóò tama xao gáé hãa, dùús wèés ẽe ko kgꞌáḿs koe tcãà sa ko ncãàs koe qõò, a sa a síí tcꞌáróm koe tcgꞌoa sa? 18Igaba ẽe kgꞌáḿs koe guu a tcgꞌoara hãa sa tcáós koe guua, si ko nxãa sa khóè ba cgꞌuri-cgꞌuri. 19Tcáós koe i ko cgꞌãè tcꞌẽean guu a tcgꞌoa khama, cgꞌõokuan hẽé, cgꞌáràn hẽé, xóé cgoakuan hẽé, tsꞌãàn hẽé, tshúù-ntcõakagukuan hẽé, naka cóèkuan hẽéthẽé e. 20Ncẽea gazi gúù zi khóè ba ko cgꞌuri-cgꞌuri zi zi i, igaba cgꞌuriga tshàuan cgoa tcꞌõó sa khóè ba cgꞌuri-cgꞌuri tama,” tam méé.
Khóès di dtcòm̀a ne
(Mk 7:24-30)
21Eẽm qgáìm koem ko Jeso ba guu kam kò Ture hẽé naka Sitone hẽéthẽé dim nqõóm koe qõò.
22Kas kò gaa xꞌaè kaga Kanana dis khóès gaam xgꞌaekum di sa hàà cgae Me, a sa a qꞌau a máá: “Xꞌaiga Tsi Nqari Tseè, Dafitem ka tsgõose-coa Tseè, thõò-xama máá te, tiris cóá sa ko kaisase dxãwa tcꞌẽean ka xgáèè ke,” témé. 23Me Jeso ba táá cꞌẽem kgꞌuim ga ba xo̱a si. Xu Gam di xu xgaa-xgaase-kgꞌao xu hàà dtcàrà Me, a máá: “Bìrí si nakas qõò, qꞌauas ko xùri xae e ke,” témé. 24Me xo̱a a máá: “Iseraele di ne khóè ne ncẽe ho̱àra ghùuan khama ii ne koe cúíga Ra tsééa óáèa hãa,” témé.
25Si khóè sa hàà, a cookgꞌaia ba koe qúrùa sa cgoa qo̱m̀ a máá: “Xꞌaigaè, hùi te,” témé. 26Me xo̱a si a máá: “Qãè tama ia cóán di péréan gha séè a ha̱ghuan xaoa mááè sa,” témé.
27Si máá: “Eè Xꞌaigaè, igaba i ko ha̱ghuan igaba qàmà-coa zi péréan di zi qꞌõòsean di tafolean koe ko guu a tcheè zi tcꞌõó na,” témé. 28Me nxãaska Jeso ba xo̱a si a máá: “Khóè seè, kaisa dtcòm̀an si úúa! Eẽ si ko ma tcꞌẽe khamaga ma méé i kúrúse,” témé. Si kò gas dis cóá sa gaam xꞌaèm ẽem kaga qãè.
Jeso ba ko káí ne khóè ne qãèkagu
29Me Jeso ba ẽe koe guu a Galilea dim tshàam qàe koe síí, a ba a xàbì ba qꞌábà qaò a síí ntcõó gaa koe. 30Zi káí zi xgꞌae zi hàà cgae Me a óá tsꞌíìko ne hẽé naka káà tcgáí ne hẽé, naka nqo̱ara ne hẽé naka kgꞌui tama ne hẽé naka káí ne cꞌẽe ne hẽéthẽé e, a ne a hàà nqàrè-kgꞌama ba koe xòo ne, Me qãèkagu ne. 31Ne khóè ne are, ẽe ne ko kgꞌui tama ne khóè ne bóò ne ko kgꞌui ka, naka ẽe nqo̱ara hãa ne hẽé ne ko qãè ka, naka ẽe tsꞌíìko ne hẽé ne ko qõò ka, naka ẽe káà tcgáí ne ko bóò ka hẽéthẽé e. Ka ne ko Iseraele dim Nqari ba dqo̱m̀.
Jeso ba ko 4,000 sa nqáéa ne khóè ne tcꞌõókagu
(Mk 8:1-10)
32Me Jeso ba Gam di xu xgaa-xgaase-kgꞌao xu tciia óá a máá: “Ncẽe ne khóè ner ko thõò-xama máá, ncẽeska ne nqoana cáḿan Tíí cgoa hãa khama, a tcꞌõó ne gha gúù ga úú tama, Ra xàbà ne hãase dìbikagua ne tcꞌẽe tama, hẽé ne gha a dàòan qꞌoo koe qgaè-kgꞌai a cgꞌáé khama,” tam méé. 33Xu Gam di xu xgaa-xgaase-kgꞌao xu xo̱a Me a máá: “Ncẽem tchàa-xgóóm koe xae gha ndaa koe tcꞌãòa péréan hòò, a ncẽeta noos xgꞌae sa tcꞌõókagu?” témé. 34Me Jeso ba tẽè xu a máá: “Nta noo péréan xao úúa?” témé. Xu máá: “7 péréan hẽé naka cgꞌorò xꞌaù-coan hẽéthẽé e,” témé.
35Me xgꞌae sa bìrí si góḿan-kgꞌai koe ntcõó. 36Me gaxu péré xu 7 xu hẽé naka xꞌaùan hẽéthẽé séè, a ba a Nqari ba qãè-tcaoa máá xgꞌara, a khõá qꞌaa a, a xgaa-xgaase-kgꞌao xu máà a, xu xgaa-xgaase-kgꞌao xu khóè ne máà a. 37Ne wèéa ne ga tcꞌõó a ne a xgꞌãà, gaa koe guus ka xu kò xgaa-xgaase-kgꞌao xu ẽe kò qaùan ka 7 zi qꞌore zi tcana cgꞌoè-cgꞌoe. 38Khóè ne ẽe kò tcꞌõó nea kò 4,000 ne e, khóè zi hẽé naka cóán hẽéthẽé kò nxárá tcãàè tama ne.
39Me kò khóè ne dìbikagu, a ba a dxòrom koe tcãà a Magatane dim nqõóm koe qõò.
Farasai xu hẽé naka Saduke xu hẽéthẽéa ko xꞌáí sa qaa
(Mk 8:11-13; Lk 12:54-56)

1Xu kò Farasai xu hẽé naka Saduke xu hẽéthẽé xu hàà cgae Me, a qgóó Me xu gha qgáìan xu kòo qaa khama dtcàrà Me, are-aresas xꞌáís nqarikgꞌai di sam gha xꞌáí xu sa. 2Me xo̱a xu a máá: [“Dqòara i kò hãa ne tu ko máá: ‘Nqarikgꞌai ne nco̱à a, khamam gha qꞌuu dim cáḿ ba qãè me e,’ témé, 3a ncẽe ntcùúkgꞌai cgoa kò ii ne tu ko máá: ‘Nqarikgꞌai ne nco̱à a, a ntcùú u, khama i gha ncẽe cáḿ ka tuu-cꞌõòan hàna,’ témé. Nqarikgꞌai di bóòse-qꞌooan nxàea ka̱bian tu qꞌana hãa, ka tu gáé cuiskaga ncẽem xꞌaèm ka ko kúrúse zi xꞌáí zi kgoana naka nxàea ka̱bia hãa tite?] 4Qhàòs ncẽe cgꞌãè cau, a cgꞌárà di sa ko are-aresas xꞌáí sa qaa. Igabas cúís xꞌáís ga sa xꞌáíèa hãa tite, Jonam dis xꞌáís cúís oose,” tam Jeso ba méé. A ba a nxãaska guu ne a qõò.
Farasai xu hẽé naka Saduke xu hẽéthẽé di péré gãé-gãea ne
(Mk 8:14-21)
5Eẽ xu ko xgaa-xgaase-kgꞌao xu tshàa ba tchoaba ka xu kò péréan séè cꞌurùa hãa. 6Me Jeso ba bìrí xu a máá: “Qꞌãa méé xao, naka xaoa kòresea hãa Farasai xu hẽé naka Saduke xu hẽéthẽé di péré gãé-gãean koe,” témé.
7Xu nxãaska kgꞌui cgoaku a máá: “Ncãa xae táá péréan cgoa hàà,” témé.
8Igabam kò Jeso ba Gaxu di kgꞌuian qꞌana hãase bìrí xu a máá: “Gaxao ncẽe cgꞌáré dtcòm̀an úúa xaoè, dùús domka xao ko péréan xao úú tamas ka kgꞌui cgoakua máá? 9Qanega xao gáé bóòa qꞌãa tama? A tcꞌẽe-tcꞌẽese tama xaoa 5 xu péré xu ncẽe Ra kò 5,000 ne khóè ne khõá qꞌaa máá xu, naka nta noo qꞌore zi xao kò tcana cgꞌoè-cgꞌoe sa? 10Kana xaoa tcꞌẽe-tcꞌẽese tama 7 xu péré xu ka, 4,000 ne khóè ne koe, naka nta noo zi qꞌore zi xao ko tcana cgꞌoè-cgꞌoe sa? 11Dùúska xao bóòa qꞌãa tama, péréan kar kgꞌui cgoa xao o tama sa? Igaba méé xao Farasai xu hẽé naka Saduke xu hẽéthẽé di péré gãé-gãean koe kòresea,” tam méé. 
12Xu nxãaska kóḿa qꞌãa, péré gãé-gãean koe méé xu kòrese sam nxàe tama sa, igaba Farasai xu hẽé naka Saduke xu hẽéthẽé di xgaa-xgaan koe e sa.
 
Jeso ba ko Jerusalema koe qõò (16:13–20:34)
Petere ba ko Jesom koe nxàese
(Mk 8:27-30; Lk 9:18-21)
13Eẽm ko Jeso ba Kaesarea Filipi ta ko ma tciièm nqõóm koe hàà kam kò Gam di xu xgaa-xgaase-kgꞌao xu tẽè a máá: “Khóèm dim Cóám ka ne ko khóè ne máá dìí Me e, témé?” ta méé. 14Xu xo̱a a máá: “Cꞌẽe ne ko máá: Johane Tsi tcguù-tcguu-kgꞌao Tsi i,” témé, ne ko cꞌẽe ne máá: “Elija Tsi i,” témé, ne ko cꞌẽe ne qanega máá: “Jeremia Tsi i kana porofiti xu ka cꞌẽe Tsi i,” témé.
15Me máá: “Kháé xao ko gaxao nta méé, dìí Raa, ta xao ko méé?” témé. 16Me Simone Petere ba xo̱a Me a máá: “Tsáá Tsia nqòòkaguèa Tsi Kreste Tsi i, kgꞌõèam Nqarim di Tsi Cóá Tsi,” témé.
17Me Jeso ba xo̱a me a máá: “Tsꞌee-tsꞌeekgꞌaièa tsia tsáá Simone tsi, Jonam di tsi cóá tsi, ncẽe sa tsi khóèan ka xꞌáíè tama, igaba tirim Xõòm nqarikgꞌai koe hànam ka a khama. 18Ra ko Tíí bìrí tsi a ko máá, Petere tsi i, témé, ra gha Tiris kereke sa ncẽes nxõ̱ás tcꞌamkgꞌai koe tshào, i dxãwam di qarian ga tàà si tite. 19Xgobekgꞌaman nqarikgꞌai di xꞌaian dir gha máà tsi, si gha wèés gúùs ẽe tsi ko nqõómkgꞌai koe qáé sa nqarikgꞌai koe qáéèa hãa, si gha wèés gúùs ẽe tsi ko nqõómkgꞌai koe kgoara sa nqarikgꞌai koe kgoaraèa hãa,” tam méé. 20A ba a nxãaska Gam di xu xgaa-xgaase-kgꞌao xu qarika xꞌáè a máá, táá méé xu cúí khóè ga bìrí Kreste Me e sa, témé.
Jeso ba ko Gam di xgàrasean hẽé naka Gam di xꞌooan hẽéthẽé ka kgꞌui
(Mk 8:31–9:1; Lk 9:22-27)
21Jeso ba kò ẽem xꞌaèm koe guu a Gam di xu xgaa-xgaase-kgꞌao xu tshoa-tshoa a xꞌáí, Jerusalema koe méém qõò sa, naka síí kaia xu hẽé, naka kaia xu peresiti xu hẽé, naka xꞌáè xgaa-xgaa-kgꞌao xu ka hẽéthẽé thõò-thõoè sa, naka baa cgꞌõoè, naka baa nqoana dim cáḿ ka xꞌooan koe ghùiè.
22Me Petere ba séèa tcgꞌòó Me, a tshoa-tshoa a dqàè Me a máá: “Cuiskaga a, Xꞌaigaè, ncẽes gúù sa cuiskaga Tsáá koe kúrúse tite!” témé. 23Igabam kò Jeso ba ka̱bise a Petere ba bìrí a máá: “Tíí koe tcgꞌoa, satanaè, Tiri tsi qa̱e-kgꞌao tsi i, Nqarim di zi gúù zi koe tsi tcꞌẽea tsi tcãà tama ke, igaba tsi khóèan di zi gúù zi koe tcãà tcꞌẽea,” témé.
24Me nxãaska Jeso ba Gam di xu xgaa-xgaase-kgꞌao xu bìrí a máá: “Ncẽè cꞌẽem khóèm kò xùri Te kgꞌoana ne méém bóòa xguìse naka baa gam dim xgàu hìi ba dcẽé naka xùri Te. 25Dìím wèém ẽe gaam dis kgꞌõè sa qgóóa qari kgꞌoana bas gha aaguse cgae, igaba dìím wèém ẽe ko Tíí domka gaam dis kgꞌõès ka aaguse cgaeè, ba gha hòò si khama. 26Dùús ka ba gha khóè ba kháé ka̱bisea mááè, ncẽè wèém nqõó bam kòo hòò, a ba a gaam dis kgꞌõès ka aaguse cgaeè ne, kana ba gha khóè ba gaam di kgꞌõèan téé-qꞌoo koe dùútsa gúù sa tcgꞌòó a máà? 27Xõòm dim xꞌáàm koe hànasem gha Khóèm dim Cóá ba Gam di xu moengele xu cgoa hàà khama, a ba a gha wèém khóè ba ẽem kúrúa hãa zi tséé zi koe guu a suruta. 28Tseegua ner ko bìrí tu u: Ncẽe koe téé-tẽe ne ka cꞌẽea ne xꞌooan xám̀a hãa tite, Khóèm dim Cóá ba ne bóò, Me Gam di xꞌaian koe hãase hàà tama cookgꞌai koe,” tam méé.
Jesom di bóòse-qꞌooa ne ko ka̱bise a tãá
(Mk 9:2-13; Lk 9:28-36)

16 cáḿan qãá qꞌoo koem kò Jeso ba Petere ba hẽé, naka Jakobo ba hẽé, naka gam ka qõesem Johane ba hẽéthẽé xu séè, a kaiam xàbì ba qꞌábà qaò cgoa xu, xu gaa koe síí cúía hãa. 2Gaxu cookgꞌai koe i kò bóòse-qꞌooa ba ka̱bise a tãá, i kgꞌáía ba cáḿs khama ma tca̱à, i Gam di qgáían xꞌáàm khama ma qꞌúú. 3Ka tsara kò gaa xꞌaè kaga Moshe ba hẽé naka Elija ba hẽéthẽé tsara gaxu ka bóòè, a ko Jesom cgoa kgꞌui. 4Me Petere ba Jeso ba bìrí a máá: “Xꞌaigaè, qãès gúù si i ncẽe koe xae hãa sa. Ncẽè tcꞌẽe Tsi kòo ne, ra gha nqoana nquu xu ncẽe koe tshào, me gha cꞌẽe ba Tsari ii, me cꞌẽe ba Moshem di, me gha cꞌẽe ba Elijam di,” tam méé.
5Eẽm qanega hãa a ko kgꞌui kas kò kúúga xꞌáàkos túú-cꞌõò sa qàbia tcãà xu. Me kò gaa xꞌaè kaga kgꞌui ba túú-cꞌõòs qꞌoo koe tcgꞌoa a máá: “Ncẽe ba Tirim Cóá Me e, ncàm̀a Raa ba, Gaam kar kaisase qãè-tcaoa hãa. Komsana Me,” témé.
6Eẽ xu ko xgaa-xgaase-kgꞌao xu ncẽes gúù sa kóḿ ka xu kò kgꞌáía xu cgoa góḿankgꞌai koe cgꞌáé, a xu a kaisase qꞌae. 7Igabam kò Jeso ba hàà a qgóó xu a máá: “Tẽea xao téé, naka táá qꞌáò guu,” témé. 8Eẽ xu ko ghùi-kgꞌai ka xu kò táá cúí khóè ga hòò, Jesom cúím oose.
9Eẽ xu ko xàbìm koe xõa kam kò Jeso ba xꞌáè xu a máá: “Táá cúí khóè ga ẽe xao bóòa hãa sa bìrí guu, nakam nxãakgꞌaiga Khóèm dim Cóá ba xꞌooan koe síí tẽe,” témé. 10Xu xgaa-xgaase-kgꞌao xu tẽè Me a máá: “Dùús domka xu ko nxãaska xꞌáè xgaa-xgaa-kgꞌao xu máá, Elija ba méém kgꞌaia hàà, téméa máá?” témé. 11Me Jeso ba xo̱a xu a máá: “Tseeguan kagam gha Elija ba hàà, a hàà wèé zi gúù zi kgꞌónò, 12igabar ko bìrí xao o a ko máá: Elija ba ncìísega hààraa, igabaga ne kò bóòa qꞌãa me tama, a kò wèé zi gúù zi tcꞌẽe ne kò ko zi kúrú cgae me. Gaam dàòm cúím kagam ko Khóèm dim Cóá ba hàà tshàu qꞌooa ne koe xgàraè,” tam méé. 13Xu nxãaska xgaa-xgaase-kgꞌao xu kóḿa qꞌãa, Johanem tcguù-tcguu-kgꞌaom kam ko kgꞌui sa.
Jeso ba ko dxãwa tcꞌẽean ka tcãàèam cóá ba kgꞌõèkagu
(Mk 9:14-29; Lk 9:37-43a)
14Eẽ xu ko xgꞌaes koe hàà, kam kò cꞌẽem khóè ba Jesom koe hàà, a ba a hàà cookgꞌaia ba koe qo̱m̀, 15a máá: “Xꞌaigaè, thõò-xama máá tirim cóá ba, xꞌóóa qae dis tcìì sam úúa, a ko kaisase xgàrase, a ko káí-kgꞌaise cꞌeean hẽé naka tshàan hẽéthẽé qꞌoo koe cgꞌáéa tcãà ke. 16Ra Tsari xu xgaa-xgaase-kgꞌao xu koe óága mea, igaba xu kò kgꞌõèkagua ba ka tààè,” tam méé.
17Me Jeso ba xo̱a me a máá: “Oo, tsóágase dtcòm̀ úú tamas qhàò sa gáé ncẽe sa, a cgꞌãè tcꞌẽe sa! Nta noo xꞌaèa ne Ra gha gatu cgoa hãa! Nta noose Ra gha qáò-tcaoa máá tu u! Ncẽe koe óá me, Tíí koe!” témé. 18Me Jeso ba dxãwa tcꞌẽean dqàè, i gam cóám koe tcgꞌoa, me gam xꞌaèm koe ga guu a qãè.
19Nxãaska xu kò xgaa-xgaase-kgꞌao xu Jeso ba dxùukgꞌai koe séèa tcgꞌòó, a tẽè Me a máá: “Dùús domka xae kò tààè, a táá xhàiagu u?” témé. 20Me xo̱a xu a máá: “Cgꞌáré dtcòm̀an xao úúa hãa domka a. Tseeguan kar ko bìrí xao o, a ko máá: Dtcòm̀an xao kò úúa mosetara dis hìis dim tcꞌubim khama noo o, ne xao gha ncẽem xàbì ba bìrí a máá: ‘Ncẽe koe tcgꞌoa naka ẽe síí hãa koe síí,’ témé, nem gha tcgꞌoa. Cúí gúù ga tàà xaoa hãa tite. 21[Igaba i ncẽeta iian tcgꞌoa tama, igaba còrèan hẽé naka tcꞌõoan carasean ka hẽéthẽé cúíga i ko kúrúse],” témé.
Jeso ba ko gaia Gam dis xꞌoos ka kgꞌui
(Mk 9:30-32; Lk 9:43b-45)
22Eẽ xu ko Galilea koe hààraa xgꞌae kam kò Jeso ba bìrí xu a máá: “Khóèm dim Cóá ba gha hàà khóè ne tshàu qꞌoo koe tcãàè, 23ne gha cgꞌõo Me, Me gha nqoana dim cáḿ ka xꞌóóan koe ghùiè,” témé. Xu kò xgaa-xgaase-kgꞌao xu kaisase tshúù-tcao.
Tempelem ko tcgꞌòóa mááè maria ne
24Eẽ xu ko Jeso ba hẽé naka Gam di xu xgaa-xgaase-kgꞌao xu hẽéthẽé xu Kaperenaume koe tcãà ka xu kò tempelem di xu mari xgꞌae-xgꞌae-kgꞌao xu Peterem koe hàà a tẽè me a máá: “Gaxao dim xgaa-xgaa-kgꞌao ba gáé tempelem di marian tcgꞌòó tama?” témé. 25Me xo̱a a máá: “Eè, tcgꞌòó om ko,” témé.
Eẽm ko Petere nquum qꞌoo koe tcãà, kam kò Jeso ba tcꞌãà a kgꞌui cgoa me a máá: “Nta tsi ko ma tcꞌẽe, Simoneè? Dìín koe xu ko nqõóan di xu xꞌaiga xu marian séè? Xꞌáé-kgꞌao ne koea kana cꞌẽe ne koea?” ta méé. 26Me Petere xo̱a a máá: “Cꞌẽe ne koe e,” témé. Me Jeso ba bìrí me a máá: “Nxãaska ne xꞌáé-kgꞌao ne kgoarasea. 27Gatà i ii igaba méé xae táá ghã̱a xu guu, ke tshàam koe qõò naka xꞌaù qgóó cgoa dim dqùi ba síí tcãà, naka tcꞌãà dim xꞌaùm qgóó tsi ko ba séè, naka kgꞌáḿa ba kgóà, kaiam mari ba tsi gha hòò ke. Séè me naka síí mari xgꞌae-xgꞌae-kgꞌao xu máà me, Tíí hẽé naka tsáá hẽéthẽé tsam di suruta iise,” tam méé.
Nqarikgꞌai di xꞌaian koe kaisase kaia ba
(Mk 9:33-37; Lk 9:46-48)

1Eẽm xꞌaèm ka xu kò xgaa-xgaase-kgꞌao xu Jesom koe hàà a tẽè Me a máá: “Dìína nqarikgꞌai di xꞌaian koe kaia?” témé.
2Me cgꞌárém cóá ba Gam koe tciia óá, a hàà xgꞌaekua xu koe tòó me, 3a máá: “Tseegua ner ko bìrí xao o: Ka̱bise xao kò a cóán khama ii tama, ne xao cuiskaga nqarikgꞌai di xꞌaian koe tcãà tite. 4Gaa domkagam gha wèém ẽe ko ncẽem cóám khama ma cgꞌáré-cgꞌarese ba nqarikgꞌai di xꞌaian koe kaia ba ii. 5Dìím wèém ẽe ko ncẽeta iim cóá ba Tiri cgꞌõèan koe qãèse hààkagu ba ko Tíí tcꞌáróga qãèse hààkagu.
Chìbi kúrúkaguku sa
(Mk 9:42-48; Lk 17:1-2)
6“Igabaga dìím wèém ẽe ko ncẽe ne cgꞌáré ne ncẽe ko Tíí koe dtcòm̀ ne ka cꞌẽe ba chìbian kúrúkagum ka i gha qãè ii, gáí cgoa dis nxõ̱ás kaias kòo qgꞌáóa ba koe qáéa tòóè, me tshàam ka nqãaka xaoa tcãàè, a tóm̀mè ne. 7Haò, cgꞌãè i gha ii nqõóm koe, gúù zi ncẽe ko khóèan chìbian kúrúkagu zi ka! Eẽta ii zi gúù zi méé zi hàà, igabaga haò, cgꞌãè i gha ii, khóèm ẽe zi ko gaa zi gúù zi gam koe guu a hààm ka.
8“Ncẽè tsarim tshàu ba kana tsarim nqàrèm kò ko chìbi kúrúkagu tsi ne méé tsi qꞌãea tcgꞌòó naka aagu me. Qãèa i gha máá tsi, nqo̱ara hãase kana tsꞌíìkose tsi gha kgꞌõèan koe tcãà ne, cám̀ tshàu kana cám̀ nqàrèse chõò tama cꞌeean koe xaoa tcãàèan ka khama.
9“A ncẽè tsarim tcgáím kò ko chìbian kúrúkagu tsi ne, ho̱bea tcgꞌòó naka aagu me. Qãè i gha máá tsia, káà tcgáíse tsi gha kgꞌõèan koe tcãà sa, cám̀ tcgáí úúase chõò tamas cꞌees dxãwam dis koe xaoa tcãàèan ka ke.
Ho̱àra hãas ghùus dis sere-sere sa
(Lk 15:3-7)
10“Qꞌana méé tu hãa naka táá ncẽe ne cgꞌáré ne ka cꞌẽea ne ga cgꞌãa-cgꞌana iise bóò guu. Bìrí tu ur ko a ko máá: gane di xu moengele xu nqarikgꞌai koe hãa xu ko Abom nqarikgꞌai koe hàna ba wèé xꞌaè ka bóò ke. 11[Khóèm dim Cóá ba hààraa, hààm gha ho̱àra ne kgoara ka.]
12“Nta tu ko ma tcꞌẽe? Ncẽè khóèm kò 100 zi ghùu zi úúa, si gazi xgꞌaeku koe cúí sa ho̱à, ne ba cuiskaga ẽe zi 99 zi xàbìan koe guu naka ẽe ho̱àra hãa sa síí qaa tite? 13A ncẽè hòò sim kòo ne, tseegua ner ko bìrí tu u a ko máá: Kaisasem gha gaas ẽes cúís domka qãè-tcao, ho̱à ta ga hãa zi 99 zi nqáéa hãase. 14Gatà iim dàòm cúím kam gatu dim Xõòm nqarikgꞌai koe hàna ba tcꞌẽe tama, ẽe cgꞌáré ne ka i gha cúía ne ga kaàkaguè sa.
Tsáá qõem ncẽe ko chìbian kúrúa máá tsi ba
15“Ncẽè tsáá qõem kò chìbian kúrú cgae tsia ne méé tsi síí cgae me, naka dqàè me cám̀ tsao ii koe, a ncẽè komsana tsim kò ko ne tsi ncãa tsáá qõe ba gaicara hòòa mááse. 16Igabam kò komsana tsi tama ne méé tsi cúí kana cám̀ khóèan cgoa síí cgae me. Ncẽes gúù sa tsi kò kúrú ne tsi ko Nqarim di zi Tcgãya zi ko nxàe sa kúrú ncẽe ko máá: ‘Cám̀ kana nqoana khóèan kò cꞌẽes gúù sa nxàea tseegukagu ne i gha wèé khóèan ga tseeguan bóòa hãa,’ témé sa. 17A ncẽè komsana ne tamam kò hãa ne méé tsi kerekes dis xgꞌaes di ne koe síí naka bìrí ne. A ncẽè kerekes di ne nem kò komsana tama ne méé tsi tãám nqõóm dim khóèm khama ma qgóó me, kana mari xgꞌae-xgꞌae-kgꞌaom khama ma.
18“Tseegua ner ko bìrí tu u a ko máá: Dùús wèés ẽe tu gha nqõómkgꞌai koe qáé sa gha nqarikgꞌai koe qáéèa hãa. Si gha gatà dùús wèés ẽe tu gha nqõómkgꞌai koe kgoara sa nqarikgꞌai koe kgoaraèa hãa.
19“Gaicara Ra ko [tseeguan] bìrí tu u a ko máá: A ncẽè gatu ka cám̀ tsara kò nqõómkgꞌai koe cꞌẽes gúùs dtcàrà koe dtcòm̀kua ne, ne tsara gha Abom nqarikgꞌai koe hànam ka kúrú mááè si. 20Nda koe ga igaba cám̀ kana nqoana khóèan kòo tirim cgꞌõèm cgoa xgꞌaea hãa, ner gaa koe gane xgꞌaeku koe hàna,” tam méé.
Cgóm̀ku úú tamam qãàm dis sere-sere sa
21Me nxãaska Petere ba Jesom koe hàà a tẽè Me a máá: “Xꞌaigaè, nta noo qꞌoro ba gha tíí qõe ba chìbian kúrú cgae te, ra chìbia ba qgóóa máá me, 7 qꞌoroa gáé?” témé. 22Me Jeso ba xo̱a me a máá: “Bìrí tsir ko: 7 qꞌoro ka tamase, igaba 70 zi 7 zi i.
23“Gaa domka i nqarikgꞌai di xꞌaian xꞌaigam cgoa ko nxárá xgꞌaeè, ẽe ko gam di ne qãà ne cgoa xgꞌae a ntcõó a ẽe ne cgóbè cgae mea zi gúù zi nxàe cgoa ne ba. 24Eẽm ko tshoa-tshoa a ko gatà hẽé kagam kò khóèm 10 cãan marian di kò cgóbè cgae mea ba gam koe óáè. 25Surutaa ba kam kò ko tààè khamam kò xꞌaiga ba xꞌáè sa tcgꞌòó, gabá hẽé naka gam dis khóè sa hẽé naka cóáa khara hẽé naka wèé gúùan ẽem úúa hãa hẽéthẽé méé i xꞌámáguè, nakam suruta ka̱biè sa. 26Me qãà ba cookgꞌaia ba koe qo̱m̀, a còrè me a máá: ‘Xꞌaigaè, qáò-tcaoa máá te, wèé gúùa ner gha suruta ka̱bi ke,’ témé. 27Me ẽem qãàm dim xꞌaiga ba thõò-xama máá me, a kgoara me, a chìbia ba qgóóa máá me.
28“Igabaga ẽem ko gaam qãà ba tcgꞌoa, kam kò cꞌẽem qãàm cgꞌáré mari-coan kò cgóbè cgae mea ba hòò. A ntcàù me, a tshoa-tshoa a chúú-chuu me, a máá: ‘Cgóbè cgae tea tsias gúù sa suruta ka̱bi,’ témé. 29Me gam ka cꞌẽe ba qo̱m̀ a dtcàrà me a máá: ‘Qáò-tcaoa máá te, surutar gha ka̱bi tsi ke,’ témé. 30Gabagam ko xguì, a ba a qõò a síí kúrú me khóè ba qáé-nquus koe tcãàè, a nxãakgꞌaiga síí suruta ka̱bi me.
31“Eẽ xu ko cꞌẽe xu qãà xu ẽe kúrúsea sa bóò ka xu kò kaisase tshúù-tcao, a xu a síí gaxu dim xꞌaiga ba bìrí wèé zi gúù zi ẽe kúrúsea zi. 32Me nxãaska xꞌaiga ba qãà ba tciia tcãà a máá: ‘Tsáá qãà tsi cgꞌãè cau tsi, wèé chìbia tsi ẽe gar kò qgóóa máá tsia, dtcàrà tea tsi kò hãa domka. 33Qaase tama i gáé kò hãa, thõò-xama-máákuan tsi ga tsáá ka cꞌẽem koe úú sa, ncẽer kò ma thõò-xama máá tsia khamaga ma?’ témé. 34Me xgóàm hãa khama gam ka qꞌõòse ba síí qáé-nquus koe tcãà me, me kaisase thõò-thõoè, a síí nxãakgꞌaiga suruta ka̱bi wèéan ẽem kò cgóbèa a.
35“Ncẽea tirim Xõòm nqarikgꞌai dim gha thẽé gatu koe kúrús ga si i, ncẽè gatu ka cꞌẽem wèém kò gam ka qõese ba wèé tcáóa ba cgoa qgóóa máá tama ne,” tam Jeso ba méé.
Aagukus khóè khara di sa
(Mk 10:1-12)

1Eẽm ko Jeso ba ncẽe zi gúù zi kgꞌuia xgꞌara kam kò Galilea koe guu a Jutea koe qõò Jorotane di cꞌẽe xòèan za. 2Zi kò kaia zi xgꞌae zi xùri Me, Me gaa koe ga kúrú ne ne qãè.
3Xu cꞌẽe xu Farasai xu hàà cgae Me, qáé Me xu gha qgáìan xu kòo qaa khama a máá: “A xꞌáèan koe ia kgoaraèa, khóèm gha gam dis khóè sa aagu sa cꞌẽes gúùs domka?” témé.
4Me xo̱a a máá: “Nxárá ta ga xao gáé hãa, tshoa-tshoas koem Kúrú-kgꞌao ba khóè ba hẽé naka khóè sa hẽéthẽé kúrúa hãa sa?” témé. 5A ba a máá: “Gaa domkagam gha khóè ba gam ka xõò ba hẽé naka xõò sa hẽéthẽé khara guu a ba a gha gam dis khóès koe tcꞌàmàse, khara gha cúím cgàa ba ii. 6Gaa domka khara cuiskaga cám̀ tite, igabaga khara gha cúím cgàa ba ii. Gaa domka méés táá Nqarim ka xgꞌae-xgꞌaeèa sa khóèm ka qꞌaa-qꞌaaè guu.
7Xu tẽè Me a máá: “Kháé dùús domka ba kò ko Moshe nxãaska xꞌáèan tcgꞌòóa máá, khóèm ga gam dis khóè sa qꞌara khara hãa dis tcgãya sa máà, a aagu si di i?” témé.
8Me xo̱a xu a máá: “Gaxao di qari tcúúan domkam kò Moshe ba kgoara máá xao o, gaxao di zi khóè zi xao gha aagu sa. Igabaga i kò tshoa-tshoas koe gatà ii tama. 9Igabar ko bìrí xao o a ko máá: Dìím wèém ẽe ko gam dis khóè sa aagu, cgꞌárà di gúù ka tamase, a ko cꞌẽes khóè sa séè ba ko cgꞌáràn kúrú,” ta méé.
10Xu xgaa-xgaase-kgꞌao xu bìrí Me a máá: “A ncẽè séèkus kò ncẽeta ii ne i qãè e khóè khara gha táá séèku sa,” témé.
11Me xo̱a xu a máá: “Wèé khóèan ga cuiskaga ncẽe kgꞌuian kóḿa qꞌãa tite, igaba ẽe máàè ea ne cúí ne ne e. 12Khóè xua hàna khama, cóán ábà tite xu: cꞌẽe xua gatà ma ábàèa, xu cꞌẽe xu khóèan ka gatà ma kúrúèa, xu cꞌẽe xu gaxu ka kúrúse ana, nqarikgꞌai di xꞌaian domka. Eẽ ga kóḿa qꞌãa ba méém kóḿa qꞌãa,” témé.
Jeso ba ko cóán tsꞌee-tsꞌeekgꞌai
(Mk 10:13-16; Lk 18:15-17)
13Nxãaska ne kò cóán Gam koe óá, tshàua bam gha tòó cgae, a còrèa máá a ka. Xu kò xgaa-xgaase-kgꞌao xu khóè ne dqàè.
14Igabam kò Jeso ba máá: “Cóán guu naka i Tíí koe hàà. Táá xgáè-kgꞌam m guu! Nqarikgꞌai di xꞌaia nea gatà ii ne di i ke,” témé. 15A ba a tshàua ba gane koe tòó, a gaa koe guus ka tcgꞌoa a qõò.
Qárí-kgꞌaom qguùa ba
(Mk 10:17-31; Lk 18:18-30)
16Kam kò gaa xꞌaè kaga cꞌẽem khóè ba Jesom koe hàà a ba a tẽè Me a máá: “Xgaa-xgaa-kgꞌao Tseè, dùútsa gúùs qãè sa ra gha kúrú a nxãasega chõò tamas kgꞌõè sa hòò?” témé. 17Me bìrí me a máá: “Dùúska tsi ko qãèan ka tẽè Tea máá? Cúím khóèm cúím ga ba qãè Me e. Igaba tsi kò kgꞌõèan koe tcãà kgꞌoana ne méé tsi xꞌáè-kgꞌáḿan qgóóa qari,” témé. 18Me tẽè Me a máá: “Ndaka nea?” témé. Me Jeso ba xo̱a a máá: “Táá méé tsi cgꞌõo guu, táá méé tsi cgꞌárà kúrú guu, táá méé tsi tsꞌãà guu, táá méé tsi tshúù-ntcõan nxàe guu. 19Saò ba hẽé naka saò sa hẽéthẽé méé tsi tcom. Tsáá ka cꞌẽe ba ncàm̀, ẽe tsi ma ncàm̀sea khamaga ma,” témé. 20Me gam qárí-kgꞌao ba máá: “Wèé xꞌáè-kgꞌáḿan ncẽe gar qgóóa qaria, dùú sa ra qanega tcàoa hãa?” témé. 21Me Jeso ba xo̱a me a máá: “Ncẽè wèé za ga tsi kò tchàno kgꞌoana ne qõò naka tsia síí wèé zi gúù zi ẽe tsi úúa hãa zi xꞌámágu naka tsia ẽe dxàua ne khóè ne máà, nxãaska tsi gha nqarikgꞌai koe qguùan úúa. Naka nxãaska hàà xùri Te,” tam méé. 22Eẽm ko gaam qárí-kgꞌao ba ncẽe sa kóḿ kam kò tshúù-tcaoase qõò, káí zi gúù zim kò úúa hãa khama.
23Me Jeso ba Gam di xu xgaa-xgaase-kgꞌao xu bìrí a máá: “Tseegua ner ko bìrí xao o: Qguùam khóèm gha nqarikgꞌai di xꞌaian koe tcãà sa kaisase qari si i. 24A ra a ko gaia máá: Kamelean gha dqààm di kòm̀-coan koe nqurì sa thamka si i, qguùam khóèm gha Nqarim di xꞌaian koe tcãàs ka,” témé. 
25Eẽ xu ko xgaa-xgaase-kgꞌao xu ncẽe sa kóḿ ka xu kò kaisase are a xu a tẽè a máá: “Kháé ba gha nxãaska dìí ba kgoaraè?” témé. 26Me Jeso ba bóò xu a máá: “Khóèa ne ko tààè, igabam Nqari ba tààè tama, wèé gúùa ne Nqarim koe subu u khama,” témé.
27Me Petere nxãaska xo̱a Me a máá: “Bóò! Sixaea wèé gúùan ga guua, a ko xùri Tsi. Dùú sa gha ka̱bisea máá xae e?” témé.
28Me Jeso ba bìrí xu a máá: “Tseegukar ko bìrí xao o: ka̱bam nqõóm koe, ncẽe Khóèm dim Cóám ko xꞌaian dis ntcõó-qꞌoos xꞌáàn dis koe hàà ntcõó, ne xao gha gaxao ẽe ko xùri Tea hãa xao thẽé xꞌaian di zi ntcõó-qꞌoo zi 12 zi koe síí ntcõó, a xao a gha 12 zi qhàò zi Iseraele di zi bóò a xgàra. 29Igaba dìím wèém ẽe Tiri cgꞌõèan domka xꞌáéa ba guua ba, kana qõese ga xu, kana qõese ga zi, kana xõòm ga ba, kana xõòs ga sa, kana cóán ga, kana xháràn ga, nxãa ba gha 100 qꞌoro ncẽe zi gúù zi máàè, a ba a gha chõò tamas kgꞌõè sa qꞌõò. 30Igabaga ne gha káí ne ẽe tcꞌãà di ne kháóka di ne ii, ne gha ẽe kháóka di ne tcꞌãà di ne ii,” tam méé.
Kgꞌom xháràm di tséé-kgꞌaoan di surutaa ne

1Nqarikgꞌai di xꞌaia nea xhárà ba qꞌõòam khóèm khama ii khama, ncẽe ko ntcùúkgꞌai cgoa tcgꞌoa a qõò, a síí khóè xu gam dim kgꞌom xháràm koe gha tséé xu qaa ba. 2A ba a dtcòm̀ku cgoa xu, cáḿan di maria nem gha ko suruta xu sa, a ba a gam dim kgꞌom xháràm koe tsééa tcãà xu. 3A ba a 9 di xꞌaè ka tcgꞌoa, a qõò a síí cꞌẽe xu bóò xu xꞌámágu dis qgáìs koe téé-tẽe, cúí gúù ga kúrú tamase. 4Me bìrí xu a máá: “Gaxao igaba méé xao thẽé tirim kgꞌom xháràm koe síí tséé. Eẽ tchàno ii sar gha suruta xao o ke,” témé. 5Xu qõò. Me gaicara koaba ka hẽé naka dqòa tcgaì ka hẽéthẽé tcgꞌoa a qõò, a síí gatà iis gúùs ga sa kúrú. 6Me dqòa ka tcgꞌoa a qõò, a gaicara cꞌẽe xu bóò xu tẽe. Me tẽè xu a máá: “Dùús domka xaoa koabam wèé ba gúù kúrú tamase ncẽe koe téé-tẽe?” témé. 7Xu xo̱a me a máá: “Cúí khóè ga tsééan máà xae e tama domka a,” témé. Me máá: “Gaxao igaba méé xao tirim kgꞌom xháràm koe síí tséé,” témé.
8Cáḿs ko tcãà kam kò kgꞌom xháràm ka qꞌõòse ba tcꞌãà-cookgꞌaim gaxu di ba bìrí a máá: “Tséé-kgꞌao xu tcii naka suruta xu. Kháóka hààraa xu cgoa tshoa-tshoa naka tcꞌãà di xu koe síí chõò,” témé. 9Xu tséé-kgꞌao xu ẽe kò dqòa ka tsééan tshoa-tshoa xu hàà a xu a wèéa xu cáḿ dim mari ba gàbakaguè. 10Igaba ẽe kò tsééan tcꞌãà a tshoa-tshoa xu ko hàà surutaè ka xu kò tcꞌẽea máá, kaisa maria ne xu gha surutaè, ta tcꞌẽea. Igaba xu kò gaxu igaba wèéa xu ga cáḿ dim mari ba gàbakaguè. 11Eẽ xu ko gàbakaguè e ka xu kò tshoa-tshoa a xháràm ka qꞌõòsem cgoa mẽéku, 12a máá: “Khóè xu ncẽe kò kháóka tshoa-tshoa xua cúím aoara ba tsééa, igaba tsi kúrú xua xu sixae khama noo, ncẽe tsééan di qóḿan hẽé naka cáḿs ka dàoku sa hẽéthẽé xám̀a hãa xae,” ta xu méé. 13Me xháràm ka qꞌõòse ba gaxu ka cꞌẽe ba xo̱a a máá: “Khóè tseè, kàa tsi tama ra hãa, ka tsam gáé ncãa dtcòm̀ku tama cáḿan dim marim ka? 14Séè tsari maria ne naka qõò. Kháóka tsééan tshoa-tshoa hãam tséé-kgꞌao bar tsáá khama ma suruta kgꞌoana ke. 15Kgoarasea tama ra gáé hãa, tcꞌẽer kos gúù sar gha tiri marian cgoa kúrú sa? Kana ba ko tsarim tcgáí ba tiri qãè tcáóan domka nxã̱è te?” ta méé.
16Ncẽem dàòm ka ne gha tcꞌãà di ne kháóka di ne ii, ne gha kháóka di ne tcꞌãà di ne ii.

Jeso ba ko gaia Gam di xꞌooan ka kgꞌui
(Mk 10:32-34; Lk 18:31-34)
17Eẽm kòo Jeso ba Jerusalema koe qõò kam kò Gam di xu xgaa-xgaase-kgꞌao xu 12 xu cúía séèa tcgꞌòó, a dàò qꞌoo koe bìrí xu a máá: 18“Bóò, Jerusalema koe xae ko qõò, Me gha Khóèm dim Cóá ba kaia xu peresiti xu hẽé naka xꞌáè xgaa-xgaa-kgꞌao xu hẽéthẽé tshàu qꞌoo koe tcãàè. Xu gha xꞌóós koe chìbi-chibi Me. 19A xu a gha tãá zi qhàò zi di xu khóè xu tshàu qꞌoo koe tcãà Me, nxãasega xu gha nco̱i Me, a qoa Me, a xgàu Me ka. Igabam gha nqoana dim cáḿ ka xꞌooan koe ghùiè.
Xõòs dis dtcàrà sa
(Mk 10:35-45)
20Si kò nxãaska Sebetem di tsara cóá tsara ka xõò sa gas di tsara cóá tsara cgoa Gam koe hàà, a sa a qo̱m̀, a cꞌẽes gúù sa dtcàrà Me. 21Me Jeso ba gas ka máá: “Dùú sa si ko dtcàrà?” témé. Si xo̱a Me a máá: “Nxàe, tiri tsara cóá tsara gha Tsari xꞌaian koe Tsáá qàe koe ntcõó sa, me cꞌẽe ba kgꞌáò xòèa Tsi koe ntcõó, me cꞌẽe ba dxàe xòèa Tsi koe ntcõó,” tas méé. 22Me Jeso ba xo̱a a máá: “Dùú sa tu ko dtcàrà sa tu qꞌãa tama. A Tiris kubis kgꞌáàr kos koe tsao ga kgꞌáà?” ta méé. Tsara máá: “Kgꞌáà tsam ga,” témé. 23Me bìrí tsara a máá: “Kubis Tiris koe tsao gha kgꞌáà. Igaba ncẽe kgꞌáò xòèa Te koe hẽé naka dxàe xòèa Te koe hẽéthẽé ntcõóan ka, nxãa nea Tíí ka kúrúè tama, igaba i gane ẽe Abom ka kgꞌónò mááè ea ne di i,” ta méé.
24Eẽ xu ko 10 xu ncẽe sa kóḿ ka xu kò ẽe tsara khóè qõeku tsara kaisase xgóà cgae. 25Igabam Jeso ba Gam koe tciia óá xu a máá: “Qꞌana xao hãa, tãá zi qhàò zi di xu xꞌaiga xu ko gane koe gaxu di qarian xꞌáí sa, xu ko gane di xu kaia xu gane koe gaxu di qarian tséékagu. 26Táá méé i gaxao koe gatà ii guu. Igaba dìím wèém ẽe gha ko gaxao koe kai kgꞌoana ba, méém gaxao dim tséé-kgꞌao ba ii. 27Naka méém wèém ẽe gaxao xgꞌaeku koe tcꞌãà kgꞌoana ba gaxao dim qãà ba ii, 28ncẽem ma Khóèm dim Cóá ba ma hàà khóè ne ka tsééa mááè tama khama. Igabam hààraa, hààm gha khóè ne tsééa máá ka, a gha hàà kgꞌõèa ba máà, káí ne khóè nem gha suruta máá, ne kgoaraè ka.
Jeso ba ko káà tcgáí tsara khóè tsara bóòkagu
(Mk 10:46-52; Lk 18:35-43)
29Eẽ xu ko Jeso ba hẽé naka Gam di xu xgaa-xgaase-kgꞌao xu hẽéthẽé Jeriko koe tcgꞌoa kas kò kaias xgꞌae sa xùri Me. 30Ka tsara kò gaa xꞌaè kaga cám̀ khóè tsara káà tcgáí tsara dàòm dxùukgꞌai koe ntcõe. Eẽ tsara ko kóḿ Jesom ko nqáé sa ka tsara kò qꞌau a máá: “Xꞌaiga Tsi Nqari Tseè, Dafitem ka tsgõose-coa Tseè, thõò-xama máá tsam m!” témé. 31Igabas kò xgꞌae sa dqàè tsara a, a máá, nqoo méé tsara, témé, tsara kaisase qꞌau a máá: “Xꞌaiga Tsi Nqari Tseè, Dafitem ka cóáse Tseè, thõò-xama máá tsam m!” témé.
32Me kò Jeso ba téé a tcii tsara a, a ba a máá: “Dùú sar gha kúrúa máá tsao o sa tsao ko tcꞌẽe?” ta ma tẽè. 33Tsara bìrí Me a máá: “Xꞌaigaè, tcgáía tsam méé i xgobekgꞌamse sa tsam ko tcꞌẽe,” témé. 34Me Jeso ba thõò-xama máá tsara am ko khama tcgáía tsara qgóó, tsara kúúga bóò, a xùri Me.
 
Jeso ba Jerusalema koe (21:1–25:46)
Jeso ba ko ciian cgoa Jerusalema koe qãèse hààkaguè
(Mk 11:1-11; Lk 19:28-40; Jn 12:12-19)

1Eẽ ne ko Jerusalema koe cúù, a ko Betefage koe hàà, Olife dim xàbìm koe, kam kò Jeso ba cám̀ xgaa-xgaase-kgꞌao tsara tsééa tcgꞌòó, 2a bìrí tsara a, a máá: “Qõò tsao gatsao cgoa qꞌóá-kgꞌamkuam xꞌáém koe, gaa koe tsao gha donghi sa hòò, si qáésea tẽe, donghi-coam cgoa. Kgoara naka Tíí koe óá si. 3A ncẽè cꞌẽem khóèm kò cꞌẽe gúù bìrí tsao o, ne méé tsao bìrí me naka máá: ‘Xꞌaiga ba ko qaa khara a,’ témé, nxãaskam gha kúúga guu khara a,” témé.
4Ncẽes gúù sa kò kúrúse, porofitim ka kò kgꞌuièa hãas kgꞌuis gha nxãasega tseegukaguè ka, ncẽe kò máá:
5“Cóás Sione di sa bìrí naka máá:
‘Bóò, sarim Xꞌaiga ba ko cgꞌáré-cgꞌaresease hàà cgae si,
a ba a donghi sa qábìa hãa, donghi-coam cgoa hàna sa,
donghis dim cóá ba,’” ta mééè sa.
6Tsara xgaa-xgaase-kgꞌao tsara qõò, a síí Jesom ko ma xꞌáè tsara a khama ma kúrú, 7a síí donghi sa óá, donghi-coam cgoa, a tsara a gatsara di qgáían gam koe tcee, Me gaa koe ntcõó. 8Si káís xgꞌae sa dàòm qꞌoo koe gane di qgáían khárà, ne cꞌẽe ne hìian di nxã̱an xgꞌao a ne a dàòm qꞌoo koe khárà. 9Si kò xgꞌaes ẽe kò cookgꞌaia ba koe hẽé naka kháóa ba koe hẽéthẽé hãa sa qꞌau a máá:
“Hosana, Dafitem ka tsgõose-coa ba!
Tsꞌee-tsꞌeekgꞌaièa baa,
Gaam ẽe ko Xꞌaigam Nqarim di cgꞌõèan cgoa hàà ba!
Hosana, ẽe kaisase tcꞌamaka hàna ba!”
témé.
10Eẽm ko Jeso ba Jerusalema koe tcãà kam kò wèém xꞌáé-dxoo ba nqàrè ka téé a máá: “Ncẽe ba dìí baa?” témé. 11Zi xgꞌae zi xo̱a a máá: “Ncẽe ba Jeso Me e, porofitim Galilea dim xgꞌaekum Nasareta dim koe guua hãa ba,” témé.
Jeso ba ko tempelem koe tcãà
(Mk 11:15-19; Lk 19:45-48; Jn 2:13-22)
12Me Jeso ba tempelem koe tcãà, a ba a wèé ne ẽe kòo tempelem qꞌoo koe xꞌámá, a ko xꞌámágu ne xhàiagu, a ba a kò khóè ne ncẽe tãá nqõó di marian ko séè a gaan téé-qꞌoo koe tempelem di marian khóè ne máà ne di tafolean xùbu, naka gane ẽe ko tcíbían xꞌámágu ne di ntcõó-qꞌooan hẽéthẽé e, 13a ba a bìrí ne a máá: “Góásea i hãa a ko máá: ‘Tirim nquu ba méém còrèan dim nquu ba ta ma tciiè,’ igaba tu gatu tsꞌãà-kgꞌao ne dim nquu ba kúrú mea,” témé.
14Ne káà tcgáí ne hẽé naka nqo̱ara ne hẽéthẽé tempelem koe hàà cgae Me, Me kúrú ne ne qãè. 15Igaba ẽe xu ko kaia xu peresiti xu hẽé naka xꞌáè xgaa-xgaa-kgꞌao xu hẽéthẽé ko are-aresa zi gúù zi kúrúm ko zi bóò, i ko cóán tempelem koe qꞌau a ko máá: “Hosana, Dafitem ka tsgõose-coam koe,” témé ka xu kò xgóà, 16a xu a Gam ka máá: “A kóḿ Tsi ko ncẽe cóán ko méés gúù sa?” témé. Me Jeso ba xo̱a a máá: “Eè, qanega xao gáé nxárá naka kóḿ ta ga hãa Nqarim di zi Tcgãya zi koe góásea sa, ncẽe ko máá:
‘Cóán hẽé naka comko cóá-coan hẽéthẽé
di kgꞌáḿan koer dqo̱m̀an kgꞌónò máásea hãa,’
ta méé sa?” témé.
17A ba a guu xu a xꞌáé-dxoom ka tchàa koe tcgꞌoa a Betania koe síí, a gaa koe síí xꞌóm̀.
Jeso ba ko faia dis hìi sa cgúí
(Mk 11:12-14, 20-24)
18Kaisa ntcùúkgꞌai cgoa, ẽem ko xꞌáé-dxoom koe ka̱bise kam kò xàbàa hãa. 19Faia dis hìi sam ko dàòm qàe koe bóò kam kò síí cgae si, a síí cúí gúù ga táá hòò cgae si, igaba to̱aran cúí ga a. Kam kò gaas ka máá: “Chõò tamase méé i cúí tcꞌõo ga sáá koe gaia táá tcgꞌoa guu!” témé. Si kò faia dis hìi sa gaa xꞌaè kaga nqa̱i.
20Eẽ xu ko xgaa-xgaase-kgꞌao xu bóò si ka xu kò are, a máá: “Nta sa ko ma faia dis hìi sa kúúga nqa̱i?” ta ma tẽè.
21Me Jeso ba xo̱a xu a máá: “Tseegukagar ko bìrí xao o: Dtcòm̀an xao kò úúa hãa, a káíse tcꞌẽe-tcꞌẽese tama, ne xao cuiskaga faia dis hìis koe kúrúseas gúùs cúí sa kúrúa hãa tite, igaba ẽe xao kòo ncẽem xàbì ba bìrí a máá: ‘Séèa ghùiè naka síí tshàam qꞌoo koe ncemea tcãàè’ témé, ne i gha gatà ii. 22A ncẽè dtcòm̀an xao kò úúa hãa ne xao gha dùús wèés ẽe xao ko còrèan cgoa dtcàrà sa hòò,” témé.
Jesom di qarian ka tẽè sa
(Mk 11:27-33; Lk 20:1-8)
23Jesom ko tempelem koe tcãà ka xu kò kaia xu peresiti xu hẽé naka khóè ne di xu kaia xu hẽéthẽé hàà cgae Me, ẽem hãa a ko xgaa-xgaa ka, a xu a máá: “Dùútsa qaris cgoa Tsi ko ncẽe zi gúù zi kúrú, i gataga dìín ncẽe qarian máà Tsia hãa ncẽe gúù zi kúrú di i?” témé.
24Me Jeso ba xo̱a xu a máá: “Tíí igabar gha cúís gúù sa tẽè xao o thẽé, a ncẽè xo̱a ba xao kò máà Te, ner gha Tíí igaba bìrí xao o dùútsa qaris cgoar ko ncẽe zi gúù zi kúrú sa. 25Tcguù-tcguukuan Johanem dia kò ndaa guua, nqarikgꞌai koea kana khóèan koea?” témé.
Xu xóé a tẽèku a máá: “‘Nqarikgꞌai koe e,’ ta xae kò ko méé nem gha tẽè xae e a máá: ‘Dùús domka xaoa kò kháé nxãaska gam koe dtcòm̀ tama?’ témé. 26Igaba ncẽè: ‘Khóèan koe e,’ ta xae kò ko méé ne xae ko khóèan bèe. Wèé ne khóè ne ko Johane ba porofitim iise bóò khama,” ta xu méé. 27Xu Jeso ba xo̱a a máá: “Cꞌúùa xae hãa,” témé.
Me bìrí xu a máá: “Nxãaskar Tíí igaba cuiskaga bìrí xaoa hãa tite dùútsa qaris cgoar ko ncẽe zi gúù zi kúrú sa,” témé.
Cóá tsara dis sere-sere sa
28“Nta xao ko ma tcꞌẽe? Cꞌẽem khóè ba kò cám̀ cóá tsara úúa. A ba kò tcꞌãà dim cóám koe síí, a bìrí me a máá: ‘Tiri cóáè, qõò naka síí ncẽe cáḿ ka kgꞌom xháràm koe tséé,’ témé. 29Me xo̱a me a máá: ‘Cuiskaga a,’ témé, igabam kò kháóka tcꞌẽea ka̱bi, a ba a qõò.
30“Me khóè ba cám̀ dim cóám koe síí, a gataga gam ka méé, me xo̱a a máá: ‘Qõòr gha àboè,’ témé, igabam táá qõò. 31Gatsara ka ndaka ba kòo xõòm ko tcꞌẽe sa kúrú?” tam Jeso ba ma tẽè. Xu máá: “Tcꞌãà di me e,” témé.
Me Jeso ba bìrí xu a máá: “Tseegukar ko bìrí xao o: Mari xgꞌae-xgꞌae-kgꞌaoan hẽé naka cgꞌárà-kgꞌao zi hẽéthẽéa gha Nqarim di xꞌaian koe gaxao ka tcꞌãà a tcãà. 32Johane ba kò gaxao koe tchànom dàòm cgoa hàà, xao kò táá gam koe dtcòm̀, igaba i kò mari xgꞌae-xgꞌae-kgꞌaoan hẽé naka cgꞌárà-kgꞌao zi hẽéthẽé gam koe dtcòm̀. Gataga xao kò ncẽes gúù sa bóò, igaba xao kò táá kháóka tcꞌẽea ka̱bi a gam koe dtcòm̀,” témé.
Chõó-kgꞌoman di xu xhárà-kgꞌao xu dis sere-sere sa
(Mk 12:1-12; Lk 20:9-19)
33A ba a máá: “Cꞌẽes sere-sere sa kóḿ. Cꞌẽem xꞌãè-kgꞌao ba kò hàna, ncẽe kò kgꞌom xhárà ba xháràa ba, a ba a kò xhàro ba gaam koe kúrúa nxa̱ma-nxa̱ma, a ba a gõéan ko kúrúèm qgáì ba hẽé naka qáòm nquu ba hẽéthẽé gaa koe tshào, a ba a xhárà-kgꞌao xu cgóbè me, a cꞌẽem nqõóm koe qõò. 
34“Eẽm ko tcꞌõoan ko kúrúsem xꞌaè ba cúù kam kò gam di qãàn tsééa úú, xhárà-kgꞌao xu koe, síí xu gha gam di tcꞌõoan séè ka. 35Xu kò xhárà-kgꞌao xu gam di qãàn séè, a cꞌẽe ba xgꞌáḿ, a cꞌẽe ba cgꞌõo, a xu a cꞌẽe ba nxõ̱án cgoa xgàrùbe.
36“Gaicaram kò cꞌẽe qãàn tsééa úú, kgꞌaiakan nqáéa hãa a, xu síí gataga hẽé e.
37“Kháókam kò gam dim cóá ba tsééa úú cgae xu, a máá: ‘Tirim cóá ba xu gha tcom a qgóóse,’ témé. 38Igaba ẽe xu ko xhárà-kgꞌao xu cóá ba bóò ka xu kò bìríku a máá: ‘Ncẽe ba gúù zi ka qꞌõòsem ga me e, ncẽe gha ko hàà xhárà ba qꞌõò ba, ke hàà naka xae cgꞌõo me naka gam di xꞌaian séè,’ témé. 39Xu kò séè, a kgꞌom xháràm ka tchàa koe xaoa tcgꞌòó me, a cgꞌõo me.
40“Kháé nxãaska, ẽem kòo kgꞌom xháràm ka qꞌõòse ba hàà, ne ba gha ẽe xu xhárà-kgꞌao xu xháràm di xu dùú sa kúrú?” tam ma Jeso ba tẽè. 41Xu bìrí Me a máá: “Eẽ xu cgꞌãè kúrú-kgꞌao xum gha cgꞌãèm dàòm cgoa kaàkagu, a ba a gha cꞌẽe xu xhárà-kgꞌao xu kgꞌom xhárà ba máà, xu qgóóa máá me, ncẽe gha gam di xòèan tcꞌõoan di máà me xu, tcꞌáróan ko kúrúse xꞌaèan kòo hàà ne xu,” témé.
42Me Jeso ba gaxu ka máá: “Qanega xao gáé Nqarim di zi Tcgãya zi koe nxárá tama, ncẽe ko máá:
‘Nxõ̱ás ẽe tshào-kgꞌao xu ka bóòa xguìèa hãa sa,
kaisase cgáés nxõ̱á sa kúrúa hãa.
Ncẽea Xꞌaigam Nqarim ma kúrúa hãa a,
si ncẽe sa tcgáí-qꞌooa ta koe tꞌõè si i,’
témé zi?
43“Gaa domkar ko bìrí xao o, a ko máá: Xꞌaian Nqarim dia gha gaxao koe séèa tcgꞌòóè, a ia a gha qhàòs ẽe ko qãè tcꞌáróan kúrú sa máàè. 44[Gaam ẽe ko ncẽes nxõ̱ás koe cgꞌáé ba gha khoana tòm̀-tomse, igaba ẽes kòo cꞌẽe khóèan koe cgꞌáé nes gha tòm̀-tom m,” témé.]
45Eẽ xu ko kaia xu peresiti xu hẽé naka Farasai xu hẽéthẽé Gaam di zi sere-sere zi kóḿ ka xu kò qꞌana hãa gaxu kam ko kgꞌui sa. 46Qáé Me kgꞌoana xu kò hãa, igaba xu kòo khóè ne dis xgꞌae sa bèe, porofitim iise ne kòo séè Me khama.
Séèkuan dis kõ̱ès dis sere-sere sa
(Lk 14:15-24)

1Me Jeso ba gaicara gane cgoa sere-sere zi cgoa kgꞌui, a máá: 2“Nqarikgꞌai di xꞌaia nea xꞌaigam ncẽe ko gam dim cóá ba séèkuan dis kõ̱è sa kúrúa máám cgoa nxárá xgꞌaeèa hãa. 3Me nxãaska gam di qãàn tsééa úú ẽe ko séèkuan dis kõ̱ès koe tciièa hãa ne koe, síí ne gha bìrí ne ne hàà ka. Igaba ne kò hààn xguì.
4“Me gaicara cꞌẽe qãàn tsééa úú a máá: ‘Bìrí ẽe kò tciièa hãa ne naka máá: ‘Bóò, kgꞌónòar xgꞌara hãa tcꞌõoan kõ̱ès di i, tiri xu ghòè xu hẽé naka tiri ghòè-coan tsáúa hãa hẽéthẽéa cgꞌõoèa hãa, i wèé gúùan kgꞌónòa xgꞌaraèa hãa, ke séèkuan dis kõ̱ès koe hàà,’ ’ témé. 5Igaba ne kò tcꞌirì-tcꞌirise, a ne a qõò, Me cꞌẽe ba gam dim xháràm koe qõò, me cꞌẽe ba gam di tsééan koe qõò. 6Ne cꞌẽe ne wèéa ne ga gam di qãàn qgóó, a xgàra a, a ne a cgꞌõo o. 7Me xꞌaiga ba xgóà, a ba a gam di ncõo-kgꞌaoan tsééa úú, a ẽe ne cgꞌõo-kgꞌao ne cgꞌõo, a gane di xꞌáé-dxooan dàò.
8“A ba a nxãaska gam di qãàn bìrí a máá: ‘Séèkuan dis kõ̱è sa kgꞌónòa xgꞌaraèa hãa, igaba ẽer kò tciia hãa nea tciiku sa kgꞌano tama. 9Ke ncẽeska xꞌáé-dxoom xgꞌaeku di dàòan ko nxãa koe qõò, naka séèkuan dis kõ̱ès koe tciia óá khóèan wèé ẽe xao gha hòò o,’ témé. 10I kò ẽe qãàn xꞌáéan xgꞌaeku di dàòan koe qõò, a i a wèéan ẽe xu kòo xgꞌae cgoan xgꞌae-xgꞌae, tshúùan ga hẽé naka qãèan ga hẽéthẽé e, me séèkuan dis kõ̱ès dim nquu ba cgꞌáè-kgꞌaoan ka cgꞌoè.
11“Igabam ẽem ko xꞌaiga ba tcãà, cgꞌáè-kgꞌaoa nem gha bóò ka, kam kò gaa koe séèkuan dis kõ̱ès di qgáían hã̱a tamam khóè ba bóò. 12A ba a bìrí me a máá: ‘Tíí tcáràè, nta tsi ma ncẽe koe tcana, séèkuan dis kõ̱ès di qgáían úú tamase?’ témé. Me khóè ba káàn kgꞌui. 13Kam ko nxãaska xꞌaiga ba qãà xu bìrí a máá: ‘Qáé me tshàua ba koe hẽé naka nqàrèa ba koe hẽéthẽé e, naka tchàa koe xaoa tcgꞌòó me, dcùú-qoms qꞌoo koe, ncẽe gaa koe i gha kgꞌaean hẽé naka gãò xõ̱óan hẽéthẽé hãa koe,’ témé. 14Káí nea kò tciièa, igaba ne kò cgꞌorò ne nxárá tcgꞌòóèa hãa khama.”
Kaesaram koe surutan dis tẽè sa
(Mk 12:13-17; Lk 20:20-26)
15Xu nxãaska Farasai xu tcgꞌoa, a síí kàa zi xgꞌae-xgꞌae, nta xu gha ma kgꞌuian cgoa qgóó Me sa. 16A xu a nxãaska gaxu di xu xgaa-xgaase-kgꞌao xu hẽé naka Herotem di xu xùri-kgꞌao xu hẽéthẽé Gam koe tsééa úú, xu síí máá: “Xgaa-xgaa-kgꞌao Tseè, qꞌana xae hãa tseegu di Tsi khóè Tsi i sa, a ko Nqarim dim dàò ba xgaa-xgaa sa, a cꞌẽe khóè cgoa ga tchõà úú tama, khóèan di téé-qꞌooan Tsi nqábé tama khama. 17Ke ncẽeska bìrí xae e, dùú sa tsi ko tcꞌẽe sa: A tchànoa, Roma ne dim xꞌaigam Kaesara ba méém surutaè sa kana méém táá surutaè saa?” ta xu méé.
18Igabam kò Jeso ba gaxu dis kàas cgꞌãè sa qꞌana hãase máá: “Dùús domka xao ko kúrúa bóò Te, gaxao qãè qgóóse ko igabaga cgꞌãè cau xaoè? 19Xꞌaigam ko suruta cgoaèm mari ba xꞌáí Te,” témé. Xu gaam mari ba máà Me. 20Me Jeso ba xꞌáí xu me a tẽè xu a máá: “Dìín dis tcúú sa ncẽe sa, naka gatàa dìín di cgꞌõèa ncẽe e?” témé. 21Xu xo̱a a máá: “Kaesaram di si i,” témé. Me nxãaska bìrí xu a máá: “Eẽ Kaesaram di ii sa nxãaska Kaesara ba máà, naka ẽe Nqarim di ii sa Nqari ba máà,” témé. 22Eẽ xu ko ncẽe sa kóḿ ka xu kò area, khama xu kò guu Me a qõò.
Xꞌooan koe tẽean dis tẽè sa
(Mk 12:18-27; Lk 20:27-40)
23Gaam cáḿ ẽem kaga xu kò Saduke xu hàà, ncẽe xꞌooan koe tẽes hàna sa dtcòm̀ tama xu, a xu a hàà tẽè Me, 24a máá: “Xgaa-xgaa-kgꞌao Tseè, Moshe ba kò máá: ‘Khóèm kò xꞌóó, cóá úú tamase, ne méém qõese ba ẽes khóès káà kgꞌáò-khoe sa séè naka káíkhoe ba cóán ábà máá,’ témé. 25Nxãaska xu kò 7 xu khóè qõeku xu hàna, gatá cgoa kò xꞌãèa xu. Tcꞌãà di ba kò séèa hãa, a ba a cóá úú tamase xꞌóó, a kò qõese ba khóè sa qaùa máá. 26Me kò cám̀ di ba gataga hẽé, nqoana di ba hẽéthẽé e, Me nxãakgꞌai ga síí 7 di ba tcãà. 27Si wèéa xu qãá qꞌoo koe khóès ga sa xꞌóó. 28Ka sa gha nxãaska xꞌooan koe i kò tẽeèm cáḿ ka ndakam di saa, ẽe xu 7 xu ka? Wèéa xu kò úú sia hãa ka,” ta xu méé.
29Me Jeso ba xo̱a xu a máá: “Tsa̱a xao hãa, Nqarim di zi Tcgãya zi ko méé sa hẽé naka Nqarim di qarian hẽéthẽé xao cꞌúùa hãa khama. 30Eẽ ne ko khóè ne xꞌooan koe tẽe ne i gha séèkuan káà ii khama, ne gataga séèkuan kgoara mááè tama, igaba ne gha nqarikgꞌai di moengelean khama ii. 31Xꞌooan koe ghùiès ka: A nxárá ta ga xao gáé hãa, Nqarim gatu koe nxàea hãa sa? Ncẽem kò máá: 32‘Tíí Ra Nqarim Abrahamam di Ra a, a Nqarim Isakam di Ra a, a Nqarim Jakobem di Ra a,’ témé ka. Xꞌóóa ne dim Nqarim tama Me e, igabagam kgꞌõèa hãa ne di Me e,” tam méé.
33Eẽ zi ko xgꞌae zi kóḿ Me, ka zi kò Gam di xgaa-xgaan ka arekaguè.
Kaiam xꞌáè-kgꞌáḿ dis tẽè sa
(Mk 12:28-34; Lk 10:25-28)
34Eẽ xu ko Farasai xu kóḿ, Saduke xum kò tcẽekgꞌam kgꞌáḿ sa, ka xu kò xgꞌae. 35Me gaxu ka cꞌẽe ba, ncẽe xꞌáè qꞌãa-kgꞌao kò ii ba, qáé Mem gha qgáì nem ko qaa khama tẽè Me a máá: 36“Xgaa-xgaa-kgꞌao Tseè, xꞌáèan qꞌoo koe ba ndakam xꞌáè-kgꞌáḿ ba kaia?” témé. 37Me bìrí me a máá:
“‘Xꞌaigam tsarim Nqari ba méé tsi
wèé tcáóa tsi cgoa hẽé,
naka wèé kgꞌõèa tsi cgoa hẽé
naka wèé tcꞌẽea tsi cgoa hẽéthẽé ncàm̀.’
38“Ncẽea tcꞌãà di a kaiam xꞌáè-kgꞌáḿ ga me e. 39Me cám̀ di ba ko gam cgoa qõòa mááku a ko máá:
‘Tsáá ka cꞌẽe ba ncàm̀,
ẽe tsi ma ncàm̀sea khamaga ma,’
témé.
40“Ncẽe tsara xꞌáè-kgꞌáḿ tsara koe i wèé xꞌáèan ga hẽé naka porofiti xu ka góáèas ga sa hẽéthẽé qgóó xgꞌaeèa,” tam méé.
Krestem dìín dim tsgõo-coam ii dis tẽè sa
(Mk 12:35-37; Lk 20:41-44)
41Eẽ xu ko Farasai xu xgꞌaea hãa kam kò Jeso ba tẽè xu 42a máá: “Krestem ka xao ko ntama ma tcꞌẽe? Dìín dim tsgõo-coa baa?” témé. Xu bìrí Me a máá: “Dafitem ka tsgõose-coa Me e,” témé. 43Me bìrí xu a máá: “Gatà i ko ii ne, ne ba kò kháé nxãaska Dafite ba dùús domka Tcom-tcomsam Tcꞌẽem ka kgꞌuikaguè a ‘Xꞌaiga ba’ ta ma ma tcii Me, ncẽem kòo máá:
44‘Xꞌaigam Nqari ba kò Tirim Xꞌaiga ba bìrí a máá:
‘Kgꞌáò xòèa Te dim xꞌõàm koe méé tsi ntcõó,
nakar gha nxãakgꞌaiga síí tsari cgꞌõo-kgꞌaoan
nqàrè-kgꞌama tsi ka nqãaka tòó,’
témé ka.
45“A ncẽè Dafitem kòo ‘Xꞌaiga ba’ ta ma ma tcii Me ne ba gha nxãaska ntama ma gam dim tsgõo-coa ba ii?” témé. 46I kò cúí khóè ga táá kgoana a Jeso ba xo̱a, i kò ẽem cáḿ koe guu a khóè ne bèe a táá gaicara cꞌẽe tẽè ga tẽè Me.
Jeso ba ko xꞌáè xgaa-xgaa-kgꞌao xu hẽé naka Farasai xu hẽéthẽé dqàè
(Mk 12:38-40; Lk 11:39-52; 20:45-47)

1Me nxãaska Jeso ba xgꞌae zi hẽé naka xgaa-xgaase-kgꞌao xu hẽéthẽé bìrí a máá: 2“Xꞌáè xgaa-xgaa-kgꞌao xu hẽé naka Farasai xu hẽéthẽéa Moshem dis téé-qꞌoos koe hãa. 3Ke méé tu wèé zi gúù zi ẽe xu ko bìrí tu u zi kúrú naka qgóóa qari zi. Igaba ẽe xu ko kúrú zi táá kúrú guu, ẽe xu ko xgaa-xgaa sa xu kúrú tama ke. 4Kaia zi xgàm zi qóḿ zi xu ko qáé a khóèan nxa̱ra koe tòó, igaba xu gaxu tshàua xu ka ghùi a nxònokagu zia hãa tite. 5Wèé zi gúù zi kúrú xu ko zi, xu ko khóèan gha bóò zi ka kúrú zi: gaxu di zi tcãà tcúú zi hẽé naka horo qꞌóḿ zi hẽéthẽé, còrè di kgꞌuian góásea hãa zi xu ko tchàa-tchaa, a xu a gaxu di qgáían di xꞌõàn qáò-qao. 6Tcomkuan di zi qgáì zi xu ncàm̀a hãa, naka dòàn xõe koe hẽéthẽé e, a xu a gataga còrè-nquuan koe kaia zi ntcõó-qꞌoo zi ncàm̀a hãa thẽé, 7naka xꞌámágu di zi qgáì zi koe tsgám̀kaguku sa hẽéthẽé e, naka gataga khóè ne ka ‘xgaa-xgaa-kgꞌaoè’ ta ma tciikuan hẽéthẽé e.
8“Igaba méé tu táá ‘xgaa-xgaa-kgꞌaoè’ ta ma tciiè guu, cúím Khóè ba gatu dim Xgaa-xgaa-kgꞌao Me e, tu wèéa tu ga qõekua hãa ke. 9Naka tua nqõómkgꞌai koe táá cúí khóè ga ‘àboè’ ta ma tcii guu, cúím Khóè ba gatu dim Xõò Me e ke, ncẽe nqarikgꞌai koe hàna ba. 10Táá méé tu gataga ‘tcꞌãà-cookgꞌaiè’ ta ma tciiè guu, cúím Khóè ba gatu dim Tcꞌãà-cookgꞌai Me e ke, Kreste ba. 11Gatu xgꞌaeku koe kaia hãa ba méém gatu dim qãà ba kúrú. 12Wèém ẽe ko kaikaguse ba gha cgꞌáré-cgꞌareè, me gha wèém ẽe ko cgꞌáré-cgꞌarese ba kaikaguè.
13“Igaba haò, cgꞌãè i gha ii gaxao ka, xꞌáè xgaa-xgaa-kgꞌao xao hẽé naka Farasai xao hẽéthẽé e, gaxao ncẽe qãè khóèan khama ko ma kúrúse xao! Nqarikgꞌai di xꞌaian xao ko khóè ne cookgꞌai koe tcẽekgꞌam khama. A gaxao igaba táá tcãà, a xao a gataga ẽe tcãà kgꞌoana ne guu naka ne tcãà tama khama. 14 [c]
15“Haò, cgꞌãè i gha ii gaxao ka, xꞌáè xgaa-xgaa-kgꞌao xao hẽé naka Farasai xao hẽéthẽé e, gaxao ncẽe qãè khóèan khama ko ma kúrúse xao! Nqõó ba hẽé naka tshàa ba hẽéthẽé xao ko qõòa nxa̱ma-nxa̱ma, khóèm cꞌẽes qhàòs di ba xao gha séèa mááse me hàà gaxao dis xgꞌaes koe tcãà ka! A ncẽè gatàm kò ko hẽé, ne xao ko kúrú mem kgꞌano, chõò tamas cꞌees dxãwam dis koe síía ne, cám̀ qꞌoro nqáé xaoa hãase.
16“Haò, cgꞌãè i gha ii, gaxao tcꞌãà-cookgꞌai xao káà tcgáí xao ka, ncẽe ko máá: ‘Khóèm kò tempelem cgoa gaìse ne i káà hùi i, igabam kò tempelem di gautan cgoa gaìse ne méém gaas gaìse sa tséékagu,’ ta ko méé xao. 17Gaxao káà tcꞌẽe xaoè, a káà tcgáí xaoè! Dùú sa cgáé saa? Gautaa, kana tempele baa, ncẽe qꞌooa ba koem úúa hãa gautan ko kúrú, i Nqarim cookgꞌai koe qꞌano iise bóòè ba? 18Xao ko gataga máá: ‘Khóèm kò altaram cgoa gaìse ne, i káà hùi i, igabam kò ko Nqarim ko tcgꞌòóa mááès abas cgoa gaìse ne, ncẽe altaram koe hàna sa, ne méém gaas gaìse sa tséékagu,’ témé. 19Gaxao káà tcgáí xaoè! Dùú sa cgáé saa? Nqarim ko tcgꞌòóa mááès aba saa, kana altara baa, ncẽe aba sa ko kúrú si Nqarim cookgꞌai koe qꞌano iise bóòè ba? 20Gaa domkam, gaam ẽe ko altaram cgoa gaìse ba, gam cgoa hẽé naka wèés gúùs ẽe gam tcꞌamkgꞌai koe hànas cgoa hẽéthẽé ko gaìse. 21Gatà iim dàòm kam kò ẽe ko tempelem cgoa gaìse ba gaam cgoa hẽé, naka Gaam ẽe qꞌooa ba koe xꞌãèa hãam Nqarim cgoa hẽéthẽé gaìse. 22Me ko gaam ẽe ko nqarikgꞌaian cgoa gaìse ba Nqarim dis ntcõó-qꞌoos cgoa hẽé, naka Gaam ẽe gaas koe ntcõem cgoa hẽéthẽé gaìse.
23“Haò, cgꞌãè i gha ii gaxao ka, xꞌáè xgaa-xgaa-kgꞌao xaoè naka gaxao Farasai xao ka hẽéthẽé e, qãè khóèan khama ko ma kúrúse xao! Nqari ba xao ko tcꞌõoan ko xgꞌãò-xgꞌão zi gúù zi [d] koe cúís tshàu-qꞌoos dian tcgꞌòó a máà. Igaba xao kaisase cgáé zi gúù zi xꞌáèan di zi xguìa hãa khama: ncẽe qãèse qgóókuan hẽé, thõò-xama-mááku sa hẽé naka tcom-tcomsa sa hẽéthẽé zi. Qaase i ko, ncẽe zi gúù zi cgáé zi xao ga kò kúrúa hãa sa, igabaga cꞌẽe zi cꞌurù tamase. 24Gaxao tcꞌãà-cookgꞌai xao káà tcgáí xaoè. Dcène ba xao ko ẽe xao ko kgꞌáà gúùan qꞌoo koe tcgꞌòó, igaba xao ko kamele sa tóm̀!
25“Haò, cgꞌãè i gha ii, gaxao xꞌáè xgaa-xgaa-kgꞌao xao hẽé naka Farasai xao hẽéthẽé ka, qãè khóèan khama ko ma kúrúse xao! Kubi sa hẽé naka gàba sa hẽéthẽé ka xao ko qãáa sara xgꞌaà, igaba sara qꞌooa sara koe chìikuan hẽé naka cẽèan hẽéthẽé ka cgꞌoèa hãa. 26Tsáá káà tcgáí tsi Farasai tseè! Kgꞌáíka qꞌano-qꞌano kubis qꞌoo naka gàba sa hẽéthẽé e, naka i gha nxãasega qãáa sara qꞌano ii.
27“Haò, cgꞌãè i gha ii gaxao ka, xꞌáè xgaa-xgaa-kgꞌao xaoè naka gaxao Farasai xao ka hẽéthẽé e, qãè khóèan khama ko ma kúrúse xao! Xgꞌaàèa a qꞌúú zi tcꞌám̀ zi khama xao ii, ncẽe tchàa za tsi kò ko bóò zi ne tꞌõè ii zi, igaba qꞌooa zi koe xꞌóóa hãa khóèan di cꞌõán hẽé, naka wèé cgꞌuri qhàòan hẽéthẽé ka cgꞌoèa hãa zi. 28Gataga xao ii a khóè ne koe tchàa za tchàno khóèan di bóòse-qꞌooan úúa, igaba xao qꞌooa xao koe cgꞌãè cauan ka hẽé naka cgꞌurian ka hẽéthẽé cgꞌoèa hãa.
29“Haò, cgꞌãè i gha ii gaxao ka, xꞌáè xgaa-xgaa-kgꞌao xaoè naka gaxao Farasai xao ka hẽéthẽé e, naka qãè qgóóse ko igaba cgꞌãè cau xao hẽéthẽé e! Porofiti xu di zi tcꞌám̀ zi koe xao ko dqo̱m̀ cgoaè xu gha zi gúù zi tshàoa tòó, a xao a ko ẽe kò tchàno ii ne di tcꞌám̀an tꞌõè-tꞌõe. 30A xao a ko máá: ‘Sixae ka tsgõosea xu di xꞌaèan ka xae kò xgꞌao kgꞌõèa hãa ne, xae ga xgꞌao porofiti xu di cꞌáòan ntcã̱água hãa tama,’ ta ko méé xao. 31Ncẽeta mééan ka xao ko nxàea tseegukagua mááse, ẽe xgꞌao porofitian cgꞌõo ne di xao tsgõo-coa xao o sa. 32Ke méé xao ncẽeska gaxao ka tsgõose ga xu di chìbian xgꞌara-xgꞌara.
33“Gaxao cgꞌao xaoè! A dcàùan di xao cóá xaoè! Nta xao gha ma chõò tamas cꞌees dxãwam dis koe xgàrakuan bèe? 34Qꞌãa méé xao: porofiti xu hẽé, naka tcꞌẽega xu khóè xu hẽé naka xꞌáè xgaa-xgaa-kgꞌao xu hẽéthẽér ko tsééa úú sa. Xao gha cꞌẽe-kgꞌáía xu cgꞌõo, a gha cꞌẽe xu xgàu, a gha cꞌẽe xu gaxao di còrè-nquuan koe xgꞌáḿ, a xao a gha wèé xu xꞌáé-dxoo xu koe xgàra. 35Ncẽes gúù sa gha kúrúse, nxãasega xao gha xgàraè ka, káà chìbi ne khóè ne di cꞌáòan xao góḿan koe ntcã̱àgua khama. Ncẽes ntcã̱àgu cꞌáòku sa kò tchànom khóèm Abelem koe guu a tshoa-tshoa, a síí Sakariam, Barakiam dim cóám koe tcãà, ncẽe xao xgꞌao tempele ba hẽé naka altara ba hẽéthẽé xgꞌaeku koe cgꞌõoa ba. 36Tseegukar ko bìrí xao o a ko máá: Wèéan ncẽea gha ncẽem xꞌaèm di ne khóè ne koe hàà kúrúse, témé.
	[c] 23:14 Cꞌẽe zi tcgãya zi Gerika di zi ncẽe xùri ko kgꞌuian úúa: 14Haò, cgꞌãè i gha ii gaxao ka, xꞌáè xgaa-xgaa-kgꞌao xao hẽé naka Farasai xao hẽéthẽé ka, qãè khóèan khama ko ma kúrúse xao! Dxàe-ntcõa zi xao ko nquua zi xhùu cgae, a xao a ko qáò còrèan cgoa xꞌáí-xꞌaise. Gaa domka xao gha kaias xgàraku sa hòò.
	[d] 23:23 tcꞌõoan ko xgꞌãò-xgꞌão zi gúù zi - Gerika sa ko nqoana hìi-coa zi ka kgꞌui, Naros koe cgꞌõè úú tama zi.

Jeso ba ko Jerusalema ba thõò-xama máá
(Lk 13:34-35)
37“Oo! Jerusalemaè, Jerusalemaè, tsáá ncẽe ko porofitian cgꞌõo tsi, a ko ẽe tsáá koe tsééèa hãa xu nxõ̱án cgoa cgꞌõo tsi. Nta noose ra kò tcꞌẽea hãa, tsari khóèa ner gha xgꞌae-xgꞌae sa, ghòròs ko ma cóáa sa tcgàmàa sa dòm̀ qꞌoo koe ma xgꞌae-xgꞌae khama, igaba tu kò tcꞌẽe e tama. 38Qꞌãa méé xao, gaxao dim tempele ba xao gha cgꞌãa-cgꞌanasea hãase guua mááè sa. 39Bìrí xao or ko, cuiskaga xao gaicara bóò Te tite, a xao a gha nxãakgꞌaiga máá: ‘Gaam ẽe ko Xꞌaigam Nqarim dim cgꞌõèm cgoa hàà ba tsꞌee-tsꞌeekgꞌaièa,’ témé,” tam méé.
Nqõó ba ko chõò di zi xꞌáí zi
(Mk 13:1-2; Lk 21:5-6)
 
24
1Jeso ba kò tempelem koe guu a tcgꞌoa a ba a qõò, xu Gam di xu xgaa-xgaase-kgꞌao xu hàà cgae Me, hàà xu gha gaa nquuan tempelem di xꞌáí Me ka. 2Me xo̱a xu a máá: “Wèéan ncẽe ga xao ko bóò na? Tseegukar ko bìrí xao o: Cuiskagas ncẽe koe cúís nxõ̱ás ga sa cꞌẽes tcꞌamkgꞌai koe guuèa hãa tite, wèéa zi ga gha xòóa qàrìè,” témé.
Cgꞌãè zi hẽé naka xgàraku zi hẽéthẽé e
(Mk 13:3-13; Lk 21:7-19)
3Eẽm Jeso ba Olife dim xàbìm koe ntcõóa-ntcõe, ka xu kò xgaa-xgaase-kgꞌao xu cúíaga hàà cgae Me, a máá: “Bìrí xae e, n-cáḿa i gha ncẽe gúùan kúrúse sa, i gha gataga Tsari hàà-qꞌooan hẽé naka nqõóm di chõò-qꞌooan hẽéthẽé dùús ka xꞌáíè sa?” témé.
4Me Jeso ba xo̱a xu a máá: “Qꞌãa xao naka i táá cúí khóè ga ho̱àkagu xao o guu. 5Káí ne gha Tirim cgꞌõèm cgoa hàà, a máá: ‘Tíí ra Kreste ra a,’ témé, a ne a gha káí ne ho̱àkagu ke. 6Tu gha ncõoan hẽé naka ncõoan di zi nxàe zi ka hẽéthẽé kóḿ, igaba bóò naka tu táá qꞌaekaguè guu. Gatà ii zi gúù zi méé zi kúrúse ke, igaba i qanega chõò-qꞌooan hàà ta ga hãa. 7Nqõóm di zi qhàò zi gha cꞌẽe zi qhàò zi cgoa xꞌãàku, i gha xꞌaian xꞌaian cgoa xꞌãàku, i xàbàn hãa, i nqõóan di cgùruan káí zi qgáì zi koe hãa khama. 8Wèé zi ncẽe zia ábàn di thõòan di zi tshoa-tshoase-qꞌoo zi khamaga xám̀.
9“Ne gha nxãaska xgàrakuan koe tcãà tu u, a cgꞌõo tu u. Tu gha Tiri cgꞌõèan domka nqõóm di zi qhàò zi wèé zi ka hòreè. 10Nxãaska ne gha káí ne gane di dtcòm̀an aagu, a gha qáékuan koe tcãàku, a ne a gha gane ka cꞌẽea ne hòre. 11I gha tshúù-ntcõan di porofitian káí xꞌáíse, a káí ne khóè ne ho̱àkagu. 12Cgꞌãèan di càùse-qꞌooan domka i gha káí khóèan di ncàm̀kuan qgài, 13igaba gaam ẽe ko qarika téé a chõò-qꞌoos koe síí ba gha kgoaraè. 14I gha Nqarim di xꞌaian di qãè tchõàn wèém nqõóm koe xgaa-xgaaè, xꞌáís iise nqõóm di zi qhàò zi wèé zi koe, si gha nxãaska chõò-qꞌoo sa hàà.
Qꞌáò-qꞌaosas gúù sa
(Mk 13:14-23; Lk 21:20-24)
15“Eẽ tu ko qꞌáò-qꞌaosas gúù sa bóò, ncẽe ko tcom-tcomsam qgáì ba kúrú me xãòm khama ii sa, si gaa koe téé-tẽe. Porofitim Danielem kò tcom-tcomsam qgáìm koe hãase gaas ka kgꞌui sa (ẽe ko nxárá ba méém kóḿa qꞌãa). 16Ne méé ne nxãaska ẽe Jutea koe hàna ne xàbìan koe qgóéa síí, 17nakam ẽe nquuan tco̱be koe hàna ba táá xõa na síí ẽe nquuan qꞌoo koe hãa sa séè guu, 18nakam ẽe xháràn koe hàna ba táá ka̱bise naka síí gam di qgáían séè guu. 19Haò, cgꞌãè i gha ii, ẽe zi cáḿ zi ka ẽe ncãà zi koe cóán úúa zi khóè zi ka hẽé naka ẽe gha ko comkagu zi ka hẽéthẽé e! 20Còrè naka i gha gatu di qgóéan táá sao di xꞌaè ka hãa guu kana Sabata dim cáḿ ka. 21Nxãaska i gha kaia xgàrakuan hãa ke, ncẽe nqõóm dis tshoa-tshoases koe guu a qanega hãa tama a, ncẽes noose ga, a i a gaicara hãa tite e. 22A ncẽè ẽe xu cáḿ xu kò xòm̀-xommè ta ga hãa ne, i cúí khóè ga kgoaraèa hãa tite, igaba xu gha ẽe nxárá tcgꞌòóèa hãa ne domka ẽe xu cáḿ xu xòm̀-xommè.
23“A ncẽè ẽem xꞌaèm kam kò cꞌẽem khóè ba bìrí tu u a ko máá: ‘Bóò, ncẽe ga Me e Kreste ba,’ kana máá: ‘Eẽ gam síí hãa,’ témé ne, méé tu táá dtcòm̀ m guu. 24Tshúù-ntcõan di xu Kreste xu hẽé naka tshúù-ntcõan di xu porofiti xu hẽéthẽéa gha xꞌáíse, a kaia zi xꞌáí zi hẽé naka are-aresa zi gúù zi hẽéthẽé kúrú ke, ẽe nxárá tcgꞌòóèa ne xu gha ho̱àkagu ka, kgoanase i kòo ne. 25Bóò, xꞌaèan cookgꞌai koer kò bìrí tu ua.
26“A ncẽè gatu ka ne kòo máá: ‘Bóò, tchàa-xgóóm koem hãa,’ témé ne méé tu táá tcgꞌoa naka qõò guu. A ncẽè gaicara ne kòo máá: ‘Bóò, nquum qꞌoo koem hàna,’ témé ne méé tu táá dtcòm̀ guu. 27Cáḿs ko tcgꞌoa xòè koe i ko ma túú-tebean guu a cáḿs ko tcãà xòè koe ma síí bóòse khama i gha ma Khóèm dim Cóám di hàà-qꞌooan ii. 28Eẽ xꞌóóa hãam tcꞌáróm hãa qgáì koe i gha kgꞌãean xgꞌae.
Khóèm dim Cóám di hàà-qꞌooa ne
(Mk 13:24-27; Lk 21:25-28)
29“Eẽ xu cáḿ xu di xgàrakuan qãá qꞌoo koes gha
kúúga cáḿ sa ntcùú-ntcuuè,
Me nxoe ba xꞌáà tite,
i gha tco̱nòan nqarikgꞌai koe guu a tcheè,
i gha nqarikgꞌai di qarian ntcãa-ntcãaè.
30“Eẽm xꞌaèm kas gha Khóèm dim Cóám dis xꞌáí sa nqarikgꞌai koe xꞌáíse, zi gha wèé zi qhàò zi nqõómkgꞌai di zi kgꞌae, a zi a gha Khóèm dim Cóá ba bóò, Me nqarikgꞌai di túú-cꞌõòan koe guu a ko hàà, qarian hẽé naka kaia xꞌáàn hẽéthẽé cgoa. 31Me gha Gam di xu moengele xu kaiam qꞌaum torompitam dim cgoa tsééa tcgꞌòó, xu gha Gam nxárá tcgꞌòóa hãa ne wèé xòèan ẽe tcꞌãán ko guu za xgꞌae-xgꞌae, nqarikgꞌai dim chõò-qꞌoom cꞌẽem koe guu a síí cꞌẽem koe tééan koe.
32“Ke tu ncẽes gúùs faia dis hìis koe kúrúsea hãas koe xgaa-xgaase: ẽe i ko gas di nxã̱àn tshoa-tshoa a ko tso̱m, i ko to̱ara sa tso̱m, ne tu qꞌana hãa qhóóa ne tcana hãa sa. 33Gataga ẽe tu kòo ncẽe zi gúù zi wèé zi bóò ne tu qꞌana hãa cúù Me e sa, a nquu-kgꞌáḿan koe hãa. 34Tseegukar ko bìrí tu u a ko máá: Ncẽes qhàò sa kaà tite, i gha nxãakgꞌaiga síí ncẽe gúùan wèé ga kúrúse. 35Nqarikgꞌaian hẽé naka nqõókgꞌaian hẽéthẽéa gha chõò, igaba i Tiri kgꞌuian chõò tite.
Cúí khóè ga cꞌúùa hãa cáḿ ba kana xꞌaè ba
(Mk 13:32-37; Lk 17:26-30, 34-36)
36“Igabaga i cúí khóè ga ẽem cáḿ ba kana ẽem xꞌaè ba qꞌãa tama, moengele xu nqarikgꞌai di xu ga igaba kana Cóám ga igaba, Xõòm cúím ka oose. 37Nowam di xꞌaèan ka i kò ii khama i gha Khóèm dim Cóám di hàà-qꞌooan ii khama. 38Eẽ xu cáḿ xu ka kaiam tshàam hàà tama cookgꞌai koe ne kòo tcꞌõó a ko kgꞌáà, a ko séèku, a ko séèkuan bìríku, me nxãakgꞌaiga síí Nowam ko arakam koe tcãàm cáḿ ba hàà, 39igaba ne kò cúí gúù ga cꞌúùa dùús ko hàà kúrúse sa, me nxãakgꞌaiga kaiam tshàa ba hàà, a hàà tchùua tcgꞌòó ne. Gatà i gha Khóèm dim Cóám di hàà-qꞌooan ii. 40Cám̀ tsara khóè tsara gha xháràm koe hãa. Cꞌẽe ba gha séèè, me gha cꞌẽe ba guuè. 41Cám̀ sara khóè sara gha hãa a ko ha̱kgꞌum koe maberean táó. Cꞌẽe sa gha séèè, si gha cꞌẽe sa guuè.
42“Gaa domka méé tu kòresea hãa, dùútsa cáḿ kam gha gatu dim Xꞌaigam Nqari ba hàà sa tu cꞌúùa hãa ke. 43Igaba méé tu ncẽe sa qꞌana hãa: Ncẽè nquu ba kàoa hãam khóèm kò qꞌana, dùútsa xꞌaè kam ko tsꞌãà-kgꞌao ba ntcùú ka hàà sa, nem ga kò ẽem xꞌaèm ka kòrea hãa, a táá kúrú me gam dim nquu ba khõáè. 44Gaa domka méé tu gatu igaba wèé xꞌaè ka kgꞌónòsea. Khóèm dim Cóá ba ko ẽe tsi qꞌãa tamam xꞌaèm ka hàà ke.
Tcom-tcomsa kana tcom-tcomsa tamam qãà ba
(Lk 12:41-48)
45“Kháé dìí ba nxãaska tcom-tcomsa a tcꞌẽegam qãà baa? Ncẽe gam ka qꞌõòsem ko nquua ba di qarian máà ba, me qãè xꞌaè ka gaxu di tcꞌõoan máà xu ba? 46Tsꞌee-tsꞌeekgꞌaièa baa ẽem qãà ba, ncẽe gam ka qꞌõòsem ko hàà nem ko hàà sao-xgꞌae me ko gatà hẽé ba. 47Tseegukar ko bìrí tu u a ko máá; wèé zi gúù zi ẽem úúa hãa zi di qaria nem gha gam koe tòó. 48Igaba ẽem qãàm cgꞌãèm kò ko tcáóa ba koe bìríse a ko máá: ‘Tíí qꞌõò ba ão me e,’ témé, 49a ba a tshoa-tshoa a qãà ne gam ka cꞌẽe ne xgꞌáḿ, a ko tcꞌõó a ko kgꞌáà-kgꞌaoan cgoa kgꞌáà, 50nem gha ẽem qãàm ka qꞌõòse ba tcom tamam hãam cáḿ ka hàà, cꞌúùam hãa xꞌaè ka, 51a ba a gha hàà xgàra me, a qãè qgóóse ko igaba cgꞌãè cau khóèan cgoa xgꞌae-xgꞌae me, ncẽe gaa koe i gha kgꞌaean hẽé naka gãò xõ̱óan hẽéthẽé hãa koe.”
10 zi dxàe-coa zi dis sere-sere sa

1“Gaa xꞌaè ka i gha nqarikgꞌai di xꞌaian 10 zi dxàe-coa zi cgoa nxárá xgꞌaeè. Gazi di lampian zi kò séè a zi a síí séèkom khóè ba qãà, xgꞌae cgoa me zi gha ka. 2Gazi ka 5 zia kò káà tcꞌẽe ii, zi 5 zi tcꞌẽega ii. 3Káà tcꞌẽe zi kò lampia zi séè, gabà zi ko táá nxúìan séèa mááse. 4Zi tcꞌẽega zi lampian séè a zi a nxúìan gàban koe séèa mááse. 5Me séè-kgꞌao ba táá qháése hàà, ka zi ko wèéa zi ga xꞌóm̀, xꞌóm̀a zi ko cgꞌáé khama.
6“Ntcùú nqáè kam kò qꞌau ba tcgꞌoa a máá: ‘Bóò, séè-kgꞌaom ga me e síí ko hàà ba, ke tcgꞌoa naka hàà xgꞌae cgoa me!’ témé. 7Ka zi ko wèé zi dxàe-coa zi tẽe a lampia zi kgꞌónò. 8Zi káà tcꞌẽe zi tcꞌẽega zi bìrí a máá: ‘Au se e nxúìa ne gasao di nxúìan koe, gase di lampia nea ko tsꞌirì ke,’ témé. 9Zi tcꞌẽega zi xo̱a a máá: ‘Cuiskaga i wèéa se ga tcꞌãò tite. Ke qõò sao ẽe ko xꞌámágu u ne koe naka saoa síí xꞌámá mááse e,’ témé. 10Igaba ẽe zi dàò qꞌoo koe hãa, síí zi gha gaa nxúìan xꞌámá, kam kò séè-kgꞌao ba hàà. Zi dxàe-coa zi ẽe ko kgꞌónòsea zi kõ̱ès séèkuan dis koe gam cgoa tcãà, me nquu-kgꞌáḿ ba tcẽekgꞌammè.
11“Gam xꞌaè-coam qãá qꞌoo koe zi gha cꞌẽe zi dxàe-coa zi gataga hàà, a hàà máá: ‘Xꞌaigaè, xꞌaigaè, xgobekgꞌama máá se e,’ témé. 12Igabam kò xo̱a a máá: ‘Tseegua ner ko bìrí sao o: Cꞌúù saoa ra hãa,’ témé.
13“Gaa domka méé tu kòresea, cáḿ ba hẽé naka xꞌaè ba hẽéthẽé tu cꞌúùa hãa ke,” tam Jeso ba méé.
Nqoana qãà xu dis sere-sere sa
(Lk 19:11-27)
14“Gaicara i gha nqarikgꞌai di xꞌaian cꞌẽem nqõóm koe xóé a ko qõòm khóèm khama ii, gam di xu qãà xu ko tcii a ba a gam di zi gúù zi gaxu tshàu qꞌoo koe tcãà ba. 15A cúí ba 5 xu cãa xu marian di xu máà, a cꞌẽe ba cám̀ cãan máà, a cꞌẽe ba cúím cãa ba máà. Wèém khóè bam kò gam di qarian di tcꞌãò-tcꞌãoan cgoa máà. A ba a tshoa-tshoa a dàòa ba koe qõò. 16Me 5 xu cãa xu marian di xu máàèam khóè ba kúúga qõò a ba a síí tséékagu u, a gaicara cꞌẽe xu cãa xu 5 xu kúrú. 17Me gataga ẽe kò cám̀ cãa tsara máàèa ba cꞌẽe tsara kúrú. 18Igabam kò cúím cãam mari di ba máàèa ba qõò a síí góḿankgꞌai koe ha̱é ba tshào, a gam ka qꞌõòsem dim cãa ba kã̱é.
19“Qáòm xꞌaèm qãá qꞌoo koem kò ẽe xu qãà xu ka qꞌõòse ba ka̱bise a hàà cgae xu, a gaa marian xu ma tséékagua sa hàà nxàe cgoa xu. 20Me khóèm ẽe kò 5 xu cãa xu máàèa ba cúù-cuuse a 5 xu cãa xu cꞌẽe xu úú, a ba a máá: ‘Tíí qꞌõòè, 5 xu cãa xu tsi kò máà tea hãa. Bóò, 5 xu cãa xu cꞌẽe xur kúrúa,’ témé. 21Me gam ka qꞌõòse ba bìrí me a máá: ‘Qãèse tsi kúrúa, tsáá qãè a tcom-tcomsa tsi qãà tsi. Cgꞌáré gúùan koe tsi kò tcom-tcomsa ii, ra gha káí zi gúù zi di qarian máà tsi. Tcãà naka tsia tsáá qꞌõòr cgoa qãè-tcao,’ témé.
22“Me gataga cám̀ cãa tsara ko máàèa ba cúù-cuuse a ba a máá: ‘Tíí qꞌõòè, cám̀ tsara cãa tsara tsi kò máà tea. Bóò, cꞌẽe tsara cãa tsarar kúrúa,’ témé. 23Me gam ka qꞌõòse ba bìrí me a máá: ‘Qãèse tsi kúrúa, tsáá qãè a tcom-tcomsa tsi qãà tsi. Cgꞌáré gúùan koe tsi kò tcom-tcomsa ii, ra gha káí zi gúù zi di qarian máà tsi. Tcãà naka tsia tsáá qꞌõòr cgoa qãè-tcao,’ témé.
24“Gatagam kò cúím cãa ba kò máàèa ba hàà a máá: ‘Tíí qꞌõòè, qꞌana ra hãa tsi kàa tsi khóè tsi i, a tsi a ko xhárà tama tsi hãa koe ga tcuù, a ko qanega tsi cgùrian tsa̱i-tsa̱i tama koe ga sáà sa. 25Ra kò nxãaska qꞌáò tsi, a ra a qõò a síí tsarim cãa ba góḿan qꞌoo koe kã̱é. Bóò, ncẽe ga ia tsari gúùa ne,’ témé.
26“Me gam ka qꞌõòse ba xo̱a me a máá: ‘Tsáá cgꞌãè cau a kgꞌamka tsi qãà tsi! Qꞌana tsia, xhárà tama ra hãa koe ga ra ko tcuù sa, a ra a ko qanega ra cgùrian tsa̱i-tsa̱i tama koe ga sáà sa. 27Khama tsi ga kò marian ko tòóè koe marian tiri úúa, ne i ga kò ncẽeska càùsea, ra ka̱bise a hàà séè e, càùsea i hãase.
28“‘Ke xao gam koe cãa ba séèa ka̱bi, naka ẽe 10 xu cãa xu úúa hãa ba máà me. 29Wèém khóèm ẽe cꞌẽe gúùan úúa ba gha máàè, a ba a gha káían úú, igabaga ẽe cúí gúù ga úú tama ba gha ẽem úúa hãa gúù-coan ga séè cgaeè khama. 30Naka xaoa ẽe káà tséém qãà ba tchàa za dcùú-qoms qꞌoo koe xaoa tcãà. Ncẽe gaa za i gha kgꞌaean hẽé naka gãò xõ̱óan hẽéthẽé hãa koe,’ témé.”
Ghùuan hẽé naka pirian hẽéthẽé e
31“Khóèm dim Cóám kò Gaam dim xꞌáàm koe hãase hàà naka wèé xu moengele xu Gaam di xu cgoa hẽéthẽé e, nem gha Gaam di xꞌáàn dis ntcõó-qꞌoos koe hàà ntcõó. 32Zi gha nqõóm di zi qhàò zi wèé zi Gaam cookgꞌai koe xgꞌae-xgꞌaeè, Me gha hàà cꞌẽe zi koe qꞌaa-qꞌaa zi, ẽem ko ma kòre-kgꞌao ba ma ghùuan pirian koe ma qꞌaa-qꞌaa khamaga ma. 33Ghùua nem gha Gam dim xꞌõàm kgꞌáòm xòè za tòó, a ba a pirian dxàes xꞌõàs xòè za tòó.
34“Me gha Xꞌaiga ba nxãaska kgꞌáòm xꞌõàm xòè di ne bìrí a máá: ‘Hàà gatu ẽe Abom ka tsꞌee-tsꞌeekgꞌaièa tu, xꞌaian di ntcõó-qꞌooan xáè, ncẽe tu kò nqõóm tshoa-tshoasea koe guu a kgꞌónòa máàèa a. 35Xàbàr kò hãa, tu tcꞌõoan máà ter tcꞌõó, ra kò cáḿa hãa tu cꞌẽe gúùan máà ter kgꞌáà, ra kò tãá za guuar khóè ra ii, tu xꞌáéa tu koe qãèse qgóó te, 36qgꞌaè-cgaear kò hãa tu hã̱akagu te, ra kòo tsàa tu qꞌõé te, ra kòo qáé-nquus koe hàna tu hàà kabi te khama,’ tam méé.
37“Gaa xꞌaè ka ne gha ẽe tchàno ne xo̱a Me a máá: ‘Xꞌaigaè, n-cáḿa ta kò bóò Tsia Tsi xàbàa hãa, ta tcꞌõókagu Tsia, Tsi cáḿa hãa ta cꞌẽe gúù au Tsi, Tsi kgꞌáàa hãa? 38Ta kò n-cáḿa bóò Tsi, Tsi tãá za guua Tsi khóè Tsia, ta xꞌáéa ta koe qãèse qgóó Tsia, ta n-cáḿa bóò Tsi, Tsi qgꞌaè-cgaea, ta hã̱akagu Tsia? 39Ta kò n-cáḿá bóò Tsi, Tsi ko tsàa, kana qáé-nquus koe tcãàèa, ta síí kabi Tsia?’ témé. 40Me gha Xꞌaiga ba xo̱a ne a máá: ‘Tseegua ner ko bìrí tu u: Wèés gúùs ẽe tu Tíí ka cꞌẽe ne ncẽe ne cgꞌáré ne ka cúía ne koe ga kúrúa sa, tu Tíí ga ra kúrúa máánaa,’ témé.
41“Me gha nxãaska ẽe dxàes xꞌõàs xòè di ne bìrí a máá: ‘Tcgꞌoa cgae Te tu, gatu ẽe chõò tama cꞌeean koe cgúísea hãa tu, dxãwa ba hẽé naka Gam di xu moengele xu hẽéthẽé kgꞌónòa mááèa ba. 42Xàbàr kò hãa, tu táá gúù máà ter tcꞌõó, ra ko cáḿaa, tu táá gúù máà ter kgꞌáà, 43tãá za guuar khóè ra a kò ii, tu táá xꞌáéa tu koe qãèse qgóó Te, qgꞌaè-cgaear kò hãa, tu táá hã̱akagu Te, ra kòo tsàa, a qáé-nquus koe hàna, tu táá kabi Te khama,’ témé.
44“Nxãaska ne gha gane igaba gataga xo̱a a máá: ‘Xꞌaigaè, n-cáḿa ta bóò Tsi Tsi xàbàa, a cáḿaa, a tãá za guua Tsi khóè Tsia, a qgꞌaè-cgaea, a kòo tsàa, a qáé-nquus koe hàna, ta táá hùi Tsia?’ témé. 45Me gha nxãaska xo̱a ne a máá: ‘Tseegukar ko bìrí tu u: Wèés gúùs ẽe tu ncẽe ne cgꞌáré ne ka cúía ne kúrúa máá tama sa, nxãa sa tu Tíí ga ra kúrúa máá tama thẽé,’ témé. 46Ne gha nxãaska chõò tamas xgàrakus koe qõò, ne gha ẽe tchàno ne chõò tamas kgꞌõès koe qõò,” tam Jeso ba méé.
 
Jesom di xgàrasean hẽé naka Gam dis xꞌoo sa hẽé naka Gam di xꞌooan koe tẽe sa hẽéthẽé e (26:1–28:20)
Kàas Jeso ba qa̱e di sa
(Mk 14:1-2; Lk 22:1-2; Jn 11:45-53)

1Eẽm ko Jeso ba gaa zi kgꞌui zi kgꞌuia xgꞌara kam kò Gaam di xu xgaa-xgaase-kgꞌao xu bìrí a máá: 2“Qꞌana xao hãa, Paseka dis kõ̱è sa cám̀ cáḿan qãá qꞌoo koe hãa sa, Me gha Khóèm dim Cóá ba khóè ne tshàu qꞌoo koe tcãàè, nxãasegam gha xgàuè ka,” témé.
3Xu kò nxãaska kaia xu peresiti xu hẽé, naka khóè ne di xu kaia xu hẽéthẽé kaiam peresitim Kaifase ta ko ma tciièm dis qhàìs koe xgꞌae, 4a xu a Jeso ba xu gha qgóó a cgꞌõo di kàan kúrú. 5Igaba xu ko máá: “Kõ̱ès di xꞌaè ka tamase, nxãaskas gha kaias xgꞌore sa khóè ne xgꞌaeku koe hãa khama,” témé.
Jeso ba ko Betania koe nxúìan cgoa tcgáùè
(Mk 14:3-9; Jn 12:1-8)
6Eẽm ko Jeso ba Betania koe hãa, Simonem ncẽe xgꞌao lepero dis tcìì sa tsàara hãam dim nquum koe 7kas kò khóè sa hàà cgae Me, kaisa marian ka xꞌámáèa tshãán qgóó a, alabasetere di nxõ̱án cgoa kúrúèam tsꞌoo-cꞌõà-coam koe hàna a, a sa a ntcõó a ba a kò tcꞌõó koe hàà ntcã̱á tcúú Me.
8Eẽ xu ko Gam di xu xgaa-xgaase-kgꞌao xu ncẽe sa bóò ka xu kò xgóà a máá: “Dùús ka sa ko ncẽeta ma ma kõ̱è cgoa a? 9Ncẽe tshãá nea ga kò káí marian cgoa xꞌámáguèa, i ga kò gaan di marian dxàua ne khóè ne máàèa hãa!” témé.
10Igabam kò Jeso ba ncẽe sa qꞌana hãase bìrí xu a máá: “Dùús ka xao ko khóè sa xgáèa máá? Tꞌõès tséé sas Tíí koe kúrúa hãa ka. 11Dxàua ne khóè ne cgoa xao gha wèé xꞌaè ka hãa, igaba xao wèé xꞌaè ka Tíí cgoa hãa tite. 12Ncẽes ncãa ko ncẽe tshãán cgoa ntcã̱á tcꞌáró Te kas ncãa ko kgꞌónòa máá Te kgꞌónòkuan Tiri i. 13Tseegukar ko bìrí xao o a ko máá: Wèém nqõóm ẽe i ko ncẽe qãè tchõàn xgaa-xgaaèm koe i gha ẽes kúrúa hãa gúùan nxàeè, tcꞌẽe-tcꞌẽeseès gha ka,” tam méé.
Jutase ba ko dtcòm̀, Jeso bam gha xꞌámágu sa
(Mk 14:10-11; Lk 22:3-6)
14Me kò nxãaska 12 xu ka cꞌẽe ba ncẽe Jutase Isekariote ta ko ma tciiè ba, kaia xu peresiti xu koe síí, 15a ba a máá: “Dùú sa xao máà te kgꞌoana, ncẽè gaxao tshàu qꞌoo koer kò tcãà Me ne?” témé. Ka xu kò 30 marian seleferan di kgꞌónò máá me. 16Me gaam xꞌaèm kaga Jutase tshoa-tshoa a qaa, ntamam gha ma gaxu tshàu qꞌoo koe tcãà Me sa.
Jeso ba ko Gam di xu xgaa-xgaase-kgꞌao cgoa Paseka di tcꞌõoan tcꞌõó
(Mk 14:12-21; Lk 22:7-13, 21-23; Jn 13:21-30)
17Tcꞌãá dim cáḿ péré gãé-gãe úú tamas pérés di kõ̱èan dim ka xu kò xgaa-xgaase-kgꞌao xu Jesom koe hàà a máá: “Nda koe xae gha kgꞌónòa máá Tsi, naka Tsi síí gaa koe Paseka di tcꞌõoan tcꞌõó sa Tsi ko tcꞌẽe?” témé. 18Me xo̱a a máá: “Qõò naka xꞌáé-dxoom koe síí, cꞌẽem khóèm koe naka bìrí me naka máá: ‘Xgaa-xgaa-kgꞌao ba ko máá: ‘Tsarim nquum koer gha Tiri xu xgaa-xgaase-kgꞌao xu cgoa Paseka di ghùu-coan kgꞌoo,’ témé,’” tam méé. 19Xu xgaa-xgaase-kgꞌao xu ẽem ma Jeso ba bìrí xua hãa khama ma kúrú, a Paseka di tcꞌõoan kgꞌónò.
20Eẽ i ko dqòa kam kò Jeso ba Gam di xu xgaa-xgaase-kgꞌao xu 12 xu cgoa qa̱ò. 21Eẽ xu hãa a ko tcꞌõó kam ko máá: “Tseegukar ko bìrí xao o, gaxao ka cꞌẽe ba gha khóè ne tshàu qꞌoo koe tcãà Te,” témé. 22Xu kò kaisase tshúù-tcao, a xu a wèéa xu tshoa-tshoa a cúí mana cúí tẽè Me a máá: “A tíí tama raa, Xꞌaigaè?” témé. 23Me Jeso ba xo̱a a máá: “Eẽ Tíí cgoa tshàua ba gàbas qꞌoo koe tcana hãa ba gha khóè ne tshàu qꞌoo koe tcãà Te. 24Eẽ i ma Khóèm dim Cóám ka ma góásea khamaga i gha ii. Igaba haò, cgꞌãè i gha ii, ẽe ko Khóèm dim Cóá ba khóè ne tshàu qꞌoo koe tcãàm ka! Qãèa i ga kò máá mea hãa, táám ga kò ábàèa hãa sa,” témé. 25Me Jutasem ẽe ko hàà khóè ne tshàu qꞌoo koe tcãà Me ba máá: “A tíí tama raa, xgaa-xgaa-kgꞌao Tseè?” témé. Me Jeso ba xo̱a me a máá: “Ncãa tsi nxàese,” témé.
Dqòa di tcꞌõoan Xꞌaigam Nqarim di i
(Mk 14:22-26; Lk 22:14-20; 1Ko 11:23-25)
26Eẽ xu hãa a ko tcꞌõó kam kò Jeso ba péré sa séè, a ba a tsꞌee-tsꞌeekgꞌai si, a khõá qꞌaa si, a xgaa-xgaase-kgꞌao xu máà si, a ba a máá: “Séè naka xaoa tcꞌõó, ncẽea cgàaa Te ga a ke,” témé.
27A ba a kubi sa séè a tsꞌee-tsꞌeekgꞌai si a máà xu si a máá: “Wèéa xao ga méé xao gaas koe kgꞌáà. 28Ncẽea cꞌáòa Te ga a ke qáé-xgꞌaes di i, ncẽe gha ntcã̱águè e, káí ne khóè ne gha chìbia ne qgóóa mááè ka. 29Bìrí xao or ko, ncẽe kgꞌom dis hìis di gõéan ncẽer ncẽem cáḿ koe guu a kgꞌáà tite, me gha nxãakgꞌaiga síí cáḿ ẽer gha gaxao cgoa Abom di xꞌaian koe ka̱base kgꞌáà a ba hàà,” témé.
30Eẽ xu ko cii ba nxáèa xgꞌara ka xu kò tcgꞌoa a Olife dim xàbìm koe qõò.
Jeso ba ko Peterem gha xo̱ase Me sa nxàe
(Mk 14:27-31; Lk 22:31-34; Jn 13:36-38)
31Me nxãaska Jeso ba bìrí xu a máá: “Ncẽem ntcùúm ka xao gha gaxao wèéa xao khuùagu Te, góásea i hãa a ko máá:
‘Kòre-kgꞌao bar gha xgꞌáḿ,
si gha ghùuan dis xgꞌae sa qgóéa qꞌaa,’
téméè khama. 32Igaba ẽer ko xꞌooan koe ghùièa xgꞌara ner gha tcꞌãà-cookgꞌai xao o a Galilea koe qõò,” témé.
33Me Petere ba nxàe a máá: “Eẽta xu ga ko ma wèéa xu khuùagu Tsi igabar tíí cuiskaga khuùagu Tsi tite,” témé. 34Me Jeso ba xo̱a me a máá: “Tseegukar ko bìrí tsi: Ncẽem ntcùúm ka, qanegam ghòrò ba kgꞌae tamas cookgꞌai koe tsi gha senè nqoana qꞌoro xo̱ase Te,” témé. 35Me Petere ba xo̱a Me a máá: “Tsáá cgoar ga ko xꞌóó igabagar cuiskaga xo̱ase Tsia hãa tite,” témé. Xu kò wèé xu xgaa-xgaase-kgꞌao xu gatà méé.
Getesemane koe
(Mk 14:32-42; Lk 22:39-46)
36Kam kò nxãaska Jeso ba Gam di xu xgaa-xgaase-kgꞌao xu cgoa Getesemane ta ko ma tciièm qgáìm koe qõò, a ba a síí gaa koe bìrí xu a máá: “Ncẽe koe xao ntcõó, ẽe síí hãa koer ko síí còrè ke,” témé. 37A ba a Petere ba hẽé naka Sebetem di tsara cóá tsara hẽéthẽé séè, kam kò tshoa-tshoa a tshúù-tcao a kaisase thõò-xám̀. 38A ba a bìrí xu a máá: “Tcáóa Tea xꞌoos qꞌoo koe tshúù-tcaoan ka cgꞌoèa hãa. Ncẽe koe xao qaù, naka Tíí cgoa kókòa hãa,” témé.
39Cgꞌárésem ko còoka qõò kam kò kgꞌáía ba cgoa góḿankgꞌai koe cgꞌáé a ba a còrè a máá: “Aboè, kgoanase i kòo ne, kúrú nakas ncẽes kubis xgàrakuan di sa Tíí koe tcgꞌòóè. Igaba Tsari tcꞌẽean ka, Tíí ko tcꞌẽes ka tamase,” témé.
40Kam kò xgaa-xgaase-kgꞌao xu koe ka̱bise a hàà sao-xgꞌae xu xu xꞌóm̀a. Me Petere ba bìrí a máá: “A tààè xao koáé, xꞌaè-coa ba Tíí cgoa hãa a kókòa hãan ka? 41Kókòa hãa naka còrè, naka xaoa nxãasega táá kúrúa bóòkuan koe tcãà guu. Tcꞌẽe ba kúrú kgꞌoana hãa, igabam tcꞌáró ba kgꞌamka me e ke,” témé.
42Cám̀ di sam kò gaicara ka̱bise a síí còrè, a máá: “Tiri Aboè! Ncẽè kgoanase i kòo ne méés cgóm̀na ncẽes kubi sa Tíí koe séèa tcgꞌòóè, nakar táá nxãasega gaas qꞌoo koe kgꞌáà. Igaba ncẽè kgoanase tama i kò hãa ne méés nxãaska Tsáá ko tcꞌẽe sa kúrúse,” tam méé. 43Eẽm ko gaia ka̱bise a hàà kam kò sao-xgꞌae xu xu xꞌóm̀a hãa, nqã̱éa xu kò hãa khama.
44Me gaicara guu xu a qõò a síí nqoana di sa còrè, a cúís gúùs ga sa gaicara méé. 45A ba a nxãaska xgaa-xgaase-kgꞌao xu koe ka̱bise a máá: “A qanega xao xꞌóm̀a, a ko sãa? Bóò, xꞌaè ba hààra, Me ko Khóèm dim Cóá ba hàà chìbi-kgꞌao ne tshàu qꞌoo koe tcãàè. 46Tẽe xao, naka xae qõò! Bóò, khóè ne tshàu-qꞌoo koe tcãà Team khóè ba cúùse hàna ke!” témé.
Jeso ba ko qgóóè
(Mk 14:43-50; Lk 22:47-53; Jn 18:3-12)
47Eẽm qanega hãa a ko kgꞌui kam kò Jutasem ncẽe 12 xu ka cꞌẽe ba hàà, xu kò káí xu khóè xu dis xgꞌae sa gam cgoa hàà, ntcàuan hẽé naka dxòman hẽéthẽé kò qgóóa hãa xu, a kaia xu peresiti xu hẽé naka khóè ne di xu kaia xu koe hẽéthẽé guua hãa. 48Me kò nxãaska ẽe kò khóè ne tshàu qꞌoo koe tcãà Me ba xꞌáí sa máà xua hãa a ko máá: “Eẽr gha ko xꞌobè ba Gaam ga Me e, ke xao qgóó Me,” témé. 49Me Jutase tchànose Jesom koe síí a máá: “Tsgám̀mo, Xgaa-xgaa-kgꞌao Tseè!” témé. A xꞌobè Me. 50Me Jeso ba gam ka máá: “Tiri Tsi ncàm̀-khoe tseè, dùú sa tsi hààra máána?” témé.
Xu kò nxãaska cúù-cuuse a Jeso ba qgóó a séè Me. 51Me kò kúúga Jesom cgoa kò hãa xu 12 xu ka cꞌẽe ba tchoanà tshàu, a gam dim ntcàu ba tsgúùa tcgꞌòó, a kaiam peresitim dim qãàm dim tcee ba xgꞌaoa qhòm. 52Me kò nxãaska Jeso ba gam ka máá: “Ka̱bi tsarim ntcàu ba téé-qꞌooa ba koe, wèém ẽe ko ntcàuan séè ba gha ntcàuan cgoa kaàkaguè ke. 53Kana tsi cꞌúùa qari ner úúa sa tirim Abo bar ga tcii cgoa a, Me ncẽeskaga 12 sa nqáéa zi xgꞌae zi tcám̀-tcám̀ zi moengele xu di zi tsééa óá máá Te sa? 54Ncẽes gúù sar kò ko kúrú ne zi gha Nqarim di zi Tcgãya zi ntama nxàea tseegukaguè, ncẽe zi ko máá, ncẽeta méé i ga kò ma kúrúse, témé ka?” tam méé.
55Eẽm xꞌaèm kam kò Jeso ba khóè xu dis xgꞌae sa bìrí a máá: “Tsꞌãà-kgꞌao ba tsãá hààraa khama xao gáé ntcàuan hẽé naka dxòman hẽéthẽé cgoa hààraa, hàà xao gha qgóó Te ka? Wèé cáḿ kar tempelem qꞌoo koe hãa a ko xgaa-xgaa, igaba xao gaa koe síí táá qgóó Te. 56Igaba wèéan ncẽea kúrúsea, nxãasega zi gha Tcgãya zi porofiti xu di zi tseegukaguè ka,” ta méé. Ka xu kò nxãaska wèé xu xgaa-xgaase-kgꞌao xu tcgꞌoara guu Me a bèe a qgóé.
Jeso ba ko qhàìs cookgꞌai koe úúè
(Mk 14:53-65; Lk 22:54-55, 63-71; Jn 18:13-14, 19-24)
57Xu ẽe kò Jeso ba qgóóa xu kaiam peresitim Kaifasem koe úú Me, xꞌáè xgaa-xgaa-kgꞌao xu hẽé naka kaia xu hẽéthẽé kò xgꞌaea koe. 58Me Petere ba kháóka téé a xùri Me, a kaiam peresitim dis qgáìs koe síí. A ba a síí qꞌoo koe tcãà a kòre-kgꞌao xu cgoa síí ntcõó, chõò-qꞌooa nem gha bóò ka.
59Xu kaia xu peresiti xu di xu hẽé, naka wèés xgꞌaes xꞌáèan di xu kaia xu di sa hẽéthẽé tshúù-ntcõan dim dàò ba qaa Jeso ba xu gha chìbi-chibi cgoa ba, cgꞌõo Me xu gha ka. 60Eẽta i kò ma káí tshúù-ntcõan di chìbi-chibi-kgꞌaoan hààraa xgꞌaea igaba xu kò táá cúím dàòm ga ba hòò.
Igaba tsara kò kháóka cám̀ tsara hàà, 61a tsara a máá: “Ncẽem khóè ba kò máá, qari nem úúa Nqarim dis tempele sam ga ko̱bea qꞌaa, a nqoana cáḿan qꞌoo koe gaicara tshào si di i, témé,” ta tsara méé.
62Me nxãaska kaiam peresiti ba tẽe a Jeso ba tẽè a máá: “Cꞌẽe gúù ga Tsi gáé xo̱a tama? Ncẽe ne khóè ne ko Tsáá ka nxàe sa gáé dùú saà?” témé. 63Igabam kò Jeso ba kgꞌama nqoo.
Me kaiam peresiti ba bìrí Me a máá: “Kgꞌõèam Nqarim cookgꞌai koe méé Tsi tseeguan bìrí xae e, Kreste Tsi ii sa, Nqarim di Tsi Cóá Tsi?” témé. 64Me Jeso ba xo̱a me a máá: “Eẽ tsi ko méé khamaga i ii. Igabar ko bìrí xao o, ncẽe koe guus ka xao gha Khóèm dim Cóá ba bóò, Me ẽe qari iim dim kgꞌáòm xꞌõàm xòè za ntcõóa-ntcõe, a ba a gha nqarikgꞌai dis túú-cꞌõòs cgoa hàà,” témé.
65Me nxãaska kaiam peresiti ba gam dim qgáí ba tòà qꞌaa a máá: “Ncãam nxàe e, cóèkua nem kgꞌuia! Dùú sa xae ko qanega tseegukagu-kgꞌaoan qaara máá? Bóò, ncãa xao ncẽeska Gam di cóèkuan kóḿa mááse. 66Ka xao ko ntama ma tcꞌẽe?” témé. Xu xo̱a a máá: “Xꞌoo sam kgꞌanoa,” témé.
67Xu nxãaska kgꞌáḿ tshàran cgoa tcgꞌae kgꞌáí Me, a xu a tshàua xu cgoa xgꞌáḿ Me. Xu cꞌẽea xu xꞌábú Me a máá: 68“Porofita naka bìrí xae e, Kreste Tseè! Dìína xgꞌáḿ Tsia sa?” témé.
Petere ba ko Jeso ba xo̱ase
(Mk 14:66-72; Lk 22:56-62; Jn 18:15-18, 25-27)
69Me kò Petere ba tchàa koe ntcõóa-ntcõe, xhàros koe, si kò dxàe-coas qãà di sa hàà cgae me a máá: “Tsáá igaba tsi kò Jesom Galilea dim cgoa hãa,” témé. 70Igabam kò wèéa ne cookgꞌai koe xo̱ase a máá: “Eẽ si ko nxàes gúùs sar cꞌúùa,” témé.
71Si kò ẽem ko heke-kgꞌáḿs koe tcgꞌoa a ko síí, ka cꞌẽes qãà sa gaa koe bóò me, a gaa koe hãa ne khóè ne bìrí a máá: “Ncẽem khóè ba kò Jesom Nasareta dim cgoa hãa,” témé. 72Me kò gaicara gaìses cgoa xo̱ase, a máá: “Eẽm khóè bar cꞌúùa!” témé.
73Xꞌaè-coam qãá qꞌoo koe ne ko ẽe kò téé-tẽe ne Peterem koe hàà a gam ka máá: “Tseeguan kaga tsi Gam ka cꞌẽe tsi i, tsari kgꞌui-qꞌooa ne ko xꞌáí i khama,” témé. 74Me kò nxãaska tshoa-tshoa a cgúíse a gaìse a máá: “Khóèm ẽe bar cꞌúùa hãa!” témé.
Me kò kúúga ghòrò ba kgꞌae. 75Me Petere ba Jesom kò bìrí mea hãa kgꞌuian tcꞌẽe-tcꞌẽese ncẽem kòo máá: “Ghòròm qanega kgꞌae tama cookgꞌai koe tsi gha nqoana qꞌoro xo̱ase Te,” témé e. Me kò tchàa koe tcgꞌoa a síí thõòkase kgꞌae.
Jeso ba ko Pilatom koe úúè
(Mk 15:1; Lk 23:1-2; Jn 18:28-32)

1Eẽ i ko qꞌuu ka xu kò kaia xu peresiti xu di xu wèé xu hẽé naka kaia xu khóè ne di xu hẽéthẽé xu nxàea xgꞌae a dtcòm̀ku Jeso ba xu gha cgꞌõo sa. 2Qáé Me xu kò a tcꞌãà-cookgꞌaim Pilatom koe úú Me, a xu a tshàua ba qꞌoo koe tcãà Me.
Jutasem dis xꞌoo sa
(Tsee 1:18-19)
3Eẽm ko Jutasem ncẽe kò Jeso ba xꞌámágu ba ko bóò Jesom ko ma xꞌoo sa xgàra mááè sa kam kò tcꞌẽea ka̱bi a ba a 30 marian seleferean di i kaia xu peresiti xu hẽé naka khóè ne di xu kaia xu koe hẽéthẽé ka̱bi, 4a máá: “Chìbi ner kúrúa, khóèm káà chìbim di cꞌáòa ner ntcã̱água khama,” témé. Xu xo̱a me a máá: “Kháé sa ko nxãa sa sixae koe dùú sa méé? Tsáá tsi gha nxãan bóòa mááse ka,” témé. 5Me Jutase marian tempelem qꞌoo koe xaoa guu, a ba a tcgꞌoa a síí qáé a tceese.
6Xu kaia xu peresiti xu gaa marian sáà xgꞌae, a xu a máá: “Kgoara i mááè tama, ncẽe marian gha tempelem di marian qꞌoo koe tcãàè sa, khóèm tcúú di mari i khama,” témé. 7Ka xu ko dtcòm̀ku a gaa marian cgoa “Gàba zi dim kúrú-kgꞌaom dim xhárà ba” xꞌámá, gaa koe xu gha tãá za guua ne khóè ne kgꞌónò ka. 8Gaa domkam kò gaam xhárà ba “Cꞌáòan dim xhárà ba” ta ma tciiè, ncẽes noosega.
9Nxãaskas kò porofitim Jeremiam kò kgꞌuia sa tseegukaguè ncẽem kòo máá: “Gaa 30 marian selefera di ne kò séè, ncẽe Iseraele di ne khóè ne kò xꞌámá cgoa mea a, 10a ne a ‘Gàba zi dim kúrú-kgꞌaom dim xhárà ba’ xꞌámá, ẽem kò ma Xꞌaigam Nqari ba ma xꞌáèa hãa khamaga ma,” téméa sa.
Jeso ba Pilatom cookgꞌai koe
(Mk 15:2-5; Lk 23:3-5; Jn 18:33-38)
11Jeso ba kò nqõóm dim kaiam cookgꞌai koe hàà téé, me tẽè Me a máá: “A Tsáá ga Tsia Juta ne di Tsi Xꞌaiga Tsi i ta ko méé Tsi?” témé. Me Jeso ba xo̱a a máá: “Eẽ tsi ko méé khamaga i ii,” témé.
12Igaba ẽem ko kaia xu peresiti xu ka hẽé naka khóè ne di xu kaia xu hẽéthẽé ka chìbi-chibiè, kam kò táá xo̱a.
13Me nxãaska Pilato ba tẽè Me a máá: “Ncẽeta noo zi kgꞌui zi chìbi-chibi cgoa Tsi xu ko zi Tsi kóḿ tama?” témé. 14Igabam kò Jeso ba gazi kgꞌui zi ka cúía zi ga táá xo̱a, me Pilato [e] kaisase are.
	[e] 27:14 Pilato - Gerika sa ko máá: “nqõóm dim kaia ba” témé.

Jeso ba ko xꞌoo sa xgàra mááè
(Mk 15:6-15; Lk 23:13-25; Jn 18:39–19:16)
15Cau me e kò ii nqõóm dim kaiam koe, Paseka di xꞌaèan ka khóè ne kò nxárá tcgꞌòóa mááse hãam khóèm qáéèa kò hãa ba kgoara sa. 16Gaa xꞌaè ka ne kò qꞌãaseam chìbi-kgꞌao ba úúa, [Jeso] Barabase ta kòo ma tciiè ba. 17Nxãaska ẽe ne ko khóè ne xgꞌae kam kò Pilato bìrí ne a máá: “Dìí ba ra gha kgoara máá tu u sa tu ko tcꞌẽe? [Jesom] Barabase baa, kana Jesom ncẽe Kreste ta ko ma tciiè baa?” témé. 18Tcꞌãà-cookgꞌai xua kò chìikuan domka Jeso ba tshàu qꞌooa ba koe tcana hãa sam kò qꞌana hãa khama.
19Eẽm qanega ntcõó-qꞌoos xgàrakuan dis koe hãa kas kò gam dis khóè sa kgꞌuian gam koe tsééa úú a máá: “Tcgꞌòó tshàua tsi ẽem khóèm tchànom koe, ntcùúm ncẽem kar ncãa kaisase tshúùs sõokuri sa gam ka sõokuri, a ncãa táá qãèse xꞌóm̀ [f] ke,” témé.
20Ka xu ko kaia xu peresiti xu hẽé naka khóè ne di xu kaia xu hẽéthẽé khóè ne qgꞌáì, Barabase ba méé ne dtcàrà mááse sa, naka nea Jeso ba cgꞌõo. 21Me nqõóm dim kaia ba xo̱a ne a máá: “Khóè tsara ncẽe tsara ka ndaka ba ra gha kgoara máá tu u sa tu ko tcꞌẽe?” témé. Ne máá: “Barabase me e,” témé. 22Me Pilato ba bìrí ne a máá: “Kháé ra gha nta hẽé Jesom ncẽe Kreste ta ko ma tciièm ka?” témé. Ne wèé ne máá: “Xgàuè méém!” témé. 23Me máá: “Dùús domka? Dùútsa gúùs cgꞌãè sa ba kúrúa hãa?” Ne kaisase qꞌau a máá: “Xgàuè méém!” témé.
24Eẽm ko Pilato bóò, cúí gúù kúrúm gha ga káà a sa, si ko tshúù sa tẽe, kam ko tshàan séè a khóè ne cookgꞌai koe xgꞌaà tshàu, a máá: “Ncẽem khóèm di cꞌáòan koer chìbi úú tama, ke tu gatu kúrú naka bóòa mááse,” témé. 25Ne wèé ne khóè ne xo̱a a máá: “Gam di cꞌáòan ta gha sita hã̱a, sita di cóán cgoa!” témé.
26Me nxãaska Barabase ba kgoara máá ne, a ẽem ko Jeso ba xgꞌáḿmèa xgꞌara kam kò ncõo-kgꞌao xu tshàu qꞌoo koe tcãà Me, síím gha xgàuè ka.
	[f] 27:19 ntcùúm ncẽem kar ... Gerika sa ko máá: “ntcùúm ncẽem kar ncãa sõokuris qꞌoo koe gam domka káí zi gúù zi ka xháéè,” témé.

Ncõo-kgꞌao xu ko Jeso ba nco̱i
(Mk 15:16-20; Jn 19:2-3)
27Nxãaska xu kò nqõóm dim tcꞌãà-cookgꞌaim di xu ncõo-kgꞌao xu Jeso ba séè a nquum koe úú, a xu a wèés xgꞌaes ncõo-kgꞌao xu di sa Gam cookgꞌai koe xgꞌae-xgꞌae. 28A xu a kò qgáía ba nxõ̱o cgae Me, a nco̱àm qgáí ba hã̱akagu Me. 29A xu a dxàman cgoa kúrúèas cábá sa kabea xgꞌae a cábákagu Me, a kgꞌáò xòè di tshàua ba koe tcꞌáà ba qgóókagu Me, a xu a cookgꞌaia ba koe qo̱m̀, a nco̱i Me, a máá: “Tsgám̀mo, Juta ne di Tsi xꞌaiga Tseè!” témé. 30A xu a kgꞌáḿ tsharàn cgoa tcgꞌae Me, a tcꞌáà dim hìi ba séè a xgꞌáḿ tcúú Me. 31Eẽ xu ko gatà ma nco̱i Mea xgꞌara ka xu kò qgáí ba nxõ̱o cgae Me, a Gam di qgáían hã̱akagu Me, a xu a nxãaska séè a úú Me, síí xu gha xgàu Me ka. 

idboooknodeJeso ba ko xgàuè
(Mk 15:21-32; Lk 23:26-43; Jn 19:17-27)
32Eẽ xu ko tcgꞌoa ka xu kò Kurene koe guuam khóèm Simone ta ko ma tciièm cgoa xgꞌae, a xu a chùi Me xgàu sam gha dcẽé ka. 33A xu a Gologota ta ko ma tciièm qgáìm koe síí, ncẽe sa ko máá: ‘Tcúú-cꞌõás dim qgáì ba,’ témé. 34Gaa koe xu ko hàà ka xu kò Jeso ba tga̱bian cgoa xgꞌae-xgꞌaeèa qgarìan máà, kgꞌáà am gha ka, igaba ẽem ko xám̀ m kam kò xguì i. 35Xu xgàu Me, a xu a cgúúan ntcòo a qgáía ba qꞌaa-qꞌaaku. 36A xu a gaa koe ntcõó a kòre Me. 37A xu a tcúúa ba koe Gam di chìbian ka ko kgꞌuis tcgãya sa tòó, ncẽe kò máá: “NCẼEA JESO ME E, JUTA NE DIM XꞌAIGA BA,” témé sa. 38A xu a nxãaska cám̀ tsꞌãà-kgꞌao tsara Gaam cgoa xgàu, me cꞌẽe ba Gam dim kgꞌáòm xꞌõàm xòè za téé, me cꞌẽe ba dxàe xòèa ba za téé.
39Ne ẽe kò ko gaa koe nqáé ne cgꞌãèse kgꞌui cgoa Me, a nxã̱a-nxa̱nan tcúú 40a ko máá: “Tsáá ncẽe ga ko koma tempele ba ko̱bea qꞌaa, a nqoana cáḿan qãá qꞌoo koe tshào me Tsi Tsia, Nqarim di Tsi Cóá Tsi kò ii ne xgàus koe xõa naka kgoarase,” témé.
41Gataga xu kò ma kaia xu peresiti xu hẽé naka xꞌáè xgaa-xgaa-kgꞌao xu hẽé naka khóè ne di xu kaia xu hẽéthẽé xu ma nco̱i Me, a ko máá: 42“Cꞌẽe nem kgoara hãa, igabagam ko kgoarasean ka tààè. Iseraele ne dim Xꞌaiga Me e, ke méém ncẽeska xgàus koe xõa, nxãaska ta gha Gam koe dtcòm̀ ke. 43Nqarim koem kò tcoma hãa. Ncẽè Nqarim kò ko tcꞌẽe Me ne méém ncẽeska kgoara Me. ‘Tíí ra Nqarim dir Cóá Ra a,’ tam ko méé ke,” ta xu méé.
44Tsara kò ẽe kò Gaam cgoa xgàuèa tsara tsꞌãà-kgꞌao tsara thẽé gataga ma cóè Me.
Jeso ba ko xꞌóó
(Mk 15:33-41; Lk 23:44-49; Jn 19:28-30)
45Koaba di xꞌaèan 12 di koes kò guu a wèém nqõóm koe ntcùú sa xóé a síí dqòa di xꞌaèan nqoana di koe téé. 46Me kò Jeso ba nqoana di xꞌaèan ka kaiam dòm̀ cgoa qꞌau a máá: “Eli, Eli, lama sabakatani?” témé. Ncẽe sa ko máá: “Tiri Nqariè, Tiri Nqariè, dùús domka Tsi aagu Tea?” témé. 47Ne ẽe kò gaa koe téé-tẽe ne ka cꞌẽe ne kóḿ Me a máá: “Ncẽem khóè ba ko Elija ba tcii,” témé. 48Me kò gane ka cꞌẽe ba kúúga qgóé, a xꞌúrúan séè, a síí gaa xꞌúrúan koe tsa̱u tshàan ntcã̱á, a tcꞌáàm koe qhàea tòó, a hàà máà Me kgꞌáàm gha ka. 49Ne cꞌẽe ne máá: “Qãà, naka ta bóò Elija ba gha hàà kgoara Me sa,” témé.
50Me kò Jeso ba gaicara kaiam dòm̀ cgoa qꞌau, a ba a còo di sa sónòa tcgꞌòó.
51Ka bóò, còrè-nquum dim qgáí ba kò cám̀ xòè tsara cgoa tòàra qꞌaase, tcꞌamaka guu a síí nqãaka téé, me kò nqõó ba cgùru, i nxõ̱án qꞌaa, 52zi tcꞌám̀ zi xgobekgꞌamse, i tcꞌáróan ncẽe kò xꞌóóa [g] hãa ne káí ne tcom-tcomsa ne di i xꞌooan koe ghùiè. 53Ne kò Jesom xꞌooan koe ghùièa qãá qꞌoo koe tcꞌám̀ zi koe tcgꞌoa, a ne a tcom-tcomsam xꞌáé-dxoom koe tcãà, a káí ne khóè ne koe xꞌáíse.
54Eẽm ko ncõo-kgꞌao xu dim kaia ba hẽé naka gam cgoa kòo hãa a ko Jeso ba kòre xu nqõóm di cgùruan bóò naka ẽe ko kúrúse zi hẽéthẽé e, ka xu kò qꞌáòs ka tcãàèa, a máá: “Tseegukagam kò ncẽem khóè ba Nqarim dim Cóá Me e,” témé.
55Gataga zi kò káí zi khóè zi ẽe koe hàna, a nqúù ka téé a ko bóò. Ncẽe kò Galilea koe guu a Jeso ba còò a hààraa zi, hàà zi gha hùi Me ka. 56Gazi xgꞌaeku koes kò Maria Magatalena sa hãa, naka Jakoboa tsara Josefaa tsara ka xõòs Maria sa hẽé, naka Sebetem ka cóásea tsara ka xõò sa hẽéthẽé e.
	[g] 27:52 xꞌóóa - Gerika sa ko máá: “xꞌóm̀a hãa,” témé.

Jeso ba ko kgꞌónòè
(Mk 15:42-47; Lk 23:50-56; Jn 19:38-42)
57Eẽ i ko dqòa kam kò qguùam khóèm Arimatea di ba hàà. Cgꞌõèa ba kò Josefa a, me kò Jesom dim xgaa-xgaase-kgꞌao me e. 58Pilatom koem kò síí, a síí Jesom dim tcꞌáró ba dtcàrà, me Pilato xꞌáèan tcgꞌòó máàè mem gha di i. 59Me Josefa ba tcꞌáró ba séè, a qꞌúúm qgáím qꞌanom cgoa tcáḿ Me. 60A ba a Gam dis tcꞌám̀s ka̱bas koe tcãà Me, ncẽe nxõ̱ám koem kò tshàoa sa. A ba a kaiam nxõ̱á ba tcꞌám̀s-kgꞌáḿ koe ghànèa úú, a qõò. 61Sara kò Maria Magatalena sa hẽé naka Marias cꞌẽe sa hẽéthẽé sara tcꞌám̀ sa qꞌóá-kgꞌamase ntcõóa-ntcõe.
Kòre-kgꞌao xu tcꞌám̀s di xu
62Xùrikom cáḿ ka, Sabata dim cáḿ ko kgꞌónòsea mááèm cáḿ qãá qꞌoo koe, xu kò kaia xu peresiti xu hẽé naka Farasai xu hẽéthẽé xu Pilatom cookgꞌai koe xgꞌae, 63a xu a máá: “Kaia tseè, ncẽem kàa-kgꞌaom kò qanega kgꞌõèa hãa kam kò ko méé sa xae ko tcꞌẽe-tcꞌẽese, ncẽem kòo máá: ‘Nqoana dim cáḿ kar gha xꞌooan koe tẽe,’ témé sa, 64ke xꞌáèan tcgꞌòó nakas tcꞌám̀ sa qarika kòreè nakam nxãakgꞌaiga síí nqoana dim cáḿ ba tcãà, naka xu nxãasega Gam di xu xgaa-xgaase-kgꞌao xu táá síí Gam dim tcꞌáró ba tsꞌãà guu, naka xua khóè ne bìrí naka máá: ‘Xꞌooan koem tẽea,’ témé guu. Ncẽes tshúù-ntcõas kháóka ka di sa gha tcꞌãà dis ka kaisase cgꞌãè sa ii ke,” ta xu méé. 65Me Pilato xo̱a xu a máá: “Kòre-kgꞌaoan xao gha úúa, ke qõò naka síí tcꞌám̀ sa kòre ẽe xao ma qꞌana khama ma,” témé. 66Xu qõò, a síí tcꞌám̀ sa kòre, a tcꞌàmà-tcẽekgꞌam si, a xu a gaa koe kòre-kgꞌaoan tòó.
Jeso ba ko xꞌooan koe tẽe
(Mk 16:1-10; Lk 24:1-12; Jn 20:1-10)

1Sabata dim cáḿ qãá qꞌoo koe, tcꞌãà dim cáḿ di ntcùúkgꞌai cgoa kas kò Maria Magatalena sa hẽé naka cꞌẽes Maria sa hẽéthẽé sara qõò a síí ko tcꞌám̀ sa bóò.
2Kas kò kúúga kaias cgùrus nqõóm di sa kúrúse, Nqarim dim moengele ba kò nqarikgꞌai koe guu a ko xõa khama, a tcꞌám̀s koe síí, a ba a síí nxõ̱á sa ghànèa dìbi, a gaas koe qꞌábà ntcõó. 3Gam di bóòse-qꞌooa ne kò túú-tebem dian khama ii, i kò gam di qgáían tsõ̱àn khama ma gõya-gõyase qꞌúú u. 4Xu kò kòre-kgꞌao xu káíse qꞌáò me, a cgùru, a xu a xꞌóóa khóèan khama ma xgàruku.
5Igabam kò moengele ba khóè sara bìrí a máá: “Táá sao qꞌáò guu, Jesom ncẽe kò xgàuèa hãa ba sao ko qaa sar qꞌana ke. 6Ncẽe koem káà Me e, ghùièam hãa, ẽem kò mééa khama. Ke sao hàà naka xòóèam kò hãa qgáìan bóò. 7Naka saoa ncẽeska qháése qõò naka síí Gam di xu xgaa-xgaase-kgꞌao xu bìrí, xꞌooan koem ghùièa hãa sa, a ncẽeska gaxao ka tcꞌãà a ko Galilea koe qõò. Gaa koe xao gha sao-xgꞌae Me, témé. Bóò, táá sao cꞌurù guu bìrí saoar hãa sa,” tam méé.
8Sara kò qꞌáòan hẽé naka kaisa qãè-tcaoan hẽéthẽé cgoa tcꞌám̀s koe guu a qháése tcgꞌoa, a qàrò a síí Gam di xu xgaa-xgaase-kgꞌao xu bìrí.
9Me Jeso ba gaa xꞌaè kaga xgꞌae cgoa sara a, a máá: “Tsgám̀ saoò!” témé. Sara hàà cgae Me, a nqàrèa ba qgóó, a sara a dqo̱m̀ Me. 10Me nxãaska Jeso ba máá: “Táá qꞌáò guu, qõò naka síí Tíí qõe ga xu bìrí naka xu Galilea koe qõò, gaa koe xu gha sao-xgꞌae Te ke,” témé.
Kòre-kgꞌao xu dis xàà sa
11Eẽ sara khóè sara dàò qꞌoo koe hãa ka xu kò gaa xꞌaè kaga kòre-kgꞌao xu ka cꞌẽea xu xꞌáé-dxoom koe síí, a xu a síí wèé zi gúù zi ẽe kò kúrúsea hãa zi kaia xu peresiti xu koe xàà. 12Xu kò kaia xu peresiti xu khóè ne di xu kaia xu cgoa xgꞌae, a qgꞌáìku, a xu a ncõo-kgꞌao xu káí marian máà, 13a bìrí xu a máá: “‘Gam di xu xgaa-xgaase-kgꞌao xu ncãa ntcùú ka hàà, a hàà tsꞌãà Me, ẽe xae ncãa xꞌóm̀a hãa ka,’ ta méé xao méé. 14Ncẽes xààs kò ko tcꞌãà-cookgꞌaim ka kóḿè ne xae gha bìría tchàno-tchano me, a xae a gha qóḿan koe tcgꞌòó xao o ke,” ta xu méé. 15Xu ncõo-kgꞌao xu marian séè a xu a ẽe xu kò ma xꞌáèèa khama ma kúrú. Si kò ncẽes tchõà sa Juta ne koe tsa̱i-tsa̱iè, ncẽes noosega.
Jeso ba ko Gam di xu xgaa-xgaase-kgꞌao xu koe xꞌáíse
(Mk 16:14-18; Lk 24:36-49; Jn 20:19-23; Tsee 1:6-8)
16Xu 11 xu xgaa-xgaase-kgꞌao xu Galilea koe síí, ẽem kò Jeso ba bìrí xuam xàbìm koe. 17Eẽ xu ko bóò Me ka xu kò dqo̱m̀ Me, igaba xu kò cꞌẽe-kgꞌáía xu káíse tcꞌẽe-tcꞌẽese. 18Me Jeso ba hàà cgae xu a bìrí xu a máá: “Wèé qaria ner nqarikgꞌai koe hẽé naka nqõómkgꞌai koe hẽéthẽé máàèa hãa, 19ke xao qõò naka síí nqõóm di zi qhàò zi wèé zi kúrú, naka zi Tiri xgaa-xgaase-kgꞌaoan kúrú, naka xaoa Xõò ba hẽé, naka Cóá ba hẽé, naka Tcom-tcomsam Tcꞌẽe ba hẽéthẽé xu di cgꞌõèan cgoa tcguù-tcguu ne, 20naka xgaa-xgaa ne naka ne wèé zi gúù zi ẽer xꞌáè xaoa hãa zi qgóóa qari. Qꞌãa méé xao: Tíí ra gha wèé cáḿan ka gaxao cgoa hãa, i gha nxãakgꞌaiga síí kurian di chõò-qꞌoo tcãà sa ke,” tam méé.

MAREKOMRKMAREKO
Marekom ka góáèa qãè tchõà ne,
Jeso Krestem ka
1 2 3 4 5 6 7 8 9 10 11 12 13 14 15 16 Téé-cookgꞌai sa
Marekom di qãè tchõà ne ko ncẽe kgꞌuian cgoa tshoa-tshoase ncẽe ko máá: “Jeso Krestem di qãè tchõàn dis tshoa-tshoase sa, Nqarim dim Cóá ba,” témé e, a qhàò zi di ne dtcòm̀-kgꞌao ne góá mááèa hãa.
Ncẽes tcgãya sa Marekom ka góáèa hãa, igabas ko Peterem nxàea hãa kgꞌuian ka kgꞌui. (Ncẽe zi tcee zi ko Marekom ka kgꞌui: Tsee 12:12; 13:13; 15:37-39, Kol 4:10, 2Tim 4:11.) Marekom dis tcgãyas koe zi ko gúù zi qháése kúrúse: “kúúga” dim kgꞌui ba hẽé naka “gaa xꞌaè kaga” di ba hẽé naka “qháése” di ba hẽéthẽé xu ko ncẽes tcgãyas koe káí qꞌoro tséékaguè.
Gataga ta ko bóò, Jeso ba qarian úúa hãa sa. Gam di qaria ne ko Gam di xgaa-xgaan koe hẽé, naka Gam di qarian ncẽem dxãwa tcꞌẽean koe úúa hãa koe hẽé, naka khóèa nem ko ma gaan di chìbian qgóóa máás koe hẽéthẽé xꞌáíse.
Jesom kò Gam ka kgꞌui nem ko káí-kgꞌaise “Khóèm dim Cóá ba” dim kgꞌui ba tséékagu, ncẽe ko máá, Nqari Me e, a ba a gaa khoa khóè Me e, témé ba. Hààraa baa, nxãasegam gha hàà Gam di kgꞌõèan khóè ne tcgꞌòóa máá, a gane di chìbian koe kgoara ne ka (Mk 10:45).
Mareko ba kò kaisase Jesom kò ko kúrú tsééan koe tcãà tcgáía hãa, Gam di kgꞌuian hẽé naka Gam di xgaa-xgaan ka hẽéthẽé tamase.
Qaa-qaasa kgꞌuia ne:
- qãà (8:34-37; 10:45) 
- kúúga, gaa xꞌaè kaga, qháése

 
 
Tcgãyas qꞌoo koe hàna zi:
- Jeso ba Galilea koe (1–9) 
- Jeso ba Jutea koe (10)
- Jeso ba Jerusalema koe (11–13)
- Jesom di xgàrasean hẽé naka Gam dis xꞌoo sa hẽé naka Gam dis xꞌooan koe tẽe sa hẽéthẽé e (14–16)
Jeso ba Galilea koe (1–9)
Johanem tcguù-tcguu-kgꞌaom di xgaa-xgaa ne
(Mt 3:1-12; Lk 3:1-18; Jn 1:19-28)
 
1
1Jeso Krestem di qãè tchõàn dis tshoa-tshoase sa, Nqarim dim Cóá ba.
2Ncẽe i ma porofitim Isaiam dis Tcgãyas koe ma góásea hãa khama, a ko máá:
“Bóò, Tirim tchõà xàà-kgꞌao bar gha
Tsáá cookgꞌai koe tsééa úú,
ncẽe gha síí Tsarim dàò ba kgꞌónòa máá Tsi ba.
3Tchàa-xgóós koe ko qꞌau a ko máá:
‘Xꞌaigam Nqari ba tu dàò ba kgꞌónòa máá,
naka Gam di dàòan tchàno-tchanoa máá Me,’
témém dòm̀ ba.”
4Me ko nxãaska Johanem tcguù-tcguu-kgꞌao ba tchàa-xgóós koe hàà, a khóè ne tcguù-tcguu, a ba a chìbia ne koe ne gha tcóóse a tcguù-tcguuès ka xgaa-xgaa ne, nxãasega ne gha gane di chìbian qgóóa mááè ka. 5Me kò wèém nqõóm Jutea di ba hẽé, naka wèé ne khóè ne Jerusalema di ne hẽéthẽé síí cgae me, a ne a gane di chìbian nxàe, a Jorotane dim tshàam koe tcguù-tcguuè. 6Johane ba kò nqabè cꞌõò cgoa kúrúèa qgáían ha̱na, a khòo dim bàne ba kháóa ba koe qáéa, a kòo tcòm̀an hẽé naka qãáka di dènean hẽéthẽé tcꞌõó. 7A ba a ko Nqarim di kgꞌuian xgaa-xgaa a ko máá: “Tíí qãá qꞌoo koem ko Gaam ẽe tíí ka qari ba hàà, ncẽe qarian ka nqáé tea hãa ba, ncẽe qám̀se a nxàbo tca̱ia ba kgoara gar tcꞌãò tama ba. 8Tshàan cgoar tcguù-tcguu tua hãa, igabam gha Gabá Tcom-tcomsam Tcꞌẽem cgoa tcguù-tcguu tu u,” tam méé.
Jesom dis tcguù-tcguuku sa hẽé naka kúrúa bóòè sa hẽéthẽé e
(Mt 3:13–4:11; Lk 3:21-22; 4:1-13)
9Eẽ xu cáḿ xu kam kò Jeso ba Galilea di Nasareta koe guu, a ba a kò Jorotane dim tshàam koe hàà Johanem ka tcguù-tcguuè. 10Eẽm ko Jeso ba tshàan qꞌoo koe tcgꞌoa kam ko nqarikgꞌaian bóò i xgobekgꞌamse, Me Tcom-tcomsam Tcꞌẽe ba tcíbís khama ii a ko xõa cgae Me. 11Me kò dòm̀ ba nqarikgꞌai koe guu a máá: “Tsáá Tsia Tiri Tsi Cóá Tsi ncàm̀a Raa Tsi i, Tsáá koe Ra ko qãè-tcao,” témé.
12Tcꞌẽe ba kò kúúga séè a qãáka úú Me. 13Me kò 40 cáḿan qãáka hãa, a ko satanam ka kúrúa bóòè. A ba a kò gataga qãáka di kgꞌoo-coan cgoa hãa, i kò moengelean hàà hùi Me.
Jeso ba ko Gam dis tséé sa tshoa-tshoa
(Mt 4:12-17; Lk 4:14-15)
14Eẽm ko Johane ba qáé-nquus koe tcãàèa xgꞌara kam kò Jeso ba Galilea koe síí, a Nqarim di qãè tchõàn síí xgaa-xgaa, 15a máá: “Xꞌaè ba hààraa, i Nqarim di xꞌaian cúù u, ke tu gatu di chìbian koe tcóóse naka qãè tchõàn koe dtcòm̀,” témé.
Jeso ba ko 4 xu xꞌaù qgóó-kgꞌao xu tcii
(Mt 4:18-22; Lk 5:1-11)
16Eẽm kòo Jeso ba Galilea dim tshàam qàe koe nqáé, kam ko Simone ba hẽé naka Simonem ka qõesem Anterea ba hẽéthẽé tsara bóò, tsara ko cꞌuisí sa tshàan qꞌoo koe xaoa tcãà; xꞌaù qgóó-kgꞌao tsara a kò ii khama. 17Me Jeso ba bìrí tsara a a máá: “Xùri Te tsao, kúrú tsao or gha tsao khóè ne qgóó-kgꞌao tsao ii ke,” témé. 18Tsara kúúga gatsara di cꞌuisían guu a xùri Me.
19Eẽm ko cgꞌárése còoka qõò kam ko Sebetem ka cóásem Jakobo ba hẽé naka qõesem Johane ba hẽéthẽé tsara bóò, tsara dxòrom qꞌoo koe hãa a ko gatsara di cꞌuisían kgꞌónò. 20Me kò kúúga tcii tsara a, tsara kò gatsara ka xõòm Sebete ba hẽé naka gam koe ko tséé xu khóè xu hẽéthẽé dxòrom qꞌoo koe qaù, a xùri Me.
Jeso ba ko dxãwa tcꞌẽean xhàiagu
(Lk 4:31-37)
21Xu kò Kaperenaume koe síí. Me kò kúúga Sabata dim cáḿ ka Jeso ba còrè-nquum koe tcãà, a xgaa-xgaa. 22Ne kò Gam di xgaa-xgaa-qꞌooan ka area hãa. Qarian úúam khóèm khamam kòo ma xgaa-xgaa ne khama, gane di xu xꞌáè xgaa-xgaa-kgꞌao xu khama tamase.
23Gaam xꞌaèm ẽem kam kò gane dim còrè-nquum qꞌoo koe cꞌẽem khóè ba hãa, cgꞌãè tcꞌẽean kò úúa ba, me kò qꞌau a máá: 24“Jeso Tsi Nasareta di Tseè, dùú sa Tsi ko gatá cgoa tcꞌẽe? Hàà Tsi ko kaàkagu ta a? Qꞌana raa dìí Tsi i sa - Nqarim di Tsi Tcom-tcomsa Tsi i,” témé.
25Igabam kò Jeso ba cgꞌãè tcꞌẽean dqàè a máá: “Nqoo, naka tcgꞌoa cgae me!” témé. 26I kò cgꞌãè tcꞌẽean khóè ba qarika ntcãa-ntcãa, a kaisam qꞌaum cgoa tcgꞌoa cgae me.
27Ne kò wèé ne khóè ne area hãa, a ne a kò tẽèku a máá: “Dùútsa gúù saa ncẽe sa? Ka̱bas xgaa-xgaa saa - qarian úúa hãasem ko cgꞌãè tcꞌẽean ga dqàè i komsana Me ka!” témé. 28I kò kúúga nxàea ba wèém xgꞌaekum Galilea dim koe qháésega tsa̱i-tsa̱ise.
Jeso ba ko káí khóèan kgꞌõèkagu
(Mt 8:14-17; Lk 4:38-41)
29Eẽm ko còrè-nquum koe tcgꞌoa kam kò Simonea tsara Anterea tsara xꞌáé koe síí tcãà, Jakoboa tsara Johanea tsara cgoa. 30Si kò Simonem ka cꞌuìse sa cgùrukagu si kos tcììs ka qgóóèa, xu kò Jeso ba gaa xꞌaè kaga gas ka bìrí. 31Me kò hàà, a hàà tshàua sa koe séè a ghùi si. Si tcìì sa guu si, si tshoa-tshoa a tsééa máá ne.
32Eẽm dqòam ka, cáḿs ko tcãà ka ne kò wèé khóèan tsàako Gam koe óá, dxãwa tcꞌẽean úúa hãan ga hẽéthẽé e. 33Ne kò wèém xꞌáé-dxoom di ne khóè ne nquu-kgꞌáḿ koe xgꞌaea hãa. 34Me kò Jeso ba káí ne ẽe ko tãáka zi tcìì zi tsàara hãa ne kgꞌõèkagu, a kò gataga káí dxãwa tcꞌẽean xhàia tcgꞌòó cgae ne, a kò táá dxãwa tcꞌẽean kgoara máá i kgꞌui, qꞌãa Mea i kò hãa khama.
Jeso ba ko Galilea koe xgaa-xgaa
(Lk 4:42-44)
35Kaisa ntcùúkgꞌai cgoa, qanega i ntcùú u kam kò Jeso ba tẽe a cꞌẽem qgáìm nqooa hãam koe qõò, a ba a síí gaa koe còrè. 36Xu kò Simone ba hẽé naka gam cgoa kò hãa xu khóè xu hẽéthẽé xùri Me. 37A xu a ẽe xu ko hòò Me ka bìrí Me a máá: “Wèém khóè ba ko qaa Tsi,” témé. 38Me bìrí xu a máá: “Hààn xae cúùse hãa xu xꞌáé-coa xu koe qõò, nakar gha nxãasega gaa koe thẽé síí xgaa-xgaa; gaan domkagar hààraa hãa ke,” témé.
39Me kò wèém Galileam koe qõòa te, a gane di xu còrè-nquu xu koe Nqarim di kgꞌuian xgaa-xgaa, a dxãwa tcꞌẽean xhàiagu.
Jeso ba ko lepero dis tcìì sa tsàaram khóè ba kgꞌõèkagu
(Mt 8:1-4; Lk 5:12-16)
40Me kò lepero dis tcìì sa tsàaram khóè ba hàà cgae Me, a hàà qgom-tsi-quri a còrè Me a máá: “Tcꞌẽe Tsi kòo ne, Tsi ga kúrú ter qꞌano,” témé. 41Me kò Jeso ba thõò-xama máá me, a tchoanà tshàu a qgóó me, a bìrí me a máá: “Gatàr ko ma tcꞌẽe, ke qꞌano,” témé. 42Kas kò tcììs lepero di sa kúúga kaà cgae me, me qꞌano. 43Me kò Jeso ba qarika xꞌáè me, a ba a tcgꞌòó mem qõò, 44a bìrí me a máá: “Qꞌãa, naka táá cúí khóè ga cꞌẽe gúù ga bìrí guu! Igaba méé tsi qõò naka síí peresitim koe xꞌáíse, naka tsia tsari qꞌano-qꞌanosean domka síí dàòa-mááku zi tcgꞌòó, ncẽem kò Moshe xꞌáèa hãa zi, xꞌáís iise khóè ne koe,” témé. 45Igabam kò gaam khóè ba tcgꞌoa a qõòa te a ba a tshoa-tshoa a wèé za ga nxàe e. Me kò gaas gúùs domka Jeso ba tààè, xꞌáéan qꞌoo koem gha kgoarasea hãase qõòa tean ka, igabagam ko nqoo-nqoosa zi qgáì zi koe hãa. Ne kòo khóè ne qanega wèé za guu a hàà cgae Me.
Jeso ba ko nqo̱ara hãam khóè ba kgꞌõèkagu
(Mt 9:1-8; Lk 5:17-26)
 
2
1Cgꞌorò xu cáḿ xu qãá qꞌoo koem kò Jeso ba gaicara Kaperenaume koe síí, ne kò khóè ne xꞌáé koem hàna hãa sa kóḿ. 2Ka ne kò káí ne khóè ne gaa koe xgꞌaea, i kò kòm̀ ga káà a, nquu-kgꞌáḿ koe ga igaba, Me kò Nqarim dim kgꞌui ba xgaa-xgaa ne. 3Ka xu kò 4 xu khóè xu hàà, khóèm nqo̱ara kò hãa ba ko qgóóa mááku a óágara xu. 4Eẽ xu ko Gam koe úúa ba ka tààè, khóè ne di káí-qꞌooan ka, ka xu kò nxãaska ẽem kò Jeso ba hànam qgáìm di tchànoan cgoa nquum tco̱be chúrù, a xu a ẽem khóèm nqo̱ara kò hãam kò xòóèam tcoà ba qám̀. 5Eẽm ko Jeso ba gaxu di dtcòm̀an bóò kam kò nqo̱ara hãam khóè ba bìrí a máá: “Tiri cóáè, chìbia tsi tsi qgóó mááèa,” témé.
6Xu kò xꞌáè xgaa-xgaa-kgꞌao xu gaa koe ntcõóa-ntcõe, a ko tcáóa xu qꞌoo koe tcꞌẽe a ko máá: 7“Dùúska ba koáé ncẽem khóè ba ncẽeta mééa máá? Nqari bam ko cóè! Dìí ba ga khóèan chìbian gaan di qgóóa máá, Nqarim cúí Me e ka?” ta tcꞌẽe.
8Me kò Jeso ba qháése gatà xu ma tcáóa xu koe tcꞌẽea hãa sa bóò, a ba a tẽè xu a máá: “Dùús domka xao ko ẽe zi gúù zi tcáóa xao qꞌoo koe tcꞌẽea máá? 9Ndaka nea thamkaà? Khóèm nqo̱ara hãa ba bìrí a máá: ‘Chìbia tsi tsi qgóó mááèa,’ témé, kana máá: ‘Tẽe naka tsarim tcoà ba séè naka tsia qõò,’ témé saa? 10Igabar gha xꞌáí xao o, xao gha nxãasega qꞌãa, Khóèm dim Cóá ba nqõókgꞌai koe qarian úúa hãa sa, khóèa nem gha chìbian qgóóa máá di i,” témé. A ba a nqo̱ara hãam khóè ba bìrí a máá: 11“Bìrí tsir ko a ko máá: tẽe naka tsarim tcoà ba séè naka xꞌáéa tsi koe dìbi,” témé.
12Me kúúga qháése tẽe a ba a gam dim tcoà ba séè, a wèé ne khóè ne cookgꞌai koe tcgꞌoa, ne wèé ne khóè ne are, a ne a Nqari ba dqo̱m̀ a máá: “Ncẽeta iis gúù sa ta qanega bóò ta ga hãa,” témé.
Jeso ba ko Lefi ba tcii
(Mt 9:9-13; Lk 5:27-32)
13Me Jeso ba gaicara tshàam qàe koe síí, ne kò káí ne khóè ne hàà cgae Me, Me tshoa-tshoa a xgaa-xgaa ne. 14Eẽm ko gaa koe guu kam kò Lefi ba bóò, Alefaiom dim cóá ba, me marian ko séèa xgꞌae-xgꞌaeèm nquum koe ntcõóa-ntcõe. Me bìrí me a máá: “Xùri Te,” témé. Me tẽe a xùri Me.
15Eẽm Jeso ba hãa a ko Lefim dim nquum koe tcꞌõó, ka i kò káí mari xgꞌae-xgꞌae-kgꞌaoan hẽé naka chìbi-kgꞌaoan hẽéthẽé tcꞌõó cgoa Me, Gabá hẽé naka Gam di xu xgaa-xgaase-kgꞌao xu hẽéthẽé cgoa; káí ne khóè nea kòo xùri Me khama. 16Eẽ xu kò xꞌáè xgaa-xgaa-kgꞌao xu Farasai di xu bóò Me mari xgꞌae-xgꞌae-kgꞌao xu hẽé naka chìbi-kgꞌaoan hẽéthẽé cgoa ko tcꞌõó, ka xu kò Gam di xu xgaa-xgaase-kgꞌao xu tẽè a máá: “Dùús domka ba ko mari xgꞌae-xgꞌae-kgꞌaoan hẽé naka chìbi-kgꞌaoan hẽéthẽé cgoa tcꞌõóa máá?” témé.
17Eẽm ko Jeso ba ncẽe sa kóḿ kam kò máá: “Eẽ tsàa tama ne khóè nea naakan qaa tama, igaba ẽe ko tsàa ne ko qaa a. Tchàno ne khóè ner gha hàà tcii kar hàà tama, igabar hààraa, hààr gha chìbi-kgꞌao ne tcii ka,” témé.
Jeso ba ko tcꞌõoan carasean ka tẽèè
(Mt 9:14-17; Lk 5:33-39)
18Nxãaska xu kò Johanem di xu xgaa-xgaase-kgꞌao xu hẽé naka Farasai xu di xu hẽéthẽé tcꞌõoan carase. Ne kò cꞌẽe ne khóè ne Jeso ba síí cgae a tẽè Me a máá: “Dùús domka xu ko Johanem di xu xgaa-xgaase-kgꞌao xu hẽé naka Farasai xu di xu xgaa-xgaase-kgꞌao xu hẽéthẽé tcꞌõoan carasea máá, igaba xu Tsari xu xgaa-xgaase-kgꞌao xu tcꞌõoan carase tama?” témé.
19Me Jeso ba xo̱a ne a máá: “Séè-kgꞌaom kò gam di ne cgꞌáè-kgꞌao ne cgoa hãa ne nea gha ntama tcꞌõoan carase? Eẽm séè-kgꞌaom ko qanega gane cgoa hãa xꞌaè ka ne cuiskaga tcꞌõoan carasea hãa tite. 20Igabam gha xꞌaè ba hàà, ẽem gha ko séè-kgꞌao ba gane koe séèa tcgꞌòóè ba; gaam cáḿ ka ne gha nxãaska tcꞌõoan carase.
21“Cúí khóè ga káà a, ka̱bam qgáí ba gha ncìím cgoa nqàba a; gatà i kòo hẽé nem gha ka̱bam qgáí ba ncìím koe tòàra tcgꞌoa, si gha tòà sa càùse. 22Gataga i khóèan káà a, ka̱ba gõéan gha ncìí zi khòo dtcòbè zi koe qgꞌoe e. A ncẽè gatà i kòo hẽé ne i gha gõéan dtcòbè zi tòà, i gha gõéan ntcã̱a, zi dtcòbè zi tòàra qꞌaase. Igaba méé i ka̱ba gõéan ka̱ba zi khòo dtcòbè zi koe qgꞌoeè,” tam méé.
Sabata dim cáḿ dis tẽè sa
(Mt 12:1-8; Lk 6:1-5)
23Cꞌẽem cáḿ Sabata dim kam kò Jeso ba ko mabere di xu xhárà xu xgꞌaeku koe qõò, xu Gam di xu xgaa-xgaase-kgꞌao xu tshoa-tshoa a ko maberean di tcúúan tcuù. 24Xu Farasai xu bìrí Me a máá: “Bóò, dùúska xu ko Sabata dim cáḿ ka xꞌáèan koe kgoara mááè tama sa kúrúa máá?” témé.
25Me bìrí xu a máá: “Qanega xao gáé nxárá ta ga hãa Dafitem xgꞌao kúrús ka? Eẽ xu kò gabá hẽé naka gam ka cꞌẽea xu hẽéthẽé xàbà hãa a kòo cꞌẽe gúùan tcào ka xu kò kúrú sa. 26Nqarim dim nquum koem kò ma tcãà sa, Abitarem kò kaiam peresiti ba ii xꞌaè ka, a ba a gam ka cꞌẽea xu cgoa tsꞌee-tsꞌeekgꞌaièa péréan tcꞌõó, ncẽe peresiti xu ka cúí ko tcꞌõóè e, ncẽe gabá hẽé naka ẽe hãa cgoa mea xu hẽéthẽé kò tcꞌõóan gaan di kgoara mááè tama a,” témé.
27A bìrí xu a máá: “Sabata dim cáḿ ba khóèan kúrúa máàèa, i khóèan Sabata dim cáḿ ba kúrú máàè tama. 28Khamam Khóèm dim Cóá ba Sabata dim cáḿ koe ga igaba Xꞌaiga Me e,” témé.
Khóèm nqo̱ara tshàua ba
(Mt 12:9-14; Lk 6:6-11)
 
3
1Me kò gaicara còrè-nquum koe síí tcãà. Me kò nqo̱ara tshàua hãam khóè ba gaa koe hãa. 2Xu kò Farasai xu xaèa kgꞌónò Me, a bóò Sabata dim cáḿ kam gha gaam khóèm ẽe nqo̱ara tshàua hãa ba qãèkagu sa, nxãasega xu gha chìbi-chibi Me ka. 3Me kò ẽe nqo̱ara tshàua hãam khóè ba bìrí a máá: “Tẽe naka tsia síí khóè ne cookgꞌai koe téé,” témé.
4Me kò bìrí xu a máá: “Sabata dim cáḿ ka sa kháé ndaka sa kgoaraèa: qãèan kúrú saa kana cgꞌãèan kúrú saa, khóè ba kgꞌõèkagu saa kana cgꞌõo me saa?” témé. Igaba xu kò kgꞌama nqoo. 5Me kò xgóàse bóò ne, a ba a gane di qari tcúúan ka thõò-tcaoa hãase khóè ba bìrí a máá: “Tchoanà tshàua tsi,” témé. Me kò khóè ba tshàua ba tchoanà, i tshàua ba ka̱bise a qãè. 6Xu kò Farasai xu tcgꞌoa, a xu a xꞌaigam Herotem di xu tséé-kgꞌao xu cgoa xgꞌae a qgꞌáìku, nta xu gha ma Jeso ba cgꞌõo sa.
Jeso ba ko tshàam qàe koe káí ne khóè ne kgꞌõèkagu
7-8Jeso ba kò Gam di xu xgaa-xgaase-kgꞌao xu cgoa tshàam koe síí, ne kò káí ne khóè ne Galilea koe guu a xùri Me. Eẽ ne ko wèé zi ẽem kòo kúrú zi kóḿ, ka ne ko káí ne khóè ne Jutea koe hẽé, naka Jerusalema koe hẽé, naka Itumea koe hẽé, naka Jorotane ka ncìí za hẽé, naka Ture koe hẽé naka Sitone koe hẽéthẽé guu a hàà cgae Me. 9Me Gam di xu xgaa-xgaase-kgꞌao xu bìrí xu dxòro ba kgꞌónòa máá Me, khóè ne dis xgꞌaes domka, táá ne gha nxãasega qãea cgꞌõo Me ka. 10Káí ne khóè nem kò kgꞌõèkagua hãa, khama ne kòo ẽe kò tcììa hãa ne dqùria síí, síí ne gha qgóó Me ka. 11Eẽ ne kòo cgꞌãè tcꞌẽean ka tcãà cgaeèa ne bóò Me ne ne ko cgꞌáé a qꞌau a máá: “Nqarim di Tsi Cóá Tsi i,” témé. 12Me kaisase dxãwa tcꞌẽean dqàè, táá i gha cꞌẽe ne bìrí dìím ii sa ka.
Jeso ba ko 12 xu xgaa-xgaase-kgꞌao xu nxárá tcgꞌòó
(Mt 10:1-4; Lk 6:12-16)
13Me Jeso ba xàbì ba qꞌábà qaò, a ba a Gam ko tcꞌẽe xu tcii, xu Gam koe hàà. 14Me 12 xu nxárá tcgꞌòó a xꞌáè úú-kgꞌao [a] xu ta ma tcii xu, Gam cgoa xu gha hãa ka, a xu a tsééè a Nqarim di kgꞌuian qõòkagu, 15a dxãwa tcꞌẽean xu gha xhàiagu di qarian máàè.
16Ncẽe xua kò: Simonem ncẽem kò Petere ta ma tcii ba hẽé, 17Sebetem ka cóásem Jakobo ba hẽé, naka Jakobom ka qõesem Johane ba hẽé (ncẽem kò Boaneregese dis cgꞌõè sa máà tsara; ncẽes cgꞌõè sa kòo máá: ‘Túú tebean di tsara cóá tsara a,’ témé), 18Anterea ba hẽé, naka Filipi ba hẽé, naka Baretolomaio ba hẽé, naka Mataio ba hẽé, naka Tomase ba hẽé, naka Alefaiom ka cóásem Jakobo ba hẽé, naka Tadaio ba hẽé, naka Simonem (ncẽe kò tòókuan xꞌãà máá ba) hẽé, 19naka Jutase Isekariotem (ncẽe kò khóè ne tshàu qꞌoo koe tcãà Me ba) hẽéthẽé xu u.
	[a] 3:14 xꞌáè úú-kgꞌao - Gerika sa ko “apostolo” témé.

Jeso ba ko Belesebulem ka xgaa-xgaa
(Mt 12:22-32; Lk 11:14-23; 12:10)
20Me nxãaska Jeso ba dìbi a síí nquum qꞌoo koe tcãà. Ne gaicara káí ne khóè ne xgꞌae, xu Gabá hẽé naka Gam di xu xgaa-xgaase-kgꞌao xu hẽéthẽé péréan tcꞌõó ka tààè. 21Eẽ ne ko Gam xꞌáé di ne ncẽe sa kóḿ, ka ne ko síí tceea tcgꞌòó Me, tcꞌẽea ba nxana hãa, ta ne kò tcꞌẽea hãa khama.
22Xu kò xꞌáè xgaa-xgaa-kgꞌao xu Jerusalema koe kò guua hãa xu hàà máá: “Belesebulem kam hãa cgaeèa, a ko dxãwa tcꞌẽean dim xꞌaigam cgoa dxãwa tcꞌẽean xhàiagu,” témé.
23Me Jeso ba tcii ne, a sere-sere zi cgoa kgꞌui cgoa ne, a máá: “Ntama ba ga ma satana ba cꞌẽem satana ba xhàiagu? 24Xꞌaian kò qꞌaa-qꞌaasea hãa ne i cuiskaga ẽe xꞌaian hãa tite. 25Xꞌáém kò gataga qꞌaara hãa nem cuiskaga ẽem xꞌáé ba hãa tite. 26A ncẽè satanam kò cúía ntcoeku cgoase a qꞌaara hãa nem cuiskaga tééa hãa tite, igabam ko chõò-qꞌoos koe síí. 27Igabam cꞌẽem khóè ba cuiskaga qarim khóèm dim nquum koe tcãà, naka gam di zi gúù zi tsꞌãà hãa tite, kgꞌaia méém ẽem khóèm qari ba qáéa ntcòo. Nxãaska cúígam gha nquua ba qꞌoo koe tcãà a gam di zi gúù zi tsꞌãà. 28Tseegukar ko bìrí tu u: Khóè ne gha wèé chìbia ne koe hẽé naka wèé cgꞌãè kgꞌuian kgꞌáḿ qꞌooa ne koe ko tcgꞌoa koe hẽéthẽé qgóóa mááè. 29Igaba ẽe ko Tcom-tcomsam Tcꞌẽem ka cgꞌãèse kgꞌui nea chõò tamase qgóóa-máákuan hòò tite, igaba ne chõò tamase chìbiga ne e,” tam méé. 30“Cgꞌãè tcꞌẽea nem úúa,” ta ne mééa domkam Jeso ba ncẽeta mééa.
Jesom di ne qhàò ne
(Mt 12:46-50; Lk 8:19-21)
31Jesom ka xõò sa hẽé naka qõese ga xu hẽéthẽéa kò hàà, a hàà tchàa koe téé, a cꞌẽem khóè ba tséé, me síí Jeso ba tcii. 32Ne kò káí ne khóè ne ntcõóa nxa̱ma-nxa̱ma Mea hãa khama ne máá: “Bóò, saò sa hẽé naka Tsáá qõe ga xu hẽéthẽéa tchàa za tẽe a ko dtcàrà kgꞌui cgoa Tsi ne gha sa,” témé.
33Me xo̱a ne a máá: “Tiris xõò sa dìí saa, xu Tíí qõe ga xu dìí ga xua?” témé. 34Me ẽe kò ntcõóa nxa̱ma-nxa̱ma Mea ne ntcáà, a ba a máá: “Ncẽea Tiris xõòs ga si i, a Tíí qõe ga xu xu u. 35Wèém khóèm ẽe ko Tirim Nqarim nqarikgꞌai koe hànam ko tcꞌẽe sa kúrú ba Tíí qõem ga me e, a Tíí qões ga si i, a gataga Tiris xõòs ga si i,” tam méé.
Xhárà-kgꞌaom dis sere-sere sa
(Mt 13:1-9; Lk 8:4-8)

1Me gaicara tshoa-tshoa a tshàam qàe koe xgaa-xgaa. Si kò kaias xgꞌae sa qàea ba koe hãa, Me dxòrom qꞌoo koe tcãà a tshàam qàe koe síí ntcõó, si kò wèés xgꞌae sa tshàam-kgꞌáḿ koe góḿankgꞌai koe téé-tẽe. 2Me káí zi gúù zi xgaa-xgaa ne sere-sere zi cgoa, a ba a Gam di xgaa-xgaan koe máá:
3“Komsana méé tu. Xhárà-kgꞌao ba kò qõò a síí xhárà.
4Eẽm ko xhárà ka i kò cꞌẽe cgùrian dàòm qàe koe tcheè, zi tsa̱rá zi hàà tcꞌõó o.
5I cꞌẽe cgùrian nxõ̱á-kgꞌai di qgáìan koe tcheè, ncẽe káí góḿan kò káà a koe. I kò kúúga qháése tso̱m, góḿa ne kò kaisa tama khama. 6Eẽs ko cáḿ sa qaò ka i ko gaa tso̱man dào, a i a kò to̱be ga i kò úú tama khama nqa̱i.
7I cꞌẽe cgùrian dxàman hàna qgáì koe tcheè, i dxàman kai, a chúú-chuu u, i táá tcꞌõoan kúrú.
8I cꞌẽe cgùrian qãè góḿan koe tcheè, a i a tcꞌõoan kúrú, ẽe i ko qhúí a ko kai ka i cꞌẽean 30 khama noo, i cꞌẽean 60 khama noo, i cꞌẽean 100 khama noo tcꞌõoan kúrú. 
9Me Jeso ba máá: “Eẽ tceean úúa hãa ba méém kóḿ,” témé.
Jesom ko dùús domka sere-sere zi ka kgꞌui sa
(Mt 13:10-17; Lk 8:9-10)
10Eẽm cúía hãa ka xu kò 12 xu xgaa-xgaase-kgꞌao xu hẽé naka cꞌẽe ne ẽe kò gaa koe hãa ne hẽéthẽé sere-sere zi ka tẽè Me. 11Me kò bìrí ne a máá: “Gatua máàèa, chóm̀sea zi kàa zi Nqarim di xꞌaian di zi tu gha qꞌãa sa. Igaba gane ẽe tchàa za hãa ne koe i ko wèé gúùan ga sere-sere zi cgoa nxárá xgꞌaeè. 12Nxãasega
‘ne gha wèé xꞌaèan kaga bóò
igaba ne bóòa qꞌãa tite ka.
A ne a gha wèé xꞌaèan kaga kóḿ
igaba ne kóḿa qꞌãa tite,
Nqarim koe ne ko ka̱bise
a qgóóa mááè ne cúí ga a gha ii.’”
13Me bìrí ne a máá: “Ncẽes sere-sere sa tu gáé kóḿa qꞌãa tama? Kháé tu gha nxãaska cꞌẽe zi sere-sere zi ntama kóḿa qꞌãa?
14Xhárà-kgꞌao ba ko kgꞌui ba xhárà.
15Cꞌẽè ne khóè nea dàòm qàe koe kò tcheèa hãa cgùrian khama ii, ncẽe kgꞌuim xháràèa koe. Eẽ ne ko kóḿ me kagam ko kúúga satana ba hàà, a hàà kgꞌuim ẽe gane koe xháràèa hãa ba séèa tcgꞌòó.
16Ne cꞌẽe ne khóè ne nxõ̱án hàna qgáì koe kò tcheèa hãa cgùrian khama ii. Nxãa nea ncẽe kgꞌui ba ne ko kóḿ ne ko kúúga qãè-tcaoan cgoa hààkagu me ne e, 17igaba ne káà to̱be ne e khama ne ko xòm̀ xꞌaè séè a hãa, a ne a ẽe i ko kgꞌuim domka xháéa ne kana xgàrakuan hàà ne ne ko qháésega cgꞌáé.
18“Cꞌẽe ne khóè nea ẽe dxàman koe tcheèa hãa cgùrian khama ii. Gane ẽe kgꞌui ba kóḿa ne ne e, 19igaba kgꞌõès di zi xháé zi hẽé, naka qguù sa ncàm̀an hẽé, naka cꞌẽe zi gúù zi ncóóan hẽéthẽéa kò tcãà cgae ne, a kgꞌui ba chúú-chuu, me táá tcꞌáróan kúrú.
20“Cꞌẽea ne qãè góḿan koe kò xháràèa cgùrian khama ii. Nxãa ne ko kgꞌui ba kóḿ a ne a ko dtcòm̀a mááse me, a ne a ko tcꞌáróan kúrú, i cꞌẽean 30, i cꞌẽean 60, i cꞌẽean 100 ne ne e.”
Xꞌáà-xꞌaa-kgꞌai cgoa dis gúùs dis sere-sere sa
(Lk 8:16-18)
21Me bìrí ne a máá: “Dìína ga xꞌáà-xꞌaa-kgꞌai cgoa dis gúù sa gàbas cgoa xoaba-kgꞌai, kana kgàrom dòm̀ qꞌoo koe tòó? Tseeguan kagas gha téé-qꞌooa sa koe tòóè! 22Wèés gúùs ẽe chóm̀sea hãa sa gha xꞌáíse, si gha ẽe qàbi-kgꞌaièa hãa sa, xgòre-kgꞌaiè khama. 23Khóèm ẽe tceean úúa hãa ba méém kóḿ,” témé.
24Me bìrí ne a máá: “Qãèse tu komsana! Eẽ tsi tcgꞌòóa hãas tcꞌãò-tcꞌão sa gaas máàè tsi ghas ga si i, a tsi a gha gataga càùa mááè si. 25Wèém khóèm ẽe úúa hãa ba gha káían mááè. Me gha ẽe gúù úú tama ba, ẽem úúa hãa gúù-coan ga séè cgaeè khama,” tam méé.
Tso̱mkom cgùrim dis sere-sere sa
26A ba a máá: “Nqarim di xꞌaia nea ncẽeta ii: ‘Khóèm góḿan koe cgùri ba xhárà hãam khama i ii, 27ncẽe ko ntcùú ka xꞌóm̀ a ko koaba ka tẽe, me cgùri ba ko cúíaga kai, gam cꞌúùa hãase. 28Góḿ ba kò cúíga kgꞌama tcꞌõoan kúrú: kgꞌaiam ko tso̱m a qhúí, a ba a kai, a xꞌõàn kúrú, i xꞌõàn tcꞌáróan kúrú. 29Eẽ i ko tcꞌõoan xꞌãé kaga i ko tcuùè, tcuù di xꞌaè ne hààraa khama,’” tam méé.
Mosetara dis hìis di cgùrian dis sere-sere sa
(Mt 13:31-32, 34; Lk 13:18-19)
30A ba a máá: “Nqarim di xꞌaia nea gha dùús cgoa nxárá xgꞌaeè, kana dùútsa sere-seres cgoa ia gha nxárá xgꞌaeè? 31Mosetara dis hìis dim cgùrim khama i ii. Ncẽè cgùrian kò ko góḿan koe xháràè nem wèé cgùrian nqõómkgꞌai di kaga cgꞌáré me e. 32Igaba ẽem kò xháràè nem ko tso̱m, a kaias hìis xhárà di sa kúrú, a kaia nxã̱an kúrú, i gha nqarikgꞌai di tsa̱rán hàà gas di sóm̀an koe nquuan kúrú,” tam méé.
33Jeso ba kò káí zi sere-sere zi tséékagu, a kgꞌui ba bìrí ne tcꞌãò-tcꞌãos ẽe gane ko kóḿa qꞌãas cgoa. 34Táám kò cúí gúù ga gane cgoa kgꞌui, sere-serean tséékagu tamase, igabam ko Gam di xu xgaa-xgaase-kgꞌao xu cgoam kò cúía hãa ka wèés gúù sa qãèse bìrí xu.
Jeso ba ko tcꞌãá ba téékagu
(Mt 8:23-27; Lk 8:22-25)
35Me gaam cáḿ ẽem dim dqòam ka bìrí xu a máá: “Hàà naka xae cꞌẽem xòèm tshàam dim za tchoaba,” témé.
36Xu kò khóè ne gaa koe qaù, a xu a ẽem kò hãam dxòrom qꞌoo koe tcãà, zi kò gataga thẽé cꞌẽe zi dxòro zi gaa koe hàna.
37Me kò kaiam tcꞌãá ba tẽe, i tshàam di qhonèan qùbise a dxòrom qꞌoo koe tcãà, me dxòro ba cgꞌoè ka hẽé. 38Igabam kò Jeso ba dxòrom kháó koe hàna, a tcgábí ba dcãa a xꞌóm̀a xõe. Xu ghùi Me, a máá: “Xgaa-xgaa-kgꞌao Tseè, tom̀ xae ko igaba i gáé Tsáá koe gúù méé tama?” témé.
39Me tẽe a ba a tcꞌãá ba dqàè a tshàa ba bìrí a máá: “Nqoo naka kgàe!” témé. Me tcꞌãá ba téé, si kò kaisas nqoo sa xóé.
40Me tẽè xu a máá: “Dùús domka xao ma qꞌaea? Dtcòm̀an xao gáé úú tama?” témé.
41Xu kaisase qꞌáò, a xu a tẽèku a máá: “Dùútsa khóè ba gáé ncẽe ba? Tcꞌãán ga hẽé naka tshàan ga hẽéthẽé ka ko komsanaè ba?” témé.
Jeso ba ko dxãwa tcꞌẽean úúam khóè ba qãèkagu
(Mt 8:28-34; Lk 8:26-39)

1Xu tshàa-dxoom ka cꞌẽe xòèa ba za tchoaba, Gerase ne dim nqõóm xòè koe. 2Eẽm ko Jeso ba dxòrom koe tcgꞌoa, kam ko cgꞌãè tcꞌẽean kò úúa hãam khóèm cgoa xgꞌae, tcꞌám̀ zi xòè koe kò guua hãa ba. 3Tcꞌám̀ zi koe kò xꞌãèa hãa ba, ncẽe khóè ne kò qáéa ba ka tààèa hãa ba, qano di xu tau xu cgoa ga igaba. 4Káí-kgꞌaisem kò ko tshàua ba koe hẽé naka nqàrèa ba koe hẽéthẽé qano cgoa qáéa ntcòoè, igabam kò ko qhòm m, a ba a nqàrè di qanoan khõà qꞌaa. Cúí khóè ga kò káà a ncèè me i ga di qarian kò úúa hãa a. 5Ntcùú ba hẽé naka koaba ba hẽéthẽém kò ko tcꞌám̀ zi hẽé naka xàbì xu koe hẽéthẽé qꞌaua te, a ko nxõ̱án cgoa thõò-thõose.
6Eẽm ko Jeso ba nqúù ga ii a ko bóò, kam kò qgóéa síí, a síí cookgꞌaia ba koe qo̱m̀, 7a kaisase qꞌau a máá: “Jesoè, kaisase tcꞌámáka hànam Nqarim di Tsi Cóá Tseè, dùú sa Tsi ko tíí cgoa tcꞌẽe? Nqarim cgoa ra ko gaìse Tsi a ko máá, táá xgàra te guu,” témé. 8Me Jeso ba bìrí me a máá: “Ncẽem khóèm koe tcgꞌoa, tsáá cgꞌãè tcꞌẽe tseè!” témé.
9Me nxãaska Jeso ba tẽè me a máá: “Cgꞌõèa tsi dìía?” témé. Me máá: “Cgꞌõèa te Milione e, káí xae e khama,” témé. 10Me kaisase Jeso ba dtcàrà, táám gha ẽem qgáìm koe xhàiagu xu ka.
11Káí zi xgùu zia kò xàbìm dxùukgꞌai koe hãa a ko dxòó. 12Ka i ko dxãwa tcꞌẽean Jeso ba dtcàrà a máá: “Xgùuan dis xgꞌaes koe tsééa úú ta a, kgoara máá ta a naka ta gaan koe tcãà,” témé. 13Me cgꞌãè tcꞌẽean kgoara máá i tcgꞌoa, a i a síí xgùuan koe tcãà, i ẽe xgùuan ncẽe kò 2,000 khama noo o, kari-karisea xõa a síí tshàam koe tcãà a tom̀.
14Eẽ kòo xgùuan kòre xu khóè xua kò bèe a qgóé a síí xꞌáé-dxooan koe hẽé naka xꞌáé-coa xu koe hẽéthẽé xàà a. Ne kò khóè ne ẽe kúrúsea hãa sa hàà bóò. 15Eẽ ne ko Jesom koe hàà ka ne kò ẽe kò dxãwa tcꞌẽean úúa hãam khóè ba bóò, me gaa koe ntcõóa-ntcõe, a qgáían ha̱na, i tcꞌẽea ba qãè e, ka ne kò qꞌáò. 16Gane ẽe kò ẽe kúrúsea hãa sa bóò ne kò dxãwa tcꞌẽean kò úúam khóèm koe hẽé naka xgùuan koe hẽéthẽé kúrúsea hãa sa khóè ne bìrí. 17Ne tshoa-tshoa a Jeso ba dtcàrà, gane dim nqõóm koem gha tcgꞌoa sa.
18Eẽm ko Jeso ba dxòrom koe tcãà kam kò ẽe kò dxãwa tcꞌẽean ka tcãàèa hãam khóè ba Gam cgoam gha qõò sa dtcàrà Me. 19Igabam kò Jeso ba táá kgoara máá me Gam cgoa qõòa ne, a bìrí me a máá: “Dìbi xꞌáéa tsi koe, tsari ne khóè ne koe, naka tsia síí Xꞌaigam nta noose kúrú máá tsia hãa sa hẽé naka nta noosem thõò-xama máá tsia hãa sa hẽéthẽé ka bìrí ne,” témé.
20Me kò khóè ba wèé xu xꞌáé-dxoo xu ẽe kò Dekapolise koe hãa xu koe qõòa te a Jesom gam koe kúrúa hãa zi gúù zi kaisa zi ka tshoa-tshoa a khóè ne bìrí, ne wèé ne khóè ne are.
Jairom ka cóáse sa hẽé naka khóès Jesom dim qgáí ba kò qgóó sa hẽéthẽé e
(Mt 9:18-26; Lk 8:40-56)
21Eẽm ko Jeso ba dxòrom cgoa tshàam ka ncìí za ka xòèa ba koe tchoaba, ka ne kò káí ne khóè ne Gam koe xgꞌae, Me kò tshàam dxùukgꞌai koe téé-tẽe. 22Me kò cꞌẽem khóèm, còrè-nquum di xu tcꞌãà-cookgꞌai xu ka cꞌẽe ba hàà, Jairo ta kò ko ma tciiè ba, a ba a ẽem ko Jeso ba bóò ka nqàrè-kgꞌama ba koe cgꞌáé. 23A kaisase dtcàrà Me a máá: “Tiris cóás cgꞌáré sa xꞌoos qàe koe hãa, ke cgóm̀na hàà naka Tsia tshàua Tsi tòó cgae si nakas gha nxãasega qãè naka kgꞌõè,” témé. 24Me tẽe a qõò cgoa me, ne káí ne khóè ne xùri Me, a ne a nco̱rú Me.
25Si kò thẽé cꞌẽes khóès 12 kurian kò úúa hãa a ko xòm̀ xꞌaèse nxoean hòò sa hãa, 26ncẽe kò káí kurian séè a ko naakan koe tsoòse sa, a kò wèé gúùan ẽes úúa hãa ga tséékagu, qãèkaguses gha ka, igabagas kò táá qãè, i kò gaas di tcììan càùse. 27Eẽs ko Jesom ka kóḿ, kas kò káí ne khóè ne xgꞌaeku koe guu a hàà Jesom kháó koe tcãà, a sa a ẽem kò ha̱nam qgáím di xgáḿ-kgꞌaman qgóó. 28Gas kas kò bìríse a máá: “Ncẽè Gam dim qgáí bar kòo qgóó ne cúígar gha qãè,” témé. 29Si Gam dim qgáí ba qgóó, i kò gaa xꞌaè kaga gas di tcììan kaà, si cgáé-qꞌooa sa koe xám̀ ncãas gas di tcììan koe tsoòè sa. 30Me Jeso ba qarian ncãa tcgꞌoa cgae Me sa qháésega xam̀a qꞌãa. A ba a ka̱bise khóè ne koe a máá: “Dìí na ncãa qgáía Te qgóó?” témé. 31Xu Gam di xu xgaa-xgaase-kgꞌao xu xo̱a Me a máá: “Khóè ne ma xgꞌae cgae Tsia hãa sa Tsi ko bóò, igaba Tsi ko tẽè dìín qgóó Tsia hãa sa!” témé. 32Me Jeso ba ntcáà, dìín ẽes gúù sa kúrúa hãa sam gha bóò ka. 33Si nxãaska khóè sa ẽe kúrúse cgae sia hãa sa bóòa qꞌãa, a sa a hàà nqàrè-kgꞌama ba koe cgꞌáé qꞌáòan cgoa, a wèé tseeguan bìrí Me. 34Me bìrí si a máá: “Tiri si cóá seè, sari dtcòm̀a nea qãèkagu sia, ke tòókuan cgoa qõò naka sia sari xháéan koe tcgꞌoa,” témé.
35Eẽm qanega hãa a ko khóè ne cgoa kgꞌui, ka ne kò cꞌẽe ne Jairom ncẽe kò còrè-nquum dim tcꞌãà-cookgꞌaim dim nquum koe kò guua hãa ne hàà, a ne a máá: “Tsáá xuù sa ncãa xꞌóó, ka tsia ko dùús domka xgaa-xgaa-kgꞌao ba qanega xhõe-xhõea máá?” témé. 36Igabam kò Jeso ba táá nqábé kgꞌuian ẽe kòo kgꞌuiè e, a ba a còrè-nquum dim tcꞌãà-cookgꞌai ba bìrí a máá: “Táá qꞌáò guu, kgꞌamaga méé tsi dtcòm̀,” témé. 37A ba a kò táá cꞌẽe khóè ga kgoara máá i xùri Me, Petere ba hẽé naka Jakobo ba hẽé naka Johanem Jakobom ka qõese ba hẽéthẽé xu ka oose. 38Eẽ xu ko còrè-nquum dim tcꞌãà-cookgꞌaim dim nquum koe síí tcãà, kam ko Jeso ba bóò zi gúù zi qãè tama, ne ko khóè ne qꞌaua kgꞌaeku a ko xo̱ò. 39Me tcãà a síí bìrí ne a máá: “Dùús domka zia gúù zi qãè tama, tu ko kgꞌaeku, a ko xo̱ò? Cóá sa xꞌóó tama a xꞌóm̀a hãa ka,” témé.
40Igaba ne kò kgꞌãè Me. Me wèéa ne ga tcgꞌòó, a ba a cóás ka xõò ba hẽé, naka xõò sa hẽé naka ẽe kò Gam cgoa hãa xu xgaa-xgaase-kgꞌao xu nqoana xu hẽéthẽé séè a cóás kò hãa koe tcãà cgoa ne.
41Me tshàua sa koe qgóó si, a bìrí si a máá: “Talita kumi!” témé. Ncẽe sa ko máá: ‘Cóá seè, tẽe tar ko sáá ka méé,’ témé.
42Si gaa xꞌaè kaga cóá sa tẽe a sa a qõòa te (12 kuri si i kò ii). Eẽs ko ncẽe sa kúrúse ka ne kò kaisase are. 43Me Jeso ba qarika qꞌãa-qꞌãa ne, táá ne gha cúí khóè ga ncẽes gúùs ka qꞌãakagu sa. A ba a bìrí ne a máá: “Cꞌẽe gúù máà si nakas tcꞌõó,” témé.
Jeso ba ko Nasareta koe xguìè
(Mt 13:53-58; Lk 4:16-30)

1Jeso ba kò ẽem qgáì ba tcgꞌoaragu, a Gam dim xꞌáé-dxoom koe síí, xu kò Gam di xu xgaa-xgaase-kgꞌao xu xùri Me. 2Me kò Sabata dim cáḿ ka tshoa-tshoa a còrè-nquum koe xgaa-xgaa. Ne kò káí ne ẽe kò kóḿ Me ne kaisase are a máá: “Ncẽem khóè ba wèé zi ncẽe zi nda hòòa? Dùútsa tcꞌẽe saa ncẽe Gam máàèa sa, ncẽem ko kaia tsééan are-aresa ga kúrú sa? 3Kháé ncẽe ba gáé xom-kgꞌaom tama baa, Marias ka cóáse ba, Jakobo ba hẽé, Josefa ba hẽé, Jutase ba hẽé, naka Simone ba hẽéthẽé xu ka káímkhoe ba. Gam ka qõesea zi gáé gatá cgoa ncẽe koe hãa tama?” ta ne méé. A ne a bóòa xguì Me.
4Me Jeso ba bìrí ne a máá: “Porofiti ba wèé za ga tcommèam khóè me e, gam dim xꞌáé-dxoom koe hẽé naka gam di xꞌáéan koe hẽéthẽé cúí oose,” témé. 5A ba a kò gaa koe táá are-aresa zi tséé zi kúrú, igabam kò kgꞌama cgꞌorò ne khóè ne tsàà ko ne koe cúíga tshàua ba tòó, a kgꞌõèkagu ne. 6Kaisasem kò area hãa, gane di dtcòm̀an úú tama domka.
A ba a kò xꞌáé-coa xu koe qõòa te a xgaa-xgaa.
Jeso ba ko 12 xu xgaa-xgaase-kgꞌao xu tsééa tcgꞌòó
(Mt 10:5-15; Lk 9:1-6)
7Me kò Jeso ba 12 xu xgaa-xgaase-kgꞌao xu Gam koe tciia óá, a ba a tshoa-tshoa a cám̀-cám̀ tsééa tcgꞌòó xu, a cgꞌãè tcꞌẽean xhàiagu di qarian máà xu. 8A ba a xꞌáè xu a máá: “Táá méé xao cúí gúù dàò qꞌoo di ga séèa mááse guu, igaba méé xao dqàbi hìim cúím gabá séè, naka táá péré kana dtcòbè ga séè guu, naka táá cúí mari ga qòè guu. 9Igaba méé xao nxàbo, naka xaoa táá cꞌẽe qgáí ga séèa mááse guu,” témé. 10Gatagam kò thẽé bìrí xu a máá: “Eẽ xao ko tcãàm xꞌáém koe xao kòo qãèse hààkaguè, ne méé xao gaa koe xꞌãè, naka xaoa nxãakgꞌaiga síí ẽem qgáì ba tcgꞌoara guu. 11A ncẽè cꞌẽe qgáì gaa kò qãèse hààkagu xao o tama, ne khóè ne komsana xao o tama, ne méé xao ẽem qgáìm koe nqàrèa xao di tsharàn qãè-qãe, naka xaoa tcgꞌoaragu me, nxãasegas gha ẽe sa ẽe ne khóè ne koe xꞌáí sa ii ka,” témé.
12Xu tcgꞌoa a xu a síí Nqarim dim kgꞌui ba xgaa-xgaa, khóè ne méé ne gane di chìbian koe tcóóse di ba. 13A xu a káí dxãwa tcꞌẽean khóè ne koe xhàiagu, a káí ne khóè ne tsàako ne nxúìan cgoa tcgáù, a xu a qãèkagu ne.
Johanem tcguù-tcguu-kgꞌaom dis xꞌoo sa
(Mt 14:1-12; Lk 9:7-9)
14Me xꞌaigam Herote ba Jesom ka kóḿ, cgꞌõèa ba kò qꞌãasea hãa khama. Cꞌẽe ne khóè nea kòo máá: “Johanem tcguù-tcguu-kgꞌao Me e. Xꞌooan koem tẽea! Gaa domka i ko ncẽe qarian are-aresa zi tséé zi di gam koe kúrúse,” témé. 15Igaba ne kò cꞌẽe ne máá: “Elija Me e,” témé, ne ko cꞌẽe ne máá: “Porofiti Me e, cꞌẽe xu porofiti xu ncìí xꞌaè di xu khamaga ma,” témé. 16Igaba ẽem ko Herote ncẽe sa kóḿ kam kò máá: “Johanem, ncẽer kò qꞌãe tcúúa hãa ba, xꞌooan koe tẽèa hãa,” témé.
17-18Herote ba kò gam ka káíkhoem Filipim dis khóès Herotiase sa séèa hãa. Me kò Johane ba Herote ba bìría hãa a máá: “Xꞌáèan koe tsi kgoara mááè tama, tsáá kíím dis khóè sa tsi ga kò séèa hãa sa,” témé. Khamam kò Herote ba cꞌẽe khóèan tsééa úú, síí i gha Johane ba qgóó, a qáé, a qáé-nquus koe tcãà ka.
19Herotiase sa kò Johane ba hòrea hãa, a kò cgꞌõo me kgꞌoana, igabagas kòo tààè. 20Herote ba kò Johane ba qꞌáòa hãa, a kò nqáó-nqao mea hãa, tchàno a tcom-tcomsam khóè me e sam kò qꞌana hãa khama. Eẽm kòo Johane ba kóḿ nem kò qãèse hãa tama, igabam kò komsana ba ncàm̀a hãa.
21Igabas kò qãèm xꞌaè ba hòò, me kò Herote ba ábà cáḿa ba ka gam di xu tcꞌãà-cookgꞌai xu kaia xu hẽé, naka ncõo-kgꞌao xu di xu kaia xu hẽé, naka Galilea koe kò tcꞌãà-cookgꞌaia xu khóè xu hẽéthẽé kõ̱è sa kúrúa máá. 22Eẽs ko Herotiases ka cóáse sa tcãà a ko Herote ba hẽé naka kõ̱ès di xu cgꞌáè-khoe xu hẽéthẽé xu ko ntcãà máá kas ko Herote ba kaisase qãè-tcaokagu. Me xꞌaigam Herote ba cóá sa bìrí a máá: “Wèés gúùs ẽe si ga dtcàrà te sa dtcàrà te, máà si sir gha ke,” témé. 23A ba a gaìses cgoa nqòòkagu si a máá: “Dùús wèés ẽe si gha dtcàrà te sar gha máà si, tiri xꞌaian di xòèan cꞌẽea ga ii igaba,” témé. 24Si xõòs koe síí a máá: “Dùú sa ra gha dtcàrà?” témé. Si xõò sa máá: “Johanem tcguù-tcguu-kgꞌaom dis tcúú sa dtcàrà,” témé.
25Si kò xꞌaigam koe kúúga ka̱bise a máá: “Johanem tcguù-tcguu-kgꞌaom dis tcúú sar ko gàbas qꞌoo koes tòóèa hãase dtcàrà,” témé.
26Me xꞌaiga ba kaisase tshúù-tcao, igabam kò gaìsean ẽem kò kúrúa hãa hẽé naka cgꞌáè-khoe ne hẽéthẽé domkam kò gam dim kgꞌui ba ntcoean tcꞌẽe tama. 27A ba a kò cgꞌõo-kgꞌao ba qháése xꞌáèan cgoa tsééa úú, síím gha Johanem dis tcúú sa óága ka. Me kò qõò a síí Johanem dis tcúú sa qꞌãe, qáé-nquus koe. 28A ba a gaas tcúú sa gàbas koe tòó a óá, a hàà gaas dxàe-coa sa máà si, si kò cóá sa séè a xõò sa máà si. 29Eẽ xu ko gam di xu xgaa-xgaase-kgꞌao xu ẽe sa kóḿ, ka xu kò hàà tcꞌáróa ba séè, a síí tcꞌám̀s koe kgꞌónò o.
Jeso ba ko 5,000 sa nqáéa ne khóè ne tcꞌõókagu
(Mt 14:13-21; Lk 9:10-17; Jn 6:1-14)
30Xu kò xꞌáè úú-kgꞌao xu Jesom koe ka̱bise, a hàà wèé zi gúù zi ẽe xu kò kúrú zi hẽé naka ẽe xu xgaa-xgaa hãa zi ka hẽéthẽé bìrí Me. 31Igaba i kòo nxãaska káí khóèan hààku a ko qõòku, xu kò Jeso ba hẽé naka Gam di xu xgaa-xgaase-kgꞌao xu hẽéthẽé táá tcꞌõó di xꞌaèan ga úú khamam kò bìrí xu a máá: “Hàà xao naka xae nqoo-nqoosam qgáìm koe qõò naka xaea síí cúía hãa naka xao gha nxãasega sãa,” témé. 32Xu dxòrom cgoa qõò a xu a cúíaga nqoo-nqoosam qgáìm koe síí hãa.
33Ne káí ne khóè ne bóò xu, xu ko tcgꞌoa, ne dìí ga xu u sa bóòa qꞌãa. Ka ne ko xꞌáé-dxoo xu koe guu a tshàam dxùukgꞌai séè, a tcꞌãà a nqàrèa ne ka gaa za qgóéa síí, a síí còoka hãa a qãà xu. 34Eẽm ko Jeso ba dxòrom koe xõa kam ko kaias xgꞌae sa bóò, a ba a thõò-xama máá ne, kòre-kgꞌao ba úú tama zi ghùu zi khama ne kò ii khama. Me nxãaska tshoa-tshoa a káí zi gúù zi ka xgaa-xgaa ne.
35Eẽs ko cáḿ sa dqòara qõò ka xu ko Gam di xu xgaa-xgaase-kgꞌao xu hàà cgae Me, a máá: “Ncẽem qgáì ba cúía hãam qgáì me e, i ncãa gataga dqòa, 36ke khóè ne qõòa qꞌaakagu naka ne nxãasega cúùse nxa̱ma-nxa̱ma hãa xu xꞌáé xu koe hẽé naka xꞌáé-coa xu koe hẽéthẽé síí cꞌẽe gúùan xꞌámá mááse naka tcꞌõó,” témé. 37Igabam kò xo̱a xu a máá: “Gaxao cꞌẽe gúùan máà ne naka ne tcꞌõó,” témé. Xu bìrí Me a máá: “Kháé méé xae síí káí marian 200 xu qano mari xu tséékagu naka pérén xꞌámá máá ne naka ne tcꞌõó?” témé. 38Me máá: “Nta noo pérén xao úúa? Qõò naka síí bóò,” témé. Xu síí bóò a máá: “5 xu péré xu hẽé naka cám̀ xꞌaù tsara hẽéthẽé e,” témé.
39Me Jeso ba bìrí xu xu wèé ne khóè ne xgꞌae-coa zi cgoa ntcõókagu, tsã̱a dcãan kgꞌai koe. 40Ne xgꞌae-coa zi 100 ne khóè ne di zi hẽé, naka 50 ne khóè ne di zi hẽéthẽé cgoa ntcõó. 41Me ẽe xu 5 xu péré xu hẽé naka xꞌaù tsara hẽéthẽé séè, a nqarikgꞌai koe ghùi-kgꞌai, a tsꞌee-tsꞌeekgꞌai i, a péréan khõá qꞌaa. A ba a xgaa-xgaase-kgꞌao xu máà a, nxãasega xu gha khóè ne sama a ka. Me gataga xꞌaù tsara wèé ne khóè ne qꞌaa-qꞌaaa máá. 42Ne kò wèéa ne ga tcꞌõó a ne a xgꞌãà, 43xu xgaa-xgaase-kgꞌao xu ẽe ncãa tcꞌõóa qaùèan ka 12 xu qꞌore xu péré-qàmàn hẽé naka xꞌaù-qàmàn hẽéthẽé di xu tcãà, xu cgꞌoè.
44Eẽ kò péréan tcꞌõó xu di xgꞌae-qꞌooa ne kò 5,000 khama noo xu khóè xu u.
Jeso ba ko tshàam tcꞌamkgꞌai koe náà qõò
(Mt 14:22-33; Jn 6:15-21)
45Me Jeso ba qháése Gam di xu xgaa-xgaase-kgꞌao xu chùi, xu dxòrom qꞌoo koe tcãà, Gam ka xu gha tcꞌãà a Betesaida koe qõò ka, Gam qanega qaù a ko khóè ne qõòa qꞌaakagu ka. 46Eẽm ko xꞌáè nea xgꞌara kam ko xàbì ba qꞌábà qaò a síí còrè.
47Eẽs ko cáḿ sa dqòa kam kò dxòro ba tshàam nqáè koe hàna, Me kò Gabá góḿankgꞌai koe cúíse hàna. 48Dxòro ba xu kò ko xháé-xháésase qõòkagu sam kò bóò, tcꞌãá ba xu kò qꞌóá-kgꞌama khama, kam kò qꞌuu-kgꞌai-qꞌoo ka hàà cgae xu, tshàam tcꞌamkgꞌai koe náà qõò a, qàea xu koem kò hãa a ko nqáé xu, 49igaba ẽe xu kò bóò Me, Me tshàam tcꞌamkgꞌai koe xóé a ko náà qõò, ka xu kò tcꞌẽea máá dca̱usoma Me e, ta tcꞌẽea hãa, a xu a kaisase qꞌau. 50Wèéa xu ga kò bóò Me khama, a xu a kaisase qꞌaea. Me gaa xꞌaè kaga kgꞌui cgoa xu a máá: “Tíí Ra a, ke xao tòón tcáó! Táá qꞌáò guu,” témé. 51Eẽm ko dxòrom koe gaxu cgoa qꞌábà kam kò tcꞌãá ba téé. Xu kò kaisase area. 52Pérén kaga xu kò qꞌãa tama, i tcáóa xu ga qari-qarièa khama.
Jeso ba ko Genesarete koe tsàako ne khóè ne qãèkagu
(Mt 14:34-36)
53Eẽ xu ko tshàa ba tchoaba ka xu kò Genesarete dim nqõóm koe hàà, a xu a gaa koe gaxu dim dxòro ba tòó. 54Eẽ xu ko gaxu dim dxòrom koe tcgꞌoa, ka ne ko khóè ne kúúga Jeso ba bóòa qꞌãa. 55A ne a wèé xꞌáéan koe qgóéa te, a tshoa-tshoa a tcìì-khoean gaan di tcoàn koe xòóa hãase séèa úú, ẽe ne ko kóḿ i ko máá hànam hãa téméè qgáì koe. 56Me ẽem ko nqõó-coa zi koe hẽé, naka xꞌáé xu koe hẽé naka nqõóm di cꞌẽe xòèan koe hẽéthẽé tcãà ka tsàako khóèan Gam koe séè a úúè, a síí gúù zi ko xꞌámáguè qgáì koe xòóè, a dtcàrà Me, kgꞌamaga ne gha Gam dim qgáím xgáḿ-kgꞌam qgóó sa, ne kò wèéa ne ẽe ko qgóó Me ne kgꞌõèkaguè.
Nqarim di xꞌáè-kgꞌáḿa ne kana khóèan di caua ne
(Mt 15:1-9)

1Xu Farasai xu hẽé naka Jerusalema koe kò guua hãa xu xꞌáè xgaa-xgaa-kgꞌao xu cꞌẽe xu hẽéthẽé Jesom koe hààra xgꞌae. 2Ka xu ko cꞌẽe xu xgaa-xgaase-kgꞌao xu bóò, xu ko cgꞌuriga tshàuan cgoa tcꞌõó, xgꞌaà tshàu tamase. 3(Farasai xu hẽé naka wèé ne Juta ne hẽéthẽéa kò ncìí cauan tsgõosea ne di koe ga guu a xgꞌaà tshàu tama ne hãas cookgꞌai koe tcꞌõó tama. 4Eẽ ne kò xꞌámágu dis qgáìs koe guua hãa ne ne tshàua ne xgꞌaà tamas cookgꞌai koe tcꞌõó tama. Gataga ne kò káí cauan cꞌẽe úúa hãa, kubian hẽé naka suuan hẽé naka tcꞌõó cgoa di zi gàba zi [hẽé naka tcoà xu] hẽéthẽé xgꞌaà di i.)
5Xu nxãaska Farasai xu hẽé naka xꞌáè xgaa-xgaa-kgꞌao xu hẽéthẽé Jeso ba tẽè a máá: “Dùús domka xu Tsari xu xgaa-xgaase-kgꞌao xu gatá ka tsgõosea ne di cauan khama ma kgꞌõè tama, a ko cgꞌuriga tshàua xu cgoa péréan tcꞌõó?” témé.
6Me Jeso ba xo̱a xu a máá: “Eẽm kò ko Isaia ba porofita kam kòo tseegukaga gaxao qãè khóèan khama ko ma kúrúse xao ka porofita, ncẽe i ma góásea hãa khama a ko máá:
‘Ncẽe ne khóè ne ko kgꞌáḿa ne cgoa dqo̱m̀ Te,
igaba i tcáóa ne Tíí koe nqúù u.
7Káà hùise ne ko dqo̱m̀ Te,
a ko khóè ne di xꞌáèan xgaa-xgaa,’
témé khama. 8Nqarim di xꞌáè-kgꞌáḿan xao kúrú tama a xao a khóèan di cauan qgóóa qaria hãa,” tam méé.
9A ba a bìrí xu a máá: “Nqarim di xꞌáè-kgꞌáḿan xao gha máàa xguì sa xao qꞌana hãa, nxãasega xao gha gaxao di cauan di xꞌáèan qgóóa qari ka. 10Moshe ba kò ncẽeta mééa a máá: ‘Saò ba hẽé naka saò sa hẽéthẽé tcom,’ a ba a kò gaia máá: ‘Dìím wèém ẽe ko xõòm ka kana xõòs ka cgꞌãèse kgꞌui ba méém cgꞌõoè,’ témé, 11igaba ncẽè khóèm kò ko xõòm ka kana xõòs ka máá: ‘Eẽr ga ko hùi cgoa tsia sa, nxãa sa Nqari bar nqòòkagua hãas máàku [b] si i khamar ko hùia tsi ka tààè,’ témé ne xao ko ncẽe sa dtcòm̀. 12Gaa koe guus ka xao guu me nakam xõò ba hẽé naka xõò sa hẽéthẽé cꞌẽe gúù ga kúrúa máá tama. 13Gaxao di cauan ncẽe xao kúrúa máásea hãa koe xao guu a Nqarim dim kgꞌui ba káà-hùikagua hãa. A xao a kò ẽeta iim dàòm ka káí zi gúù zi kúrú,” tam Jeso ba méé.
	[b] 7:11 Gerika sa ko “korebane” dim kgꞌui ba tséékagu, a sa a kháóka nxàe, dùú sam ko ncẽem kgꞌui ba méé sa: “‘korebane’ (ncẽe sa ko máá ‘Nqarim tcgꞌòóa mááèa hãas máàku sa,’ téméè”)

Gúù zi khóè ne ko kúrú ne cgꞌuriga zi
(Mt 15:10-20)
14A ba a khóè ne Gam koe gaicara tciia óá, a bìrí ne a máá: “Komsana Te tu wèéa tu ga, naka tua kóḿa qꞌãa. 15Khóèm ka tchàa koe hãa, a ko gam koe tcãà sa khóè ba cgꞌuri-cgꞌuri tama, igaba ẽe ko khóèm koe guu a tcgꞌoa sa ko khóè ba cgꞌuri-cgꞌuris ga si i. 16[Dìím wèém ẽe tceean úúa hãa ba méém kóḿ,]” tam méé.
17Eẽm ko Jeso ba khóè ne koe guu a ko nquum qꞌoo koe tcãà, ka xu ko Gam di xu xgaa-xgaase-kgꞌao xu ẽes sere-seres ka tẽè Me. 18Me bìrí xu a máá: “Qanega xao gáé kóḿa qꞌãa tama? Bóò tama xao gáé hãa? Dùús wèés ẽe ko khóèm koe tchàa za guu a tcãà sa cgꞌuri-cgꞌuri me tite, 19tcáóa ba koes tcãà tama, a ko ncãàa ba koe tcãà, a gatà ma nqáé khama,” témé. (Ncẽeta mééan kam kòo Jeso ba wèé tcꞌõoa nea tsꞌee-tsꞌeekgꞌaièa sa nxàe.)
20Me máá: “Eẽ khóèm tcáó koe ko guu a tcgꞌoa sa, gaas khóè ba ko cgꞌuri-cgꞌuris ga si i. 21Igaba i ko qꞌoo koe, tcáós koe guu a cgꞌãè tcꞌẽean hẽé, xóé cgoakuan hẽé, tsꞌãàn hẽé, cgꞌõokuan hẽé, 22cgꞌáràn hẽé, cgꞌãè zi cau zi hẽé, kàa sa hẽé, cẽèan hẽé, qgóóse tama sa hẽé, cgꞌãè tcgáí cgoa bóòku sa hẽé, zàróku sa hẽé, tcꞌamaka bóòse sa hẽé, naka cgꞌãè tcáó sa hẽéthẽé tcgꞌoa khama. 23Wèé zi cgꞌãè zi ncẽe zia kò qꞌoo koe guu a tcgꞌoa a zi a ko khóè ba cgꞌuri-cgꞌuri,” tam méé.
Khóès di dtcòm̀a ne
(Mt 15:21-28)
24Me Jeso ba gaa koem kò guu a tcgꞌoa ne Ture dim nqõóm koe síí. A gaa koem ko síí ka cꞌẽem nquum koe tcãà, a ba a kò tcꞌẽe tama cꞌẽe khóè gha gaa koem hãa sa qꞌãa sa, igabam gha ma xàì sa kò káà si i.
25Kas ko kúúga khóès gas dis cóás kò cgꞌãè tcꞌẽean ka tcãàèa hãa sa Jesom ka kóḿ, a sa a hàà a nqàrè-kgꞌama ba koe cgꞌáé. 26Khóès ẽe sa kò Gerika si i, a sa a kò Sirofonike dim nqõóm koe ábàèa hãa. A sa a kò Jeso ba dtcàrà, dxãwa tcꞌẽea nem gha cóás koe tcgꞌòó sa. 27Me Jeso ba xo̱a si a máá: “Hààn ta kgꞌaia cóán tcꞌõókagu, qãè tama i hãa cóán di péréan gha séè a ha̱ghuan xaoa mááè sa ke,” témé.
28Igabas kò khóè sa xo̱a Me a máá: “Eè, Xꞌaigaè, ẽe tafolean ka nqãaka hàna hãa ha̱ghuan ga ko cóán di péré qàmàn tcꞌõó,” témé. 29Me Jeso ba bìrí si a máá: “Eẽm xo̱am domka si gha qõò, saris cóás koe i dxãwa tcꞌẽean tcgꞌoara hãa khama,” témé. 30Si xꞌáéa sa koe dìbi a sa a síí sao-xgꞌae, si cóáse sa tcoàm koe xõe i dxãwa tcꞌẽean tcgꞌoa cgae sia.
Jeso ba ko qꞌomase tcee dòm̀am khóè ba qãèkagu
31Me Jeso ba Ture dim nqõóm koe gaicara guu a xgoaba a ba a síí Sitone dim nqõó ba gãá a tshàam Galilea dim koe síí, Dekapolise dim xgꞌaekum koe.
32Ne kò khóèm ncẽe kò qꞌomase tcee dòm̀a a kgꞌui tama ba Gam koe úú, a ne a dtcàrà Me, síím gha tshàua ba gaam khóèm koe tòó sa. 33Me Jeso ba khóè ne xgꞌaeku koe cúía tciia tcgꞌòó me, a ba a síí gaam khóèm di tcee dòm̀an koe tshàua ba tcãà a ba a tcgꞌae a gaam khóèm di ta̱man qgóó. 34Me Jeso ba nqarikgꞌai koe ghùi-kgꞌai a ba a kaisase sónò, a bìrí me a máá: “Efata!” [c] témé (ncẽeta i kò mééè ne i ko máá: “Xgobekgꞌamse,” téméè). 35I khóèm di tcee dòm̀an xgobekgꞌamse, i ta̱ma ba ga gataga kgoarase, me qãèse kgꞌui. 36Me Jeso ba khóè ne xꞌáè, táá ne gha cúí khóè ga bìrí i ka. Igabaga ne kò ẽem ko ma kúrú u khama noose Gam ka kgꞌui.
37Ne kò khóè ne kaisase are a máá: “Wèé zi gúù zim qãèse kúrúa hãa, kgꞌui taman gam kgꞌuikagua hãa, a ẽe kóḿ taman ga kóḿkagua hãa,” témé.
	[c] 7:34 Efata - Ncẽem kgꞌui ba Hebera dis kgꞌuis di me e.

Jeso ba ko 4,000 ne khóè ne tcꞌõókagu
(Mt 15:32-39)

1Eẽ xu cáḿ xu koes kò gaicara kaias xgꞌaes khóè ne di sa xgꞌaea, ka ne kò tcꞌõó ne gha gúù úú tama, Me Jeso ba Gam di xu xgaa-xgaase-kgꞌao xu tciia óá, a bìrí xu a máá: 2“Ncẽe ne khóè ner ko thõò-xama máá, ncẽeska ne nqoana cáḿan Tíí cgoa hãa khama, a tcꞌõó ne gha gúù ga úú tama. 3Ncẽè xꞌáéa ne koer kòo xàbà ne hãase dìbikagu ne, ne ne gha dàòan qꞌoo koe qgaè-kgꞌai a cgꞌáé; cꞌẽe-kgꞌáía nea nqúù ka guua hãa khama,” tam méé. 4Xu Gam di xu xgaa-xgaase-kgꞌao xu xo̱a Me a máá: “Ncẽem tchàa-xgóóm koe nea gha ncẽe ne khóè ne ntama ma péréan xgꞌãà?” témé. 5Me tẽè xu a máá: “Nta noo péréan xao úúa?” témé. Xu máá: “7 xu péré xu u,” témé.
6Me Jeso ba xgꞌae sa bìrí si góḿan-kgꞌai koe ntcõó, Me gaxu péré xu 7 xu séè, a ba a Nqari ba qãè-tcaoa máá xgꞌara a khõá qꞌaa xu, a Gam di xu xgaa-xgaase-kgꞌao xu máà xu, nxãasega xu gha khóè ne máà a ka. 7Xu kò gataga thẽé cgꞌorò xꞌaù-coan úúa, Me kò gataga Nqari ba qãè-tcaoa máá, a ba a Gam di xu xgaa-xgaase-kgꞌao xu máà xu, xu khóè ne máà xu. 8Ne kò tcꞌõó a ne a xgꞌãà, xu kò xgaa-xgaase-kgꞌao xu ẽe kò qaùan ka 7 zi qꞌore zi tcana cgꞌoè-cgꞌoe. 9Gane ẽe kò tcꞌõóa hãa nea kò 4,000 khama noo. Me kò qõòa qꞌaakagu ne, 10a ba a gaa xꞌaè kaga dxòrom qꞌoo koe tcãà, Gam di xu xgaa-xgaase-kgꞌao xu cgoa, a Dalamenuta dim xgꞌaekum koe qõò.
Farasai xu ko are-aresas xꞌáí sa qaa
(Mt 12:38-42; 16:1-4)
11Farasai xu kò Jeso ba hàà cgae, a tshoa-tshoa a ntcoeku cgoa Me, a xu a qgóó Me xu gha qgáìan qaa ka are-aresas xꞌáís nqarikgꞌai di sa qaa cgae Me. 12Me nxãaska kaisase sónò a kgꞌui a máá: “Dùús domka sa ko ncẽes qhàò sa are-aresas xꞌáí sa qaa? Tseegukar ko bìrí tu u a ko máá: Cuiskagas ncẽes qhàò sa cúís xꞌáís ga sa xꞌáíèa hãa tite!” témé. 13Me guu xu a dxòrom qꞌoo koe tcãà, a xgoaba a tshàa ba ba̱ra, a tshàam di cꞌẽe xòèan za qõò.
Farasai xu hẽé naka Herote ba hẽéthẽé xu dis péré gãé-gãe sa
(Mt 16:5-12)
14Xu kò xgaa-xgaase-kgꞌao xu péréan séè cꞌurùa hãa, a cúím péré ba dxòrom qꞌoo koe úúa hãa. 15Me Jeso ba qꞌãa-qꞌãa xu a máá: “Qꞌãa méé xao, naka kòresea hãa Farasai xu hẽé naka Herotem di péré gãé-gãean hẽéthẽé koe,” témé. 16Xu nxãaska kgꞌui cgoaku a máá: “Péré cgoa xae hàà tama,” témé.
17Me Jeso ba tcꞌẽea xu qꞌoo koe hàna sa qꞌana hãase bìrí xu a máá: “Dùús domka xao ko péréan xao úú tamas ka kgꞌui cgoakua máá? Qanega xao gáé bóòa qꞌãa tama kana kóḿa qꞌãa tama? Tcáóa xao gáé tsóágase xꞌóó-xꞌooèa? 18Tcgáían xao úúa hãa ka xao gáé bóò tama, a tceean úúa hãa ka xao gáé kóḿ tama? Tcꞌẽe-tcꞌẽese tama xaoa? 19Eẽr kò ko 5 xu péré xu 5,000 ne khóè ne khõá qꞌaa máá, ka xaoa kò ẽe kò qaùa hãa péréan ka nta noo zi qꞌore zi tcana cgꞌoè-cgꞌoe?” témé. Xu xo̱a Me a máá: “12 zi qꞌore zi i,” témé. 20Me gaia máá: “7 xu péré xu 4,000 ne khóè ner ko khõá qꞌaa máá xu, ka xaoa kò ẽe kò qaùa hãa péréan ka nta noo zi qꞌore zi tcana cgꞌoè-cgꞌoe?” témé. Xu xo̱a Me a máá: “7 zi qꞌore zi i,” témé. 21Me tẽè xu a máá: “Kháé xaoa qanega kóḿa qꞌãa tama?” témé.
Jeso ba ko Betesaida koe káà tcgáím khóè ba bóòkagu
22Ka xu kò Betesaida koe síí. Ne cꞌẽe ne khóè ne káà tcgáím khóè ba Gam koe óága, a ne a dtcàrà Me, tshàua bam gha tòó cgae me ka. 23Me kò Jeso ba káà tcgáím khóè ba xꞌõàa ba koe séè, a xꞌáém ka tchàa za tcgꞌoa cgoa me. A ba a ẽem ko tcgꞌae tcgáí mea xgꞌara, ka tshàua ba tòó cgae me, a tẽè me a máá: “Cꞌẽe gúù ga tsi ko bóò?” témé. 24Me ghùi-kgꞌai a ba a máá: “Eè, khóèa ner ko bóò, igaba i hìi zi khama ii a ko qõòa te,” témé. 25Me Jeso ba gaicara gaam tcgáí koe tshàua ba tòó, me qãèse bóò, i tcgáía ba qãè, me wèés gúù sa qãèse bóò. 26Me xꞌáéa ba koe tsééa úú me a máá: “Táá xꞌáém qꞌoo koe tcãà guu,” témé.
Petere ba ko Jesom koe nxàese
(Mt 16:13-20; Lk 9:18-21)
27Jeso ba kò Gam di xu xgaa-xgaase-kgꞌao xu cgoa Kaesaream Filipim dim qgáìm qàe koe hàna hãa xu xꞌáé-coa xu koe tcgꞌoa a síí.
Eẽ xu dàò qꞌoo koe hãa kam ko Gam di xu xgaa-xgaase-kgꞌao xu tẽè a máá: “Khóè nea ko máá, dìí Raa témé?” témé. 28Xu xo̱a Me a máá: “‘Johane Tsi tcguù-tcguu-kgꞌao Tsi i,’ ta ne ko méé, ne ko cꞌẽe ne máá: ‘Elija Tsi i,’ témé, ne ko cꞌẽe ne máá: ‘Porofiti xu ka cꞌẽe Tsi i,’ témé,” ta xu méé.
29Me gaicara tẽè xu a máá: “Kháé gaxaoa ko máá, dìí Raa?” témé. Me Petere xo̱a Me a máá: “Tsáá Tsia Kreste Tsi i,” témé. 30Me Jeso ba qarika xꞌáè xu, táá xu gha cúí khóè ga Gam ka bìrí sa.
Jeso ba ko Gam dis xꞌoos ka kgꞌui
(Mt 16:21-28; Lk 9:22-27)
31Me nxãaska tshoa-tshoa a xgaa-xgaa, Khóèm dim Cóá ba gha káí zi gúù zi koe xgàrase sa, a gha khóè ne di xu kaia xu hẽé, kaia xu peresiti xu hẽé, naka xꞌáè xgaa-xgaa-kgꞌao xu ka hẽéthẽé bóòa xguìè, a gha cgꞌõoè, a ba a gha nqoana cáḿan qãá qꞌoo koe xꞌooan koe tẽe sa, tam méé. 32Ncẽe sam kò kgoarasease kgꞌui, me Petere séèa tcgꞌòó Me a tshoa-tshoa a dqàè Me. 33Igabam kò Jeso ba ẽem ko ntcẽè a ko Gam di xu xgaa-xgaase-kgꞌao xu bóò ka Petere ba dqàè a máá: “Tíí koe tcgꞌoa, satanaè! Nqarim di zi gúù zi koe tsi tcꞌẽea tsi tcãà tama, igaba tsi khóèan di zi gúù zi koe tcãà tcꞌẽea ke,” témé.
34Kam ko kaias xgꞌaes khóè ne di sa hẽé naka Gam di xu xgaa-xgaase-kgꞌao xu hẽéthẽé Gam koe tciia óá, a bìrí ne a máá: “Ncẽè cꞌẽem khóèm kò xùri Te kgꞌoana ne méém bóòa xguìse naka baa gam dim xgàu ba dcẽé naka xùri Te. 35Dìím wèém ẽe gam dis kgꞌõè sa qgóóa qari kgꞌoana hãa bas gha aaguse cgae, igaba dìím wèém ẽe ko Tíí hẽé naka qãè tchõàn hẽéthẽé domka gam dis kgꞌõès ka aaguse cgaeè, ba gha hòò si khama. 36Dùúska ba gha khóè ba kháé ka̱bisea mááè, ncẽè wèém nqõó bam kòo hòò, a ba a gam dis kgꞌõès ka aaguse cgaeè ne? 37Kana ba gha khóè ba gam dis kgꞌõès téé-qꞌoo koe dùútsa gúù sa tcgꞌòó a máà? 38Dìím wèém ẽe ko Tíí hẽé naka Tiri kgꞌuian hẽéthẽé sau-cgaese ba, ncẽes qhàòs cgꞌáràn hẽé naka cgꞌãèan hẽéthẽé dis koe, ba gha thẽé Khóèm dim Cóám ka sau-cgaeseè, ẽem gha ko tcom-tcomsa xu moengele xu cgoa, Xõòm di xꞌáàn koe hãase hàà ne,” tam méé.

1Me bìrí xu a máá: “Tseegua ner ko bìrí xao o: Ncẽe koe téé-tẽe ne ka cꞌẽea nea xꞌooan xám̀a hãa tite, Nqarim di xꞌaia ne ne bóò, i qarian cgoa hàà tamas cookgꞌai koe,” témé.
Jesom di bóòse-qꞌooa ne ko ka̱bise a tãá
(Mt 17:1-13; Lk 9:28-36)
2Jeso ba kò 6 cáḿan qãá qꞌoo koe Petere ba hẽé naka Jakobo ba hẽé naka Johane ba hẽéthẽé xu séè a gaxu cúí xu cgoa kaiam xàbì ba qꞌábà qaò; i kò gaa koe ga cookgꞌaia xu koe bóòse-qꞌooa ba ka̱bise a tãá. 3Gam di qgáía ne kò ka̱bise a tca̱àkose qꞌúú, ncẽe cúí khóè ga nqõómkgꞌai koe qgáían xgꞌaà naka i qꞌúúa hãa titem qꞌúú ba. 4Ka tsara kò kúúga Elija ba hẽé naka Moshe ba hẽéthẽé tsara gaa koe bóòse, a ko Jesom cgoa kgꞌui. 5Me Petere ba Jeso ba bìrí a máá: “Xꞌaigaè, qãès gúù si i ncẽe xae ncẽe koe hãa sa. Ke hàà naka xae nqoana nquu-coa xu ncẽe koe kúrú, nakam cꞌẽe ba Tsari, nakam cꞌẽe ba Moshem di, nakam cꞌẽe ba Elijam di,” témé. 6Cꞌúùam kò hãa dùú sam gha kgꞌui sa, kaisase xu kò qꞌaea hãa khama.
7Si kò túú-cꞌõò sa qàbia tcãà xu, me kò kgꞌui ba túú-cꞌõòs qꞌoo koe guu a tcgꞌoa a máá: “Ncẽe ba Tirim Cóá Me e, ncàm̀a Raa ba, komsana Me,” témé.
8Eẽ xu ko qháése ntcẽè ka xu kò cúí khóè ga táá bóò, a Jesom cúím Gabá bóò.
9Eẽ xu ko xàbìm koe xõa kam kò xꞌáè xu, táá xu gha ncãa xu ko bóòs gúù sa cúí khóè ga bìrí sa, qaneam Khóèm dim Cóá ba síí xꞌooan koe tẽe tamas còokgꞌai koe. 10Xu gaam kgꞌui ba tcáóa xu koe tòóa mááse, a gaxu ka tẽèku: xꞌooan koe tẽes ko dùú sa nxàe sa.
11Xu nxãaska tẽè Me a máá: “Dùús domka xu ko xꞌáè xgaa-xgaa-kgꞌao xu máá: ‘Elija ba méém kgꞌaia hàà’?” témé. 12Me Jeso ba bìrí xu a máá: “Elija ba ko kgꞌaia hàà wèé zi gúù zi kgꞌónò; ka i dùús domka góáèa hãa, Khóèm dim Cóá ba méém xgàrase, naka baà khóè ne ka xguìè, ta ma ma? 13Igabagar ko Elijam hààraa hãa sa bìrí xao o, ne kò wèés gúùs ẽe ne kò tcꞌẽea hãa sa kúrú cgae me, ẽe i kò ma gaam ka ma góásea hãa khamaga ma,” tam méé.
Jeso ba ko dxãwa tcꞌẽean úúam cóá ba qãèkagu
(Mt 17:14-21; Lk 9:37-43a)
14Eẽ xu ko xgaa-xgaase-kgꞌao xu koe hàà, ka xu ko kaias xgꞌae sa bóò si nxa̱ma-nxa̱ma xua hãa, xu xꞌáè xgaa-xgaa-kgꞌao xu hãa a ko ntcoeku cgoa xu.
15Si kò kúúga wèés xgꞌae sa Jeso ba bóò, a sa a kaisase are, a qàròa síí cgae Me a síí tsgám̀ Me. 16Me kò tẽè xu a máá: “Dùú sa xao ko ntcoeku cgoa ne?” témé.
17Me xgꞌaes koe kò hãam khóèm cꞌẽe ba xo̱a Me a máá: “Xgaa-xgaa-kgꞌao Tseè, tirim cóá bar Tsáá koe óágaraa, kgꞌuikagu me tamam dxãwa tcꞌẽe bam úúa hãa khama. 18Wèé xꞌaèan ẽe i ko qaru cgae me ka i ko qáú me, me kgꞌáḿ-qꞌooa ba koe xùbúan tcgꞌòó, a xõ̱óa ba gãò, a xgàruku. Ra ncãa Tsari xu xgaa-xgaase-kgꞌao xu dtcàrà, xhàia xu gha guu u ka, igaba xu ko tààè,” témé.
19Me Jeso ba xo̱a ne a máá: “Oo, tsóágase dtcòm̀ úú tamas qhàò sa gáé ncẽe sa! Nta noo xꞌaèa ne Ra gha gatu cgoa hãa? Nta noose Ra gha qáò-tcaoa máá tu u? Oá me Tíí koe,” témé.
20Ne ko cóá ba Gam koe óá. Eẽ i ko gaa dxãwa tcꞌẽean Jeso ba bóò kaga i kò cóá ba qarika ntcãa-ntcãa, me góḿankgꞌai koe cgꞌáé a dìbi-dibise, i kgꞌáḿ-qꞌooa ba koe xùbúan tcgꞌoa.
21Me Jeso ba cóám ka xõò ba tẽè a máá: “Nta noo xꞌaèan ba úúa a ko ncẽeta hẽé?” témé. Me cóám ka xõò ba máá: “Cgꞌáré-qꞌooa ba koe ga i guu a tshoa-tshoa mea hãa. 22Káí-kgꞌaise ẽe i kò ko tshoa-tshoa me ne i ko cꞌeean qꞌoo koe xaoa tcãà me naka tshàan qꞌoo koe hẽéthẽé e, cgꞌõo me i gha ka, igaba ncẽè cꞌẽe gúù tsi ga kòo kúrú ne méé tsi thõò-xama máá ta a naka hùi ta a!” témé.
23Me Jeso ba bìrí me a máá: “A ncẽè dtcòm̀a tsi kò hãa ne i wèé gúùan ga thamka a,” témé. 24Kúúgam ko cóám ka xõò ba qꞌau a máá: “Dtcòm̀ ra ko, ke tiris káà dtcòm̀s koe hùi te!” témé.
25Eẽm ko Jeso ba xgꞌae sa bóò si ko qàròa síí cgae Me, kam ko cgꞌãè tcꞌẽean dqàè a máá: “Tsáá tcꞌẽe tsi nqóbó a qꞌomasen tcee dòm̀a tseè, dqàè tsir ko a ko máá, tcgꞌoa cgae me naka táá gaia gam koe tcãà guu!” témé. 26Ka i ko dxãwa tcꞌẽean qꞌau, a ẽe i ko kaisase qgaè-qgae-kgꞌai mea xgꞌara ka tcgꞌoaragu me. Me kò cóá ba xꞌóóam khóèm khama ii, ne káí ne khóè ne tcꞌẽea máá, xꞌóóam hãa, ta tcꞌẽea.
27Me Jeso ba tshàua ba koe qgóó a ghùi me, me tẽe a nqàrè ka téé.
28Eẽm ko nquum qꞌoo koe tcãà, ka xu kò Gam di xu xgaa-xgaase-kgꞌao xu dxùukgꞌai koe tẽè Me a máá: “Dùús domka xaea kò tààè, a xhàiagu u tama?” témé.
29Me Jeso ba xo̱a xu a máá: “Ncẽeta iia nea cꞌẽe gúù kaga tcgꞌòóèa hãa tite, igaba còrèan ka cúíga a,” témé.

idboooknodeJeso ba ko gaicara Gam dis xꞌoos ka kgꞌui
(Mt 17:22-23; Lk 9:43b-45)
30Eẽm qgáìm koe xu kò tcgꞌoa a Galilea dim nqõó ba tchoaba. Jeso ba kò cꞌẽe khóèan ga gha hàna xu hãa qgáìan qꞌãa sa tcꞌẽe tama, 31Gam di xu xgaa-xgaase-kgꞌao xum kòo xgaa-xgaa khama, a ko bìrí xu a máá: “Khóèm dim Cóá ba gha hàà khóè ne tshàu qꞌoo koe tcãàè, ne gha cgꞌõo Me, Me gha ẽem cgꞌõoèa ka nqoana cáḿan qãá qꞌoo koe tẽe,” témé. 32Igaba xu kò ẽem ko méé sa táá kóḿa qꞌãa, a xu a kòo gataga thẽé tẽèa ba qꞌáò.
Dìí ba kaia?
(Mt 18:1-5; Lk 9:46-48)
33Xu kò Kaperenaume dim nqõóm koe síí. Me ẽe xu nquum qꞌoo koe hãa ka tẽè xu a máá: “Dùú sa xao ncãa ko dàòm qꞌoo koe ntcoekua máá?” témé. 34Igaba xu kò nqoo, ncãa xu dàòm qꞌoo koe kgꞌui cgoaku dìína kaia hãas ka khama.
35Me ntcõó a ba a 12 xu tciia xgꞌae a bìrí xu a máá: “Ncẽè cꞌẽem khóèm kò tcꞌãà di ba ii kgꞌoana hãa, ne méém wèé ne ka kháóka ka dis téé-qꞌoos di ba ii, naka qãà ba ii,” témé.
36A ba a cgꞌárém cóá ba séè a xgꞌaekua xu koe tòó, a séè a tchàma me, a bìrí xu a máá: 37“Dìím wèém ẽe ko ncẽeta iim cóá ba Tiri cgꞌõèan koe qãèse hààkagu ba ko Tíí tcꞌáróga qãèse hààkagu; me dìím wèém ẽe ko Tíía qãèse hààkagu Te ba, Tíía qãèse hààkagu Te tama, igabam ko Gam ẽe tséé Tea hãa ba qãèse hààkagu,” témé.
Eẽ gaxae cgoa ntcoeku tama ba gaxae ka cꞌẽe me e
(Lk 9:49-50)
38Me Johane ba bìrí Me a máá: “Xgaa-xgaa-kgꞌao Tseè, cꞌẽem khóè ba xae kò bóò, me ko Tsari cgꞌõèan cgoa dxãwa tcꞌẽean xhàiagu, xae kò sixae ka cꞌẽem tama me e domka gatà hẽéan cara me,” témé.
39Igabam kò Jeso ba máá: “Táá cara me guu. Cꞌẽem khóèm ẽe ko Tíí cgꞌõè cgoa kaias tséé sa kúrú ba qháése ka̱bise naka Tíí ka cgꞌãèse kgꞌuia hãa tite ke, 40ẽe gaxae cgoa ntcoeku tama ba gaxae xòè koe hàna khama. 41Tseeguan kagar ko bìrí xao o a ko máá: Dìím wèém ẽe ko Tiri cgꞌõèan domka qgàisa tshàan dis kubi sa máà xao o, Krestem di xao o domka ba gha tseeguan kaga Gam di surutan hòò,” témé.
Chìbi kúrúkaguku sa
(Mt 18:6-9; Lk 17:1-2)
42“Dìím wèém ẽe ko ncẽe ne cgꞌáré ne ncẽe ko Tíí koe dtcòm̀ ne ka cꞌẽe ba chìbian kúrúkagum ka i gha qãè ii, gáí cgoa dis nxõ̱ás kaias kòo qgꞌáóa ba koe qáéa tòóè, me kaiam tshàam qꞌoo koe xaoa tcãàè ne.
43“A ncẽè tsarim tshàum kòo chìbi kúrúkagu tsi ne, qꞌãea tcgꞌòó me. Qãèa i máá tsia, nqo̱ara tshàu tsi gha a kgꞌõès koe tcãà sa, cám̀ xꞌõà tsi gha a chõò tamas cꞌees dxãwam dis qꞌoo koe tcãàn ka ke. 44 [d]
45“A ncẽè nqàrèa tsi kò ko chìbian kúrúkagu tsi ne, qꞌãea tcgꞌòó o. Qãèa i gha máá tsia, cúí cꞌõá tsi gha a kgꞌõès koe tcãà sa, cám̀ cꞌõá a chõò tamas cꞌees dxãwam dis qꞌoo koe tcãàn ka ke. 46 [e]
47“A ncẽè tsarim tcgáím kò ko chìbian kúrúkagu tsi ne, ho̱bèa tcgꞌòó me. Cúí tcgáí a Nqarim di xꞌaian koe tcãà sa qãè si i, cám̀ tcgáí a chõò tamas cꞌees dxãwam dis qꞌoo koe tcãàn ka ke, 48ncẽe gaa koe hàna ne di nxa̱ian xꞌóó tama koe, cꞌeem tsꞌirì tamam koe.
49“Wèém khóè ba gha cꞌeean cgoa tsa̱ubereè, si gha wèés dàòa-mááku sa ta̱bean cgoa tsa̱ubereè. 50Ta̱bea ne qãè e, igaba gaan di tsa̱u-qꞌooan kòo káà, ne i gha gaicara ntama ma kúrúè a tsa̱u? Gatu xgꞌaeku koe méé tu ta̱bean khama ii, naka tua tòókuan úúa hãase cꞌẽe ne cgoa xꞌãè,” tam méé.
 
	[d] 9:44 Cꞌẽe zi tcgãya zi Gerika di zi ncẽe xùri ko kgꞌuian úúa: “ncẽe gaa koe hàna ne di nxa̱ian xꞌóó tama koe, cꞌeem tsꞌirì tamam koe” (48 dim xgꞌaeku ba bóò thẽé).
	[e] 9:46 44 dim xgꞌaeku ba bóò

Jeso ba Jutea koe (10)
Aagukus khóè khara di sa
(Mt 19:1-12; Lk 16:18)

1Me kò Jeso ba gaa koem ko guu ka Jutea dim xgꞌaekum koe síí, a Jorotane dim tshàa ba tchòaba, zi kò khóè ne di zi xgꞌae zi gaicara xgꞌae cgoa Me, Me caua ba a kò ii khama gaicara xgaa-xgaa ne.
2Xu kò Farasai xu hàà cgae Me, a xu a kúrúa xu kòo bóò Me khama tẽè Me a máá: “A xꞌáèan koe ia kgoaraèa khóèm gha gam dis khóè sa aagu sa?” témé.
3Me Jeso ba tẽèm cgoa xo̱a xu a máá: “Moshe ba kò ntama ma xꞌáè xao o?” témé. 4Xu máá: “Moshe ba xgꞌao khóè ba kgoara máá aagukuan dis tcgãya sam gha góá, a gam dis khóè sa aagu sa,” témé.
5Me Jeso ba bìrí xu a máá: “Gaxao di qari tcúúan domkam kò Moshe ba ncẽem xꞌáè ba góá máá xao o. 6Igabam xgꞌao Nqari ba nqõóm ko tshoa-tshoase koe ga guu a khóè ba hẽé naka khóè sa hẽéthẽé kúrúa. 7Gaa domkagam gha khóè ba xõò ba hẽé naka xõò sa hẽéthẽé khara guu, a ba a gha gam dis khóès koe tcꞌàmàse, 8khara gha nxãaska ẽe khara cám̀ khara cúím tcꞌáró ba kúrú, a gaicara cám̀ ii tite, igaba khara gha cúím tcꞌáró ba ii. 9Gaa domka méés ẽem Nqari ba xgꞌae-xgꞌaeèa hãa sa táá cúí khóè kaga qꞌaa-qꞌaaè guu,” tam méé.
10Eẽ xu Gam cgoa nquum qꞌoo koe hãa ka xu ko xgaa-xgaase-kgꞌao xu gaicara ncẽes gúùs ka Jeso ba tẽè. 11Me kò bìrí xu a máá: “Dìím wèém ẽe ko gam dis khóè sa aagu, a ko cꞌẽes khóè sa séè ba ko cgꞌáràn kúrú, 12a ncẽè gaas igabas kòo gas dim khóè ba aagu, a ko cꞌẽem khóè ba séè nes ko cgꞌáràn kúrú,” témé.
Jeso ba ko cóán tsꞌee-tsꞌeekgꞌai
(Mt 19:13-15; Lk 18:15-17)
13Ne kò khóè ne cóán Gam koe óá, tshàua bam gha tòó cgae e ka, xu kò Gam di xu xgaa-xgaase-kgꞌao xu dqàè ne.
14Igaba ẽem ko Jeso ba ẽe sa bóò kam kò kaisase xgóà, a bìrí xu a máá: “Cóán guu naka i Tíí koe hàà. Táá xgáè-kgꞌam m guu, Nqarim di xꞌaia nea gatà ii ne di i ke. 15Tseegua ner ko bìrí tu u a ko máá: Dìím wèém ẽe Nqarim di xꞌaian, cóán ko ma séè e khama ma séè e tama ba cuiskaga gaan koe tcana hãa tite,” témé. 16A ba a nxãaska gaa cóán séè a tchàma, a tshàua ba tòó cgae e, a tsꞌee-tsꞌeekgꞌai i.
Qguùam khóè ba
(Mt 19:16-30; Lk 18:18-30)
17Eẽm ko Jeso ba xgoaba a ko dàòa ba koe qõò, kam kò khóè ba qàròa síí cgae Me, a síí cookgꞌaia ba koe qhòm tsi qúrùa ntcõó, a tẽè Me a máá: “Qãè Tsi xgaa-xgaa-kgꞌao Tseè, nta ra gha hẽé a nxãasega chõò tamas kgꞌõè sa hòò?” témé. 18Me Jeso ba bìrí me a máá: “Dùúska tsi ko qãè tsi khóè Tseè ta ma tcii Tea máá? Cúí khóè qãè ga káà a, igaba Nqarim cúí Me e. 19Xꞌáèan tsi qꞌana hãa: Táá cgꞌõo guu, táá cgꞌáràn kúrú guu, táá tsꞌãà guu, táá tshúù-ntcõan nxàe guu, táá kàan cgoa gúùan séèa mááse guu, saò ba hẽé naka saò sa hẽéthẽé tcom, ta ko méé e,” tam méé. 20Me bìrí Me a máá: “Xgaa-xgaa-kgꞌao Tseè, ncẽe zi gúù zir ncìísega tshoa-tshoa a cóár ii koe ga ko kúrú,” témé. 21Me kò Jeso ba ẽem ko bóò me ka ncàm̀ me, a bìrí me a máá: “Cúís gúù sa tsi ko tcào. Qõò naka tsia síí wèés gúùs ẽe tsi úúa hãa sa xꞌámágu, naka tsia ẽe dxàua hãa ne khóè ne máà, naka tsia gha nxãasega nqarikgꞌai koe qguù sa úúa hãa, naka hàà xùri Te,” témé. 22Me kò ncẽes gúùs ka tshúù-tcaokaguè, a kò tshúù-tcaoa hãase qõò, káí zi gúù zim kò qꞌõòa hãa khama.
23Me kò Jeso ba Gam di xu xgaa-xgaase-kgꞌao xu ntcáà a ba a máá: “Tsóágase i gáé gha qaria, gane ẽe qguùa hãa ne khóè ne gha Nqarim di xꞌaian koe tcãà sa,” témé.
24Xu kò Gam di xu xgaa-xgaase-kgꞌao xu Gam di kgꞌuian ka kaisase area.
Igabam kò Jeso ba gaia bìrí xu a máá: “Cóá xaoè, tsóágase i gáé qaria Nqarim di xꞌaian koe tcãà sa. 25Kameles ga dqààm tcgáí di kòm̀an koe tcãà sa thamka si i, qguùam khóèm gha Nqarim di xꞌaian koe tcãàs ka,” tam méé. 
26Xgaa-xgaase-kgꞌao xu kò kaisase are, a xu a tẽè Me a máá: “Kháé ba gha nxãaska dìí ba kgoaraè?” témé.
27Me Jeso ba bóò xu a máá: “Khóèa ne ko tààè, igabam Nqari ba tààè tama, wèé gúùa ne Nqarim koe subu u khama,” témé.
28Me nxãaska Petere ba tshoa-tshoa a bìrí Me a máá: “Bóò, wèé gúùan ga xae guua hãa a ko xùri Tsi,” témé.
29Me Jeso ba máá: “Tseegua ner ko bìrí xao o a ko máá: Wèém khóèm ẽe gha Tíí hẽé naka Tiri qãè tchõàn hẽéthẽé domka xꞌáéa ba guu, kana káíkhoea ba, kana qõea ba, kana xõò sa, kana xõò ba, kana cóáa ba, kana xháràa ba ga igaba, 30nxãa ba gha 100 qꞌoro noose hòò o: xꞌáéan ga hẽé, naka káíkhoea ba ga hẽé, naka qõea ba ga hẽé, naka dxàe xõòa ba ga hẽé, naka cóáa ba ga hẽé, naka xháràn ga hẽé, naka xgàrakuan ga hẽéthẽé e, ncẽeta hãa xꞌaèan kaga, a gataga hààko xꞌaèan ka chõò tamas kgꞌõè sa hòò. 31Igaba ẽe káí ne còoka hàna nea gha kháóka di ne ii, ne gha ẽe kháóka hãa ne còoka di ne ii,” tam méé.
Jeso ba ko nqoana dis ka Gam dis xꞌoos ka kgꞌui
(Mt 20:17-19; Lk 18:31-34)
32Xu kò dàòm qꞌoo koe hãa a ko Jerusalema koe qõò, Me Jeso ba tcꞌãà-cookgꞌai xua, xu kò xgaa-xgaase-kgꞌao xu kaisase area hãa, ne kò ẽe ko xùri Me ne qꞌaea hãa. Me kò gaicara 12 xu xgaa-xgaase-kgꞌao xu séèa tcgꞌòó, a tshoa-tshoa a dùútsa gúùs gha hàà kúrúse cgae Me sa bìrí xu 33a máá: “Bóò, Jerusalema koe xae ko qõò, Me gha Khóèm dim Cóá ba kaia xu peresiti xu hẽé naka xꞌáè xgaa-xgaa-kgꞌao xu hẽéthẽé tshàu qꞌoo koe tcãàè. Xu gha xꞌoos koe chìbi-chibi Me, a gha tãá zi qhàò zi di ne tshàu qꞌoo koe tcãà Me, 34a nco̱i Me, a kgꞌáḿ tsharàn cgoa tcgꞌae cgae Me, a qoa Me, a cgꞌõo Me. Igabam gha nqoana dim cáḿ ka xꞌooan koe tẽe,” tam méé.
Jakoboa tsara Johanea tsara dis dtcàrà sa
(Mt 20:20-28)
35Tsara kò nxãaska Jakobo ba hẽé naka Johane ba hẽéthẽé tsara síí cgae Me, ncẽe kò Sebetem ka cóáse ii tsara, a bìrí Me a máá: “Xgaa-xgaa-kgꞌao Tseè, wèés gúùs ẽe tsam ko Tsáá koe tcꞌóà sa méé Tsi kúrúa máá tsam m sa tsam ko tcꞌẽe,” témé. 36Me bìrí tsara a a máá: “Dùú sa ra gha kúrúa máá tsao o sa tsao ko tcꞌẽe?” témé. 37Tsara máá: “Kúrúa Tsi gha máá tsam sa ncẽe si i: Tsari xꞌáàn koe méé Tsi kgoara máá tsam m nakam cꞌẽe ba Tsarim xꞌõàm kgꞌáòm xòè za ntcõó nakam cꞌẽe ba dxàes xꞌõàs xòè za ntcõó,” témé. 38Igabam kò Jeso ba bìrí tsara a a máá: “Dùú sa tsao ko dtcàrà sa tsao cꞌúùa hãa! Kgoana tsaoa gha a kubis Tíí ko kgꞌáà qꞌoos koe kgꞌáà kana tsaoa gha ncẽer tcguù-tcguuèa hãas tcguù-tcguuku cgoa tcguù-tcguuè?” témé. 39Tsara máá: “Kgoana tsam gha a gatá hẽé,” témé. Me Jeso ba bìrí tsara a, a máá: “Kubis ẽer ko kgꞌáà qꞌoos koe tsao gha kgꞌáà, a tcguù-tcguukus ẽer gha ko tcguù-tcguuès cgoa tcguù-tcguuè, 40igabaga ncẽe kgꞌáò xꞌõàa Te xòè za ntcõó sa hẽé, naka dxàe xꞌõàa Te xòè za ntcõó sa hẽéthẽér Tíí kgoara máá tama, igaba i nxãan ẽe i kgꞌónòa mááèa hãa ne di i,” tam méé.
41Eẽ xu ko cꞌẽe xu 10 xu xgaa-xgaase-kgꞌao xu ncẽe sa kóḿ ka xu ko tshoa-tshoa a kaisase Jakoboa tsara Johanea tsara xgóà cgae. 42Me Jeso ba Gam koe tciia óá xu a bìrí xu a máá: “Qꞌana xao hãa, ẽe tãá zi qhàò zi koe koma xꞌaiga ii xu ko gaxu di qarian gane koe tséékagu sa, xu ko gane di xu tcꞌãà-cookgꞌai xu gaxu di qarian gane koe xꞌáí sa. 43Igaba méé i gaxao koe táá gatà ii guu, igaba ẽe ga gaxao ka kaia hãa ba méém gaxao dim tséé-kgꞌao ba ii, 44nakam dìím wèém ẽe gha gaxao ka tcꞌãà-tcꞌãase ba wèém khóèm dim qãà ba ii. 45Khóèm dim Cóá ba hààraa, hààm gha tsééa mááè ka tamase, igabam hààraa, hààm gha khóè ne tsééa máá ka khama, a ba a hààraa, kgꞌõèa bam gha hàà khóè ne máà ka, káí ne khóè ne di chìbia nem gha xꞌámá tcgꞌòó di iise,” tam méé.
Jeso ba ko káà tcgáím Baretimaio ba qãèkagu
(Mt 20:29-34; Lk 18:35-43)
46Xu kò Jeriko koe hàà. Eẽm ko Jeso ba Jeriko koe tcgꞌoa, Gam di xu xgaa-xgaase-kgꞌao xu cgoa hẽé naka káí ne khóè ne cgoa hẽéthẽé e, kam ko káà tcgáím dtcàrà-kgꞌaom Baretimaiom, Timaiom ka cóáse ba dàòm qàe koe ntcõóa-ntcõe. 47Eẽm ko kóḿ Jesom Nasareta di Me e sa kam ko tshoa-tshoa a qꞌau a máá: “Jesoè, Dafitem ka tsgõose-coa Tseè, thõò-xama máá te,” témé. 48Ne káí ne dqàè me a máá, nqoo méém témé, igabam ko kaisase qꞌau a máá: “Dafitem ka cóáse Tseè, thõò-xama máá te,” témé. 49Me Jeso ba téé a ba a máá: “Tcii me,” témé. Ne ẽe káà tcgáím khóè ba tcii, a bìrí me a máá: “Tòón tcáó naka tsia tẽe, tcii tsim ko ke,” témé. 50Me gaam khóè ba gam dim ko̱à ba ncemeagu, a ba a nxàìa tẽe a Jesom koe síí. 51Me Jeso ba tẽè me a máá: “Dùú sar gha kúrúa máá tsi sa tsi ko tcꞌẽe?” témé. Me káà tcgáím khóè ba bìrí Me a máá: “Xgaa-xgaa-kgꞌao Tseè, bóòr gha sar ko tcꞌẽe,” témé. 52Me Jeso ba bìrí me a máá: “Qõò, tsari dtcòm̀a nea qãèkagu tsia hãa ke,” témé. Me kò kúúga bóò, a xùri Me.
 
Jeso ba Jerusalema koe (11–13)
Jeso ba ko Jerusalema koe tcãà
(Mt 21:1-11; Lk 19:28-40; Jn 12:12-19)

1Eẽ ne ko Jerusalema koe hẽé naka Betefage koe hẽé naka Betania koe hẽéthẽé cúù, Olife dim xàbìm koe, kam kò Jeso ba Gam di xu xgaa-xgaase-kgꞌao xu ka cám̀ tsara tsééa tcgꞌòó, 2a bìrí tsara a, a máá: “Gatsao cgoa qꞌóá-kgꞌamkua hãam xꞌáém koe tsao qõò. Eẽ tsao ko tcãà ne tsao gha qanega cúí khóè kaga qábìè ta ga hãam donghi-coa ba hòò me qáésea tẽe; kgoara naka Tíí koe óága me. 3A ncẽè cꞌẽe khóè kòo tẽè tsao o, dùúska tsao ko ncẽeta hẽé sa ne méé tsao bìrí i naka máá: ‘Xꞌaiga ba ko qaa me, a ba a gha kúúga ka̱bi me,’ témé.”
4Tsara qõò a síí donghi-coa ba sao-xgꞌae, me xhàrom-kgꞌáḿ ka tchàa koe qáéa tòóèa, tsara kgoara me. 5Ne kò cꞌẽe ne khóè ne gaa koe kò téé-tẽe ne tẽè tsara a, a máá: “Dùú sa tsao ko kúrú, a ko donghi-coa ba kgoara máá?” témé. 6Tsara kò ẽem ko ma Jeso ba ma bìrí tsara a khamaga ma bìrí ne, ne guu tsara a, tsara qõò. 7A tsara a donghi-coa ba Jesom koe óá, a tsara a kò gatsara di qgáían gam koe tcee, Me qábì me. 8Ne kò káí ne khóè ne gane di qgáían dàòm qꞌoo koe khárà, ne cꞌẽe ne hìian di nxã̱án khõá a khárà. 9Eẽ kòo cookgꞌaia ba koe qõò ne hẽé naka kháóa ba koe kòo xùri Me ne hẽéthẽéa kò qꞌau a máá:
“Hosana!
Tsꞌee-tsꞌeekgꞌaiè méém
ẽe ko Xꞌaigam Nqarim di cgꞌõèan cgoa hàà ba.
10Tsꞌee-tsꞌeekgꞌaiè méé i xꞌaian
gatá ka xõòm Dafitem di i, ncẽe kò hàà a,
Hosana, ẽe kaisase tcꞌamaka hàna ba!”
témé.
11Me kò Jerusalema koe tcãà, a tempelem koe síí, a ẽem kò caate a wèé zi gúù zi bóò ka, nxãakamaga i kò dqòara hãa khamam Gam di xu 12 xu cgoa xgoaba a Betania koe qõò.
Jeso ba ko faia dis hìi sa cgúí
(Mt 21:18-19)
12Qꞌuu dim cáḿ ka, ẽe xu Betania koe guua hãa kam kò xàbàa hãa. 13Khamam kò nqúù ka hãa a faia dis hìi sa bóò, si to̱àràn úúa, kam ko síí cgae si, síím gha cꞌẽe gúù ga hòò cgae si ka. Eẽm ko hàà cgae si kam kò cúí gúù ga táá hòò, igaba to̱aran cúí ga a, faia di zi hìi zi gha tcꞌõoan kúrúm xꞌaèm tama me e kò ii khama. 14Kam kò gaas ka máá: “Táá méé i cúí khóè ga gaicara chõò tamase, sáá koe tcꞌõoan tcꞌõó guu,” témé. Xu kò Gam di xu xgaa-xgaase-kgꞌao xu kóḿ Me.
Jeso ba ko tempele ba qꞌano-qꞌano
(Mt 21:12-17; Lk 19:45-48; Jn 2:13-22)
15Xu ko Jerusalema koe hàà tcãà, Me kò Jeso ba tempelem qꞌoo koe tcãà a tshoa-tshoa a khóè ne ẽe hãa a ko xꞌámágu ne hẽé naka ẽe ko hàà xꞌámá ne hẽéthẽé xhàiagu, a ba a marin ko xgꞌáḿa qꞌaa ne di tafolean hẽé naka ntcõó-qꞌooan ẽe ko tcíbían xꞌámágu ne di hẽéthẽé xùbuku cgoa. 16A kò cúí khóè ga táá kgoara máá i cꞌẽe gúù cgoa ga tempelem qꞌoo koe nqáé. 17Me kò khóè ne xgaa-xgaa, a bìrí ne a máá: “Góáse tama i gáé hãa naka máá:
‘Tirim nquu ba gha
wèé zi qhàò zi dim còrè-nquu ba
ta ma tciiè’
téméè tama?
Igaba tu gatu tsꞌãà-kgꞌao ne di xꞌãè-qꞌooan kúrú mea!” tam méé. 18Xu kò kaia xu peresiti xu hẽé naka xꞌáè xgaa-xgaa-kgꞌao xu hẽéthẽé gaas gúù sa kóḿ, ka xu kò cgꞌõo Me xu gham dàò ba qaa; bèe Me xu kò ko khama, wèés xgꞌaes khóè ne di sa kò Gam di xgaa-xgaan ka area hãa khama.
19Eẽ i ko dqòa ka xu kò Jeso ba hẽé naka Gam di xu xgaa-xgaase-kgꞌao xu hẽéthẽé xꞌáé-dxoom koe tcgꞌoa.
Faia dis hìis nqa̱ia sa
(Mt 21:20-22)
20Eẽ xu ko ntcùúkgꞌai cgoa nqáé ka xu ko faia dis hìis qàe koe nqáé, a bóò si si to̱bea sa cgoa ga cꞌóòa hãa. 21Petere ba kò tcꞌẽe-tcꞌẽese a bìrí Me a máá: “Xgaa-xgaa-kgꞌao Tseè, bóò! Faia dis hìis ncẽe Tsi ncãa ko cgúí sa ncãa nqa̱i,” témé.
22Me Jeso ba xo̱a xu a máá: “Nqarim koe méé xao dtcòm̀an úú. 23Tseegukagar ko bìrí xao o: Dìím wèém ẽe ko ncẽem nxõ̱á xàbì ba bìrí a máá: ‘Tẽe naka tshàam qꞌoo koe xaoa tcãàè,’ témé, a tcáóa ba qꞌoo koe káíse tcꞌẽe-tcꞌẽese tama, igaba ko dtcòm̀, ẽem nxàea hãas gha kúrúse sa, nxãam ka i gha hàà kúrúse. 24Gaa domkar ko bìrí xao o a ko máá: Dùús wèés ẽe xao ko còrèan cgoa dtcàràs ka méé xao nxãakamaga xao mááè sia hãa sa dtcòm̀, nxãaskas gha gaxao koe kúrúse. 25Gataga méé xao wèé xꞌaèan ẽe xao téé ko còrè ka qgóóa mááku, cꞌẽe gúù xao kò gaxao ka cꞌẽean cgoa úúa hãa ne, nakam gha nxãasega gaxao ka Xõòm ncẽe nqarikgꞌai koe hãa ba chìbia xao qgóóa máá xao o. 26[Igaba ncẽè qgóóa mááku tama xao kò hãa nem cuiskaga gaxao ka Xõòm nqarikgꞌai koe hãa ba chìbia xao qgóóa máá xaoa hãa tite,]” tam méé.
Jesom di qarian dis tẽè sa
(Mt 21:23-27; Lk 20:1-8)
27Xu gaicara Jerusalema koe hàà. Eẽm ko Jeso ba tempelem qꞌoo koe tcãà, ka xu kò kaia xu peresiti xu hẽé, naka xꞌáè xgaa-xgaa-kgꞌao xu hẽé, naka khóè ne di xu kaia xu hẽéthẽé hàà cgae Me. 28A tẽè Me a máá: “Ndaka qari cgoa Tsi ko ncẽe zi gúù zi kúrú kana ia dìín qarian máà Tsia hãa Tsi ko ncẽe zi gúù zi kúrú?” témé.
29Me Jeso ba xo̱a xu a máá: “Cúís gúù sar gha tẽè xao o. Xo̱a Te méé xao, nakar gha nxãasega bìrí xao o, ndaka qarian cgoar ko ncẽe zi gúù zi kúrú sa. 30Johanem dis tcguù-tcguukus ka bìrí Te: nqarikgꞌai koe sa kò guua hãa, kana sa kò khóèan koe guua hãa? Xo̱a Te,” témé.
31Xu kò gaxu ka cꞌẽea xu cgoa xóé a tẽèku a máá: “‘Nqarikgꞌai koe e,’ ta xae kò ko méé, nem gha nxãaska tẽè xae e a máá: ‘Kháé xao nxãaska dùús domka dtcòm̀ me tama?’ témé. 32Igaba xae gha máá: ‘Khóèan koe e,’ témé - Khóè ne xu kò ko bèe, Johane ba tseegu dim porofiti me e sa ne kò wèé ne khóè ne qꞌana hãa khama.” 33Xu kò nxãaska Jeso ba xo̱a a máá: “Cꞌúùa xae hãa,” témé.
Me kò Jeso ba xo̱a xu a máá: “Tíí igabar bìrí xao o tite, ndaka qarian cgoar ko ncẽe zi gúù zi kúrú sa,” témé.
Chõó-kgꞌoman di xu xhárà-kgꞌao xu dis sere-sere sa
(Mt 21:33-46; Lk 20:9-19)

1Me kò tshoa-tshoa a sere-sere zi cgoa kgꞌui cgoa ne a máá: “Cꞌẽem khóè ba kò kgꞌom xhárà ba xháràa, a ba a kò xhàro ba gaam koe kúrúa nxa̱ma-nxa̱ma, a ba a gõéan ko kúrúèm ha̱é ba hẽé naka tcꞌamaka qáòm nquu ba hẽéthẽé gaa koe tshào. A ba a cꞌẽe xu xhárà-kgꞌao xu cgóbè me, a cꞌẽem nqõóm koe qõò.
2“Eẽm ko tcuùan dim xꞌaè ba hàà kam ko qãà ba xhárà-kgꞌao xu koe tsééa úú, nxãasegam gha síí kgꞌom xháràm di tcꞌõoan cꞌẽe séè cgae xu ka. 3Xu kò séè a xgꞌáḿ me, a káà gúùse tsééa ka̱bi me.
4“Me gaia cꞌẽem qãà ba tsééa úú cgae xu, xu síí tcúúa ba koe thõò-thõo me, a sau-saugase qgóó me.
5“Me kò cꞌẽe ba tsééa úú, xu nxãa ba cgꞌõo. A xu a cꞌẽe xu káí xu kaga gataga hẽé, cꞌẽe xu xu kò xgꞌáḿ, a cꞌẽe xu cgꞌõo.
6“Cúím cóám kaisasem kò ncàm̀a hãa bam kò úúa, a ba a kò gaam gabá tsééa úú cgae xu, a bìríse a máá: ‘Tirim cóá ba xu gha tcom a qgóóse,’ témé. 7Igaba xu kò ẽe xu xhárà-kgꞌao xu bìríku a máá: ‘Ncẽe ba gúù zi ka qꞌõòsem ga me e, ke hààn xae cgꞌõo me, naka zi gha gúù zi gaxae di ii,’ témé. 8Xu kò séè a cgꞌõo me, a kgꞌom xháràm ka tchàa koe xaoa tcgꞌòó me,” tam méé.
9Me nxãaska Jeso ba tẽè xu a máá: “Kháé ba gha nxãaska kgꞌom xháràm ka qꞌõòse ba hàà dùú sa kúrú?” témé, a ba a máá: “Eẽ xu xhárà-kgꞌao xum gha hàà cgꞌõo, a ba a gha xhárà ba cꞌẽe xu xhárà-kgꞌao xu máà. 10Qanega xao gáé ncẽes Tcgãyas Nqarim di sa nxárá tama, ncẽe ko máá:
‘Nxõ̱ás ẽe kò tshào-kgꞌao xu ka bóòa xguìèa hãa sa,
kaisase cgáés nxõ̱á sa kúrúa hãa.
11Ncẽea Xꞌaigam Nqarim ma kúrúa hãa ga a,
si ncẽe sa tcgáí-qꞌooa ta koe tꞌõè si i,’”
témé.
12Ka xu ko qáé Me kgꞌoana, igaba xu kò xgꞌae sa bèe, ẽes sere-seres kam kòo gaxua nxàe xu sa xu kò qꞌana hãa khama, xu kò guu Me a qõò.
Kaesaram koe suruta ne
(Mt 22:15-22; Lk 20:20-26)
13Ka xu ko nxãaska kháóka cꞌẽe xu Farasai xu hẽé naka cꞌẽe xu Herotem di xu xùri-kgꞌao xu hẽéthẽé Gam koe tsééa úú, nxãasega xu gha síí kgꞌuim ko zi gúù zi cgoa qgóó Me ka. 14Xu hàà a bìrí Me a máá: “Xgaa-xgaa-kgꞌao Tseè, qꞌana xae hãa tseegu di Tsi khóè Tsi i sa, a cꞌẽe khóè cgoa ga tchõà úú tama, khóèan di téé-qꞌooan Tsi nqábé tama khama. Igaba Tsi ko Nqarim dim kgꞌui ba tseeguse xgaa-xgaa. Ka i gáé kgoara mááèa hãa Roma ne dim xꞌaigam Kaesara ba méém surutaè sa, kana méém táá surutaè saa? Suruta méé ta kana méé ta táá suruta saà?” témé.
15Igabam kò Jeso ba gaxu dis kàa sa qꞌana hãase bìrí xu a máá: “Dùús domka xao ko kúrúa bóò Tea máá? Cꞌẽem qano mari ba xao máà Te nakar bóò,” témé. 16Xu mari ba máà Me, Me bìrí xu a máá: “Dìín dis tcúú sa ncẽe sa, naka gatàa dìín cgꞌõèa ncẽe e?” témé. Xu máá: “Kaesaram di si i,” témé.
17Me Jeso ba bìrí xu a máá: “Eẽ Kaesaram di ii sa Kaesara ba máà, naka ẽe Nqarim di ii sa Nqari ba máà,” témé. Xu kò kaisase are Me.
Xꞌooan koe tẽes qãá qꞌoo koe séèku sa
(Mt 22:23-33; Lk 20:27-40)
18Xu kò Saduke xu, ncẽe kò ko máá, xꞌooan koe tẽe sa káà si i, témé xu hàà cgae Me, a hàà tẽè Me, a máá: 19“Xgaa-xgaa-kgꞌao Tseè, Moshe ba xgꞌao xꞌáèan koe góá a máá, ncẽè khóèm kò káà cóáse khóè sa xꞌóóa guu, ne méém gam ka qõese ba ẽes dxàe-ntcõa sa séè, naka baà gam ka káímkhoe ba cóán ábà máá. 20Xu kò 7 xu khóè qõeku xu hàna. Me kò kgꞌáíaka di ba khóè sa séè a cóán úú tamase xꞌóó. 21Me kò cám̀ di ba gaas dxàe-ntcõa sa séè, a gataga cóán úú tamase xꞌóó. I kò nqoana dim ka gataga cúí ga thẽé ii. 22Xu kò wèéa xu ẽe 7 xu ga cóá úú tamase xꞌóó. Si kò khóès ga sa thẽé kháóka xꞌóó. 23Eẽ i ko xꞌooan koe tẽeè ka sa gha gaxu ka ndakam di saà? Ncẽe wèéa xu 7 xu xgꞌao séè sia hãa ka?” ta xu ma tẽè Me.
24Me Jeso ba xo̱a xu a máá: “Dùús domka xao tsa̱a hãa? Nqarim di zi Tcgãya zi ko méé sa hẽé naka Nqarim di qarian hẽéthẽé xao cꞌúùa hãa domkaa? 25Eẽ ne ko khóè ne xꞌooan koe tẽe ka ne séèa hãa tite, a ne a séèkuan kgoara mááèa hãa tite, igaba ne gha nqarikgꞌai di moengelean khama ii. 26A ẽe xꞌóóa hãa ne ko xꞌooan koe ghùiès ka xao gáé qanega Moshem dis Tcgãyas koe nxárá ta ga hãa, hìis di tchõàn dim xgꞌaekum koem kò Nqari ba nta gam ka méé sa a máá: ‘Tíí Ra Abrahamam dir Nqari Ra a, a Isakam dir Nqari Ra a, a Jakobem dir Nqari Ra a,’ tam mééa koe? 27Eẽ xꞌóóa hãa ne dim Nqarim tama Me e, igabagam ẽe kgꞌõèa hãa ne di Me e; khama xao kaisase tsa̱a hãa,” tam méé.
Kaiam xꞌáè-kgꞌáḿ ba
(Mt 22:34-40; Lk 10:25-28)
28Me kò cꞌẽem xꞌáè xgaa-xgaa-kgꞌao ba hàà, a kóḿ xu xu hãa a ko ntcoeku. Me ẽem ko Jeso ba qãèm xo̱a ba máà xua hãa sa bóòa qꞌãa ka tẽè Me a máá: “Ndakam xꞌáè-kgꞌáḿ ba wèé xu ka tcꞌãà di baa?” témé.
29Me Jeso ba xo̱a me a máá: “Wèé xu xꞌáè-kgꞌáḿ xu ka tcꞌãà di ba ncẽe me e:
‘Oo, Iseraeleè, komsana,
gatá dim Xꞌaigam Nqari ba,
Xꞌaigam Nqari ba cúí Me e,
30naka tsia gha Xꞌaigam tsarim Nqari ba
wèé tcáóa tsi cgoa hẽé,
wèé kgꞌõèa tsi cgoa hẽé,
wèé tcꞌẽea tsi cgoa hẽé,
naka wèé qaria tsi cgoa hẽéthẽé ncàm̀,’
témé,
31Me ko cám̀ di ba máá:
‘Eẽ tsi ma ncàm̀sea hãa khamaga ma
méé tsi tsáá ka cꞌẽe ba ncàm̀,’
témé. Cꞌẽe xꞌáè-kgꞌáḿ ga káà a ncẽem xꞌáè-kgꞌáḿ ka kaia a,” tam méé.
32Me kò xꞌáè xgaa-xgaa-kgꞌao ba bìrí Me a máá: “Xgaa-xgaa-kgꞌao Tseè, tseegu Tsi ko, cꞌẽean ga káà a, igaba gaam cúí Me e, 33gataga i cgáé e, Nqari ba tsi ga wèé tcáóa tsi cgoa hẽé, naka wèé kóḿa qꞌãa tsi cgoa hẽé, naka wèé qaria tsi cgoa hẽéthẽé ncàm̀ sa, naka ẽe tsi ma ncàm̀sea hãa khamaga ma tsáá ka cꞌẽe ba ncàm̀an hẽéthẽé e. A wèé zi dàòa-mááku zi hẽé naka qhàea-mááku zi ka hẽéthẽé cgáé e,” témé.
34Eẽm ko Jeso ba bóò, tcꞌẽegasem ncãa xo̱a sa kam kò bìrí me a máá: “Nqarim di xꞌaian ka tsi nqúù tama,” témé. I kò gaa koe guus ka khóèan bèe, cꞌẽe tẽè ga i gha tẽè Me sa.
Dafitem ka Tsgõose-coam dis tẽè sa
(Mt 22:41-46; Lk 20:41-44)
35Eẽm Jeso ba tempelem qꞌoo koe hãa a ko xgaa-xgaa kam kò tẽè ne a máá: “Nta hẽés ka xu ko xꞌáè xgaa-xgaa-kgꞌao xu máá, Kreste ba Dafitem ka Tsgõose-coa Me e, témé? 36Dafitem tcꞌáró-tcꞌaroa kò Tcom-tcomsam Tcꞌẽem ka kgꞌuikaguè, a máá:
‘Xꞌaiga ba ko Tirim Xꞌaiga ba bìrí a máá:
‘Kgꞌáò xꞌõàa Te xòè za ntcõó
nakar nxãakgꞌaiga síí Tsari cgꞌõo-kgꞌaoan
nqàrè-kgꞌama Tsi koe tòó,’
témé.’ 37Dafitem ga ba ko ‘Xꞌaiga’ ta ma tcii Me, ka ba gha nxãaska ntama gam ka Tsgõose-coa ba ii?” témé.
Si kò kaias xgꞌae sa qãè-tcaoan cgoa komsana Me.
Jeso ba ko Farasai xu hẽé naka xꞌáè xgaa-xgaa-kgꞌao xu hẽéthẽé dqàè
(Mt 23:1-36; Lk 20:45-47)
38Eẽm ko xgaa-xgaa kam kò Jeso ba máá: “Xꞌáè xgaa-xgaa-kgꞌao xu koe méé tu qꞌõésea hãa, ncẽe ko qáò qgáí-dxooan hã̱a, a xꞌámágu di zi qgáì zi koe tsgám̀kagukuan qaa xu, 39a ko kaia zi ntcõó-qꞌoo zi còrè-nquu xu koe qaa xu, naka tcom-tcomsa zi ntcõó-qꞌoo zi hẽéthẽé e kõ̱èan di zi qgáì zi koe. 40Ncẽe ko dxàe-ntcõa zi di nquuan tcꞌõóa xgãá, a ko xꞌáíse xu gha ka qáòse còrè xu. Eẽta ii khóèa ne gha kaisase thõòkase xgàraè,” tam méé.
Dxàe-ntcõas dis tcgꞌòóa mááku sa
(Lk 21:1-4)
41Me kò Jeso ba aban ko tòóèm qgáì ba qꞌóá-kgꞌama hãase ntcõó, a ntcõó a ko xgꞌaes ko ma gaas di marian tempelean di ma tcãà sa bóò. Ne kòo káí ne khóè ne qguùa hãa ne káí marian tcãà. 42Si kò dxàua hãas dxàe-ntcõa sa hàà cám̀ qano mari tsara ncemea tcãà, xgꞌae-qꞌooa tsara kòo thebe dim mari ba kúrú tsara.
43Me kò Gam di xu xgaa-xgaase-kgꞌao xu Gam koe tciia óá, a bìrí xu a máá: “Tseegua ner ko bìrí xao o: Ncẽes dxàe-ntcõas dxàua hãa sa ncãa wèé ne khóè ne nqáéa hãase aban ko tòóèm qgáìm koe marian tcana. 44Wèé ne khóè nea kò gane di qguùan koe guu a tcgꞌòó, igabas kò gaa sa gas di dxàuan koe guu a wèéan ẽes kò úúa hãa ga tcgꞌòó khama,” témé.
Jeso ba ko tempelem dis ko̱bes ka kgꞌui
(Mt 24:1-2; Lk 21:5-6)

1Eẽm ko Jeso ba tempelem koe guu a tcgꞌoa, kam ko Gam di xu xgaa-xgaase-kgꞌao xu ka cꞌẽe ba bìrí Me a máá: “Xgaa-xgaa-kgꞌao Tseè, tsóágase tꞌõè xu nxõ̱á xu hẽé naka nquu xu hẽéthẽéa gáé ncẽe e,” témé.
2Me Jeso ba bìrí me a máá: “Ncẽe xu nquu xu kaia xu tsi ko bóò? Cuiskagas ncẽe koe cúís nxõ̱ás ga sa cꞌẽes tcꞌamkgꞌai koe guuèa hãa tite, wèéa zi ga gha xòóa qàrìè,” témé.
Xgaa-xgaase-kgꞌao ne gha xgáèè
(Mt 24:3-14; Lk 21:7-19)
3Me ẽem kò qanega Olife dim xàbìm tcꞌamkgꞌai koe qꞌábà ntcõe, a tempele ba qꞌóá-kgꞌama hãa, ka xu ko Petere ba hẽé, Jakobo ba hẽé, Johane ba hẽé naka Anterea ba hẽéthẽé xu dxùukgꞌai koe tẽè Me a máá: 4“Bìrí xae e, n-cáḿa i gha ncẽe gúùan kúrúse sa, naka gataga ncẽe gúùan wèé ga gha hàà kúrúse dis xꞌáís gha dùú sa ii sa thẽé?” témé.
5Me Jeso ba tshoa-tshoa a kgꞌui cgoa xu a máá: “Qꞌãa xao, naka i táá cúí khóè ga ho̱àkagu xao o guu. 6Káí ne gha Tíí cgꞌõè ka hàà a gha máá, ganea Tíí ga Ra a, témé, a ne a gha káí khóèan ho̱àkagu. 7Naka ẽe tu kòo ncõoan hẽé naka gaan di nxàean hẽéthẽé kóḿ ne méé tu táá qꞌae guu. Ncẽe gúùa ne gha kúrúse, igaba i qanega chõò-qꞌooan hàà tama ke. 8Nqõóm di zi qhàò zi gha cꞌẽe zi qhàò zi cgoa xꞌãàku, i gha xꞌaian xꞌaian cgoa xꞌãàku. Me gha nqõó ba gataga cgùru tãáka zi qgáì zi koe, xàbà ne gha nqõómkgꞌai koe tcãà. Zi gha ncẽe zi gúù zi ábàn di thõòan di zi tshoa-tshoase-qꞌoo zi khamaga xám̀.
9“Igabaga méé tu gatu qꞌõése, séèè tu gha a qhàìs cookgꞌai koe úúè, a tu a gha síí còrè-nquuan koe qoaè, a gha Tíí domka tcꞌãà còo-kgꞌao xu hẽé naka xꞌaiga xu hẽéthẽé cookgꞌai koe tòóè. Gatà hẽéan ka tu gha Tíí ka nxàea tseegukagu. 10Kgꞌaia méé i qãè tchõàn nqõóm di zi qhàò zi wèé zi koe xgaa-xgaaè. 11Naka ẽe xu kòo séè a ko qhàìs cookgꞌai koe úú tu u ne, táá ẽe tu ga kgꞌui kgꞌoana hãas gúùs ka qꞌáò guu, igaba tu wèés gúùs ẽe tu gha ẽem xꞌaèm ka máàè sa kgꞌui. Gatu tama tu u ẽe gha ko kgꞌui tu ke, igaba Tcom-tcomsam Tcꞌẽe Me e gha ii.
12“Khóè ba gha qõese ba xꞌoos koe tcãà, me gha xõò ba gam dim cóám ka gataga hẽé, i gha cóán gaan di xõòan ntcoe, a gha cgꞌõo o. 13Tu gha Tiri cgꞌõèan domka wèé khóèan ka hòreè. Igaba gaam ẽe gha qarika téé a chõò-qꞌoos koe síí ba gha kgoaraè.
Qꞌáò-qꞌaosas gúù sa
(Mt 24:15-28; Lk 21:20-24)
14“Igaba ẽe tu ko qꞌáò-qꞌaosas gúù sa bóò si ẽes ga kò téé tama qgáì koe tẽe (ẽe ko nxárá ba méém kóḿa qꞌãa!), ne méé ne nxãaska ẽe Jutea koe hàna ne xàbìan koe qgóéa síí, 15nakam ẽe nquuan tco̱be koe hãa ba táá xõa, naka gam dim nquum qꞌoo koe tcãà guu, naka síí gaa koe hãa sa séè, 16nakam ẽe xháràn koe hãa ba táá ka̱bise naka síí gam di qgáían séè guu. 17Haò, cgꞌãè i gha ii, ẽe zi cáḿ zi ka ẽe ncãàa zi koe cóán úúa zi khóè zi ka hẽé naka ẽe gha ko comkagu zi ka hẽéthẽé e. 18Ke tu còrè naka i gha táá saò di xꞌaè ka kúrúse guu. 19Eẽ xu cáḿ xu ka i gha gatà ii xgàrakuan hãa, ncẽe nqõóm dis tshoa-tshoases koe guu a qanega hãa tama a, ncẽem kò Nqari ba kúrú ba, ncẽes noose ga, a i a gaicara hãa tite. 20A ncẽè Xꞌaigam Nqarim kò ẽe xu cáḿ xu xòm̀-xom ta ga hãa, ne i cúí khóè ga kgoaraèa hãa tite. Igaba ẽe nxárá tcgꞌòóèa hãa ne domkam kò ẽe xu cáḿ xu xòm̀-xom.
21“A ncẽè ẽem xꞌaèm kam kò cꞌẽem khóè ba bìrí tu u a ko máá: ‘Bóò, ncẽe ga Me e Kreste ba,’ kana ko máá: ‘Bóò, ẽe gam síí hãa,’ témé ne méé tu táá dtcòm̀ m guu. 22Tshúù-ntcõan di xu Kreste xu hẽé naka tshúù-ntcõan di xu porofiti xu hẽéthẽéa gha xꞌáíse, a gha xꞌáí zi hẽé naka are-aresa zi gúù zi hẽéthẽé kúrú, ẽe nxárá tcgꞌòóèa ne xu gha ho̱àkagu ka, kgoanase i kòo ne. 23Ke méé tu gatu qꞌõésea hãa, xꞌaèan cookgꞌai koer kò bìrí tu ua hãa ke.
Khóèm dim Cóá ba gha hàà
(Mt 24:29-31; Lk 21:25-28)
24“Igabagas gha ẽe xu cáḿ xu di xgàrakuan qãá qꞌoo koe
‘cáḿ sa ntcùú-ntcuuè,
me nxoe ba xꞌáà tite,
25tco̱nò zi gha nqarikgꞌai koe guu a tcheè,
i gha nqarikgꞌaian di qarian ntcãa-ntcãaè.’
26Ne gha ẽe xꞌaè ka Khóèm dim Cóá ba bóò, Me túú-cꞌõòan qꞌoo koe guu a ko hàà, kaia qarian hẽé naka xꞌáàn hẽéthẽé cgoa. 27Me gha nxãaska moengele xu tsééa tcgꞌòó, a ba a gha Gam di ne ẽe nxárá tcgꞌòóèa hãa ne wèé xòèan ẽe tcꞌãán ko guu za xgꞌae-xgꞌae, a ba a gha nqõóm di chõò-qꞌooan koe guu a síí nqarikgꞌai di chõò-qꞌooan ko chõò koe guu a Nqarim di ne ẽe nxárá tcgꞌòóèa hãa ne xgꞌae-xgꞌae.
Faia dis hìis dis sere-sere sa
(Mt 24:32-35; Lk 21:29-33)
28“Ke tu faia dis hìis koe xgaa-xgaase: Eẽ i ko gas di nxã̱àn tshoa-tshoa a ko tso̱m, i ko to̱ara sa tso̱m, ne tu qꞌana hãa qhóóa ne tcana hãa sa. 29Gataga ẽe tu kòo ncẽe zi gúù zi bóò zi ko kúrúse, ne tu qꞌana hãa cúù me e sa, a nquu-kgꞌáḿan koe hãa sa. 30Tseegukar ko bìrí tu u a ko máá: Ncẽes qhàò sa kaà tite, ncẽe gúùan wèé ga kúrúse tamas cookgꞌai koe. 31Nqarikgꞌaian hẽé naka nqõókgꞌaian hẽéthẽéa gha chõò, igaba i Tiri kgꞌuian chõò tite.
Cúí khóè ga cáḿ ba kana xꞌaè ba cꞌúùa
(Mt 24:36-44)
32“Igabaga i cúí khóè ga ẽem cáḿ ba, kana ẽem xꞌaèm gabá qꞌãa tama, moengele xu nqarikgꞌai koe hàna xua ga igaba, kana Cóásem ga igaba, Xõòm cúím ka oose. 33Qꞌõésea méé tu hãa, naka kókòa hãa, cꞌúùa tu hãa n-cámám gha ẽem xꞌaè ba hàà sa ke. 34Khóèm xꞌáéa ba koe ko guu a tãám nqõóm koe dàram khama i gha ii: gam dim nquu ba ko guu a qãà xu qarian máà ba, a wèém khóè ba gam di tsééan máà, a ba a nquu-kgꞌáḿ ba ko kòre ba xꞌáè, qꞌõé mem gha sa.
35“Gaa domka méé tu kòresea hãa, n-cámám ko nquum ka qꞌõòse ba hàà sa tu cꞌúùa hãa ke, dqòa kaa, kana ntcùú nqáé kaa, kana ghòròan ko kgꞌae xꞌaè kaa, kana ntcùúkgꞌai cgoaa. 36A ncẽè qháésem kòo hàà ne méém táá hàà sao-xgꞌae tu u, naka tu xꞌóm̀a hãa guu. 37Ncẽer ko bìrí xao o sar ko wèéa tu ga bìrí a ko máá: ‘Qꞌõése méé tu!’ témé.”
 
Jesom di xgàrasean hẽé naka Gam dis xꞌoo sa hẽé naka Gam dis xꞌooan koe tẽe sa hẽéthẽé e (14–16)
Tcꞌãà-cookgꞌai xua ko Jeso ba xu gha cgꞌõo sa dtcòm̀ku
(Mt 26:1-5; Lk 22:1-2; Jn 11:45-53)

1I kò ncẽeska cám̀ cáḿan qaùa hãa Pasekan hẽé naka péré gãé-gãe úú tamas pérés dis kõ̱è sa hẽéthẽé gha kúrúès cookgꞌai koe, xu kò kaia xu peresiti xu hẽé naka xꞌáè xgaa-xgaa-kgꞌao xu hẽéthẽé kàan qaa, Jeso ba xu gha qgóó a cgꞌõo di i, 2a xu a kò máá: “Kõ̱ès di xꞌaè ka tamase, nxãaskas gha kaias xgꞌore sa khóè ne xgꞌaeku koe hãa khama,” ta xu méé.
Khóè sa ko Jeso ba Betania koe tshãán cgoa ntcã̱á
(Mt 26:6-13; Jn 12:1-8)
3Jeso ba kò Betania koe hãa, Simonem ncẽe kò lepero dis tcìì sa úúa hãam dim nquum koe. Eẽm gaa koe hãa a ntcõó a ko tcꞌõó koes kò khóès alabasetere di nxõ̱án cgoa kúrúèam tsꞌóó-cꞌõám koe kò qãè hm̀m xgꞌãòm tshãám, kaisa marian di ba qgóóa hãa sa hàà, a hàà alabasetere di nxõ̱án cgoa kúrúèam tsꞌóó-cꞌõá ba óè, a Jesom tcúú koe ntcã̱á.
4Ne kò cꞌẽe ne khóè ne ẽe kò gaa koe hãa ne xgóà a máá: “Dùús domka ba koáé ncẽem tshãá ba ncẽeta ma kõ̱è cgoaèa máá? 5Ncẽe tshãá nea ga kò xꞌámáguèa, kurim di marian di tcꞌãò-tcꞌãoan cgoa, i ga kò gaan di marian dxàua ne khóè ne máàèa hãa,” ta ne méé. A ne a kaisase mẽé si.
6Igabam kò Jeso ba máá: “Guu si tu, dùús ka tu ko xgáè sia máá? Tꞌõès tséé sas Tíí koe kúrúa hãa. 7Dxàua ne khóè ne cgoa tu wèé xꞌaè ka hãa, a tu a gha ẽe tu ko tcꞌẽe xꞌaè ka qãè zi gúù zi kúrúa máá a, igaba tu wèé xꞌaè ka Tíí cgoa hãa tite. 8Eẽs ga kò kúrúa sas kúrúa hãa. Kgꞌónòè tamar hãas cookgꞌai koes tcꞌáróa Te tshãán cgoa ntcã̱á hãa khama. 9Tseegukar ko bìrí tu a ko máá: Wèém nqõóm ẽe i ko ncẽe qãè tchõàn xgaa-xgaaèm koe, i gha ẽes kúrúa hãa gúùan nxàeè, tcꞌẽe-tcꞌẽeseès gha ka,” tam méé.
Jutase ba ko tcꞌãà-cookgꞌai xu cgoa dtcòm̀ku
(Mt 26:14-16; Lk 22:3-6)
10Me kò nxãaska Jutase Isekariote ba, 12 xu ka cꞌẽe ba, kaia xu peresiti xu koe síí, nxãasegam gha síí Jeso ba tshàu qꞌooa xu koe tcãà ka. 11Eẽ xu ko ẽe sa kóḿ ka xu ko kaisase qãè-tcao, a bìrí me mari xu gha máà me sa. Me nxãaska qãèm xꞌaè ba qaa, Jeso bam gha tshàu qꞌooa xu koe tcãà di ba.
Jeso ba ko Gam di xu xgaa-xgaase-kgꞌao xu cgoa Pasekan tcꞌõó
(Mt 26:17-25; Lk 22:7-14, 21-23; Jn 13:21-30)
12Tcꞌãà dim cáḿ péré gãé-gãe úú tamas pérés di kõ̱èan dim ka, ẽe xu ko ghùu-coam Paseka di ba cgꞌõo, ka xu ko Gam di xu xgaa-xgaase-kgꞌao xu bìrí Me a máá: “Nda koe xae gha kgꞌónòa máá Tsi, naka Tsi síí gaa koe Paseka di tcꞌõoan tcꞌõó sa Tsi ko tcꞌẽe?” témé.
13Me Gam di xu xgaa-xgaase-kgꞌao xu koe cám̀ tsara tsééa tcgꞌòó a bìrí tsara a, a máá: “Qõò naka xꞌáé-dxoom koe síí, cꞌẽem khóèm tshàa gàba ba qgóóa hãa ba tsao gha xgꞌae cgoa. Xùri me, 14naka ẽem kòo nquum ka qꞌõòse ba tcãà ne bìrí me naka máá: ‘Xgaa-xgaa-kgꞌao ba ko máá, cgꞌáè-nquum Tiri xu xgaa-xgaase-kgꞌao xu cgoar gha hàà Paseka di tcꞌõoan tcꞌõó ba nda hãa sa?’ témé. 15Me gha tcꞌamaka hãam nquum kaia, a wèé zi gúù zi tcꞌẽeseko zi úúa hãam, nxãakamaga kgꞌónòa xgꞌaraèa ba xꞌáí tsao o, gaa koe tsao kgꞌónòa máá xae e,” témé.
16Tsara kò xgaa-xgaase-kgꞌao tsara tcgꞌoa a xꞌáé-dxoom koe qõò, a síí ẽem kò ma bìrí tsara a hãa khamaga ma sao-xgꞌae i ii, tsara ko Pasekan kgꞌónòa máá Me.
Jeso ba ko cꞌẽem xgaa-xgaase-kgꞌaom gha xꞌámágu Me sa nxàe
17Eẽ i ko dqòa kam kò 12 xu cgoa hàà. 18Eẽ xu hãa a ko tcꞌõó kam ko Jeso ba máá: “Tseegukar ko bìrí xao o, gaxao ka cꞌẽe ba gha khóè ne tshàu qꞌoo koe tcãà Te, ncẽe koe hãa a ko Tíí cgoa tcꞌõó ba,” témé. 19Xu tshoa-tshoa a tshúù-tcaoa, a wèéa xu cúí mana cúí tẽè Me a máá: “A tíí tama raa?” témé. 20Me xo̱a xu a máá: “Eẽ gaxao 12 xao ka cꞌẽe me e, ncẽe ko Tíí cgoa gàbas koe péréan tcguù-tcguu ba. 21Eẽ i ma Khóèm dim Cóám ka ma góásea khamaga i gha ii, igaba haò, cgꞌãè i gha ii, ẽe ko Khóèm dim Cóá ba khóè ne tshàu qꞌoo koe tcãàm ka! Qãèa i ga kò máá mea hãa, táám ga kò ábàèa hãa sa,” tam méé.
Dqòa dis tcꞌõo sa
(Mt 26:26-30; Lk 22:14-20; 1Ko 11:23-25)
22Eẽ xu hãa a ko tcꞌõó, kam ko Jeso ba péré sa séè, a tsꞌee-tsꞌeekgꞌai si, a khõá qꞌaa si, a máà xu si, a ba a máá: “Séè, ncẽea Tirim cgàa me e,” témé.
23A ba a kubi sa séè, a tsꞌee-tsꞌeekgꞌai si, a máà xu si, xu wèé xu ga gaas qꞌoo koe kgꞌáà. 24Me bìrí xu a máá: “Ncẽe nea Tiri cꞌáò o, qáé-xgꞌaes di i, ncẽe ko káí ne khóè ne di iise ntcã̱águè e. 25Tseegua ner ko bìrí xao a ko máá: Cuiskaga Ra gaicara kgꞌom dis hìis di gõéan kgꞌáàa hãa tite, me gha nxãakgꞌaiga síí ẽem cáḿ Nqarim di xꞌaian di ba tcãà, gaicara Ra gha ka̱base kgꞌáà a di ba,” tam méé.
26Eẽ xu ko cii ba nxáèa xgꞌara, ka xu ko tcgꞌoa a Olife dim xàbìm koe qõò.
Jeso ba ko Peterem gha xo̱ase Me sa nxàe
(Mt 26:31-35; Lk 22:31-34; Jn 13:36-38)
27Me Jeso ba bìrí xu a máá: “Wèéa xao ga gha khuùagu Te, góásea i hãa a ko máá:
‘Kòre-kgꞌao bar gha xgꞌáḿ,
si gha ghùuan dis xgꞌae sa qgóéa qꞌaa,’
téméè khama. 28Igaba ẽer ko xꞌooan koe ghùièa xgꞌara ner gha tcꞌãà-cookgꞌai xao o, a Galilea koe qõò,” témé.
29Me Petere ba bìrí Me a máá: “Eẽta xu ga ko ma wèéa xu ga khuùagu Tsi, igabar tíí cuiskaga gatà hẽé tite,” témé. 30Me Jeso ba bìrí me a máá: “Tseegukar ko bìrí tsi: Ncẽem ntcùúm ka, qanegam ghòrò ba cám̀ qꞌoro kgꞌae tamas cookgꞌai koe tsi gha nqoana qꞌoro xo̱ase Te,” témé. 31Igabam kò Petere tcana hãa tcáó cgoa kgꞌui a máá: “Tsáá cgoar ga ko xꞌóó igabagar cuiskaga xo̱ase Tsia hãa tite,” témé. Xu kò wèé xu gatà méé.
Jeso ba ko Getesemane koe còrè
(Mt 26:36-46; Lk 22:39-46)
32Xu Getesemane ta ko ma tciièm qgáìm koe qõò. Eẽ xu ko gaa koe síí kam ko Jeso ba Gam di xu xgaa-xgaase-kgꞌao xu bìrí a máá: “Ncẽe koe xao ntcõó, nakar nxãakgꞌaiga síí xgꞌara còrèan cgoa,” témé. 33Kam ko Petere ba hẽé, naka Jakobo ba hẽé, naka Johane ba hẽéthẽé xu séè, si kò tshoa-tshoa a kaisas tshúù-tcao sa hẽé nakas nxùrù-tcao sa hẽéthẽé tcãà Me. 34Me bìrí xu a máá: “Tcꞌẽea Tea kaisase thõòan xám̀a hãa, xꞌóór ga khama noose. Ncẽe koe xao qaù naka qꞌõé,” témé.
35Me cgꞌárése còoka síí a góḿankgꞌai koe cgꞌáé, a ba a còrè, ncẽè kgoanase i kò nem ga ẽem xꞌaè ba nqáé Me sa, 36a ba a máá: “Aboè, Tiri Tsi Xõò Tseè, wèé zi gúù zia Tsáá koe tàà tama, ncẽes kubis xgàrasean di sa Tíí koe séèa tcgꞌòó. Igaba Tsari tcꞌẽean ka, Tíí ko tcꞌẽes ka tamase,” tam méé.
37A ba a ka̱bise a síí cgae xu, a síí sao-xgꞌae xu xu xꞌóm̀a hãa, Me Petere ba bìrí a máá: “Simoneè, xꞌóm̀a tsi gáé hãa? Táá tsi gáé ga kò kgꞌama cúím aoaram ga ba kókòa ntcõó a qꞌõé? 38Qꞌõésea méé xao hãa naka còrè, naka xaoa gha nxãasega táá kúrúa bóòkuan koe tcãà guu. Tcꞌẽe ba kúrú kgꞌoana hãa, igabam tcꞌáró ba kgꞌamka me e ke,” tam méé.
39Me gaicara ka̱bise a qõò, a síí ẽem ncãa ko ma còrè khamaga ma còrè.
40Eẽm ko gaicara ka̱bise a ko hàà kam kò sao-xgꞌae xu xu xꞌóm̀a hãa, tcgáía xu kò ntcàma hãa khama. Xu kò táá qꞌãa nta xu gha ma xo̱a Me sa.
41Me gaicara nqoana dis ka hàà, a máá: “Qanega xao gáé xꞌóm̀a hãa, a ko sãa? Ncãa i tcꞌãò ncẽeska, xꞌaè ba ncãa hàà. Bóò, Khóèm dim Cóá ba ko hàà chìbi-kgꞌao ne tshàu qꞌoo koe tcãàè. 42Tẽe xao, naka xae qõò. Eẽ khóè ne tshàu qꞌoo koe tcãà Team khóè ba cúùse hàna ke,” tam méé.
Jeso ba ko qgóóè
(Mt 26:47-56; Lk 22:47-53; Jn 18:3-12)
43Eẽm Jeso ba qanega hãa a ko kgꞌui kam ko kúúga Jutase ba hàà, 12 xu ka cꞌẽe ba, a káí xu khóè xu cgoa hãa, ntcàuan hẽé naka dxòman hẽéthẽé kò qgóóa hãa xu, a kaia xu peresiti xu koe hẽé, naka xꞌáè xgaa-xgaa-kgꞌao xu koe hẽé naka khóè ne di xu kaia xu koe hẽéthẽé guua hãa xu.
44Me kò nxãaska ẽe kò khóè ne tshàu qꞌoo koe tcãà Me ba xꞌáí sa máà xua hãa a ko máá: “Eẽr gha ko xꞌobè ba Gaam ga Me e, ke xao qgóó Me naka xaoa qꞌõé Mea hãase úúa tcgꞌòó Me,” témé. 45Me Jutase ẽem ko hàà ka gaa xꞌaè kaga Jesom koe síí a máá: “Xgaa-xgaa-kgꞌao Tseè,” témé. A xꞌobè Me.
46Xu khóè xu Jeso ba séè a qgóó Me.
47Igabam kò ẽe kò cúùse tẽe xu ka cꞌẽe ba gam dim ntcàu ba tsgúùa tcgꞌòó, a kaiam peresitim dim qãàm dim tcee ba xgꞌaoa qhòm.
48Me Jeso ba bìrí xu a máá: “Tsꞌãà-kgꞌao ba tsãá hààraa khama xao gáé ntcàuan hẽé naka dxòman hẽéthẽé cgoa hààraa, hàà xao gha qgóó Te ka? 49Wèé cáḿ kar kò tempelem koe gaxao cgoa hãa a ko xgaa-xgaa, igaba xao kò gaa koe síí táá qgóó Te. Igaba méés Nqarim di zi Tcgãya zi koe góásea hãa sa nxàea tseegukaguès gúù si i,” tam méé.
50Xu kò nxãaska wèé xu xgaa-xgaase-kgꞌao xu tcgꞌoara guu Me a bèe a qgóé.
51Me cꞌẽem qárí-kgꞌao-coa ba xùri Me, gúù ga kò hã̱a tama, a kò qꞌúúm qgáím cgoa tcáḿsea hãa ba, xu ntcàù me ka hẽé, igabam tshàu qꞌooa xu koe nxàia tcgꞌoa, 52a qgáí ba tshàu qꞌooa xu koe qaù, a ba a hã̱a tamase qgóé.
Jeso ba ko kaias xgꞌaes cookgꞌai koe tẽèè
(Mt 26:57-68; Lk 22:54-55, 63-71; Jn 18:13-14, 19-24)
53Ka xu kò Jeso ba kaiam peresitim koe úú. Xu kò nxãaska wèé xu kaia xu peresiti xu hẽé, naka khóè ne di xu kaia xu hẽé, naka xꞌáè xgaa-xgaa-kgꞌao xu hẽéthẽé xu hààra xgꞌae.
54Me Petere ba kháóka téé a còò Me, a síí nxãakgꞌaiga kaiam peresitim dim xhàrom qꞌoo koe tcãà, a ba a síí kòre-kgꞌao xu cgoa cꞌees-kgꞌáḿ koe ntcõó a kùru-kuruse.
55Xu kò kaia xu peresiti xu hẽé naka wèé xu tcꞌãà-cookgꞌai xu hẽéthẽé Jeso ba xu gha chìbi-chibi a cgꞌõom dàò ba qaa, igaba xu kò táá hòò kòm̀ Me. 56Káí xu khóè xu kò ko Gam ka tshúù-ntcõan nxàea tseegukagu khama, igaba zi kò ẽe xu ko nxàe zi gúù zi táá qõòa mááku. 57Tsara cꞌẽe tsara tẽea-téé a tshúù-ntcõan Gam ka nxàe a máá: 58“Sitsama kò kóḿ Mea Me ko máá: ‘Tíí Ra gha ncẽem tempelem khóèan tshàu ka tshàoèa ba ko̱bea qꞌaa, a ra a gha nqoana cáḿan qãá qꞌoo koe tãá ba tshào, khóèan tshàu ka tshàoè tama ba,’ témé,” ta tsara méé. 59Igabagas kò ẽe tsara ko nxàea tcgꞌòó sa táá qõòa mááku.
60Me kaiam peresiti ba hàà a gaxu xgꞌaeku koe téé, a Jeso ba tẽè a máá: “Cꞌẽe gúù ga Tsi gáé xo̱a tama? Ncẽe tsara khóè tsara ko Tsáá ka nxàe sa gáé dùú saà?” témé. 61Igabam kò nqoo a táá cúím tẽèm ga ba xo̱a.
Me gaicara kaiam peresiti ba tẽè Me a máá: “Kreste Tsi Tsia, Gam ncẽe tsꞌee-tsꞌeekgꞌaièa hãam di Tsi Cóá Tsi?” témé. 62Me Jeso ba máá: “Tíí ga Ra a. Khóèm dim Cóá ba tu gha bóò, Me Gaam ẽe wèé qarian úúa hãam dim kgꞌáòm xꞌõàm xòè za ntcõóa-ntcõe, a ko nqarikgꞌai di túú-cꞌõòan cgoa xõa,” témé.
63Me kaiam peresiti ba qgáía ba tòàra qꞌaa a máá: “Dùú di nxàea tseegukagu-kgꞌao xae gáé ko qanega qaa? 64Ncãa xao kóḿ kaisas cóèkus ncẽe sa! Gaxaoa ko ntama ma tcꞌẽe?” témé.
Xu wèéa xu ga xgàra Me a máá, xꞌoos kam kgꞌanoèa, témé.
65Xu cꞌẽea xu tshoa-tshoa a tcgꞌae cgae Me, a qáé tcgáí Me, a xu a xgꞌáḿku cgoa Me, a bìrí Me a máá: “Porofita naka bìrí xae e ndaka kgꞌáía xae ncãa xgꞌáḿ Tsi sa,” témé. Xu kòre-kgꞌao xu séè a xgꞌáḿku cgoa Me.
Petere ba ko Jeso ba xo̱ase
(Mt 26:69-75; Lk 22:56-62; Jn 18:15-18, 25-27)
66Eẽm kò Petere ba nqãaka qanega xhàrom koe hãa kas kò kaiam peresitim di zi qãà zi ka cꞌẽe sa hàà cgae me, 67a ẽes ko Petere ba bóò me hãa a ko kùru-kuruse, kas kò qãèse bóò me a máá: “Tsáá igaba tsi kò thẽé Nasareta dim Jesom cgoa hãa!” témé. 68Igabam kò xo̱ase e a máá: “Cꞌúùar hãa, a ra a kóḿa qꞌãa tama, dùús ka si ko kgꞌui sa,” témé. A ba a xhàros-kgꞌáḿ koe síí tcgꞌoa, [me ghòrò ba kgꞌae].
69Si kò qãà sa gaa koe bóò me, a tshoa-tshoa a gaicara ẽe kò gaa koe téé-tẽe ne khóè ne bìrí a máá: “Ncẽem khóè ba gaxu ka cꞌẽem ga me e!” témé. 70Igabam kò gaicara xo̱ase e.
Xꞌaè-coam qãá qꞌoo koe ne ko ẽe kò téé-tẽe ne Petere ba bìrí a máá: “Tseeguan kaga tsi gaxu ka cꞌẽe tsi i, Galilea di tsi khóè tsi i thẽé khama,” témé. 71Me kò tshoa-tshoa a cgúíse a gaìse a máá: “Khóèm ncẽe bar cꞌúùa hãa, ncẽe tu ko Gam ka kgꞌui ba,” témé.
72Me kò kúúga ghòrò ba cám̀ di sa kgꞌae. Me Petere ba Jesom kò bìrí mea hãa kgꞌuian tcꞌẽe-tcꞌẽese, ncẽem kò máá: “Ghòròm qanega cám̀ qꞌoro kgꞌae tamas cookgꞌai koe tsi gha nqoana qꞌoro xo̱ase Te,” témé e. Kagam ko qhuìa óè a kgꞌae.
Jeso ba ko Pilatom cookgꞌai koe úúè
(Mt 27:1-2, 11-14; Lk 23:1-5; Jn 18:28-38)

1Kaisa ntcùúkgꞌai cgoa xu kò kaia xu peresiti xu hẽé, naka khóè ne di xu kaia xu hẽé, naka xꞌáè xgaa-xgaa-kgꞌao xu hẽé, naka wèé xu tcꞌãà-cookgꞌai xu hẽéthẽé kgꞌuia xgꞌae. A xu a Jeso ba qáé, a chùia tcgꞌòó a Pilatom koe úú Me.
2Me Pilato ba tẽè Me a máá: “A Tsáá ga Tsia Juta ne di Tsi Xꞌaiga Tsi?” témé. Me xo̱a me a máá: “Eẽ tsi ko méé khamaga i ii,” témé. 
3Xu kò kaia xu peresiti xu káí zi gúù zi koe chìbi-chibi Me. 4Me Pilato ba gaicara tẽè Me a máá: “Kháé Tsi cꞌẽe xo̱a ga úú tama? Bóò, nta noo zi chìbi zi ka xu ko chìbi-chibi Tsi sa,” témé. 5Igabam kò Jeso ba táá cúí xo̱a ga kúrú, me Pilato ba are.
Jeso ba ko xꞌoo sa xgàra mááè
(Mt 27:15-26; Lk 23:13-25; Jn 18:39–19:16)
6Me kò Pilato ba wèés kõ̱ès koe cꞌẽem khóèm qáé-nquum koe tcãàèa ba kgoara, ncẽe khóè ne kò ko dtcàrà mááse ba. 7Eẽ xꞌaè kam kò Barabase ta ko ma tciièm khóè ba qáé-nquum koe hãa, ncẽe kò xgꞌae sa kúrúa hãa a ko khóè ne cgꞌõo xu khóè xu cgoa kò xgꞌae a qáéèa hãa ba. 8Ne khóè ne hààraa xgꞌaeku a ne a tshoa-tshoa a Pilato ba dtcàrà ẽem ko kgꞌaiga ma kúrúa máá ne khama méém ma kúrúa máá ne sa.
9Me Pilato ba xo̱a ne a máá: “Juta ne dim Xꞌaiga bar gha kgoara máá tu u sa tu ko tcꞌẽe?” témé. 10Kaia xu peresiti xu kò tauan xu úú cgoa Mea hãa domka gam koe óága Mea hãa sam kò qꞌana hãa khama. 11Igaba xu kò kaia xu peresiti xu khóè ne qgꞌáì, Barabase ba méé ne dtcàrà mááse naka nea nxãa ba kgoara mááè sa.
12Me kò Pilato ba gaicara tẽè ne a máá: “Kháé ra gha Juta ne dim Xꞌaiga Me e ta tu ko méém ka dùú sa kúrú sa tu ko tcꞌẽe?” témé. 13Ne qꞌau a máá: “Xgàu Me!” témé.
14Me Pilato ba tẽè ne a máá: “Dùútsa gúùs cgꞌãè sa ba kúrúa hãa?” témé. Igaba ne kò kaisase qꞌau a máá: “Xgàu Me!” témé. 15Me kò Pilato ba khóè ne qãè-tcaokagu kgꞌoana hãa khamam kò Barabase ba kgoara máá ne. A ba a Jeso ba qoara xgꞌara a tcgꞌòó Me, síím gha xgàuè ka.
Ncõo-kgꞌao xu ko Jeso ba nco̱i
(Mt 27:27-31; Jn 19:2-3)
16Xu kò ncõo-kgꞌao xu Jeso ba xꞌaigam dim nquum qꞌoo koe tcãà (Peretoriume ta ko ma tciiè ba), a xu a wèés xgꞌaes ncõo-kgꞌao xu di sa tciia xgꞌae. 17A xu a nco̱àm qgáí ba hã̱akagu Me, a dxàman cgoa kúrúèas cábá sa kabea xgꞌae a cábákagu Me, 18a xu a tshoa-tshoa a tsgám̀ Me a máá: “Tcgáío, Juta ne di Tsi Xꞌaiga Tseè!” témé. 19A xu a kò tcúúa ba koe tcꞌáà dim hìim cgoa xgꞌáḿ Me, a tcgꞌae Me, a xu a qhòm tsi qurù a nco̱ia ba ka dqo̱m̀ Me. 20Eẽ xu ko gatà ma nco̱i Mea xgꞌara ka xu kò nco̱àm qgáí ba nxõ̱o cgae Me, a nxãaska séè a úú Me, síí xu gha xgàu Me ka.
Jeso ba ko xgàuè
(Mt 27:32-44; Lk 23:26-43; Jn 19:17-27)
21Eẽ xu xóé a ko qõò ka xu kò cꞌẽem khóèm Simone ta ko ma tciièm, Kurene dim, Alekesantere tsara Rufasea tsara ka xõòm cgoa xgꞌae, me xháràm koe guu a ko xꞌáé-dxoom koe qõò, ka xu kò chùi mem Gam dis xgàu sa dcẽé. 22Xu kò Jeso ba Gologota ta ko ma tciièm qgáìm koe úú (ncẽe sa ko máá: ‘Tcúú cꞌõás dim qgáì ba,’ témé), 23a xu a mira ta ko ma tciièm tsóòm cgoa tcgꞌome-xgꞌaeèa gõéan máà Me kgꞌáàm gha ka, igabam kò táá séè e. 24Xu kò xgàu Me, a xu a Gam di qgáían cgúúan ntcòó a qꞌaa-qꞌaaku.
25Eẽ xu ko xgàu Me ka i kò 9 di xꞌaè e, ntcùúkgꞌai cgoa di i. 26Eẽm kò chìbi-chibi cgoaèa hãas tcgãya sa kò ‘JUTA NE DIM XꞌAIGA BA’ ta ma góásea hãa. 27Xu kò cám̀ tsara tsꞌãà-kgꞌao tsara Gam cgoa xgàu, cꞌẽe ba xu kò kgꞌáò xòèa ba za xgàua hãa, a cꞌẽe ba dxàe xòèa ba za xgàua hãa. 28 [f]
29Ne ẽe kò ko dàòm cgoa nqáé ne khóè ne cóè Me, a ne a nxa̱a-nxa̱na tcúú a máá: “Eheè, Tsáá koma ko tempele ba ko̱be, a nqoana cáḿan qꞌoo koe tshào me Tsi Tsia, 30kgoarase naka Tsia xgàu hìis koe xõa,” témé.
31Gataga xu kò ma kaia xu peresiti xu hẽé, naka xꞌáè xgaa-xgaa-kgꞌao xu hẽéthẽé xu ma nco̱i Me thẽé, a máá: “Cꞌẽe ne khóè nem kgoara hãa, igabam ko kgoarasean ka tààè. 32Ncẽem Kreste ba, ncẽe Iseraele dim xꞌaiga ba méém xgàu hìis koe xõa, naka ta gha nxãasega bóò naka dtcòm̀,” ta xu méé.
Tsara ẽe kò Gam cgoa xgàuèa tsara gataga thẽé nco̱i Me.
	[f] 15:28 Cꞌẽe zi tcgãya zi Gerika di zi ncẽe xùri ko kgꞌuian úúa: “Si ẽe Nqarim di zi Tcgãya zi koe góáèa hãas gúùs ncẽe ko máá, “cgꞌuri-kgꞌao xu cgoam kò nxárá xgꞌaeè” ta méé sa tseegukaguèa.”

Jesom dis xꞌoo sa
(Mt 27:45-56; Lk 23:44-49; Jn 19:28-30)
33Koaba di xꞌaèan 12 di ko tcãà kas kò ntcùú sa wèém nqõóm koe xóé, a síí dqòa di xꞌaèan nqoana di koe téé. 34Me kò Jeso ba nqoana dim xꞌaèm ka kaiam dòm̀ cgoa qꞌau a máá: “Eloi, Eloi, lama sabakatani?” témé. Ncẽe sa ko máá: “Tiri Nqariè, Tiri Nqariè, dùús domka Tsi aagu Tea?” témé. 35Ne ẽe kò gaa koe téé-tẽe ne ka cꞌẽe ne kóḿ Me a máá: “Kóḿ, ncẽe ba ko Elija ba tcii,” témé. 36Me kò cꞌẽe ba qgóé, a síí xꞌúrúan koe tsa̱u tshàan ntcã̱á, a tcꞌáàm koe qhàea tòó, a hàà máà Me, kgꞌáàm gha ka, a máá: “Qãà naka ta bóò Elija ba gha hàà xòó Me sa,” témé.
37Me kò Jeso ba kaiam dòm̀ cgoa qꞌau, a ba a còo di sa sónòa tcgꞌòó.
38Me kò tempelem dim qgáí ba cám̀ xòè tsara cgoa tòàra qꞌaase, a tcꞌamaka guu a síí nqãaka téé. 39Eẽm ko ncõo-kgꞌao xu dim kaiam ncẽe kò Jesom cookgꞌai koe téé-tẽe ba, Jesom ma còo di sa sónòa tcgꞌòóa hãa sa bóò, kam kò máá: “Tseegukagam kò ncẽem khóè ba Nqarim dim Cóá Me e,” témé.
40Gataga zi kò cꞌẽe zi khóè zi nqúù ka téé a ko bóò. Gazi xgꞌaeku koes kò Maria Magatalena sa hãa, naka Jakobom cgꞌáré ba hẽé naka Josefa ba hẽéthẽé tsara ka xõòs Maria sa hẽé, naka Salome sa hẽéthẽé zi. 41Eẽm kò Jeso ba qanega Galilea koe hàna ka kòo còò Me, a ko hùi Me zi khóè zi i kò ii. Káí zi khóè zi ẽe kò Jerusalema koe síí cgoa Mea hãa zi kò thẽé hàna.
Jeso ba ko kgꞌónòè
(Mt 27:57-61; Lk 23:50-56; Jn 19:38-42)
42Eẽ i ko dqòa, kgꞌónòsean dim cáḿ me e kò ii khama, Sabata cookgꞌai di ba, 43kam kò Josefam Arimatea di ba hàà, tcommèa kò hãam khóè me e kò ii, kaia xu dis xgꞌaes di ba, ncẽe gam tcꞌáró ga kò thẽé Nqarim di xꞌaian qãà hãa ba. A ba a kò kgoarasea hãase Pilatom koe síí, a síí Jesom dim tcꞌáró ba dtcàrà. 44Jesom nxãakamaga xꞌóóa hãa sam ko Pilato kóḿ kam kò are. A ncõo-kgꞌao xu dim kaia ba tcii, a tẽè me Jesom ncãa ncìíse xꞌóó sa. 45Eẽm ko ncõo-kgꞌao xu dim kaiam koe kóḿ gatà i ii sa, kam ko Josefa ba tcꞌáró ba máà. 46Me Josefa ba qꞌúúm qgáí ba xꞌámá, a tcꞌáró ba xòó a gaam qgáím cgoa tcáḿ, a ba a síí qarim nxõ̱ám koe tshàoèa hãas tcꞌám̀s koe xòó Me. A nxõ̱á-dxoo sa gaas tcꞌám̀s kgꞌáḿ koe ghànèa tcẽekgꞌam cgoa.
47Sara kò Maria Magatalena sa hẽé naka Marias Josefam ka xõò sa hẽéthẽé sara Jesom dim tcꞌáróm xòóèa hãa qgáìan bóò.
Jeso ba ko xꞌoos koe tẽe
(Mt 28:1-8; Lk 24:1-12; Jn 20:1-10)

1Eẽm ko Sabata dim cáḿ ba nqáé ka zi kò Maria Magatalena sa hẽé, naka Marias Jakobom ka xõò sa hẽé, naka Salome sa hẽéthẽé zi tshãán xꞌámá, síí zi gha tcgáù Me ka. 2Tcꞌãà dim cáḿ bekem dim di kaisa ntcùúkgꞌai cgoa zi kò cáḿs tcgꞌoara hãa ka xgoaba a tcꞌám̀s koe qõò. 3A ko tẽèku a ko máá: “Dìí na gha nxõ̱á sa tcꞌám̀s-kgꞌáḿ koe ghànèa tcgꞌòóa máá se e?” témé. 4Igaba ẽe zi ko ghùi-kgꞌai ka zi kò nxõ̱á sa bóò si téé-qꞌooa sa koe ghànèa tcgꞌòóèa hãa, kaisases ko kaia khama. 5Zi kò nxãaska ẽe zi ko tcꞌám̀s koe tcãà ka qꞌúúm qgáí ba ha̱nam qárí-kgꞌao ba bóò me kgꞌáò xòè koe ntcõóa-ntcõe, ka zi kò area. 6Me bìrí zi a máá: “Táá sao qꞌáò guu, Jesom Nasareta di ba sao ko qaa, ncẽe kò xgàuèa hãa ba. Ghùièam hãa, a ncẽe koe káà Me e; bóò, ncẽea xòóèam kò hãa qgáìan ga a. 7Igabaga méé sao qõò, naka síí Gam di xu xgaa-xgaase-kgꞌao xu bìrí - naka Petere ba hẽéthẽé e - naka máá, gaxao kam gha tcꞌãà a Galilea koe qõò. Gaa koe xao gha sao-xgꞌae Me, ẽem ma bìrí xaoa hãa khamaga ma, témé,” tam méé. 8Zi kò Jesom dis tcꞌám̀s koe tcgꞌoa a zi a qgóé, cgùruan hẽé naka qꞌáòan hẽéthẽéa kò tcãà cgae zia khama, zi kò cꞌẽe khóè ga táá cúí gúù ga bìrí, qꞌáò zi kòo khama. [g]
	[g] 16:8 Cꞌẽe zi Gerika di zi tcgãya zi ncìí zi koes ko Marekom dis tcgãya sa ncẽe koe chõò.

[Jeso ba ko Maria Magatalenas koe xꞌáíse
(Mt 28:9-10; Jn 20:11-18)
9Eẽm ko tcꞌãà dim cáḿ bekem dim ka Jeso ba xꞌooan koe ntcùúkgꞌai cgoa tẽe kam kò Maria Magatalenas koe tcꞌãà a xꞌáíse, ncẽem kò gaas koe 7 dxãwa tcꞌẽean xhàiagua hãa sa. 10Si kò qõò a sa a síí ẽem kò ko hẽé cgoa ne bìrí, ẽe ne hãa a tshúù-tcaoa hãa, a ko kgꞌae ka. 11Igaba ẽe ne ko kgꞌõèam hãa, a ba a Maria Magatalenas ka bóòèa hãa sa kóḿ, ka ne kò táá dtcòm̀.
Jeso ba ko cám̀ tsara xgaa-xgaase-kgꞌao tsara koe xꞌáíse
(Lk 24:13-35)
12Ncẽes gúùs qãá qꞌoo koem kò Jeso ba tãám dàòm ka gane ka cꞌẽe tsara koe xꞌáíse, ẽe tsara xóé a ko cꞌẽem qgáìm koe qõò ka. 13Tsara ka̱bise a tsara a síí cꞌẽe ne koe xàà a, igabaga ne kò táá dtcòm̀.
Jeso ba ko 11 xu koe xꞌáíse
(Mt 28:16-20; Lk 24:36-49; Jn 20:19-23; Tsee 1:6-8)
14Me gaa koe guus ka Jeso ba 11 xu koe xꞌáíse, ẽe xu hãa a ko tcꞌõó ka, a ba a gaxu di dtcòm̀ taman ka hẽé, naka gaxu di qari tcáóan ka hẽéthẽé dqàè xu, ẽem xꞌooan koe tẽea hãa ka bóò Mea hãa ne xu kò táá dtcòm̀ khama. 15A ba a bìrí xu a máá: “Wèém nqõóm ncẽe ba xao qõò, naka xaoa wèé ne khóè ne Nqarim di qãè tchõàn ka xgaa-xgaa. 16Dìím wèém ẽe ko dtcòm̀ a ko tcguù-tcguuè ba gha kgoaraè, igaba dìím wèém ẽe dtcòm̀ tama ba gha xgàraè. 17Zi gha ncẽe zi xꞌáí zi gane ẽe dtcòm̀a hãa ne koe tséé: dxãwa tcꞌẽean ne ne gha Tiri cgꞌõèan cgoa xhàiagu, a ne a gha ka̱ba xu ta̱m xu cgoa kgꞌui. 18Tshàua ne cgoa ne gha cgꞌaoan qgóóa ghùi, a ne a gha ẽe ne dqãèan kgꞌáà hãa igabaga i cuiskaga thõò-thõo nea hãa tite. A ne a gha tsàako ne khóè ne koe gane di tshàuan tòó, ne gha qãè,” tam méé.
Jeso ba ko nqarikgꞌai koe qaòkaguè
(Lk 24:50-53; Tsee 1:9-11)
19Me kò nxãaska Xꞌaigam Jeso ba ẽem ko kgꞌui cgoa xua xgꞌara, ka séèa ghùi a nqarikgꞌai koe qaòkaguè, a ba a síí Nqarim dim kgꞌáòm xꞌõàm xòè koe ntcõó. 20Xu nxãaska xgaa-xgaase-kgꞌao xu tcgꞌoa a síí Nqarim dim kgꞌui ba wèém nqõóm koe xgaa-xgaa. Me kò Xꞌaiga ba gaxu cgoa tsééa xgꞌae, a kò Gam dim kgꞌui ba xꞌáí zi cgoa tseegukagu. Amen.]

LUKALUKLUKA
Lukam ka góáèa qãè tchõà ne,
Jeso Krestem ka
1 2 3 4 5 6 7 8 9 10 11 12 13 14 15 16 17 18 19 20 21 22 23 24 Téé-cookgꞌai sa
Luka ba kò naaka me e (Kol 4:14) a ba a kòo Paulom cgoa tséé (Film 24). Ncẽes tcgãya sam kò Teofila ba góá máá (1:3).
Tcgãyas ncẽes Lukam di sa ko Jeso ba Gaam nqòòkaguèam Kgoara-kgꞌaom Iseraele di Me e sa hẽé, naka wèém nqõóm di ta khóè ta dim Kgoara-kgꞌao Me e sa hẽéthẽé ka nxàe. Tãá zi qhàò zi di ne dtcòm̀-kgꞌao nem kò káí-kgꞌaise góá máá.
Luka ba ko Jesom kò ma Tcom-tcomsam Tcꞌẽem ka ma ntcã̱á tcúúèas ka nxàe, qãè tchõà nem gha ẽe dxàua hãa ne koe xgaa-xgaa ka (4:18), a ba a ko káíse ncẽe zi gúù zi tcàoa hãa ne khóè ne ka tcꞌẽe-tcꞌẽese.
Luka ba ko káí qꞌoro qãè-tcaoan ka kgꞌui (1:14, 2:10, 24:41,52).
Luka ba kò cám̀ dis tcgãya sa góá - si ncẽes tcgãya sa “Tséé zi” dis tcgãya si i. Lukam dis tcgãyas tcꞌãà di sa ko Jesom di nqarikgꞌai koe qaòa cgoa chõò, a sa a ko “Tséé zi” dis tcgãyas koe còoka qõòkaguè. Cꞌẽe khóèa ne ga kgꞌama máá, Lukam dis tcgãya sa ko Jesom xgꞌao ko qanega nqõómkgꞌai koe kúrú zi gúù zi ka kgꞌui, témé, si ko “Tséé zi” dis tcgãya sa Jesom xgꞌao ko nqõómkgꞌai koe kúrú zi gúù zi ka kgꞌui, ẽem xgꞌao nqarikgꞌai koe hãa ka.
Cám̀ tsara xgꞌaeku tsara hàna (tcee tsara 1-2 di tsara koe hẽé naka tcee xu 9-19 di xu koe hẽéthẽé e) ncẽes tcgãyas qꞌoo koe cúí ga ko nxàeè zi gúù zi úúa hãa tsara; ncẽe zi xꞌáí zi khama: moengelean kò ko nxáè ciian hẽé naka ghùu-kòre-kgꞌao xu ncẽe kò Jesom ko ábàè koe dàra xu hẽé, naka Jesom kò tempelem koe cóá ba ii kam kò hãa koe hẽé, naka qãèm khóèm Samaria dim dis sere-sere sa hẽé, naka cóám aagusea kò hãa ba hẽéthẽé di zi.
Ncẽes tcgãyas wèés koe ko kaisase gaas ka kgꞌuièas gúù sa còrè si i naka Tcom-tcomsam Tcꞌẽem ka hẽé, naka khóè zi kò Jeso ba kúrúan ka hẽé naka Nqarim kò ko khóè ne chìbia ne qgóóa máás ka hẽéthẽé e.

 
 
Qaa-qaasa kgꞌuia ne:
- “i kúrúse”, “xꞌaèan”, “ẽe xu cáḿ xu ka”
- Tcom-tcomsam Tcꞌẽe ba
- dxàua ne, khóè zi
 
Tcgãyas qꞌoo koe hàna zi:
- Jeso ba ko Gam di tsééan tshoa-tshoa (1:1–4:13) 
- Jeso ba Galilea koe (4:14–9:50) 
- Jeso ba ko Jerusalema koe qõò (9:51–19:44) 
- Jeso ba Jerusalema koe (19:45–21:38) 
- Jesom di xgàrasean hẽé naka Gam dis xꞌoo sa hẽé naka Gam dis xꞌooan koe tẽe sa hẽéthẽé e (22–24) 
Jeso ba ko Gam di tsééan tshoa-tshoa (1:1–4:13)
Tshoa-tshoa sa
 
1
1Káí ne khóè nea xgꞌao xgꞌaekua ta koe xgꞌao ko kúrúse zi gúù zi bóò a góá. 2Khóè ne ncẽe tshoa-tshoas ka kò gane tcgáí ka ncẽe zi gúù zi bóòa ne, a ne a kò hàà Nqarim dim kgꞌuim di ne xgaa-xgaa-kgꞌao ne ii nea ncẽe zi gúù zi máà taa hãa. 3Tíí igabar kò wèé zi gúù zi tshoa-tshoas koe qãèse tẽèa xám̀, i ncẽeska qãèa máá tea, ẽe zi ma kúrúsea xùrikua hãas kar ga góá máá tsi sa, tsáá Teofila tsi tcom-tcomsa tsi, 4nxãasega tsi gha wèé tseeguan ncẽe tsi xgaa-xgaaèa ka qꞌãa ka.
Moengele ba ko Johanem tcguù-tcguu-kgꞌao ba gha ábàès ka kgꞌui
5I kúrúse Herotem xgꞌao xꞌaigam Jutea di ba ii xꞌaè ka, me kò Sakaria ta ko ma tciièm peresiti ba hàna, Abiam dis xgꞌaes di xu peresiti xu di ba. Gam dis khóès Elisabete sa kò kaiam peresitim Aronem dis qhàò si i. 6Sakaria khara Elisabetea khara kò Nqarim cookgꞌai koe tchàno khara khóè khara a, a wèé xꞌáè-kgꞌáḿan Xꞌaigam Nqarim di ko kúrú, a chìbi úú tama. 7Elisabete sa kò ábà tamas khóè si i khama khara kò káà cóá khara a. A kò gataga wèéa khara ga gàeasea hãa.
8I kúrúse me xꞌaè ba hàà Sakariam dis xgꞌaes di xu gha tempelem koe síí tséé di ba, me kò Sakaria ba síí peresitim di tsééan Nqarim cookgꞌai koe kúrú. 9Peresiti xu di cauan ka xu xgꞌao ko cúím khóè ba nxárá tcgꞌòó, tempelem qꞌoo koe gha tcãà a qãè hm̀m̀ xgꞌãò gúùan Nqari ba dàòa máá ba. Gaam cáḿ kam kò Sakaria ba nxárá tcgꞌòóè. 10Eẽm tempelem qꞌoo koe hãa a ko qãè hm̀m̀ xgꞌãò gúùan Nqari ba dàòa máá ka ne kò wèé ne khóè ne tempelem ka tchàa koe hãa a ko còrè.
11Me moengelem Nqarim di ba qhúí-kgꞌai me, a ba a kgꞌáòm xꞌõàm xòè za téé, ẽem gabá hãa a ko ẽes qãè hm̀m̀ xgꞌãòs gúù sa altaram koe Nqari ba dàòa máá koe. 12Eẽm ko Sakaria ba moengele ba bóò kam kò qꞌae a qꞌáòs ka tcãàè. 13Me moengele ba bìrí me a máá: “Táá qꞌáò guu, Sakariaè. Còrèa tsi komsanaèa, si gha tsaris khóès Elisabete sa cóá ba ábà, tsi gha Johane ta ma tcii me ke. 14A tsi a gha kaisase qãè-tcao, i gha gataga káí khóèan gaam di ábà xꞌaèan ka qãè-tcao. 15Xꞌaigam Nqarim cookgꞌai koem gha tcom-tcomsam khóè ba ii, ke méém táá qgarì kana dùútsa tshàam xgóàm ga ba kgꞌáà guu. Eẽ ábà xꞌaèa ba koe gam gha guu a Tcom-tcomsam Tcꞌẽem ka cgꞌoèa, 16a ba a gha káí ne khóè ne Iseraele di ne Xꞌaigam gane dim Nqarim koe ka̱bi. 17Elijam di tcꞌẽean hẽé naka qarian hẽéthẽé cgoam gha Nqarim cookgꞌai koe kgꞌõè, a xõòga xu di tcáóan cóán koe ka̱bi, a ẽe komsana tama ne di tcáóan ka̱bi tchàno ne khóè ne di tcꞌẽean koe, a khóè ne Xꞌaigam Nqari ba kgꞌónòa máá,” tam méé.
18Me Sakaria ba moengele ba tẽè a máá: “Nta ra gha ma qꞌãa ncẽe zi gúù zi gha kúrúse sa? Gàeasea raa, si tiris khóès igaba gàeasea hãa ka,” témé. 19Me moengele ba xo̱a me a máá: “Tíí ra Gabariele ra a, a ra a Nqarim cookgꞌai koe tẽe. Gaam ga ba tséé tea, hààr gha kgꞌui cgoa tsi, a qãè zi tchõà zi ncẽe zi óágara máá tsi ka. 20Bóò, dtcòm̀ tama tsia domka tsi gha ncẽe koe guus ka nqooa hãa, a kgꞌui tite, me gha nxãakgꞌaiga síí xꞌaè ba hàà ncẽe zi gúù zi gha hàà kúrúse ba,” tam méé.
21Nxãaska i ko káí khóèan tchàa koe téé-tẽe a ko Sakaria ba qãà, a area hãa, dùús domkam tempelem qꞌoo koe ncẽeta noose ãoa hãa sa. 22Eẽm ko tcgꞌoa kam kò gane cgoa kgꞌuian ka tààè, ne kò bóòa qꞌãa tempelem qꞌoo koem kò xꞌáí sa bóòa hãa sa. Me kò nqoo-nqoosase nxàem ko sa tshàua ba cgoa xꞌáí ne. 23A ba a kò ẽe xu cáḿ xu kam ko tempelem koe tsééa xgꞌara ka xꞌáéa ba koe ka̱bise.
24Ncẽe zi gúù zi qãá qꞌoo koes kò gam dis khóès Elisabete sa ncãàn úú, a sa a 5 nxoean séè a nquum qꞌoo koe cúía hãa, khóè ne gha táá bóò si ka. Si bìríse a máá: 25“Xꞌaigam Nqari ba ncẽes gúù sa kúrúa máá tea hãa, a ba a ncẽem xꞌaèm ka Gam di thõò-xama-máákuan tíí koe xꞌáía, a ba a khóè ne koe tiri sau-cgaean cóá ner úú tama di koe tcgꞌòó tea hãa,” témé.
Moengele ba ko Jeso ba gha ábàès ka kgꞌui
26Me kò moengelem Gabariele ba 6 dim nxoem ka Galilea dim xꞌáé-dxoom Nasareta dim koe Nqarim ka tsééa úúè, 27dxàe-coas koe, ncẽe kò Josefa ta ko ma tciièm qárí-kgꞌaom ka séèkuan tòóa mááèa hãa sa. Josefa ba kò Dafitem dis qhàòs dim khóè me e, i gaas dxàe-coas di cgꞌõèan kò Maria a. 28Moengelem ko Marias koe hàà kam kò hàà tsgám̀kagu si a máá: “Xꞌaigam Nqari ba cgóm̀ sia a sáá cgoa hàna,” témé.
29Si Maria sa ẽem ko gatà méé ka kaisas qꞌáòs ka tcãàè, a sa a kò tẽèse dùús domkam ko gatà ma tsgám̀kagu si sa. 30Me moengele ba bìrí si a máá:
“Táá qꞌáò guu, Mariaè,
Nqarim koe si cgóm̀kuan hòòa hãa ke.
31Bóò, ncãà si gha úú, a kgꞌáòm cóá ba ábà,
a si a gha Jeso ta ma tcii Me.
32Tcom-tcomsam khóè Me e gha ii,
a ba a gha tcꞌamaka hãam Nqarim dim Cóá ba iise tciiè,
Me gha Xꞌaigam Nqari ba xꞌaian dis ntcõó-qꞌoo sa máà Me,
Gam ka xõò-dxoom Dafitem khamaga ma.
33Jakobem dis qhàòs koem gha chõò tamase xꞌaiga ii,
si Gam dis xꞌai sa cuiskaga chõò tite,”
tam moengele ba méé.
34Si Maria sa moengele ba bìrí a máá: “Nta i gha ii, qane cgoar kgꞌáò-khoe cgoa xóé tama ka?” témé.
35Me moengele ba xo̱a si a máá:
“Tcom-tcomsam Tcꞌẽe ba gha sáá koe hàà,
kaisase Tcꞌamaka hànam di qaria nea gha qàbi si,
Me gha gaa domka
Gaam ẽe gha ko ábàè ba tcom-tcomsa ii,
a ba a gha Nqarim dim Cóá ba ta ma tciiè.
36Bóò kgꞌama, ncẽe Elisabetes koe kúrúsea sa.
Wèé khóèa ne kò qꞌana hãa cóás úú tite sa,
a sa a ábà tamas khóè si i sa,
igaba ncẽes gàeasea hãa kas kgꞌáòm cóá ba qóḿa hãa,
i nxoea sa ncẽeska 6 i.
37Cúí gúù ga káà a, Nqarim ka kúrúè tite e khama,”
tam méé.
38Si Maria sa xo̱a me a máá: “Ncãa ga ra a, Xꞌaigam Nqarim dir qãà ra. Eẽ tsi ko méé khamaga méé i tíí koe ii,” tas méé. Me moengele ba guu si a qõò.
Maria sa ko Elisabete sa dàra
39Gaa xꞌaè kas kò Maria xgoaba a sa a qháése cꞌẽem xꞌáé-dxoom xàbìan dim koe síí, Juta ne di ba. 40A sa a Sakariam xꞌáé koe tcãà a Elisabete sa tsgám̀kagu. 41Eẽs ko Elisabete sa kóḿs ko Maria tsgám̀ sia tsꞌoo kam ko cóá ba ncãàa sa qꞌoo koe ko̱ri, si Tcom-tcomsam Tcꞌẽem ka cgꞌoè cgaeè, 42a sa a tcꞌamaka kgꞌui a máá:
“Wèé zi khóè zi cookgꞌai koe si sáá tsꞌee-tsꞌeekgꞌaièa. Me gataga sarim cóá ba thẽé tsꞌee-tsꞌeekgꞌaièa. 43Dùútsa gúùs kaia sa ko ncẽe cáḿ ka tíí koe kúrúse, ncẽe tirim Xꞌaigam Nqarim ka xõòs ko tíí koe hàà ka? 44Eẽr ko kóḿ si ko ma tsgám̀ tea tsꞌoo sa kam ko gaa xꞌaè kaga cóá ba ncãàa te qꞌoo koe qãè-tcaoan ka ko̱ri khama. 45Ncẽem Xꞌaigam Nqari ba sáá cgoa kgꞌuia hãa zi gúù zi wèé zi gha kúrúse sa si dtcòm̀a hãa, khama si tsꞌee-tsꞌeekgꞌaièa,” tas méé.
46Si Maria sa máá:
“Xꞌaigam Nqari bar ko wèé tcáóa te cgoa kaikagu,
47i tcꞌẽea te Nqarim Kgoara-kgꞌaom Tirim koe
qãè-tcaoan ka cgꞌoèa hãa,
48Gam dis qãàs di nqãaka hãa nem bóòa hãa khama.
Bóò, ncẽe koe guus ka zi gha wèé zi qhàò zi nxàe
tsꞌee-tsꞌeekgꞌaièar hãa sa.
49Qarian úúa hãa ba kaisa zi gúù zi kúrúa máá tea hãa khama,
i cgꞌõèa ba tcom-tcomsa a.
50Gam di thõò-xama-máákua nem ko
ẽe ko qꞌáò Me ne koe xꞌáí
ẽe zi ko ma qhàò zi hàà khama.
51Nqari ba tshàua ba cgoa cgáé zi gúù zi kúrúa,
a ba a ẽe tcꞌẽega ne e,
ta tcáóa ne qꞌoo koe tcꞌẽea hãa ne khóè ne
tsa̱i-tsa̱ia qꞌara hãa.
52Kaia xꞌaiga nem
gaan di ntcõó-qꞌooan xꞌaian di koe guu a xòoa hãa,
a ẽe nqãaka hàna khóèan ghùia hãa.
53Xàbàa khóèa nem xgꞌãàkagua hãa
qãè zi gúù zi cgoa,
a ba a ẽe qguùa hãa khóèan
káà gúù tshàu-qꞌoose tcgꞌòóa hãa.
54Gam dim qãàm Iseraele bam hùia,
thõò-xama-máákuan Gam dim ko tcꞌẽe-tcꞌẽese khama.
55Ncẽem ma gatá ka xõòga ne nqòòkagua hãa khama,
Abrahamam ka hẽé
naka qhàòa ba ka hẽéthẽé e,
chõò tamase,”
tas Maria méé.
56Si kò Maria sa nqoana khama noo nxoean Elisabetes cgoa síí hãa, a sa a nxãwa ka̱bise a xꞌáéa sa koe dìbi.
Johanem tcguù-tcguu-kgꞌaom di ábà xꞌaèa ne
57Me kò Elisabetes gha ábàm xꞌaè ba hàà, si kò kgꞌáòm cóá ba ábà. 58Ne kò cúùse xꞌãèa ne khóè ne hẽé naka gas di qhàòan hẽéthẽé kóḿ Xꞌaigam Nqarim ma kaisase thõò-xama máá sia hãa sa, a ne a kò gas cgoa qãè-tcao.
59A ne a 8 cáḿa nem cóá ba úúa ka hàà, hàà ne gha qꞌãe nqãa-qgai khòo me ka, a ne a Sakaria ta ma tcii me kgꞌoana, xõòm cgꞌõè cgoa. 60Si gam ka xõò sa xo̱a a máá: “Eẽ ẽe, Johane tam gha ma tciiè,” témé. 61Ne khóè ne bìrí si a máá: “Eẽta xam̀s cgꞌõès kò qhàòa si di ne koe káà si i ná,” témé. 62Ne tshàua ne cgoa sere-sere a xõò ba tẽè, ntam ko cóám di cgꞌõèan ka méé sa. 63Me góám gha gúùan tca̱ba dtcàrà, a góá a máá: “Cgꞌõèa ba Johane e,” témé. Ne wèéa ne are.
64Me kò gaa xꞌaè kaga Sakaria gaicara tshoa-tshoa a kgꞌui, a Nqari ba dqo̱m̀.
65Ne kò ẽem qgáìm di ne khóè ne wèé ne qꞌáòs ka tcãàè, ne kò Jutea di xu xàbì xu wèé xu di ne khóè ne ncẽe ko kúrúse zi gúù zi wèé zi ka kgꞌui. 66Ne kò wèé ne ẽe kò kóḿ ne are a tẽèse a máá: “Dùútsa cóá ba gáé ncẽe ba?” témé. Xꞌaigam Nqarim dim tshàu ba kò hãa cgoa mea khama.
Sakaria ba ko Nqari ba dqo̱m̀
67Me kò cóám ka xõòm Sakaria ba Tcom-tcomsam Tcꞌẽem ka cgꞌoè cgaeè, a ba a porofita a máá:
68“Dqo̱m̀mè méém Xꞌaigam Nqarim Iseraele di ba,
Gam di ne khóè ne koem hààraa
a ba a ko hàà kgoara ne ke.
69Kgoarakuan dim nxãà bam tcꞌamaka ghùia máá ta a hãa.
Gam dim qãàm Dafitem di ne qhàò ne koe.
70Ncẽem ko ma ncìísega
Gam di xu porofiti xu tcom-tcomsa xu koe ma kgꞌuia hãa khama,
71a ba a ko máá,
hààm gha gatá di ne cgꞌõo-kgꞌao ne koe hẽé
naka wèé ne ẽe hòre taa ne
di tshàu-qꞌooan koe hẽéthẽé kgoara ta a.
72Ncẽem dàòm kam ko Nqari ba
gatá di xõòan koe thõò-xama-máákuan xꞌáí,
ncẽem kò nqòòkagu nea hãa a,
naka Gam dis qáé-xgꞌaes tcom-tcomsa sa tcꞌẽe-tcꞌẽesean hẽéthẽé e,
73gaìses ncẽem gatá ka xõòm Abrahamam koe gaìsea sa,
74-75gatá di ne cgꞌõo-kgꞌao ne koem gha tcgꞌòó ta a ka,
ta gha nxãasega qꞌáò tamase hẽé,
tcom-tcomsase hẽé
naka tchànose hẽéthẽé
cookgꞌaia ba koe tsééa máá Me,
wèé kgꞌõèa ta qꞌoo koe.
76Tsáá tiri tsi cóá tsi,
Xꞌaigam Nqarim ncẽem tcꞌamaka hànam
di tsi porofiti tsi iise tsi gha tciiè,
Nqarim cookgꞌai koe tsi gha qõò,
a tsi a gha hààm gha xu dàò xu kgꞌónòa máá Me.
77Gam di ne khóè ne tsi gha bìrí
nta ne gha ma qꞌãan di tcꞌẽean di kgoarasean hòò sa,
gane di chìbian di qgóóa-máákuan koe guu a.
78Gatá dim Nqari ba ko tcáóa ba qꞌoo koe thõòan xám̀,
gaa domkam gha cáḿs ko tcgꞌoa xòè koe guuam xꞌáàm
ncẽe tcꞌamaka guuam cgoa xꞌáà-xꞌaa ta a.
79Wèém khóèm ẽe
ntcùús qꞌoo koe hẽé
naka xꞌooan di sóm̀an koe hẽéthẽé hànam
koem gha xꞌáà ba óága,
a ba a gha dàòa ta tchàno-tchano
tòókuan dim dàòm koe,”
tam méé.
80Me kò cóá ba kai a tcꞌẽean koe qari, a ba a kò tchàa-xgóós koe hàna, me síí hààm gha Iseraele di ne khóè ne cookgꞌai koe xꞌáísem xꞌaè ba hàà.
Jeso ba ko ábàè
(Mt 1:18-25)

1Eẽm xꞌaèm kam xgꞌao Roma dim xꞌaigam Agusetosi ba xꞌáèan tcgꞌòó, wèém nqõóm di ne khóè ne gha nxáráè di i. 2Ncẽes nxárákus kgꞌáíka di sa xgꞌao Kurinem kò Siria koe xꞌaiga ii xꞌaè ka kúrúse. 3Me kò wèém khóè ba nxãaska gam dim xꞌáé-dxoom koe síí góáse.
4Me Josefa thẽé Nasareta dim xꞌáé-dxoom Galilea dim koe guu a síí Jutea dim xꞌáé-dxoom koe tcãà, Betelehema ta ko ma tciiè ba, xꞌaigam Dafitem ábàèa koe, Dafitem dim qhàò me e kò ii khama. 5Gaa koem kò síí Marias cgoa góáse, ncẽem kò séèkuan tòóa máána hãa sa, si kò gataga qóḿ ii. 6Qanega khara Betelehema koe hãa kam kò cóá bas gha ábà dim xꞌaè ba hàà. 7Si kò qgáé-kgꞌai dim cóám gas di ba ábà, a sa a qgáían cgoa tcáḿ Me, a dxòrom qꞌoo koe xòó Me, cgꞌáè-nquum koe i kò xꞌóm̀-qꞌooan káà a khama.
Ghùu kòre-kgꞌao xu hẽé naka moengele xu hẽéthẽé e
8Xu kò cꞌẽe xu ghùu kòre-kgꞌao xu qãáka hãa a tééa qꞌuu a ko ghùu zi kòre. 9Me kúúga moengelem Xꞌaigam di ba hàà qàea xu koe téé, me Xꞌaigam dim xꞌáà ba xꞌáà-xꞌaa xu, xu kò kaisase qꞌáò. 10Me kò moengele ba bìrí xu a máá: “Táá qꞌáò guu! Bóò, qãè tchõà ner ko óága máá xao o, ncẽe gha hàà wèé khóèan kaisa qãè-tcaoan máà a ke. 11Ncẽem cáḿ ka tu Dafitem dim xꞌáé-dxoom koe Kgoara-kgꞌao ba ábà mááèa - Xꞌaigam Kreste ba! 12Si gha ncẽes gúù sa gaxao koe xꞌáí sa ii: cóá-coam qgáían ka tcáḿ a dxòrom qꞌoo koe xòóèa ba xao gha hòò,” tam méé.
13Si kò kúúga moengele xu dis xgꞌaes nqarikgꞌai di sa qhúí a gaam moengelem cgoa hàna hãase Nqari ba dqo̱m̀, a máá:
14“Dqo̱m̀kuan méé i kaisase tcꞌamaka hànam Nqarim koe hãa,
naka tòókuan hẽéthẽé e nqõómkgꞌai koe,
khóè ne ẽem ncàm̀a hãa ne koe,”
témé.
15Eẽ xu ko moengele xu guu xu a ko nqarikgꞌai koe ka̱bise, ka xu kò kòre-kgꞌao xu bìríku a máá: “Hààn xae Betelehema koe qõò naka síí ncẽes gúùs kúrúsea sa bóò, ncẽe Xꞌaigam Nqarim bìrí xaea hãa sa,” témé. 16A xu a qháése xgoaba a qõò, a síí Maria khara Josefa khara hẽé naka Cóá-coa ba hẽéthẽé hòò, Me dxòrom qꞌoo koe xõe. 17Eẽ xu ko kòre-kgꞌao xu hòò ne ka xu kò ncãa i Cóám ka mééè sa bìrí khara a. 18Ne kò wèé ne ẽe kòre-kgꞌao xu ko bìrí ne sa ko kóḿ ne are. 19Si Maria sa wèé zi gúù zi ncẽe zi tcáóa sa koe tòó, a sa a gazi ka kaisase tcꞌẽe. 20Xu ghùu kòre-kgꞌao xu ka̱bise, a xu a Nqari ba dqo̱m̀ a koa Me, wèé zi gúù zi ẽe xu kò kóḿa zi ka hẽé naka ẽe xu kò bóòa zi ka hẽéthẽé e; ẽe xu kò ma bìríèa khama i kò ii.
218 cáḿan qãá qꞌoo koem kò Cóá ba qꞌãe nqãa-qgai khòoè, a ba a Jeso ta ma tciiè, qóḿmè tamam hãa cookgꞌai koem kò moengelem ka máàèa hãas cgꞌõè sa.
Jeso ba tempelem koe hàna
22Eẽm ko xꞌaè ba hàà Josefa khara Maria khara méé khara peresitim ka qꞌano-qꞌanoè di ba, ncẽe Moshem di xꞌáèan kòo méé khama, ka khara kò Cóá ba Jerusalema koe úú, a síí Xꞌaigam Nqarim cookgꞌai koe tòó Me. 23Eẽ i kò ma Xꞌaigam Nqarim di xꞌáèan koe ma góásea khama, a ko máá: “Wèém cóám kgꞌáòm tcꞌãà a ábàèa ba méém Xꞌaigam Nqarim di tsééan tòóa mááè,” téméè khama. 24Gataga khara kò dàòa-mááku sa Xꞌaigam Nqari ba kúrúa máá, ẽem kò ma Xꞌaigam Nqari ba xꞌáèa khama a ko máá: “Cám̀ tcíbí sara kana cám̀ tcíbí-coa sara ga igaba,” témé.
25Gaa xꞌaè kagam kò Jerusalema koe Simone ta ko ma tciièm khóè ba xꞌãèa. Tchàno, a Nqari-tcáóa hãam khóè me e kò ii, Nqarim gha Iseraele ne qgài-qgai tcáó dim xꞌaè ba kò tééa máána hãa ba, me kò Tcom-tcomsam Tcꞌẽe ba gam koe hãa, 26me kò Tcom-tcomsam Tcꞌẽem ka xꞌáíèa hãa, Xꞌaigam Nqarim dim Kreste bam bóò tamas cookgꞌai koem xꞌóóa hãa tite sa. 27Tcom-tcomsam Tcꞌẽem kam kò tempelem koe óágaè. Khara kò Jesom ka xõò ga khara thẽé gakhara dim Cóám Jeso ba tempelem koe óá, hàà khara gha xꞌáèan ko méé sa kúrúa máá Me ka, 28me kò Simone ba gaam Cóám Jeso ba séè a xꞌõàa ba koe tchàma a ba a Nqari ba dqo̱m̀, a máá:
29“Tíí Qꞌõòè, ẽe Tsi ma bìrí tea khama
Tsi gha ncẽeska Tsarir qãà ra
tòókuan cgoa dàò ba xgobekgꞌama máá.
30Tiri tcgáía nea Tsari kgoarakuan bóòa hãa khama,
31ncẽe Tsi wèé zi qhàò zi tcgáí qꞌoo koe kgꞌónòa a,
32tãá zi qhàò zi gha xgobekgꞌam tcꞌẽem xꞌáà Me e gha ii,
a ba a gha Tsaris qhàòs Iseraele di sa xꞌáàkagu,”
tam méé.
33Khara kò Cóám ka xõòga khara Simonem ko Cóám ka méé gúùan are. 34Me kò Simone ba tsꞌee-tsꞌeekgꞌai ne, a ba a Marias Cóám ka xõò sa bìrí a máá: “Bóò, Nqari ba ncẽem Cóá ba qaara máásea, káí ne khóè nem gha kúrú ne cgꞌáé, a ba a gha káí ne khóè ne Iseraele koe tẽekagu ka. Xꞌáí Me e gha ii ntcoeku cgoaè gha ba, 35nxãasega zi gha káí ne khóè ne di zi tcꞌẽe zi tcgꞌoa a xꞌáíse ka, me gha ntcàu ba qhàe tcáó si,” témé.
36Si kò gataga Anna ta ko ma tciiès porofiti sa hànaa, Fanulem ka cóáse sa, Asere dis qhàòs di ba. Kaisases kò gàeasea hãa, ncẽe ko ẽes ko séèèa xgꞌara ka 7 kurian gas dim khóèm cgoa xꞌãèa hãa sa. 37A sa a kò dxàe-ntcõa sa kúrú, a nxãakgꞌaiga síí 84 kuri, a kò wèé xꞌaè ka tempelem koe hàna, a ko ntcùú ba hẽé naka koaba ba hẽéthẽé Nqari ba dqo̱m̀, tcꞌõoan carasean hẽé naka còrèan hẽéthẽé cgoa. 38Gaam xꞌaèm ẽem kagas kò hàà cgae ne, a hàà Nqari ba qãè-tcaoa máá, a sa a wèéa ne ẽe kò Nqarim gha Jerusalema ba kgoara sa qãà hãa ne Cóám ka kgꞌui cgoa.
39Eẽ khara ko wèé zi gúù zi Xꞌaigam Nqarim kò xꞌáèa hãa zi kúrúa xgꞌara ka khara ko Galilea koe ka̱bise, gakhara dim xꞌáé-dxoom Nasaretam koe. 40Eẽm ko Cóá ba kai kam kò qari, a tcꞌẽega, i Nqarim di cgóm̀kuan Gam cgoa hãa.
12 kuri qãá qꞌoo koem ko Jeso ba tempelem koe ka̱bise
41Wèém kurim qꞌoo koe khara kò ko Jesom ka xõò ga khara Jerusalema koe qõò, Paseka dis kõ̱ès koe. 42Eẽm Jeso ba 12 kurian úúa ka ne kò gaicara qõò a gaas kõ̱ès koe síí, khóè ne kò ko wèé xꞌaè ka hẽé khama.
43Eẽs ko kõ̱è sa xgꞌara ka khara kò xꞌáéa khara koe ka̱bise, igabam kò Jeso ba Jerusalema koe qaù, khara kò Gam ka xõò ga khara ncẽes gúù sa cꞌúùa. 44Khóè ne xgꞌaeku koem kò hàna, ta khara kò tcꞌẽea, khama khara kò tcꞌãà dim cáḿ ba qõò, a khara a gakhara di qhàòan hẽé naka khóè ne ẽe khara kò qꞌana ne hẽéthẽé koe qaa Me.
45Táá khara kò hòò Me khama khara kò Jerusalema koe ka̱bise a síí qaa Me.
46Nqoana cáḿan qãá qꞌoo koe khara kò tempelem qꞌoo koe hòò Me, Me xgaa-xgaa-kgꞌao xu xgꞌaeku koe ntcõe, a ntcõó a ko komsana xu, a ko tẽè-kgꞌáḿ zi tẽè xu. 47Xu kò wèé xu ẽe kò kóḿ Me xu Gam di kóḿa qꞌãan hẽé naka xo̱a-kgꞌáḿa ba ka hẽéthẽé arekaguè. 48Gam ka xõòga khara ko bóò Me ka khara kò kaisase are, si Gam ka xõò sa máá: “Tiri Tsi Cóá Tseè, dùús domka Tsi kò ncẽeta hẽéa máá? Bóò, saò ba hẽé naka tíí hẽéthẽé khama ncãa ko thõò-tcaoase qaa Tsi,” témé. 49Me xo̱a khara a, a máá: “Dùús domka khaoa kò ko qaa Te? Cꞌúùa khaoa kò hãa, Abom Tirim Xõòm di zi gúù zi koe méér ga hãa sa?” témé. 50Khara kò dùú sam ko méé sa táá koma qꞌãa.
51Me Nasareta koe ka̱bise cgoa khara a, komsana khara am kò ko. Si kò Gam ka xõò sa ncẽes gúù sa tcáóa sa qꞌoo koe tòó. 52I ko Jesom di tcꞌẽean hẽé naka qaria ba hẽéthẽé kai a càùse, i kò Nqari ba hẽé naka khóè ne hẽéthẽé di tòókuan càùse cgae Me.
Johanem tcguù-tcguu-kgꞌao ba ko Nqarim di kgꞌuian xgaa-xgaa
(Mt 3:1-12; Mk 1:1-8; Jn 1:19-28)

115 dim kuri me e kò ii Roma ne dim xꞌaigam Kaesaram Tiberiam kò wèém nqõó ba tcꞌãà-cookgꞌaia hãa ka, me kò Pontiose Pilato ba Jutea dim xꞌaiga ba ii, me Herote ba Galilea dim nqõó ba tcꞌãà-cookgꞌaia, me káíkhoem Filipi ba Iturea ba hẽé naka Terakoniti ba hẽéthẽé di tsara nqõó tsara tcꞌãà-cookgꞌaia, me Lisania ba Abelenem dim nqõó ba tcꞌãà-cookgꞌaia. 2Gaa xꞌaè ka tsara kò Anase ba hẽé naka Kaifase ba hẽéthẽé tsara kò kaia tsara peresiti tsara ii. Kam kò Nqarim dim kgꞌui ba Sakariam dim cóám Johanem koe hàà, tchàa-xgóóm koem hãase. 3Me Jorotane dim tshàa ba nxa̱ma-nxa̱ma xu nqõó xu wèé xu koe qõòate, a ba a chìbia ne koe ne gha tcóóse a tcguù-tcguuès ka xgaa-xgaa ne, nxãasega ne gha gane di chìbian qgóóa mááè ka, 4ẽe i ma porofitim Isaiam dis Tcgãyas koe ma góásea hãa khama a ko máá:
“Cꞌẽem dòm̀ ba ko tchàa-xgóós koe guu a qꞌau a ko máá:
‘Xꞌaigam Nqari ba tu dàò ba kgꞌónòa máá,
naka Gam di dàòan tchàno-tchanoa máá Me.
5Wèé qgáìan ẽe qàm gha cgꞌoè-cgꞌoeè,
i gha wèé xàbìan hẽé naka nxõ̱á xàbìan hẽéthẽé
nqãaka qám̀mè,
i gha kàma dàòan tchàno-tchanoè,
i gha xgárá dàòan tcgàriè.
6Ne gha wèé ne khóè ne
Nqarim di kgoarakuan hòò a bóò,’”
témé ba.
7Me kò Johane ba tcguù-tcguukuan domka gam koe hààraa zi xgꞌae zi bìrí a máá: “Gatu cgꞌaoan di tu cóá tuè, dìín ka tua qꞌãà-qꞌãàèa hãa a ko hààko xgóàn Nqarim di bèe? 8Nxãaska méé tu chìbian koe tu tcóósea hãa sa gha xꞌáí tcꞌáróan kúrú, naka tua táá tshoa-tshoa naka bìríse naka máá: ‘Abrahama ba ta úúa hãa, sita ka tsgõose ba,’ témé guu. Bìrí tu ur ko a ko máá: Nqari ba tààè tama ncẽe zi nxõ̱á zi séè a Abrahama ba tsgõo-coan kúrúa máán ka ke. 9Si gataga bòó sa nxãakamaga hìi zi di to̱bean kgꞌónòa tòóa mááèa, si gha wèés hìis ẽe qãè tcꞌáróan kúrú tama sa xgꞌaoa tcgꞌòó a cꞌeean qꞌoo koe xaoa tcãàè,” témé.
10Ne xgꞌae zi di ne khóè ne tẽè me a máá: “Kháé nxãata i kò ii ne ta gha dùú sa kúrú?” témé. 11Me xo̱a ne a máá: “Dìím wèém ẽe cám̀ qgáían úúa hãa ba méém ẽe cúís ga sa úú tama ba cꞌẽe sa máà, nakam dìím wèém ẽe tcꞌõoan úúa hãa ba gataga thẽé hẽé,” témé.
12Xu cꞌẽe xu mari xgꞌae-xgꞌae-kgꞌao xu hàà, tcguù-tcguuè xu gha ka. A tẽè me a máá: “Xgaa-xgaa-kgꞌao tseè, dùú sa xae gha sixae kúrú?” témé. 13Me xo̱a xu a máá: “Táá méé xao qaaseko marian nqáéa hãan séè cgae ne guu,” témé.
14Xu gataga ncõo-kgꞌao xu hàà a tẽè me a máá: “Kháé nxãaska sixae ka, dùú sa méé xae kúrú?” témé. Me Johane xo̱a xu a máá: “Táá cúí khóè koe ga qari cgoa marian séè guu, naka táá khóèan gaan di tama chìbian hã̱akagu guu. Naka xaoa gaxao di surutan qãè-tcaoa máá,” témé.
15Khóè ne kò nqòòa hãase qãà a ne a ko wèéa ne ga tcáóa ne qꞌoo koe tẽèse a ko máá, Johane ba gha cꞌẽedaoka Krestem ga me e, ta tcꞌẽea. 16Me Johane wèéa ne ga xo̱a a máá: “Tíí ra ko tshàan cgoa tcguù-tcguu tu u, igabam ko Gaam ẽe tíí ka qari ba hàà, ncẽe Gam di nxàbo tca̱ian kgoara ner kgꞌano tama ba. Gaa ba gha hàà Tcom-tcomsam Tcꞌẽem cgoa hẽé naka cꞌeem cgoa hẽéthẽé tcguù-tcguu tu u. 17Mabere tsoroan ko dqòrò cgoaèm hìi ba tshàua ba koe hãa, Me gha maberean ko dqòròès qgáìs koe wèé maberean ga dqòrò, a gha Gam di maberean Gam dis nxàés koe xgꞌae-xgꞌae, igabam gha tsoroan tsꞌirì tamam cꞌeem koe dàò,” témé.
18Johane ba kò káí zi dàò zi tãáka zi cgoa khóè ne koe qãè tchõàn óá. 19-20Igabam kò Herotem tcꞌãa-cookgꞌai ba tãás gúù sa kúrú a gam di chìbian càù, Johane ba qáé-nquus koe tcãàn ka. Johane ba kò chìbi-chibi mea, Herotiases gam ka káíkhoem dis khóès cgoam kò xóéa hãa, a ba a kò gataga káí zi gúù zi cgꞌãè zi kúrúa hãa khama.
Jeso ba ko tcguù-tcguuè
(Mt 3:13-17; Mk 1:9-11)
21Khóè ne wèé ne ko tcguù-tcguuè kam kò Jeso ba thẽé tcguù-tcguuè. Eẽm hãa a ko còrè ka i kò nqarikgꞌaian xgobekgꞌamse, 22Me kò Tcom-tcomsam Tcꞌẽe ba tcíbís khama ii a xõa cgae Me. Me kgꞌui ba nqarikgꞌai koe guu a tcgꞌoa, a máá: “Tiri Tsi Cóá Tsi ncàm̀a Ra hãa Tsi i. Tsáá koe Ra ko qãè-tcao,” témé.
Jesom dis qhàò sa
(Mt 1:1-17)
23Eẽm ko Jeso ba Gam dis tséé sa tshoa-tshoa kam kò 30 kuri Me e, ncẽe khóè ne kò ko máá,
Josefam ka cóáse Me e, témé ba,
Josefam Elim ka cóáse ba,
24Elim Matatem ka cóáse ba,
Matatem Lefim ka cóáse ba,
Lefim Melekim ka cóáse ba,
Melekim Janaim ka cóáse ba,
Janaim Josefam ka cóáse ba.
25Josefam Matatisim ka cóáse ba,
Matatisim Amosem ka cóáse ba,
Amosem Naumem ka cóáse ba,
Naumem Eselim ka cóáse ba,
Eselim Nagaim ka cóáse ba,
26Nagaim Matam ka cóáse ba,
Matam Matatisim ka cóáse ba,
Matatisim Seminem ka cóáse ba,
Seminem Josekim ka cóáse ba,
Josekim Jodam ka cóáse ba,
27Jodam Joanam ka cóáse ba,
Joanam Resam ka cóáse ba,
Resam Serobabelem ka cóáse ba,
Serobabelem Salatielem ka cóáse ba,
Salatielem Nerim ka cóáse ba,
28Nerim Melekim ka cóáse ba,
Melekim Adim ka cóáse ba,
Adim Kosam ka cóáse ba,
Kosam Elemadam ka cóáse ba,
Elemadam Erem ka cóáse ba,
29Erem Joshuam ka cóáse ba,
Joshuam Elieserem ka cóáse ba,
Elieserem Jorim ka cóáse ba,
Jorim Matatem ka cóáse ba,
Matatem Lefim ka cóáse ba,
30Lefim Simonem ka cóáse ba,
Simonem Jutam ka cóáse ba,
Jutam Josefam ka cóáse ba,
Josefam Jonam ka cóáse ba,
Jonam Eliakim ka cóáse ba,
31Eliakim Meleam ka cóáse ba,
Meleam Menam ka cóáse ba,
Menam Matatem ka cóáse ba,
Matatem Natanem ka cóáse ba,
Natanem Dafitem ka cóáse ba,
32Dafitem Jesem ka cóáse ba,
Jesem Obetem ka cóáse ba,
Obetem Boasem ka cóáse ba,
Boasem Salemonem ka cóáse ba,
Salemonem Nasonem ka cóáse ba,
33Nasonem Aminadabem ka cóáse ba,
Aminadabem Ademinem ka cóáse ba,
Ademinem Arenim ka cóáse ba,
Arenim Heseronem ka cóáse ba,
Heseronem Peresem ka cóáse ba,
Peresem Jutam ka cóáse ba,
34Jutam Jakobem ka cóáse ba,
Jakobem Isakam ka cóáse ba,
Isakam Abrahamam ka cóáse ba,
Abrahamam Teram ka cóáse ba,
Teram Nahorem ka cóáse ba,
35Nahorem Serugem ka cóáse ba,
Serugem Regum ka cóáse ba,
Regum Pelegem ka cóáse ba,
Pelegem Eberem ka cóáse ba,
Eberem Selam ka cóáse ba,
36Selam Kainanem ka cóáse ba,
Kainanem Arefekesatem ka cóáse ba,
Arefekesatem Shem ka cóáse ba,
Shem Nowam ka cóáse ba,
Nowam Lamekem ka cóáse ba,
37Lamekem Methuselam ka cóáse ba,
Methuselam Enokem ka cóáse ba,
Enokem Jaretem ka cóáse ba,
Jaretem Mahalalem ka cóáse ba,
Mahalalem Kainanem ka cóáse ba,
38Kainanem Enosem ka cóáse ba,
Enosem Setem ka cóáse ba,
Setem Adam ka cóáse ba,
Adam Nqarim ka cóáse ba.
Jeso ba ko kúrúa bóòè
(Mt 4:1-11; Mk 1:12-13)

1Jeso ba kò Tcom-tcomsam Tcꞌẽem ka cgꞌoè cgaeèa, a ba a kò Jorotane dim tshàam koe guu a ka̱bise. A ba a kò Tcom-tcomsam Tcꞌẽem ka séè a qãáka úúè. 2Gaa koem kò dxãwa ba 40 cáḿan Jeso ba kúrúa bóò. Jeso ba kò ẽe xu cáḿ xu ka táá cúí gúù ga tcꞌõó, khamam kò gaa koe guus ka xàbàa hãa.
3Me dxãwa ba bìrí Me a máá: “Nqarim di Tsi Cóá Tsi kò ii ne, nxõ̱ás ncẽe sa bìrí nakas péréan kúrúse,” témé. 4Me Jeso ba xo̱a me a máá: “Góásea i hãa a ko máá: ‘Khóèa nea péréan ka cúí kgꞌõè tama,’ témé,” tam méé.
5Me kò dxãwa ba séè a kaisase tcꞌamaka hãam qgáìm koe úú Me, a ba a kò ẽem xꞌaèm ka wèé xꞌaian nqõómkgꞌai di hẽé naka gaan di ka̱rean hẽéthẽé xꞌáí Me. 6A ba a bìrí Me a máá: “Ncẽe gúùan di qarian wèé hẽé naka xꞌaian di xꞌáàn hẽéthẽé ra gha máà Tsi, máàè ana raa, a ra a ko tcꞌẽer kom khóè ba máà a khama. 7A ncẽè cookgꞌaia te koe Tsi ko dqo̱m̀ ne i gha wèéan ncẽe ga Tsari ii,” témé. 8Me Jeso ba xo̱a me a máá: “Góásea i hãa a ko máá: ‘Xꞌaigam Nqarim tsari ba dqo̱m̀, naka Gaam cúí ba tsééa máá,’ téméè,” tam méé.
9Me kò dxãwa ba Jerusalema koe séè a úú Me, a ba a kaisase tcꞌamaka hàna qgáìan tempelem tco̱be di koe síí tòó Me, a bìrí Me a máá: “Nqarim di Tsi Cóá Tsi kò ii ne, ncẽe koe guu naka nqãaka xaoa xòóse. 10Góásea i hãa ke a ko máá:
‘Gam di xu moengele xum gha xꞌáèan máà,
xu gha kòre Tsi,’
téméè khama. 11Gataga i góásea a ko máá:
‘Tshàua xu cgoa xu gha qgóóa ghùi tsi,
táá tsi gha nxãasega nqàrèa tsi nxõ̱án koe xgꞌáḿa tòó ka,’
téméè,” tam méé. 12Me Jeso ba xo̱a me a máá: “Góásea i hãa a ko máá: ‘Táá méé tsi Xꞌaigam tsarim Nqari ba kúrúa bóò guu,’ téméè,” tam méé.
13Eẽm ko dxãwa ba gam di kúrúa bóòkuan wèé cgoa xgꞌara kam kò gaa koe guu Me a qãèm xꞌaè ba qãà.
 
Jeso ba Galilea koe (4:14–9:50)
Jeso ba ko Nasareta koe xguìè
(Mt 4:12-17; Mk 1:14-15)
14Me kò Jeso ba Tcom-tcomsam Tcꞌẽem di qarian ka Galilea koe ka̱bise, i nxàea ba wèém xgꞌaekum koe tsa̱i-tsa̱ise. 15Me kò gane di còrè-nquuan koe xgaa-xgaa, i wèé khóèan dqo̱m̀ Me.
16Me kò Nasareta koe qõò, ncẽem xgꞌao kaikaguè koe. A kgꞌaigam ko hẽé khama Sabata dim cáḿ ka còrè-nquum koe síí. Nqarim dis Tcgãya sam gha nxárá kam kò tẽe, 17a ba a porofitim Isaiam dis Tcgãya sa máàè, a xgobekgꞌam si, a ba a ncẽeta i ma góáèa qgáìan koe síí: 
18“XꞌAIGAM Nqarim dim Tcom-tcomsam Tcꞌẽe ba Tíí koe hàna,
nxárám tcgꞌòó a nxúìan ntcã̱á tcúú Tea hãa khama,
ẽe dxàua ne koer gha qãè tchõàn óága ka.
Tsééam óá Tea,
ẽe qáéèa ner gha hàà bìrí, kgoaraè ne gha sa,
a ẽe bóò tama ne, xgobekgꞌam tcgáíè ne gha sa,
a Ra a gha ẽe nqãaka hàna ne hàà kgoara sa ka,
19a Ra a gha khóè ne bìrí, xꞌaè ba hààra sa,
Xꞌaigam Nqarim gha Gam di ne khóè ne
Gam di cgóm̀kuan xꞌáí di ba,”
tam ma nxárá.
20Jeso ba kò tcgãya sa tcẽekgꞌam, a ba a qãàm koe úúa ka̱bi si, a ntcõó. I kò còrè-nquum koe ko hãa ne khóè ne wèé ne di tcgáían Gam koe qãesea tẽe. 21Me tshoa-tshoa a bìrí ne a máá: “Ncẽe cáḿ kas ncãa ncẽes qgáìs Nqarim dis Tcgãyas di sa tseegukaguè, ncẽe tu ncãa ma kóḿ i ko ma nxáráè khamaga ma,” tam méé.
22Ne kò wèé ne khóè ne Gam ka qãèse kgꞌui, a ne a kò ka̱re kgꞌuian ncẽe kgꞌáḿa ba koe ko tcgꞌoa ka arekaguè, a ne a máá: “A ncẽe ba gáé Josefam dim Cóám tama baa?” témé.
23Me Jeso ba bìrí ne a máá: “Tseeguan kaga tu gha ncẽes sere-sere sa nxàea máá Te a máá: ‘Naaka Tseè, Tsáá ka qãèkaguse! Ncẽe ta ko kóḿ Tsi Kaperenaume koe kúrúa zi gúù zi ncẽe nqõóa Tsi koe kúrú,’” témé. 24A ba a bìrí ne a máá: “Tseegua ner ko bìrí tu u a ko máá: Porofiti ba xꞌáéa ba koe dtcòm̀mè tamam khóè me e.
25“Tseeguan kar ko bìrí tu u: Elijam di xꞌaèan ka, ẽe i ko nqarikgꞌaian nqoana kurian hẽé naka 6 nxoean hẽéthẽé tcẽekgꞌamsea kas kò thõòs xàbà sa nqõómkgꞌai koe hãa, zi kò káí zi dxàe-ntcõa zi Iseraele koe hàna, 26igabam kò Elija ba cꞌẽe zi koe ga tsééa úúè tama, a kò Sarefata dim qgáì-coam koe hànas dxàe-ntcõas koe tsééa úúèa, Sitone dim nqõóm koe. 27Ne kò porofitim Elisham di xꞌaè ka káí ne lepero dis tcìì sa kò tsàara hãa ne Iseraele koe hàna, igaba ne kò táá cúía ne ga qꞌano-qꞌanoè, Namanem ncẽe Siria dim cúím ga me e kò ii,” tam méé.
28Ncẽes gúù sa ne ko kóḿ ka ne kò wèé ne khóè ne còrè-nquum koe kò hàna ne kaisase xgóà. 29Nxàìa ne kò tẽe a ne a xꞌáé-dxoom xgꞌaeku koe xàbùa tcgꞌòó Me, a xàbìm gane dim xꞌáé-dxoom tshàoèam tcꞌamkgꞌai koe tceea úú Me, gaa koe ne gha síí guu a xaoa xòó Me ka. 30Igabam kò Jeso ba kgꞌama xgꞌaekua ne koe nqáé a qõò.
Jeso ba ko dxãwa tcꞌẽean xhàiagu
(Mk 1:21-28)
31A ba a nxãaska Kaperenaume koe síí, Galilea dim xꞌáé-dxoom koe, a ba a kòo Sabata dim cáḿ ka khóè ne xgaa-xgaa. 32Ne kò Gam di xgaa-xgaa-qꞌooan ka area hãa, Gam dim kgꞌui ba kò qarian úúa hãa khama.
33Me kò còrè-nquum koe dxãwa tcꞌẽean úúam khóè ba hãa, a kò kaisam dòm̀ cgoa qꞌau a máá: 34“Ha̱aà! Jeso Tsi Nasareta di Tseè, dùú sa Tsi ko gatá cgoa tcꞌẽe? Hàà Tsi ko kaàkagu ta a? Qꞌana raa dìí Tsi i sa, Nqarim di Tsi Tcom-tcomsa Tsi i,” témé.
35Igabam kò Jeso ba dxãwa tcꞌẽean dqàè a máá: “Nqoo, naka tcgꞌoa cgae me!” témé. I kò dxãwa tcꞌẽean khóè ba qarika ntcãa-ntcãa a khóè ne xgꞌaeku koe xaoa xòó me, a i a thõò-thõo me tamase tcgꞌoa cgae me.
36Ne kò wèé ne khóè ne area hãa, a ne a cꞌẽe ne bìrí a máá: “Dùútsa gúù saa ncẽe sa? Qarian úúa hãasem ko dxãwa tcꞌẽean ga dqàè i tcgꞌoa ka!” témé. 37I kò kúúga nxàea ba ẽem xgꞌaekum koe hàna xu qgáì xu wèé xu koe qháése qõò.
Jeso ba ko káí ne khóè ne qãèkagu
(Mt 8:14-17; Mk 1:29-34)
38Me kò Jeso ba gaam còrè-nquum koe tcgꞌoa, a síí Simonem dim nquum koe tcãà. Si kò Simonem ka cꞌuìse sa cgùrukagu si kos tcììs kaias ka qgóóèa, ne Jeso ba gas ka bìrí. 39Me Jeso ba gas koe qám̀se, a ba a ẽes tcìì sa dqàè, si guu si, si kò kúúga tẽe a sa a tshoa-tshoa a tsééa máá ne.
40Eẽs ko cáḿ sa tcãà ka ne kò wèé ne khóè ne gane di tcìì-khoean tãáka zi tcìì zi ko tsàaraa hãa a Jesom koe óá. Me kò wèém khóèm koe tshàua ba tòó, a kgꞌõèkagu me. 41I kò gataga dxãwa tcꞌẽean káí ne khóè ne koe guu a qꞌaua tcgꞌoa, a ko máá: “Tsáá Tsia Nqarim di Tsi Cóá Tsi i!” témé. Igabam kò dqàè e, a táá kgoara máá a i kgꞌui, qꞌana i ko hãa Kreste Me e sa khama.
Jeso ba ko còrè-nquu xu koe xgaa-xgaa
(Mk 1:35-39)
42Eẽ i ko qꞌuu kam kò Jeso ba cꞌẽem qgáìm nqooako hãam koe qõò. Ne kò káí ne khóè ne qaa Me. Eẽ ne ko hàà sao-xgꞌae Me ka ne ko xgáèa tòó Me, táám gha qõòa guu ne ka. 43Igabam kò bìrí ne a máá: “Qãè tchõàn Nqarim di xꞌaian di méér cꞌẽe xu xꞌáé-dxoo xu koe thẽé xgaa-xgaa, gaan domkagar tsééa óáèa hãa ke,” témé.
44A ba a kò Jutea ne di xu còrè-nquu xu koe xgaa-xgaa.
Jeso ba ko tcꞌãà di xu xgaa-xgaase-kgꞌao xu tcii
(Mt 4:18-22; Mk 1:16-20)

1Cꞌẽem cáḿ ka ne kò khóè ne Jeso ba Genesarete dim tshàam-kgꞌáḿ koe nxa̱ma-nxa̱maa a ko Nqarim dim kgꞌui ba komsana. Jesom gaa koe téé-tẽe 2kam kò cám̀ dxòro tsara bóò, tsara tshàam dxùukgꞌai koe téé-tẽe, xꞌaù qgóó-kgꞌao xu ka xoana guuèa hãa tsara, ncẽe kò síí hãa a ko gaxu di cꞌuisían xgꞌaà xu. 3Me Jeso ba cꞌẽem dxòrom Simonem di kò iim koe tcãà, a ba a dtcàrà me, dxòro bam gha cgꞌárése tshàan qꞌoo koe ghànèa tcãà sa. Me kò gaam qꞌoo koe ntcõó a khóè ne xgaa-xgaa.
4Eẽm ko kgꞌuia xgꞌara kam kò Simone ba bìrí a máá: “Tshàam nqáè koe ncẽem dxòro ba úú, naka xaoa gaxao di cꞌuisían tcãà naka xꞌaùan qgóó,” témé. 5Me Simone xo̱a a máá: “Xꞌaigaè, ncãa xae wèém ntcùú ba qarika tséé, a xae a táá cúí gúù ga qgóó. Igabaga ncãaga Tsi ko ncẽeta méé khamar gha cꞌuisían tcãà,” témé.
6Gatà xu kò hẽé a xu a káí xꞌaùan qgóó, i gaxu di cꞌuisían tòà gha khama ii. 7Ka xu ko cꞌẽem dxòrom koe kò hàna xu xꞌaù qgóó-kgꞌao xu dtcàrà, hàà xu gha hùi xu ka. Xu hàà a ẽe tsara dxòro tsara wèéa tsara ga cgꞌoè-cgꞌoe, tsara tshoa-tshoa a tom̀ gha khama ma kúrúse.
8Eẽm ko Simone Petere ncẽe sa bóò kam kò Jesom nqàrè-kgꞌam koe qáúse, a máá: “Xꞌaigaè, tcgꞌoara guu te, chìbi-kgꞌaor khóè ra a ke,” témé. 9Gabá hẽé naka wèé xu ẽe kò gam cgoa hàna xu hẽéthẽéa kò kaisas ares ka tcãàèa khama, xꞌaùan ẽe xu kò qgóóa hãa ka. 10Sebetem ka cóásea tsara, Jakoboa tsara Johanea tsara kò gataga area hãa thẽé, ncẽe kòo Simonem cgoa tsééa xgꞌae tsara. Me Jeso ba Simone ba bìrí a máá: “Táá qꞌáò guu; ncẽem cáḿ koe tsi gha guu a tshoa-tshoa a khóè ne di tsi qgóó-kgꞌao tsi i ke,” témé. 11Xu kò ẽe xu ko gaxu di dxòroan tshàam-kgꞌáḿ koe tòó, kaga wèé zi gúù zi guu, a xùri Me.
Jeso ba ko lepero dis tcìì sa úúam khóè ba qãèkagu
(Mt 8:1-4; Mk 1:40-45)
12Eẽm Jeso ba cꞌẽem xꞌáé-dxoom koe hàna kam kò lepero dis tcìì sa tsàaraa hãam khóè ba hàà. Eẽm ko Jeso ba bóò kam kò kgꞌáía ba cgoa góḿankgꞌai koe cgꞌáé a còrè Me a máá: “Xꞌaigaè, tcꞌẽe Tsi kòo ne Tsi ga kúrú ter qꞌano,” témé. 13Me Jeso ba tchoanà tshàu, a ba a khóè ba qgóó, a máá: “Gatà Ra ko ma tcꞌẽe, ke qꞌano!” témé. Kas ko lepero dis tcìì sa kúúga kaà cgae me. 14Me kò Jeso ba qarika xꞌáè me a máá: “Táá méé tsi cúí khóè ga síí chóà máá guu, igaba méé tsi qõò naka tsia tsari qꞌano-qꞌanosean domka síí peresitim koe xꞌáíse, naka dàòa-mááku sa xꞌáís iise tcgꞌòó, ẽem ma Moshe xꞌáèa hãa khamaga ma,” témé.
15Igabas kò Jesom dis tchõà sa kaisase tsa̱i-tsa̱ise, zi khóè ne di zi xgꞌae zi káí zi hààku, hàà zi gha komsana Me a zi a thẽé gazi di tcììan koe qãèkaguè ka. 16Me Jeso ba tcgꞌoara guu ne, a nqooa hãa xu qgáì xu koe qõò, a síí gaa koe còrè.
Jeso ba ko nqo̱ara hãam khóè ba qãèkagu
(Mt 9:1-8; Mk 2:1-12)
17Cꞌẽe cáḿ kam hãa a ko xgaa-xgaa ka xu kò Farasai xu hẽé naka xꞌáè xgaa-xgaa-kgꞌao xu hẽéthẽé xu gaa koe ntcõe, ncẽe kò wèé xu xꞌáé xu Galilea di xu koe hẽé naka Jutea di xu koe hẽé naka Jerusalema di xu koe hẽéthẽé guua hãa xu. I kò Xꞌaigam di qarian Gam cgoa hãa, gaan cgoam gha khóè ne qãèkagu ka. 18Bóò, ka xu kò cꞌẽe xu khóè xu kúúga khóèm nqo̱ara hãa ba óága, gam dim tcoàm koe xòó mea hãase, a xu a kò dàò ba qaa, tcãà me xu gha a síí cookgꞌaia ba koe xòó me ba. 19Igaba ẽe xu ko bóò, khóè ne di káí-qꞌooan ka xu ko xháé, nta xu gha ma nquum qꞌoo koe ma tcãà me sa, ka xu kò nquum tco̱be koe chúrù a tcãà, a xu a nquum nqáè koe gam dim tcoàm cgoa xòó me, Jesom cookgꞌai koe. 20Eẽm ko Jeso ba gaxu di dtcòm̀an bóò kam kò máá: “Khóè tseè, tsari chìbian tsi qgóóa mááèa hãa,” témé.
21Ka xu ko xꞌáè xgaa-xgaa-kgꞌao xu hẽé naka Farasai xu hẽéthẽé tshoa-tshoa a tẽèse a máá: “Dìí ba gáé ncẽe ba, ncẽe Nqari ba ko cóè khama ko ma kgꞌui ba? Nqarim cúí ba khóèan gaan di chìbian qgóóa máá di qarin úúa hãa ka, cꞌẽe khóè ka oose!” ta xu méé.
22Jeso ba ko tcꞌẽea xu hãa sa qꞌana hãa khamam kò tẽè xu a máá: “Dùús domka xao ko ma tcáóa xao qꞌoo koe ma tcꞌẽea ẽe e? 23Ndaka nea thamkaà? ‘Chìbia tsi tsi qgóóa mááèa,’ témé nea kana máá: ‘Tẽe naka qõò,’ témé nea?” tam ma tẽè xu.24A ba a máá: “Igaba méé xao qꞌãa, Khóèm dim Cóá ba nqõómkgꞌai koe qarian úúa sa, khóèa nem gha gaan di chìbian qgóóa máá di i,” témé, kam kò ẽe nqo̱ara kò hãa ba bìrí a máá: “Bìrí tsir ko a ko máá, tẽe naka tsarim tcoà ba séè naka xꞌáéa tsi koe dìbi,” témé.
25Gaa xꞌaè kagam kò gane cookgꞌai koe tẽe, a ba a ẽem kò gam tcꞌamkgꞌai koe xõem tcoà ba séè, a xꞌáéa ba koe Nqari ba dqo̱m̀a máásea dìbi. 26Si are sa wèéa ne ga tcãà, ne Nqari ba dqo̱m̀, a ne a qꞌáòs ka tcãàè, a máá: “Are-aresa zi gúù zi ta ncẽem cáḿ ka bóòa hãa!” témé.
Jeso ba ko Lefi ba tcii
(Mt 9:9-13; Mk 2:13-17)
27Ncẽe zi gúù zi qãá qꞌoo koem kò Jeso ba tcgꞌoa, a mari xgꞌae-xgꞌae-kgꞌaom cꞌẽem Lefi ta ko ma tciiè ba bóò, me marian ko séèa xgꞌae-xgꞌaeèm nquum koe ntcõóa-ntcõe. Me bìrí me a máá: “Xùri Te,” témé. 28Me kò Lefi ba wèé gúùan guu a xùri Me.
29A ba a xꞌáéa ba koe síí Jeso ba kaias kõ̱è sa kúrúa máá. Si kò kaias xgꞌaes mari xgꞌae-xgꞌae-kgꞌao xu di sa hẽé, naka cꞌẽe xu hẽéthẽé di sa gam cgoa tcꞌõó. 30Xu kò Farasai xu hẽé naka gaxu di xu xꞌáè xgaa-xgaa-kgꞌao xu hẽéthẽé Gam di xu xgaa-xgaase-kgꞌao xu cgoa mẽéku a máá: “Dùús domka xao ko mari xgꞌae-xgꞌae-kgꞌaoan hẽé naka chìbi-kgꞌaoan hẽéthẽé cgoa tcꞌõó a kgꞌáà máá?” témé.
31Me Jeso ba xo̱a xu a máá: “Eẽ tsàa tama khóèa ne naakan qaa tama, igaba ẽe ko tsàa ne ko qaa a. 32Tchàno ne khóè ner gha hàà tcii kar hàà tama, igabar hààraa, hààr gha chìbi-kgꞌao ne tcii ne tcóóse ka,” témé.
Jeso ba ko tcꞌõoan carasean ka tẽèè
(Mt 9:14-17; Mk 2:18-22)
33Xu kò bìrí Me a máá: “Johanem di xu xgaa-xgaase-kgꞌao xu ko káíse tcꞌõoan carase a ko còrè, khamaga xu ko Farasai di xu xgaa-xgaase-kgꞌao xu hẽé; igaba xu ko Tsari xu wèé xꞌaè ka tcꞌõó a ko kgꞌáà,” témé.
34Me Jeso ba xo̱a xu a máá: “A séè-kgꞌaom di cgꞌáè-kgꞌaoan xao ga tcꞌõoan cara, qanegam gane cgoa hãa koe? Cuiskaga a! 35Igabam gha xꞌaè ba hàà, séè-kgꞌaom gha gane koe guu a séèa tcgꞌòóè ba; ne gha ẽe xu cáḿ xu ka tcꞌõoan carase,” tam méé.
36A ba a gataga ncẽes sere-sere sa bìrí ne a máá: “Cúí khóè ga káà a, ka̱bam qgáí ba gha tòà, a ncìím qgáím koe qgãéa ntcòo me e. Gatà i kò hẽé nem gha ka̱bam qgáí ba tòà, me gataga ka̱bam qgáí ba ncìím cgoa qõòa mááku tite. 37Gataga i khóèan káà a, ka̱ba gõéan gha ncìí zi khòo dtcòbè zi koe qgꞌoe e. A ncẽè gatà i kò hẽé ne i gha ka̱ba gõéan dtcòbè zi tòà, a i a gha ntcã̱a, zi gha dtcòbè zi tòàra qꞌaase. 38Igaba méé i ka̱ba gõéan ka̱ba zi khòo dtcòbè zi koe qgꞌoeè. 39Me gataga cuiskaga cꞌẽem khóè ba ncìí gõéan kgꞌáà xgꞌara naka ka̱ban tcꞌẽea hãa tite; ‘Ncìía nea qãè e,’ tam gha méé khama,” tam Jeso ba méé.
Xꞌaigam Sabata di ba
(Mt 12:1-8; Mk 2:23-28)

1Cꞌẽem Sabatam kam kò Jeso ba maberean dim xháràm koe xóé a ko qõò, ka xu kò Gam di xu xgaa-xgaase-kgꞌao xu gaan di tcꞌáróan khõá, a ko tshàu qꞌooa xu koe ncóbéa tcꞌõó. 2Igaba xu kò cꞌẽe xu Farasai xu bìrí Me a máá: “Dùús domka xao ko Sabata dim cáḿ ka xꞌáèan koe kgoara mááè tama sa kúrúa máá?” témé.
3Me Jeso ba xo̱a xu a máá: “Qanega xao gáé nxárá ta ga hãa xꞌaigam Dafitem xgꞌao kúrú sa, gabá hẽé naka gam ka cꞌẽea xu hẽéthẽé kò xàbà hãa ka? 4Nqarim dim nquum koem kò tcãà, a ba a tsꞌee-tsꞌeekgꞌaièa péréan séè, ncẽe peresiti xu ka cúí ko tcꞌõóè e, a tcꞌõó a ba a gam ka cꞌẽea xu au,” témé. 5A ba a bìrí xu a máá: “Khóèm dim Cóá ba Sabata dim Xꞌaiga Me e,” témé.
Khóèm nqo̱ara tshàua ba
(Mt 12:9-14; Mk 3:1-6)
6I kúrúse Me cꞌẽem cáḿ Sabata dim ka còrè-nquum koe síí tcãà, a xgaa-xgaa. Me kò kgꞌáò xòè di tshàua ba nqo̱ara hãam khóè ba gaa koe hãa. 7Xu kò Farasai xu hẽé naka xꞌáè xgaa-xgaa-kgꞌao xu hẽéthẽé xu xaèa kgꞌónò Me, Sabata dim cáḿ kam gha qãèkagu sa xu kò bóò kgꞌoana khama, nxãasega xu gha chìbi-chibi Me ka. 8Igabam ko Jeso ba ẽe xu tcꞌẽea hãa zi wèé zi qꞌana khamam kò nqo̱ara tshàua hãam khóè ba bìrí a máá: “Tẽe naka tsia wèé ne khóè ne ncẽe koe hãa ne cookgꞌai koe téé,” témé. Me tẽe a síí gaa koe téé.
9Me Jeso ba bìrí xu a máá: “Tẽè xao or ko a ko máá: Sabata dim cáḿ ka sa kháé ndaka sa kgoaraèa: qãèan kúrú saa kana cgꞌãèan kúrú saa, khóè ba kgꞌõèkagu saa kana cgꞌõo me saa?” témé. 10A ba a wèéa ne ga bóò a gaam khóè ba bìrí a máá: “Tshàua tsi tchoanà,” témé. Me gatà hẽé, i tshàua ba ka̱bise a qãè.
11Igaba xu kò kaisase xgóà a xu a tshoa-tshoa a nxàe cgoaku, dùú sa xu gha Jeso ba kúrú sa.
12 xu xꞌáè úú-kgꞌao xu
(Mt 10:1-4; Mk 3:13-19)
12Gaa xu cáḿ xu kam kò Jeso ba xàbìm koe síí, a ko síí còrè, a wèém ntcùú ba hãa a Nqari ba còrè. 13Eẽ i ko qꞌuu kam kò Gam di xu xgaa-xgaase-kgꞌao xu Gam koe tciia xgꞌae, a ba a 12 xu nxárá tcgꞌòó, a xꞌáè úú-kgꞌao [a] xu ta ma tcii xu: 14Simonem ncẽe kòo Petere ta ma tciiè ba hẽé, naka gam ka qõesem Anterea ba hẽé, naka Jakobo ba hẽé, naka Johane ba hẽé, naka Filipi ba hẽé, naka Baretolomaio ba hẽé, 15naka Mataio ba hẽé, naka Tomase ba hẽé naka Alefaiom ka cóásem Jakobo ba hẽé, naka Simonem ncẽe kò tòókuan xꞌãà máá ta ko ma tciiè ba hẽé, 16naka Jutasem Jakobom ka cóáse ba hẽé, naka Jutasem Isekariotem ncẽe kò khóè ne tshàu qꞌoo koe tcãà Mea ba hẽéthẽé e.
	[a] 6:13 xꞌáè úú-kgꞌao - Gerika sa ko “apostolo” témé.

Jeso ba ko xgaa-xgaa a ba a ko tsoò
(Mt 4:23-25)
17Me kò xàbìm koe xõa cgoa xu a síí nqáḿan koe téé. Si ko gaa koe kaias xgꞌaes Gam di xu xgaa-xgaase-kgꞌao xu di sa hẽé, naka khóè ne di sa hẽéthẽé hàna, wèém nqõóm Jutea di ba hẽé, naka Jerusalema di ba hẽé naka tshàam qàe di tsara xꞌáé-dxoo tsara Ture ba hẽé naka Sitone ba hẽéthẽé tsara koe guua ne khóè ne di sa. 18Hàà ne gha komsana Me ka kò hààraa ne, a gataga thẽé tcììa ne koe kgꞌõèkaguè ka. Ne kò ẽe cgꞌãè tcꞌẽean ka kòo xgáèè ne thẽé qãèkaguè. 19Wèé ne khóè nea kò qgóó Me ne gha sa tcꞌẽe, qaria ne kò Gam koe guu a ko wèéa ne ẽe kòo qgóó Me ne qãèkaguè khama.
Tsꞌee-tsꞌeekgꞌaikuan hẽé naka dqàèkuan hẽéthẽé e
(Mt 5:1-12)
20Xgaa-xgaase-kgꞌaoa nem téé a ko ntcáà koem kò máá:
“Tsꞌee-tsꞌeekgꞌaièa tua gatu ẽe dxàua hãa tu,
Nqarim di xꞌaia nea gatu di i khama.
21Tsꞌee-tsꞌeekgꞌaièa tua
gatu ẽe ncẽeska ko xàbàn ka cgꞌõoè tu,
xgꞌãàkaguè tu gha khama.
Tsꞌee-tsꞌeekgꞌaièa tua gatu ẽe ko kgꞌae tu,
kgꞌãè tu gha khama.
22Tsꞌee-tsꞌeekgꞌaièa tua, ncẽè khóèan kò hòre tua hãa ne,
a ko gaan xgꞌaeku koe xhàiagu tu u ne,
a ko cóè tu u ne,
i ko Khóèm dim Cóám domka cgꞌõèa tu cgꞌãès gúùs khama ma aaguè ne.
23“Eẽm cáḿ ka qãè-tcao, naka tua nxàì-nxaise qãè-tcaoan ka, gatu di surutan nqarikgꞌai dia kaia hãa ke. Gaxu ka xõò ga xu xgꞌao ma porofiti xu ma qgóóa hãa ga a ke.
24Igaba haò, cgꞌãè i gha ii gatu ncẽe qguùa hãa tu ka,
nxãakamaga tu gatu di qgài-qgai-tcáókuan hòòa hãa khama.
25Haò, cgꞌãè i gha ii gatu ncẽeska qãèse xgꞌãà tu ka,
xàbàn ka tu gha cgꞌõoè khama.
Haò, cgꞌãè i gha ii gatu ncẽeska ko kgꞌãè tu ka,
tshúù-tcao tu gha a kgꞌae khama.
26Haò, cgꞌãè i gha ii gatu ncẽe wèé khóèan ga ko qãèse kgꞌui gatu ka tu,
ẽea gane ka xõò ga xu xgꞌao ma
tshúù-ntcõa di xu porofiti xu ma qgóóa hãa ga a khama.
Cgꞌõo-kgꞌaoa tu ncàm̀
(Mt 5:38-48; 7:12a)
27“Igabar ko bìrí tu u gatu kóḿ Te ko tu a ko máá: Gatu di cgꞌõo-kgꞌaoan méé tu ncàm̀, naka qãèan kúrúa máá ẽe hòre tua ne. 28Tsꞌee-tsꞌeekgꞌai ẽe ko cgúí tu u ne, naka ẽe ko xgàra tu u ne còrèa máá. 29Ncẽè cꞌẽem khóèm kò kgꞌáò xòè di góóa tsi xꞌábú ne, nxãa ba cꞌẽem góó ba máà thẽé nakam xꞌábú. A ncẽè cꞌẽem khóèm kòo tcꞌamaka tsi ha̱na qgáían nxõ̱o cgae tsi, ne táá cꞌẽean nxõ̱o cgaea tsi cara me guu. 30Máà dìím wèém ẽe ko dtcàrà tsi ba, naka khóèm kò qꞌõòa tsi hãas gúù sa séè cgae tsia hãa ne táá séèa ka̱bi si guu. 31Eẽ tu ko tcꞌẽe, khóè ne méé ne gatu koe kúrú, nxãa zi méé tu thẽé gane koe kúrú.
32“Eẽ ncàm̀ tua hãa ne tu kò ncàm̀a hãa ne sa gha dùú sa ka̱bisea máá tu u? Ncẽe chìbi-kgꞌao ne ne ko thẽé gatà hẽé a ko ẽe ncàm̀ nea hãa ne thẽé ncàm̀ ka. 33A ncẽè ẽe ko qãèan kúrúa máá tu u ne tu kòo qãèan kúrúa máá, ne sa gha dùú sa ka̱bisea máá tu u? Ncẽe chìbi-kgꞌao ne ne ko thẽé gataga hẽé ka. 34A ncẽè nxãakamaga tu qꞌana hãa suruta tu u gha ne tu kòo cgóbè, ne ba gha Nqari ba gaan domka qãè-tcaoa máá tu u? Ncẽe chìbi-kgꞌao ne ne ko thẽé gane ka cꞌẽe ne chìbi-kgꞌao ne cgóbè, nxãasega ne gha surutaè domka ka. 35Igaba méé tu gatu di cgꞌõo-kgꞌaoan ncàm̀, naka tua qãèan kúrú máá a, naka cgóbè e, surutakuan qaa tamase. Nxãaska i gha gatu di surutan kaisa ii, tu gha gataga Kaisase Tcꞌamaka hãam di tu cóá tu ii, ẽe qãè-tcaoa máákuan úú tama ne hẽé naka ẽe cgꞌãè cau ne hẽéthẽé koem qãè Me e khama. 36Thõò-xama-mááku di méé tu ii, ncẽem ma gatu ka Xõò ba ma thõò-xama-mááku di ii khamaga ma.
Xgàrakua ne
(Mt 7:1-5)
37“Táá xgàra guu naka tua gha nxãasega táá xgàraè. Gataga táá chìbi-chibi naka xgàra guu, naka tua gha nxãasega táá chìbi-chibi naka xgàraè. Qgóóa máá, naka tua gha nxãasega chìbia tu qgóóa mááè. 38Máà naka tua gha nxãasega Nqarim ka máàè. Qãès tcꞌãò-tcꞌãos, qãea ntcòoèa, a khõò-khõoèa sa, a cgꞌoè a ko ntcã̱a sa gha cookgꞌaia tsi koe tòóè. Eẽ tsi ko tcgꞌòós tcꞌãò-tcꞌão sa gha ẽe tsi gha hòòs tcꞌãò-tcꞌãos ga si i ke,” tam méé.
39Gatagam kò thẽé sere-sere sa bìrí xu a máá: “A káà tcgáím khóè ba ga cꞌẽem khóèm káà tcgáí ba tcéè tcuì? A wèéa tsara ga ha̱ém qꞌoo koe cgꞌáéa tcãà tite? 40Xgaa-xgaase-kgꞌao ba gam dim xgaa-xgaa-kgꞌaom ka tcꞌamaka hãa tama, igaba wèém ẽe qãèse xgaa-xgaasea xgꞌara ba gha gam dim xgaa-xgaa-kgꞌaom khama ii.
41“Dùús domka tsi ko tsáá ka cꞌẽem tcgáí qꞌoo koe hãam tcgꞌóbé ba hòòa máá, igaba tsi tsáá tcgáí qꞌoo koe hãam hìi-dxoo ba hòò tama? 42Nta tsi gha ma tsáá ka cꞌẽe ba bìrí a máá: ‘Tíí tcáràè, hàà nakar tcgáí qꞌooa tsi koe tcgꞌóbé ba tcgꞌòó,’ témé, ncẽe tsáá tcgáí qꞌoo koe hãam hìi-dxoo ba tsi hòò tama koe. Tsáá qãè khóèan khama ko ma kúrúse tseè! Kgꞌáíka tcgáí qꞌooa tsi koe hànam hìi-dxoo ba tcgꞌòó, naka tsia qãèse bóò naka nxãwa tsáá ka cꞌẽem tcgáí qꞌoo koe hàna tcgꞌóbéan tcgꞌòó,” tam méé.
Hìi sa hẽé naka gas di tcꞌáróan hẽéthẽé e
(Mt 7:16-20; 12:33-35)
43A ba a máá: “Qãès hìi sa cuiskaga tshúù tcꞌáróan kúrúa hãa tite, si gataga tshúùs hìi sa qãè tcꞌáróan kúrúa hãa tite khama. 44Wèés hìi sa tcꞌáróa sa ka qꞌãaèa khama. Dxàman úúa zi hìi-coa zi koe i faia di tcꞌáróan tcuùè tama, kana i xgꞌóà di zi hìi zi koe kgꞌoman tcuùè tama khama. 45Qãèm khóè ba ko gam di tcáóan di qãèan koe guu a qãè zi gúù zi tcgꞌòó, me ko cgꞌãè caum khóè ba gam di cgꞌãè cauan koe guu a cgꞌãè zi gúù zi tcgꞌòó. Kgꞌáḿ sa ko tcáós koe cgꞌoèa a ko ntcã̱a zi gúù zi nxàe khama,” tam méé.
Tcꞌẽegam tshào-kgꞌao ba hẽé naka káà tcꞌẽe ba hẽéthẽé e
(Mt 7:24-27)
46A ba a máá: “Dùús domka tu ko ‘Xꞌaigaè, Xꞌaigaè,’ ta ma tcii Te, igaba tu bìrí tu ur ko sa kúrú tama?
47“Dìím wèém ẽe ko Tíí koe hàà, a Tiri kgꞌuian kóḿ, a i ko méé sa kúrú bar gha xꞌáí tu u ntam ii sa. 48Khóèm ncẽe gam dim nquu ba ko tshoa-tshoa a tshàom khamam ii, ncẽe ko kaisase nqãaka tshào, a tshoa-tshoa sa nxõ̱án koe tshào ba. A ẽe i ko tòèko tshàan hàà, a ko hàà ẽem nquu ba tcãò igabam ko̱ri tite ba, qãèsem tshàoèa hãa khama.
49“Igaba dìím wèém ẽe ko Tiri kgꞌuian kóḿ, igaba kúrú u tama baà khóèm ncẽe ko gam dim nquu ba tshoa-tshoa úú tamase góḿankgꞌai koe tshàom khama ii; tòèko tshàan kò gaam nquu ba tcãò ne kò gaa xꞌaè kaga cgꞌáé ba - si kò ẽem nquum dis cgꞌáé sa cgꞌãè ii,” tam méé.
Jeso ba ko ncõo-kgꞌao xu dim kaiam dim qãà ba qãèkagu
(Mt 8:5-13)

1Eẽm ko Jeso ba wèé zi gúù zi ncẽe zi khóè ne cgoa kgꞌuia xgꞌara kam kò Kaperenaume koe síí tcãà. 2Gaa koem kò ncõo-kgꞌao xu dim kaiam dim qãàm kaisasem kò ncàm̀a hãa ba hàna, a ba a kòo xꞌoos qàe koe tsàa. 3Eẽm ko Jesom ka kóḿ kam kò kaia xu Juta di xu Gam koe tsééa úú, xu síí dtcàrà Me hààm gha gam dim qãà ba kgꞌõèkagu ka. 4Xu kò Jesom koe síí a síí qarika còrè Me a máá: “Ncẽem khóè ba tsari hùikuan ka kgꞌanoèa. 5Gaxae di ne khóè nem ncàm̀a, a ba a gataga còrè-nquu ba tshàoa máá taa khama,” témé. 6Me Jeso ba qõò cgoa xu.
Eẽ xu qanega gaam khóèm dim nquum koe cúù tama kam kò ncõo-kgꞌao xu dim kaia ba tcáràsea xu tsééa tcgꞌòóa máá Me, síí xu gha bìrí Me a máá: “Xꞌaigaè, táá xhõe-xhõese guu, dìí cgáér tama ra a ke, nquua te tco̱be dòm̀ qꞌoo koe Tsi ga tcãà ra. 7Cgáéser bóòse tama, gaa domkaga ra kò táá tíía hàà a hùikuan dtcàrà Tsi, ke kgꞌamaga kgꞌui ba tcgꞌòó nakam gha tirim qãà ba qãè. 8Tíí igabar kaia xu dòm̀-qꞌoo koe hànar khóè ra a, xu gataga ncõo-kgꞌao xu tíí dòm̀-qꞌoo koe hàna ke. Ra ko ncẽe ba bìrí a máá: ‘Qõò,’ témé, me qõò, ra cꞌẽe ba bìrí a máá: ‘Hàà,’ témé, me hàà. Ra tirim qãà ba bìrí a máá: ‘Ncẽe sa kúrú,’ témé, me kúrú si ke,” tam méé.
9Eẽm ko Jeso ba ncẽe sa kóḿ kam kò kaisase are, a ba a ka̱bise cgae ẽe kò xùri Mes xgꞌae sa a máá: “Bìrí tu ur ko a ko máá: Qanegar cúí khóè ga Iseraele koe hòò ta ga hãa, ncẽeta ma kaias dtcòm̀ sa úúa hãa a,” témé.
10Xu tchõà xàà-kgꞌao xu gaxu dim kaiam dim nquum koe ka̱bise, a síí qãà ba sao-xgꞌae me qãè me e.

Jeso ba ko dxàe-ntcõas dim cóá ba ghùi
11Gaa koe guus kam kò Jeso ba xꞌáé-dxoom Naine ta ko ma tciièm koe síí, xu Gam di xu xgaa-xgaase-kgꞌao xu hẽé naka khóè ne dis xgꞌaes kaia sa hẽéthẽé xùri Me.
12Eẽm ko heke-kgꞌáḿs xꞌáé-dxoom dis koe cúù kam kò kúúga xꞌóóam cóá ba tchàa koe tcgꞌoa cgoaè, síím gha kgꞌónòè ka. Cꞌẽes khóès dim cóám cúí me e kò ii, ncẽe kò dxàe-ntcõa ii sa. Si kò kaias xgꞌaes xꞌáé-dxoom di ne khóè ne di sa gas cgoa hãa. 13Eẽm ko Xꞌaigam Jeso ba bóò si kam kò kaisase thõò-xama máá si, a ba a bìrí si a máá: “Táá kgꞌae guu,” témé. 14Me còoka nqáé a síí káá ba qgóó, xu kò khóè xu ẽe kò káá ba qgóóa xu téé. Me kgꞌui a máá: “Cóá tseè, tẽe, tar ko tsáá ka méé,” témé. 15Me kò xꞌóóam cóá ba tẽe a ntcõó, a ba a tshoa-tshoa a kgꞌui, Me Jeso ba síí xõò sa máà me.
16Si kò qꞌáò sa wèéa ne ga tcãà, ne Nqari ba dqo̱m̀ a máá: “Kaiam porofiti ba hàà cgae taa,” témé, a ne a máá: “Nqari ba hààraa a ko hàà Gam di ne khóè ne kabi!” témé. 17Si ncẽes tchõàs Jesom di sa wèém Juteam koe tsa̱i-tsa̱ise naka wèé xu qgáì xu nxa̱ma-nxa̱ma mea hãa xu koe hẽéthẽé e.
Johanem tcguù-tcguu-kgꞌaom di xu tchõà xàà-kgꞌao xu
(Mt 11:2-19)
18Johanem di xu xgaa-xgaase-kgꞌao xu kò ncẽe zi gúù zi wèé zi ka bìrí me. Me gam di xu xgaa-xgaase-kgꞌao xu ka cám̀ tsara tcii, 19a Xꞌaigam Jesom koe tsééa úú tsara a, a máá: “A Tsáá ga Tsia ncẽe ga koma hàà Tsi, kana méé xae cꞌẽem khóè ba nqòò?” témé.
20Eẽ tsara ko ncẽe tsara khóè tsara Jesom koe síí ka tsara kò máá: “Johanem tcguù-tcguu-kgꞌao ba Tsáá koe tséé tsama, a ba a ko máá, hàà méé tsam tẽè Tsi, Tsáá ga Tsia sa ncẽe ga koma hàà Tsi, kana méé xae cꞌẽem khóè ba nqòò?” témé.
21Gaa xꞌaè ẽe kam kò Jeso ba káí ne khóè ne gane di tcììan koe hẽé naka cgꞌãè tcꞌẽean koe hẽéthẽé qãèkagu, a ba a khóè ne ẽe káà tcgáí ne kúrú ne bóò. 22Me kò xo̱a tsara a, a máá: “Qõò naka síí Johane ba bìrí ẽe tsao ko kóḿ a ko bóò sa:
‘Ncẽe káà tcgáí ne ko bóò,
ne ko ẽe kò qõò tama ne qõò,
ne kò lepero dis tcììs di ne qãèkaguè,
ne ẽe kóḿ tama ne ko kóḿ,
ne ẽe kò xꞌóóa hãa ne ghùiè,
i kò qãè tchõàn ẽe dxàua hãa ne xgaa-xgaaè.
23Tsꞌee-tsꞌeekgꞌaièa baa khóèm ẽe gam di dtcòm̀an Tíí koe tcgàba hãa tite ba,’” tam méé.
24Eẽ tsara ko Johanem di tsara tchõà xàà-kgꞌao tsara qõò kam ko Jeso ba tshoa-tshoa a xgꞌae zi bìrí Johanem ka a máá: “Tchàa-xgóós koe tu kò ko qõò ka tu kò síí dùú sa bóò? Tcꞌãán ka ko ntcãa-ntcãaèm tcꞌáà baa kò ii? 25Nxãas tamas kò ii ne tua kòo síí dùú sa bóò? Khóèm xaam qgáí ba ha̱na baa? Eẽ-ẽe, khóè ne ẽe káí mari qgáían ko hã̱a, a ka̱rese xꞌãèa hãa nea xꞌaigan di nquuan koe hãa. 26Kháé dùú sa tu kò nxãaska síí ko bóò? A porofiti baa? Eè, bìrí tu ur ko, porofitim ka tcꞌamaka hãa me e. 27Ncẽe ba gam ka i góáèa hãam ga me e, a ko máá:
‘Bóò, Tirim tséé-kgꞌao bar gha
Tsáá cookgꞌai koe tsééa úú,
ncẽe gha Tsarim dàò ba
kgꞌónòa máá Tsi ba,’
ta mééèa ba. 28Bìrí tu ur ko a ko máá: Eẽ khóè zi ka ábàèa ne ka Johanem ka kaia hãa ba káà me e, igaba gaam ẽe Nqarim di xꞌaian koe cgꞌáré ii ba gam ka kaia hãam ga me e.”
29(Ne kò wèé ne khóè ne komsana me, xu kò gataga mari xgꞌae-xgꞌae-kgꞌao xu Nqarim di tchànoan dqo̱m̀, ne kò Johanem ka tcguù-tcguuè. 30Igabaga xu kò Farasai xu hẽé naka xꞌáè qꞌãa-kgꞌao xu hẽéthẽé xu Nqarim tcꞌẽea máá xua hãa sa xguì, a táá Johanem ka tcguù-tcguuè.)
31“Kháé Ra gha nxãaska ncẽem xꞌaèm di ne khóè ne dùús cgoa nxárá xgꞌae? Dùús khama ne ii? 32Cgꞌáré cóán khama ne ii, ncẽe gúùan ko xꞌámáguè qgáì koe hãa a ko tciiku u, a ko máá:
‘Fulutuan ta kò ciia máá tu u,
tu kò táá ntcãà;
ta kò gataga xꞌooan di ciian nxáè,
tu kò táá kgꞌae,’
témé e. 33Johanem tcguù-tcguu-kgꞌao ba kò hàà, a péré tcꞌõó tama, a gõé kgꞌáà tama, igabaga tu kò máá: ‘Dxãwa tcꞌẽea nem úúa hãa,’ témé. 34Igabam kò Khóèm dim Cóá ba hàà, a ko tcꞌõó a ba a ko kgꞌáà, tu kò máá: ‘Bóò, tcꞌõó-kgꞌaom ncẽe ba, a kgꞌáà-kgꞌaom gõéan di ba, mari xgꞌae-xgꞌae-kgꞌaoan hẽé naka chìbi-kgꞌaoan hẽéthẽé dim tcárà ba,’ ta méé. 35Igaba i ko qꞌãan di tcꞌẽean gaan di cóán wèé koe guu a tchàno o sa xꞌáíse,” tam méé.
Jeso ba Farasaim Simonem xꞌáé koe hàna
36Cꞌẽem Farasai ba kò Jeso ba dtcàrà, síím gha tcꞌõó cgoa me ka. Me kò Jeso ba nquum qꞌoo koe síí tcãà, a ba a ntcõó a tcꞌõó. 37Si kò gaam xꞌáé-dxoom koe cꞌẽes khóès chìbi-kgꞌao sa hàna. Eẽs ko kóḿ, Jeso ba Farasaim xꞌáé koe hãa a ko tcꞌõó sa, kas kò alabasetere di nxõ̱án cgoa kúrúèam tsꞌóó-cꞌõám koe hãa qãè hm̀m̀ xgꞌãò tshãán cgoa síí, 38a sa a Jesom nqàrè-kgꞌam koe hàà téé, a kgꞌae, a tshoa-tshoa a tcgáí-tshàra sa cgoa nqàrèa ba cgꞌãà-cgꞌãa, a sa a cꞌõòa sa cgoa tchùu u, a xꞌobè nqàrè Me, a sa a tshãán cgoa ntcã̱á nqàrè Me. 39Eẽm ko Farasaim ncẽe kò tcii Mea ba ncẽes gúù sa bóò kam ko bìríse a máá: “Ncẽem khóèm kò tseegukaga porofiti ba ii nem ga kò qꞌana hãa ncẽe ko qgóó Me sa dùútsa khóè si i sa, chìbi-kgꞌao si i,” témé.
40Me kò Jeso ba bìrí me a máá: “Simoneè, cꞌẽes gúù sar chóà cgoa tsi kgꞌoana,” témé. Me máá: “Xgaa-xgaa-kgꞌaoè, bìrí te si,” témé. 41Me máá: “Cꞌẽe xꞌaè ka tsara kò cám̀ khóè tsara hàna, marian kò cꞌẽem khóèm koe cgòbèa tsara. Cꞌẽe ba kò 500 khama noo marian qano di cgóbèa, me cꞌẽe ba 50 khama nooan cgóbèa. 42Cúí gúù ga tsara kò úú tama, suruta ka̱bi cgoa me tsara gha a, khamam kò wèéa tsara ga qgóóa máá. Ke ncẽeska bìrí Te, ndaka ba gha kaisase gatsara ka ncàm̀ me sa?” tam ma tẽè me.
43Me Simone xo̱a a máá: “Bóòr ko ka ẽe kaisa marian cgóbèa me e,” témé. Me Jeso ba máá: “Qãèse tsi bóòa,” témé.
44A ba a nxãaska khóès koe ka̱bise a Simone ba bìrí a máá: “Ncẽes khóè sa tsia ko bóò? Tsarim nquum koer ncãa hàà, igabaga tsi ncãa xgꞌaà nqàrèr ko tshàan táá máà Te, igabagas ncãa tcgáí-tshàraa sa cgoa nqàrèa Te cgꞌãà-cgꞌãa, a cꞌõòa sa cgoa tchùu u. 45Ncãa tsi táá xꞌobè Te, igabas ncãar hààm xꞌaèm koe guu a nqàrèa Te xꞌobèan chõòkagu tama. 46Ncãa tsi táá tcúúa Te ga nxúìan cgoa tcgáù, igabagas ncãa qãè hm̀m̀ xgꞌãò tshãán ka nqàrèa Te tcgáù. 47Gaa domkar ko bìrí tsi, gas di káí chìbian kas qgóóa mááèa. Kaisa ncàm̀kua nes xꞌáía hãa khama. Igabaga ẽe cgꞌáré chìbian ka qgóóa máàèa ba ko cgꞌáré ncàm̀kuan xꞌáí,” tam méé.
48Me kò nxãaska Jeso ba bìrí si a máá: “Sari chìbian koe si qgóóa mááèa,” témé.
49Xu kò cgꞌáè-kgꞌao xu tshoa-tshoa a tẽèse a máá: “Dìí ba gáé ncẽe ba, ncẽe ko khóèan chìbian gaan di qgóóa máá ba?” témé.
50Igabagam ko Jeso ba khóè sa bìrí a máá: “Sari dtcòm̀a nea kgoara sia, ke tòókuan cgoa qõò,” témé.
Jesom cgoa kò hãa zi khóè zi

1Ncẽe zi gúù zi qãá qꞌoo koem kò Jeso ba xꞌáé-dxoo xu koe hẽé naka xꞌáé-coa xu koe hẽéthẽé qõòa te, a ko Nqarim di xꞌaian di qãè tchõàn khóè ne xgaa-xgaa. Xu kò 12 xu xgaa-xgaase-kgꞌao xu Gam di xu hãa cgoa Mea, 2naka gataga cꞌẽe zi khóè zi hẽéthẽé e, ncẽe kò cgꞌãè tcꞌẽean koe hẽé naka tcììan koe hẽéthẽé kgꞌõèkaguè zi. Ncẽe zia kò Marias Magatalena ta ko ma tciiè sa hẽé, ncẽe i kò 7 dxãwa tcꞌẽean gas koe tcgꞌòóèa sa, 3naka Herotem dim nquu kòre-kgꞌaom Gusam dis khóès Joana sa hẽé, naka Susana sa hẽé, naka cꞌẽe zi khóè zi káí zi, ncẽe kò ko gazi di gúùan cgoa hùi xu zi hẽéthẽé e.
Xhárà-kgꞌaom dis sere-sere sa
(Mt 13:1-9; Mk 4:1-9)
4Ne kò khóè ne tãáka xu xꞌáé-dxoo xu koe guu a Jesom koe hàà. Eẽs ko kaias xgꞌae sa xgꞌae kam kò Jeso ba sere-seres ka kgꞌui a máá:
5“Cꞌẽe xꞌaè kam xgꞌao xhárà-kgꞌao ba qõò a síí xhárà.
A ẽem ko xhárà ka i cꞌẽe cgùrian dàòm qàe koe tcheè, a i a nqàrèan cgoa náà tcãàè, zi tsa̱rá zi hàà tcꞌõó o.
6I cꞌẽean tcheè nxõ̱á-kgꞌai di qgáìan koe. Eẽ i ko qhúí ka i ko dào, tchàua ne ko káà a khama.
7I cꞌẽe cgùrian dxàman hàna qgáì koe tcheè, i dxàman kai, a chúú-chuu u.
8I cꞌẽe cgùrian qãè góḿan koe tcheè, a káí tcꞌõoan 100 kúrú,” tam méé.
Eẽm ko ncẽe zi gúù zi kgꞌuia xgꞌara kam kò máá: “Eẽ tceean úúa hãa ba méém kóḿ,” témé.
Jesom ko dùús domka sere-sere zi tséékagu sa
(Mt 13:10-17; Mk 4:10-12)
9Xu Gam di xu xgaa-xgaase-kgꞌao xu tẽè Me, dùú sas ko ncẽes sere-sere sa nxàe sa. 10Me máá: “Gaxaoa máàèa, chóm̀sea zi kàa zi Nqarim di xꞌaian di zi xao gha qꞌãa sa, igabar ko cꞌẽe ne khóè ne cgoa sere-sere zi cgoa kgꞌui:
‘nxãasega ne gha bóò, a táá bóòa qꞌãa ka,
a nxãasega kóḿ a táá kóḿa qꞌãa ka.’
Jeso ba ko xhárà-kgꞌaom dis sere-sere sa nxàea tchàno-tchano
(Mt 13:18-23; Mk 4:13-20)
11“Si ncẽe sa xhárà-kgꞌaom dis sere-seres ko nxàes ga si i: Cgùri nea Nqarim dim kgꞌui me e.
12Dàòm qꞌoo di nea ẽe kgꞌui ba ko kóḿ ne ne e, igabam ko dxãwa ba hàà a kgꞌui ba tcáóa ne koe séèa tcgꞌòó, nxãasega ne gha táá dtcòm̀ a kgoaraè ka.
13Eẽ nxõ̱án koe kò xháràè nea gane ẽe kgꞌui ba ne ko kóḿ, ne ko kúúga qãè-tcaoan cgoa hààkagu me ne ne e, igaba ne káà to̱be ne e, a ko cgꞌorò xꞌaè-coan qꞌoo koe dtcòm̀. A ko kúrúa bóòkuan di xꞌaèan ka qháésega cgꞌáé.
14Eẽ dxàman za tcheèa nea, gane ẽe kóḿa ne ne e, igaba gane di kgꞌõèan qꞌoo koe ne ko tcꞌẽe-tcꞌẽese zi hẽé, qguùan hẽé naka kgꞌõèan di ka̱rean hẽéthẽé ka chúú-chuuè, a ne a kai tama.
15Eẽ qãè góḿan koe tcheèa nea, gane ẽe kgꞌui ba kóḿa, a qãè zi tcáó zi cgoa qgóóa qari mea ne ne e, a ne a ko qáò tcáó cgoa me, a nxãakgꞌaiga síí tcꞌáróan kúrú,” tam méé.
Xꞌáà-xꞌaa-kgꞌai cgoa dis gúùs dis sere-sere sa
(Mk 4:21-25)
16A ba a máá: “Xꞌáà-xꞌaa-kgꞌai cgoa dis gúù sa ga dàò a gàbas cgoa xoaba-kgꞌai si, kana kgàrom dòm̀ qꞌoo koe tcãà si ba káà me e, igabam gha téé-qꞌooa sa koe tòó si, ẽe ko tcãà ne gha nxãasega xꞌáàn hòò ka. 17Dùús wèés ẽe chóm̀sea sa gha tchàa koe tcgꞌòóè, si gha dùús wèés qàbi-kgꞌaièa hãa sa qꞌãaè, a sa a gha xꞌáàn koe óágaè khama. 18Ke méé tu nxãaska qꞌãa, nta tu ko ma komsana sa. Wèém khóèm ẽe gúù úúa hãa ba gha káían máàè, igaba wèém ẽe gúù úú tama ba gha ẽem úúa hãa gúù-coan ga séè cgaeè khama,” tam méé.
Jesom ka xõò sa hẽé naka qõese ga xu hẽéthẽé e
(Mt 12:46-50; Mk 3:31-35)
19Jesom ka xõò sa hẽé naka qõese ga xu hẽéthẽéa kò hàà cgae Me, igaba ne kò khóèan di káí-qꞌooan ka tààè, a táá Gam koe cúù. 20Me kò bìríè a máá: “Saò sa hẽé naka Tsáá qõe ga xu hẽéthẽéa tchàa za tẽe, a bóò Tsi kgꞌoana,” téméè.
21Igabam kò xo̱a a máá: “Tiris xõò sa hẽé naka Tíí qõe ga xu hẽéthẽéa Nqarim di kgꞌuian ko kóḿ a ko kúrú u ne khóè ne e,” témé.
Jeso ba ko tcꞌãá ba téékagu
(Mt 8:23-27; Mk 4:35-41)
22Cꞌẽem cáḿ kam kò Gam di xu xgaa-xgaase-kgꞌao xu cgoa dxòrom qꞌoo koe tcãà a bìrí xu a máá: “Hààn xae cꞌẽem xòèm tshàam dim koe qõò,” témé, xu xgoaba. 23Eẽ xu xóé a ko qõò kam kò xꞌóm̀.
Me kúúga kaiam tcꞌãá ba tshàam tcꞌamkgꞌai koe xgoaba, me dxòro ba tshàan ka cgꞌoè, xu kaias cgꞌãès koe hãa. 24Xu xgaa-xgaase-kgꞌao xu síí ghùi Me a máá: “Xꞌaigaè, Xꞌaigaè, tom̀ xae ko!” témé.
Me tẽe a tcꞌãá ba hẽé naka tshàam di tcẽe-tcẽean hẽéthẽé dqàè, i téé, si kò kaisas nqoo sa xóé.
25Me tẽè xu a máá: “Gaxao di dtcòm̀a nea ndaa?” témé.
Igaba xu kò qꞌáò, a area khama xu kò tẽèku a máá: “Dùútsa khóè ba gáé ncẽe ba? Tcꞌãán ga hẽé naka tshàan ga hẽéthẽé ko kgꞌui cgoa i komsana Me ba,” témé.
Jeso ba ko dxãwa tcꞌẽean úúam khóè ba qãèkagu
(Mt 8:28-34; Mk 5:1-20)
26Xu tshàam tcꞌamkgꞌai koe qõò a síí Gerase ne dim nqõóm koe tcãà, Galilea dim cgoa qꞌóá-kgꞌamkua hãa ba. 27Eẽm ko Jeso ba dxòrom koe xõa a ko gaam nqõóm koe tcãà kam kò cꞌẽem khóèm xꞌáé-dxoom koe guua hãam cgoa xgꞌae. Gaam khóè ba kò dxãwa tcꞌẽean úúa, a kò qgáí hã̱a tamase qáò xꞌaèan hãa, a nquuan koe ga xꞌãè tama, a tcꞌám̀an koe cúí ga ko xꞌãèa te. 28Eẽm ko Jeso ba bóò kam kò kaisase qꞌau a ba a cookgꞌaia ba koe cgꞌáé, a kaiam dòm̀ cgoa máá: “Dùú sa Tsi ko tíí koe qaa, Jesoè, Nqarim tcꞌamaka hãam di Tsi Cóá Tseè? Dtcàrà Tsir ko, táá xgàra te guu,” témé. 29Jeso ba kò dxãwa tcꞌẽean bìrí i ẽem khóèm koe tcgꞌoa, gaa domkam kò khóè ba gatà méé. Káí qꞌoro i kò qgóó mea, me kò qꞌóḿa ba koe hẽé naka nqàrèa ba koe hẽéthẽé táùan cgoa qáéèa, a kòreèa, igabam xgꞌao gaa táùan qhòma tcgꞌòó, a kò dxãwa tcꞌẽean ka séèa tcgꞌòó a qãáka úúèa hãa.
30Me Jeso ba tẽè me a máá: “Cgꞌõèa tsi dìía?” témé. Me xo̱a Me a máá: “Milone ra a,” témé. Káí dxãwa tcꞌẽe nea kò tcãà mea hãa khama. 31I kò qarika dtcàrà Me, táám gha xꞌáèan tcgꞌòó, i chõò-qꞌoo úú tamam ha̱ém koe tcãà sa.
32Zi kò káí zi xgùu zi xàbìm dxùukgꞌai koe hãa a ko dxòó. Ka i kò dxãwa tcꞌẽean Jeso ba dtcàrà, xgùu zi koe i gha tcãà sa, Me kgoara máá a. 33I khóèm koe dxãwa tcꞌẽean tcgꞌoa a i a síí xgùuan koe tcãà, zi xgùu zi xàbìm tcꞌamkgꞌai koe guu a kari-karisea xõa a zi a tshàam koe cgꞌáéa tcãà, a tom̀.
34Eẽ xu ko xgùuan ko kòre xu khóè xu ẽe kúrúsea hãa sa bóò ka xu kò bèe a qgóé, a síí xꞌáé-dxoom koe hẽé naka xháràn koe hẽéthẽé xàà a. 35Ne kò khóè ne tcgꞌoa a síí ẽe kúrúsea hãa sa bóò. Eẽ ne ko Jesom koe hàà ka ne kò dxãwa tcꞌẽean kò úúa hãam khóè ba sao-xgꞌae, me Jesom nqàrè-kgꞌam koe ntcõe, a qgáían ha̱na, i tcꞌẽea ba qãè e, ne kò qꞌáò. 36Gane ẽe kò ẽe kúrúsea hãa sa bóò nea kò chóà a, ntam kò ma ẽe dxãwa tcꞌẽean ka tcãàèam khóè ba ma qãèkaguè sa.
37Ne wèé ne khóè ne Gerase dim xgꞌaekum di ne dtcàrà Me, gane koem gha tcgꞌoa sa, kaisa qꞌáòa nea kò tcãà nea hãa khama.
Me kò dxòrom koe tcãà a ba a ka̱bise, 38kam ko ẽe kò dxãwa tcꞌẽean ka tcgꞌoa cgaeèam khóè ba dtcàrà Me, Gam cgoam gha qõò sa. Igabam kò Jeso ba tsééa ka̱bi me a máá: 39“Ka̱bise xꞌáéa tsi koe naka síí nxàe, nta noosem Nqari ba kúrúa máá tsia hãa sa,” témé.
Me khóè ba ka̱bise a síí wèém xꞌáé-dxoom koe qõòa te a khóè ne bìrí, Jesom nta noose kúrúa máá mea hãa sa.
Jairom dis cóá sa hẽé naka Jesom dim qgáí ba ko qgóós khóè sa hẽéthẽé e
(Mt 9:18-26; Mk 5:21-43)
40Eẽm ko Jeso ba Galilea dim nqõóm koe ka̱bise kas ko khóè ne dis xgꞌae sa qãèse hààkagu Me, wèé ne ne kò qãà Mea hãa khama.
41Kam kò gaa xꞌaè kaga cꞌẽem khóèm Jairo ta ko ma tciièm ncẽe kò còrè-nquum dim tcꞌãà-cookgꞌai ii ba gaa koe hàà, a hàà Jesom nqàrè-kgꞌam koe cgꞌáé, a còrè Me, gam dim xꞌáém koem gha síí cgoa me sa. 42Cúís cóá sam kò úúa hãa, ncẽe kò 12 kuri ii sa, si kò xꞌoos qàe koe hãa khama.
Eẽm ko Jeso ba gaa koe qõò ka i kò káí khóèan nco̱rú Me. 43Gane xgꞌaeku koes kò 12 kurian kò úúa a ko xòm̀ xꞌaèse nxoean hòòs khóè sa hàna, [a sa a kò wèé gúùan ẽes kòo kgꞌõè cgoa, naakan koe xgãá hãa] qãèkaguès gha ka, igabas kò táá cúían kaga qãèkaguèa. 44Si Jesom qãá koe guu a hàà, a hàà Gam dim qgáím cꞌam qgóó, i ko cꞌáòan kúúga téé. 45Me Jeso ba tẽè a máá: “Dìína qgóó tea?” témé. Eẽ ne ko wèé ne xo̱ase kam ko Petere ba máá: “Aboè, khóè nea káí ne e, a nxa̱ma-nxa̱ma Tsia, a ko tcãò Tsi,” témé. 46Igabam kò Jeso ba máá: “Cꞌẽe khóèa nea qgóó Tea, xám̀ Ra ko i kò qaria Te tcgꞌoa cgae Te khama,” témé. 47Eẽs ko khóè sa bóò, xàì tamas kò hãa sa kas ko cgùrukose hàà, a sa a hàà Jesom nqàrè-kgꞌam koe cgꞌáé, a wèé ne khóè ne cookgꞌai koe bìrí Me, dùús domkas qgóó Mea hãa sa, naka si kò ma kúúga qãèkaguè sa hẽéthẽé e. 48Me bìrí si a máá: “Tiri si cóá seè, sari dtcòm̀a nea qãèkagu sia, ke tòókuan cgoa qõò,” témé.
49Qanegam Jeso ba téé a ko kgꞌui kam kò cꞌẽem khóè ba hàà, còrè-nquum dim tcꞌãà-cookgꞌaim dim nquum koe guua ba, a bìrí me a máá: “Tsáá xuù sa ncãa xꞌóó, ke táá xgaa-xgaa-kgꞌao ba xhõe-xhõe guu,” témé. 50Igabam kò Jeso ba ẽe sam ko kóḿ ka Jairo ba bìrí a máá: “Táá qꞌáò guu, kgꞌamaga méé tsi dtcòm̀, qãès gha ke,” témé.
51Eẽm ko Jairom dim xꞌáém koe tcãà kam kò táá cꞌẽe khóè ga guu i Gam cgoa nquum qꞌoo koe tcãà, Petere ba hẽé naka Johane ba hẽé naka Jakobo ba hẽé, naka cóás ka xõò ba hẽé naka xõò sa hẽéthẽé cúí ga a kò ii. 52Ne kò wèé ne khóè ne kgꞌae, a ko cóá sa kgꞌae cgae, Me Jeso ba máá: “Táá tu kgꞌae guu, xꞌóó tamas hãa a sa a xꞌóm̀a hãa ke,” témé.
53Ne kò wèéa ne kgꞌãè Me, xꞌóóas hãa sa ne kò qꞌana hãa khama.
54Igabam ko Jeso ba xꞌõàa sa koe qgóó si, a máá: “Tiri si cóá seè, tẽe,” témé. 55I kgꞌõèa sa ka̱bise, si kúúga tẽe, Me Jeso ba máá, cꞌẽe gúù méés máàè naka tcꞌõó, témé. 56Khara kò gas ka xõò ga khara kaisase are. Me bìrí khara a, táá méé khara cúí khóè ga dùús kúrúsea sa bìrí guu sa.
Jeso ba ko 12 xu xgaa-xgaase-kgꞌao xu tsééa tcgꞌòó
(Mt 10:5-15; Mk 6:7-13)

1Me kò Jeso ba 12 xu tciia xgꞌae a ba a qarian máà xu, wèé dxãwa tcꞌẽean xu gha xhàiagu, a wèé tcììan thẽé tsoò di i. 2A ba a tsééa tcgꞌòó xu, síí xu gha Nqarim di xꞌaian ka xgaa-xgaa, a xu a tsàako ne khóè ne kgꞌõèkagu ka. 3A ba a bìrí xu a máá: “Táá méé xao qõò xao ko ka cúí gúù ga séè guu, dqàbi hìim ga igaba, dtcòbè ga igaba, péré ga igaba, mari ga igaba, kana cám̀ di qgáían ga igabaga. 4Eẽ xao ko tcãàm nquu ba, ndakam ga igaba, gaam koe méé xao hãa naka nxãakgꞌaiga síí ẽem xꞌáé-dxoom koe tcgꞌoa. 5A ncẽè khóèan kò qãèse hààkagu xao o tama ne méé xao nqàrèa xao di tsharàn qãè-qãe, ẽe xao ko gaam xꞌáé-dxoom koe tcgꞌoa ne, nakas gha nxãasega gane koe xꞌáí sa ii,” témé.
6Xu xgaa-xgaase-kgꞌao xu xgoaba a wèé xu xꞌáé xu koe qõòa te, a xu a ko qãè tchõàn xgaa-xgaa a ko wèé za ga khóèan kgꞌõèkagu.
Herotem dis xháé tcꞌẽe sa
(Mt 14:1-12; Mk 6:14-29)
7Eẽm ko Galilea dim xꞌaigam Herote ba wèé zi gúù zi kúrúse ko zi ka kóḿ kam kò táá qꞌãa. Cꞌẽe ne khóè nea kòo máá, Johanem tcguù-tcguu-kgꞌao ba xꞌooan koe tẽea, témé khama, 8ne ko cꞌẽe ne máá, Elija ba hòòsea, témé, ne ko cꞌẽe ne máá, cꞌẽe xu porofiti xu ncìí xꞌaè di xu ka cꞌẽe ba xꞌooan koe tẽea, témé. 9Me Herote máá: “Johane bar kò qꞌãe tcúúa hãa, ka ncẽe zi gúù zi gam kar ko kóḿ ba dìí baà?” témé. A ba a kò bóò mem gha sa tcꞌẽe.
Jeso ba ko 5,000 sa nqáéa ne khóè ne tcꞌõókagu
(Mt 14:13-21; Mk 6:30-44; Jn 6:1-14)
10Xꞌáè úú-kgꞌao xu kò ka̱bise a hàà wèé zi gúù zi ẽe xu kò kúrú zi ka bìrí Me. Me séè xu, xu Gam cgoa cúía síí hãa Betesaida ta ko ma tciièm xꞌáé-dxoom koe. 11Ncẽes gúù sa ne ko kóḿ kas kò xgꞌae sa xùri Me, Me qãèse hààkagu ne, a ba a Nqarim di xꞌaian ka kgꞌui cgoa ne, a ẽe kò ko kgꞌõèkagukuan qaa ne qãèkagu.
12Nxãaskas cáḿ sa tshoa-tshoa a ko dqòara qõò ka xu kò 12 xu xgaa-xgaase-kgꞌao xu Gam koe hàà a máá: “Khóè ne qõòa qꞌaakagu, naka ne nxãasega nxa̱ma-nxa̱ma hãa xu xꞌáé xu koe hẽé naka xhárà xu koe hẽéthẽé síí, naka nea síí xꞌóm̀-qꞌooan hẽé naka tcꞌõoan hẽéthẽé qaara mááse, cúía hãam qgáìm koe ta hãa ke” témé. 13Igabam kò bìrí xu a máá: “Gaxao cꞌẽe gúùan máà ne naka ne tcꞌõó,” témé. Xu máá: “5 xu péré xu cúí xu xae úúa naka cám̀ xꞌaù tsara hẽéthẽé e, kana méé xae síí khóè ne wèé ne tcꞌõoan xꞌámá máá?” témé. 145,000 khama noo xu khóè xu kò ẽe koe hàna domka.
Me kò Jeso ba Gam di xu xgaa-xgaase-kgꞌao xu bìrí a máá: “Khóè ne bìrí naka ne wèés xgꞌaes koe 50 khama noose ntcõó,” témé. 15Xu gataga hẽé, i wèé khóèan ntcõó. 16Me Jeso ba 5 xu péré xu hẽé naka cám̀ xꞌaù tsara hẽéthẽé séè, a ba a nqarikgꞌai koe ghùi-kgꞌai, a tsꞌee-tsꞌeekgꞌai i, a péréan khõá qꞌaa, a xgaa-xgaase-kgꞌao xu máà a, xu khóè ne qꞌaa-qꞌaa máá a.
17Ne kò wèéa ne ga tcꞌõó, a ne a xgꞌãà, xu ẽe kò qaùan xgꞌae-xgꞌae a 12 xu qꞌore xu tcãà, xu cgꞌoè.
Petere ba ko Jesom koe nxàese
(Mt 16:13-19; Mk 8:27-29)
18Eẽm cúíse hãa a ko còrè ka xu xgaa-xgaase-kgꞌao xu síí cgae Me. Me tẽè xu a máá: “Dìí Raà, ta zi ko xgꞌae zi méé?” témé. 19Xu xo̱a Me a máá: “Cꞌẽe ne ko máá, Johane Tsi tcguù-tcguu-kgꞌao Tsi i, témé, ne ko cꞌẽe ne máá, Elija Tsi i, témé, ne ko cꞌẽe ne qanega máá, ncìí kuri di Tsi porofiti Tsi i xꞌooan koe tẽea Tsi, témé,” ta xu méé.
20Me tẽè xu a máá: “Kháé xaoa ko gaxao máá, dìí Raa, témé?” Me Petere xo̱a a máá: “Ncẽe kò nqòòkaguèa hãa Tsi Kreste Tsi Nqarim di Tsi i,” témé.
Jeso ba ko Gam di xgàrasean ka hẽé naka xꞌoos ka hẽéthẽé kgꞌui
(Mt 16:20-28; Mk 8:30–9:1)
21Me Jeso ba qarika xꞌáè xu, táá xu gha ncẽes gúù sa cúí khóè ga bìrí sa. 22A ba a máá: “Khóèm dim Cóá ba gha káí zi gúù zi koe xgàrase, a gha khóè ne di xu kaia xu hẽé, kaia xu peresiti xu hẽé, naka xꞌáè xgaa-xgaa-kgꞌao xu ka hẽéthẽé bóòa xguìè, a gha cgꞌõoè, a ba a gha nqoana dim cáḿ ka xꞌooan koe tẽe,” tam méé.
23Nxãaskam kò Jeso ba Gam di xu xgaa-xgaase-kgꞌao xu bìrí a máá: “Ncẽè cꞌẽem khóèm kò xùri Te kgꞌoana ne méém bóòa xguìse naka baa gam dim xgàu hìi ba dcẽé, naka xùri Te. 24Dìím wèém ẽe gam dis kgꞌõè sa qgóóa qaria hãa bas gha aaguse cgae, igaba wèém ẽe ko Tíí domka gam dis kgꞌõès ka aaguse cgaeè ba gha hòò si khama. 25Dùús ka ba gha khóè ba ka̱bisea mááè, ncẽè wèém nqõó bam kòo hòò, a ba a gam dis kgꞌõès ka aaguse cgaeè ne, kana ba gha khóè ba dùútsa gúù sa gam di kgꞌõèan téé-qꞌoo koe tcgꞌòó a máà? 26Dìím wèém ẽe ko Tíí hẽé naka Tiri kgꞌuian hẽéthẽé sau-cgaese ba gha thẽé Khóèm dim Cóám ka sau-cgaeseè, ẽem gha ko Gam di xꞌáàn koe hẽé naka Xõòm di xꞌáàn koe hẽé naka tcom-tcomsa xu moengele xu di xꞌáàn koe hẽéthẽé hãase ko hàà ne. 27Igabar ko tseeguan bìrí tu u: Ncẽe koe téé-tẽe ne ka cꞌẽea ne xꞌooan xám̀a hãa tite, Nqarim di xꞌaia ne ne ko bóò i hàà tama cookgꞌai koe,” tam méé.
Jesom di bóòse-qꞌooa nea ko ka̱bise a tãá
(Mt 17:1-8; Mk 9:2-8)
28Eẽm ko Jeso ba ncẽe zi gúù zi nxàea xgꞌara kam kò 8 khama noo cáḿan qãá qꞌoo koe Peterea xu, Johanea xu, Jakoboa xu séè, a ba a xàbìm koe qõò cgoa xu a síí còrè. 29Eẽm hãa a ko còrè ka i kò kgꞌáía ba ka̱bise a tãá, i Gam di qgáían ka̱bise a tca̱àkose qꞌúú. 30Ka tsara ko kúúga cám̀ tsara khóè tsara kgꞌui cgoa Me, Moshe ba hẽé naka Elija ba hẽéthẽé tsara, 31ncẽe kò nqarikgꞌai di xꞌáàn koe qhúí tsara, a ko Jesom cgoa kgꞌui, a ko Gam di xꞌooan hààko ka kgꞌui, kháóa cgae ga ko Jerusalema koe kúrúse e. 32Xu kò Petere ba hẽé naka gam ka cꞌẽea tsara hẽéthẽé xu qarika xꞌóm̀a cgꞌáé. Eẽ xu ko kókò ka xu kò Gam dim xꞌáà ba bóò, naka gaa tsara khóè tsara hẽéthẽé e, ẽe ko Gam cgoa tẽe tsara. 33Eẽ tsara ko khóè tsara Jeso ba guu a ko qõò kam kò Petere ba bìrí Me a máá: “Xꞌaigaè, tsóágase i gáé qãèa, ncẽe koe xae ga hãa sa! Nqoana xu nquu-coa xu xae gha tshào, me cꞌẽe ba Tsari, me cꞌẽe ba Moshem di, me cꞌẽe ba Elijam di,” tam méé. (Cꞌúùam ko hãa dùú sam ko kgꞌui sa.)
34Qanegam hãa a ko kgꞌui kas kò túú-cꞌõò sa qàbia tcãà xu, a sa a gas di sóm̀an cgoa qàbi xu. Eẽ xu ko xgaa-xgaase-kgꞌao xu túú-cꞌõòs koe tcãà ka xu kò qꞌáò. 35Me kò kgꞌui ba túú-cꞌõòs koe guu a máá: “Ncẽe ba Tirim Cóá Me e, nxárár tcgꞌòóa ba, ke komsana Me,” témé.
36Eẽm ko kgꞌui ba xgꞌara kam kò Jeso ba cúíse hãa. Xu kò xgaa-xgaase-kgꞌao xu ncẽes gúùs cgoa nqoo, a xu a gaa xu cáḿ xu ka táá cúí khóè ga bìrí dùú sa xu bóòa hãa sa.
Jeso ba ko cóá ba qãèkagu
(Mt 17:14-18; Mk 9:14-27)
37Xùrikom cáḿ kam ko Jeso ba hẽé naka xgaa-xgaase-kgꞌao xu hẽéthẽé xàbìm koe guu a ka̱bise, si kaias xgꞌae sa Jesom cgoa xgꞌae. 38Kam kò gaa xꞌaè kaga cꞌẽem khóè ba ẽes xgꞌaes qꞌoo koe qꞌau a máá: “Xgaa-xgaa-kgꞌao Tseè, dtcàrà Tsir ko Tsi tirim cóá ba bóò, nooam cóám ga me e khama. 39Dxãwa tcꞌẽean kòo tcãà cgae me ne i ko kúúga qꞌaukagu me, a qgaè-kgꞌaikagu me, a kgꞌáḿa ba koe xùbúan tcgꞌòókagu me, a ko khõá tòm̀-tom me, a qháése guu me tama. 40Ra kò Tsari xu xgaa-xgaase-kgꞌao xu dtcàrà, xhàia xu gha guu u ka, igaba xu kò tààè,” témé.
41Me Jeso ba xo̱a a máá: “Oo, tsóágase dtcòm̀ úú tamas qhàò sa gáé ncẽe sa! Nta noo xꞌaèa ne Ra gha gaxao cgoa hãa a qáò-tcaoa máá tu u? Tsarim cóá ba ncẽe koe óá!” témé. 42Cóám ko hàà koe ga i ko dxãwa tcꞌẽean góḿankgꞌai koe xàbùa qáú me, a i a qgaè-qgae-kgꞌai me. Kam ko nxãaska Jeso ba dxãwa tcꞌẽean dqàè, a cóá ba qãèkagu, a ba a xõò ba máà me. 43Ne kò wèé ne khóè ne Nqarim di kaian ka area.
Jeso ba ko gaia Gam dis xꞌoos ka kgꞌui
(Mt 17:22-23; Mk 9:30-32)
Eẽ ne wèéa ne qanega ẽem Jeso ba kúrúa zi gúù zi wèé zi ka area kam kò Gam di xu xgaa-xgaase-kgꞌao xu bìrí a máá: 44“Qãèse dxãà tcee ncẽer ko bìrí xao o kgꞌuia ne: Khóèm dim Cóá ba gha hàà khóè ne tshàu qꞌoo koe tcãàè,” témé. 45Igaba xu kò ẽem ko méé sa táá kóḿa qꞌãa, gaxu koe i kò chóm̀sea, táá xu gha kóḿa qꞌãa a ka khama. A xu a kò ẽe kgꞌuia ne ko dùú sa méé sa tẽèan bèe.
Dìí ba kaia?
(Mt 18:1-5; Mk 9:33-37)
46Si kò gaxu xgꞌaeku koe ntcoeku sa tẽe, dìína gaxu xgꞌaeku koe kaia hãa di sa. 47Igabam kò Jeso ba tcáóa xu qꞌoo koe xu tcꞌẽea hãa sa qꞌanaa, khamam kò cgꞌárém cóá ba séè, a Gam qàe koe tòó, 48a ba a bìrí xu a máá: “Dìím wèém ẽe ko ncẽem cóá ba Tiri cgꞌõèan koe qãèse hààkagu ba ko Tíí tcꞌáró ga qãèse hààkagu. Me ko dìím wèém ẽe ko Tíía qãèse hààkagu Te ba ẽe tséé Tea ba qãèse hààkagu. Eẽ gaxao koe kaisase cgꞌáré ba gaxao ka kaiam ga me e khama,” témé.
Eẽ gaxao cgoa ntcoeku tama ba gaxao xòè koe hàna
(Mk 9:38-40)
49Me Johane xo̱a a máá: “Kaia Tseè, cꞌẽem khóè ba xae kò bóò me ko Tsari cgꞌõèan cgoa dxãwa tcꞌẽean xhàiagu, xae kò sixae ka cꞌẽem tama me e domka gatà hẽéan cara me,” témé. 50Igabam kò Jeso ba gam ka máá: “Táá cara me guu, ẽe gaxao cgoa ntcoeku tama ba gaxao xòè koe hàna ke,” témé.
 
Jeso ba ko Jerusalema koe qõò (9:51–19:44)
Samaria dim xꞌáé ba ko Jeso ba qãèse hààkaguan xguì
51Eẽm ko Jeso ba nqarikgꞌai koe séè a úúèm xꞌaèm ko cúù kam kò bìríse a Jerusalema koe qõò. 52A ba a tséé-kgꞌao xu tcꞌãà a tsééa tcgꞌòó. Xu Samaria ne dim xꞌáé-coam koe síí tcãà, gúù zi xu gha kgꞌónòa máá Me ka. 53Igaba ne kò gaa koe hãa ne khóè ne táá qãèse hààkagu Me, Jerusalema koem kò úú-kgꞌaia khama. 54Eẽ tsara ko xgaa-xgaase-kgꞌao tsara Jakoboa tsara Johanea tsara ncẽes gúù sa bóò ka tsara ko máá: “Xꞌaigaè, nqarikgꞌai koe guuam cꞌee ba tsam gha tcii, me hàà cgꞌõo ne sa Tsi ko tcꞌẽe?” témé. 55Me Jeso ba ntcẽè a dqàè tsara a. [b]56Xu kò Jeso ba hẽé naka Gam di xu xgaa-xgaase-kgꞌao xu hẽéthẽé xu cꞌẽem xꞌáém koe qõò.
	[b] 9:55 Cꞌẽe zi tcgãya zi Gerika di zi ncẽe xùri ko kgꞌuian úúa: “a máá: “Cꞌúùsea tsao hãa, dùútsa tcꞌẽem di tsao ii sa. 56 Khóèm dim Cóá ba hàà tama, hààm gha khóèan kaàkagu ka, igabam hààraa, hààm gha kgoara a ka,” tam méé.”

Nqoana khóèan Jeso ba ko xùri kgꞌoana a
(Mt 8:19-22)
57Eẽ xu dàòm qꞌoo koe hãa a ko qõò kam ko cꞌẽem khóè ba bìrí Me a máá: “Eẽ Tsi ko síí qgáì wèé koer gha xùri Tsi,” témé. 58Me Jeso ba xo̱a me a máá: “Círí nea gaan di ha̱éan úúa, i tsa̱rán gaan di nquuan úúa, igabagam Khóèm dim Cóá ba tòó tcúúm gha qgáì úú tama,” témé.
59Me kò Jeso ba cꞌẽem khóè ba bìrí a máá: “Xùri te,” témé. Igabam ko gaam khóè ba máá: “Xꞌaigaè, kgꞌaia qãà te nakar síí tirim xõò ba kgꞌónò,” témé. 60Me Jeso ba bìrí me a máá: “Eẽ xꞌóóa hãa ne guu naka ne gane dian ẽe xꞌóóa hãa kgꞌónò, igaba tsáá qõò naka tsia síí Nqarim di xꞌaian ka xgaa-xgaa,” témé.
61Me kò cꞌẽem khóè ba gataga máá: “Xùri Tsir gha, Xꞌaigaè, igaba qãà te nakar kgꞌaia síí xꞌáéa te di ne khóè ne xꞌáè,” témé. 62Me Jeso ba xo̱a me a máá: “Eẽm tshoa-tshoa a ko xhárà koe gha ka̱bise a kháóka bóòm khóè ba Nqarim di xꞌaian kgꞌano tama,” témé.
Jeso ba ko 72 xu khóè xu tsééa tcgꞌòó

1Ncẽe zi gúù zi qãá qꞌoo koem kò Xꞌaigam Nqari ba 72 xu khóè xu nxárá tcgꞌòó, a ba a cám̀-cám̀se tsééa tcgꞌòó xu, tcꞌãà xu gha a ẽem ko hàà Gabá qõò xu xꞌáé-dxoo xu koe hẽé naka qgáì zi koe hẽéthẽé qõò ka. 2A ba a bìrí xu a máá: “Tcuùè gha gúùa ne káí i, igaba i tséé-kgꞌaoan cgꞌorò o. Ke xao Nqarim ncẽe tcuùs dim Xꞌaiga ba dtcàrà nakam tséé-kgꞌaoan tsééa óá naka i hàà tcuù. 3Qõò xao. Igaba bóò, Tíí Ra ko ghùu-coan khama ma ncuutshaan xgꞌaeku koe tsééa úú xao o sa. 4Táá méé xao qgóá ga kana dtcòbèan ga kana nxàboan ga igaba séè guu, naka táá cúí khóè ga dàòan qꞌoo koe tsgám̀ guu.
5“Nquum ẽe xao ga ko gaam qꞌoo koe tcãà ba, ndakam ga igaba, méé xao kgꞌaia máá: ‘Tòókuan méé i ncẽem nquum cgoa hãa,’ témé. 6Tòókuan dim khóèm kò gaam nquum qꞌoo koe xꞌãèa ne i gha gaxao di tòókuan gam cgoa hãa. Eẽta i kò ii tama ne i gha gaxao di tòókuan ka̱bise cgae xao o. 7Eẽm nquum koe méé xao hãa, naka xaoa wèés tcꞌõos ẽe ne ko máà xao o sa tcꞌõó naka kgꞌáà, tséé-kgꞌao ba gam di tsééan di surutan ka kgꞌanoèa hãa ke. Táá méé xao nquu xu koe kgꞌama qõòa te guu.
8“Xꞌáé-dxoom ẽe xao ga ko tcãàm koe, ndakam ga igaba, ne ko qãèse séè xao o ne méé xao ẽe ko cookgꞌaia xao koe tòóès wèé sa kgꞌama tcꞌõó. 9Tsàako ne méé xao kgꞌõèkagu, naka xaoa khóè ne bìrí naka máá: ‘Nqarim di xꞌaia nea cúù cgae tua,’ témé. 10Igaba xꞌáé-dxoom wèém ẽe xao ko tcãàm koe ne kò khóè ne qãèse séè xao o tama ne méé xao xꞌáéan xgꞌaeku koe tcãà naka máá: 11‘Gatu dim xꞌáé-dxoom di tsharà a ncẽe nqàrèa xae koe hãa a, xae ko qãè-qãe cgae tu u, igaba méé tu qꞌana, Nqarim di xꞌaia nea cúù cgae tua sa,’ témé. 12Bìrí xao or ko, xgàrakuan dim cáḿ kam gha ncẽem xꞌáé-dxoo ba Sodomam ka kaisa xgàrakuan hòò.
Xꞌáé-dxoo xu komsana tama xu
(Mt 11:20-24)
13“Cgꞌãè i gha ii tsáá ka Korasineè! Cgꞌãè i gha ii tsáá ka Betesaidaè! Are-aresa zi xꞌáí zi ncẽe ko gatu koe kúrúèa zi kò Ture hẽé naka Sitone hẽéthẽé koe kúrúèa hãa ne ne ga kò ncìíse gane di chìbian koe tcóósea, a saka di qgáían hã̱a, a tháúan tcgáùsea hãa. 14Igabar ko bìrí tu u a ko máá: Xgàrakuan dim cáḿ ka i gha Ture hẽé naka Sitone hẽéthẽé gatu ka subuse xgàraè, témé.
15“A ncẽe tsáá ka, Kaperenaume tseè, nqarikgꞌai koe tsi gha ghùi a úúè, ta tsi gáé tcꞌẽea? Nqãaka tsi gha xòóè, xꞌóóa ne khóè ne dim qgáìm koe.
16Me Jeso ba nxãaska Gam di xu xgaa-xgaase-kgꞌao xu bìrí a máá: “Wèém ẽe ko gaxaoa komsana xao o ba ko Tíía komsana Te, me ko gataga ẽe ko xguì xao o ba Tíí ga Ra xguì. Me ko ẽe ko Tíía xguì Te ba ẽe tsééa óága Tea ba xguì,” témé.
17Xu gaxu khóè xu 72 xu qãè-tcaoase ka̱bise a máá: “Xꞌaigaè, dxãwa tcꞌẽean igaba i ko komsana xae e, Tsari cgꞌõèan cgoa xae kò ko dqàè e ne,” témé.
18Me xo̱a xu a máá: “Satana bar kò bóòa me kò túú-tebem khama ma nqarikgꞌai koe guu a ko tcheè. 19Bóò, qaria ner máà xaoa, cgꞌaoan hẽé naka xgꞌárìan hẽéthẽé xao gha náà cgoa di i. A Ra a gataga qarian máà xaoa hãa, dxãwam gaxao dim cgꞌõo-kgꞌaom di qarian wèé xao gha tàà cgoa a. I cuiskaga cúí gúù ga thõò-thõo xaoa hãa tite. 20Cgꞌãè tcꞌẽean ko komsana xao o domka méé xao táá qãè-tcao guu, igaba méé xao gaxao di cgꞌõèa nea nqarikgꞌai koe góáèa domka qãè-tcao,” témé.
Jeso ba ko Xõò ba qãè-tcaoa máá
(Mt 11:25-27; 13:16-17)
21Eẽm xꞌaèm kam kò Jeso ba Tcom-tcomsam Tcꞌẽem di qãè-tcaoan ka cgꞌoè cgaeèa, a máá: “Dqo̱m̀ Tsir ko, Aboè, Xꞌaiga Tsi nqarikgꞌai hẽé naka nqõómkgꞌai hẽéthẽé di Tsi, ncẽe zi gúù zi Tsi kò tcꞌẽega ne hẽé naka xgaa-xgaasea hãa ne hẽéthẽé chóm̀-kgꞌaia hãa, a Tsi a kò cgꞌáré ne cóá ne xꞌáí zia hãa khama. Eè, Aboè, ncẽea Tsi kò ma ncàm̀a hãa ga a khama.
22“Wèé zi gúù zi Ra Tirim Abom ka máàèa, i cúí khóè ga Cóám dìí ii sa cꞌúùa hãa, Xõòm oose, kana i cúí khóè ga Xõòm dìí ii sa cꞌúùa hãa, Cóásem oose, naka wèém ẽe Cóám ka nxárá tcgꞌòóèa ba hẽéthẽé e,” témé.
23Me Jeso ba Gam di xu xgaa-xgaase-kgꞌao xu koe ka̱bise a dxùukgꞌai za bìrí xu a máá: “Tsꞌee-tsꞌeekgꞌaièa ia tcgáían ẽe ko gaxao ko bóò zi gúù zi bóò o, 24bìrí xao or ko khama, káí porofitian hẽé naka xꞌaiga xu hẽéthẽéa kò bóò kgꞌoana ẽe xao ko gaxao bóò sa, igaba i kò táá bóò si; a kò kóḿ kgꞌoana ẽe xao ko gaxao kóḿ sa, igaba i kò táá kóḿ si,” témé.
Qãèm khóèm Samaria di ba
25Me kò gaa xꞌaè kaga cꞌẽem xꞌáè qꞌãa-kgꞌao ba tẽe a Jeso bam kúrúa bóò kgꞌoana khama máá: “Xgaa-xgaa-kgꞌao Tseè, dùú sa ra gha kúrú a chõò tamas kgꞌõè sa hòò?” témé. 26Me Jeso ba tẽè me a máá: “Dùú sa Moshem di xꞌáèan koe góáèa? Nta tsi ko ma kóḿa qꞌãa a?” témé. 27Me gaam khóè ba xo̱a Me a máá:
“Xꞌaigam tsarim Nqari ba méé tsi
wèé tcáóa tsi cgoa hẽé,
naka wèé kgꞌõèa tsi cgoa hẽé,
naka wèé qaria tsi cgoa hẽé,
naka wèé tcꞌẽea tsi cgoa hẽéthẽé
ncàm̀,
naka tsia gataga thẽé
ẽe tsi ma ncàm̀sea hãa khamaga ma
tsáá ka cꞌẽe ba
ncàm̀,”
témé. 28Me bìrí me a máá: “Qãèse tsi xo̱ara hãa. Kúrú ncẽe gúùa ne naka tsia gha kgꞌõèan hòò,” témé. 29Igabam kò gabá tchànom iise bóòè kgꞌoana khamam kò Jeso ba tẽè a máá: “Kháé tíí ka cꞌẽe ba dìí ba?” témé.
30Me Jeso ba xo̱a me a máá: “Cꞌẽem khóè ba kò Jerusalema koe guu a ko Jeriko koe qõò, a ba a kò tsꞌãà-kgꞌao xu cgoa qõòa xgꞌae, xu qgáía ba xhùu me, a xgꞌáḿa cgꞌõos qꞌoo koe xgꞌáḿ me, a xu a guu me a qõò.
31“I kò kúrúse me cꞌẽem peresiti ba cꞌúùase ko gaam dàòm cgoa hàà. Eẽm ko gaam khóè ba bóò kam kò nxãa a cꞌẽe xòèan dàòm di séè a nqáé.
32“Me kò gatà thẽé tempelem koe ko hùim khóè ba [c] gaam qgáìm koe hàà, a ẽem ko gaam khóè ba bóò ka gaam caum cúím cgoaga nxãa a cꞌẽem xòèm dàòm di ba séè a nqáé.
33“Igabam kò Samaria dim khóèm cꞌẽe ba gaam dàòm ga ba séè a ko qõò, a gaam khóè ba hàà sao-xgꞌae. A ẽem ko bóò me ka thõò-xama máá me, 34a ba a síí cgae me a gaa zi chìbi zi nxúìan hẽé naka gõéan hẽéthẽé ka ntcã̱á cgae a tcáḿ zi, a ba a gam dim donghim koe qábìkagu me, a cgꞌáè-nquum koe úú me, a ba a síí gaa koe qꞌõé me.
35“Eẽ i ko qꞌuu kam kò qano mari tsara tcgꞌòó a cgꞌáè-nquu-kgꞌao ba máà, a máá: ‘Qꞌõé me, kháóar ko síí ka̱bise ner gha wèé gúùan ẽe tsi tsééa máá mea koe hàà suruta tsi ke,’ témé.”
36Me Jeso ba tẽè me a máá: “Tsꞌãà-kgꞌao xu ka xgꞌáḿmèam khóè ba kò hàà cgae xu khóè xu nqoana xu ka tsi ko ntama ma tcꞌẽe? Gam ka cꞌẽem iise séè mea ba ndaka baa?” témé. 37Me máá: “Eẽ thõò-xama máá mea me e,” témé.
Kam ko Jeso ba bìrí me a máá: “Qõò naka tsia síí gatà hẽé thẽé,” témé.
	[c] 10:32 Gerika sa ko máá: “Lefi dis qhàòs dim khóè ba” témé.

Jeso ba ko Maria sara Mareta sara dàra
38Jeso ba hẽé naka Gam di xu xgaa-xgaase-kgꞌao xu hẽéthẽéa ko dàòm koe hàna a ko qõò kam kò cꞌẽem xꞌáé-coam koe hàà, si kò Mareta ta ko ma tciiès khóè sa gas dim nquum koe qãèse hààkagu Me. 39Mareta sa kò qõe sa úúa Maria ta ko ma tciiè sa. Si kò Maria Xꞌaigam Jesom nqàrè-kgꞌam koe ntcõóa-ntcõe, a ko Gam di zi xgaa-xgaa zi komsana. 40Igabagas kò Mareta sa káí tsééan ka xáèèa, khamas kò Jesom koe hàà a máá: “Xꞌaigaè, tíí qões ka Tsi gáé cꞌẽe gúù méé ta ga hãa? Guu tes ko ra ko cúísega tsééa máá tu u ka. Bìrí si nakas hàà hùi te,” témé.
41Me Xꞌaigam Nqari ba xo̱a si a máá: “Maretaè, Maretaè, káí zi gúù zi ka si ko tcꞌẽe-tcꞌẽese a ko xhõe-xhõese, 42igabas ko cúís gúù sa qaase, si Maria sa qãès gúù sa nxárá tcgꞌòóa máásea hãa, si ncẽes gúù sa gas koe séèa ka̱biè tite,” témé.
Jeso ba ko còrèan ka xgaa-xgaa
(Mt 6:9-13; 7:7-11)

1Cꞌẽem cáḿ kam kò Jeso ba cꞌẽem qgáìm koe hãa a ko còrè. Eẽm ko còrèa xgꞌara kam kò Gam di xu xgaa-xgaase-kgꞌao xu ka cꞌẽe ba bìrí Me a máá: “Xꞌaigaè, xgaa-xgaa xae e còrèa ne, ẽem ko ma gataga Johane gam di xu xgaa-xgaase-kgꞌao xu ma xgaa-xgaa a khamaga ma,” témé. 2Me Jeso ba bìrí xu a máá: “Còrè xao kò ne méé xao máá:
‘Sita ka Xõò Tseè,
Tsari cgꞌõèan méé i dqo̱m̀mè.
Tsari xꞌaian méé i hàà.
3Sita dis tcꞌõos wèé cáḿ di sa
wèé cáḿ ka máà ta a.
4Naka qgóóa máá ta a chìbia ta,
sita igaba ta ko wèém
ẽe sita koe chìbian kúrúa hãa ba qgóóa máá ke.
Naka Tsia táá kúrúa bóòkuan koe tcéèa úú ta a guu,’ témé,” tam méé.
5Me gaa koe guus ka Jeso ba bìrí xu a máá: “Cꞌẽem-kgꞌáḿ kam gaxao ka cꞌẽe ba tcárà ba úúa, a ba a ntcùú nqáè ka síí cgae me, a bìrí me a máá: ‘Tíí tcáràè, nqoana xu péré xu cgóbè te, 6tíí tcáràm dàò koe hàna ba ncãa hàà cgae te, ra cúí gúù ga úú tama máà mer gham tcꞌõó o ke,’ témé. 7Me nxãaska ẽe nquum qꞌoo koe hàna ba xo̱a a máá: ‘Táá xhõekagu te guu, nquu-kgꞌáḿ ba tcẽekgꞌamsea, ra xꞌóm̀a cóáa te cgoa, khama ra cuiskaga tẽe naka máà tsi xua hãa tite ke,’ témé. 8Bìrí xao or ko, tẽem gha a tcgꞌòó xu, gam dim tcárà me e domka. Nxãa tama ko ii nem gha tẽe a ẽem dtcàràèa hãa sa kúrú, gam dim tcárà ba kò saucgae tamase téé-kgꞌam me a dtcàrà me si khama.
9“Ra ko bìrí tu u a ko máá: Dtcàrà tu, máàè tu gha ke, qaa tu, hòò tu gha ke, nquu-kgꞌáḿ ba tu xgꞌáḿ-xgꞌam, xgobekgꞌama tu gha mááè ke. 10Dìím wèém ẽe ko dtcàrà ba ko máàè, me ko wèém ẽe ko qaa ba hòò, me gha wèém ẽe ko nquu-kgꞌáḿ ba xgꞌáḿ-xgꞌam ba xgobekgꞌama mááè khama.
11“Ndakam xõò ba gha gam dim cóám kòo xꞌaù ba dtcàrà me ne, xꞌaùm téé-qꞌoo koe cgꞌao ba máà me? 12Kana xgꞌárì ba máà me, tcꞌubi bam kò dtcàrà me koe? Káà me e.13A ncẽè gatu ncẽe cgꞌãè tcꞌẽe ii tu kò qãè aban gatu di cóán máà qꞌana hãa ne ba gha nxãaska gatá ka Xõòm nqarikgꞌai di ba ẽe ko dtcàrà Me ne nta noose nqáéa hãase Tcom-tcomsam Tcꞌẽe ba máà?” tam ma tẽè.
Jeso ba ko dxãwa tcꞌẽean ka kgꞌui
(Mt 12:22-30; Mk 3:20-27)
14Jeso ba kò nqóbóm khóèm koe dxãwa tcꞌẽean xhàiagu. Eẽ i ko dxãwa tcꞌẽean tcgꞌoa kam kò gaam khóèm ẽe kò kgꞌui tama ba kgꞌui, zi xgꞌae zi gaa koe kò hàna zi kaisase are. 15Igaba ne kò cꞌẽe ne máá: “Dxãwa tcꞌẽean dim xꞌaigam Belesebulem di qarian cgoam ko dxãwa tcꞌẽean xhàiagu,” témé.
16Ne cꞌẽe ne qgóó Me ne gha qgáìan qaa ka dtcàrà Me, are-aresas xꞌáís nqarikgꞌai di sam gha xꞌáí ne sa. 17Jeso ba kò gane di tcꞌẽean qꞌana khamam kò bìrí ne a máá: “Eẽ qꞌaara hãas xꞌais wèé sa gha kaà, me ẽe qꞌaa-qꞌaasea hãam xꞌáé ba gaicara hãa tite. 18A ncẽè satanam kò gaam ka qꞌaara hãa ne i gha kháé nxãaska ntama xꞌaian hãa? Ncẽè gatu ko máá, Belesebule ba qarian máà Tea ra ko dxãwa tcꞌẽean gaan cgoa xhàiagu, témé ne. 19A ncẽè Tíí kòo Belesebulem di qarian cgoa dxãwa tcꞌẽean xhàiagu, ne ia ko gatu di khóèan dìím cgoa xhàiagu u? Gaa domkaga ne gha gaxao di ne khóè ne xꞌáí, ẽe xao ko kgꞌui sa tseegu tama sa. 20Igaba ncẽè Tíí kò ko dxãwa tcꞌẽean Nqarim dim tshàum cgoa xhàiagu, nes ko nxãa sa xꞌáí, Nqarim di xꞌaia nea gatu koe hààraa sa.
21“Ncẽè qarim khóèm ncõo gàba zi úúam kò ko gam dim nquu ba kòre ne i ko gam di gúùan qãè qgáì koe hãa. 22Igaba qarian ka tàà meam káí zi ncõo gàba zi dim kò ko hàà a ko xꞌãà me nem ko tàà me, a gam di zi ncõo gàba zi ẽem kò dtcãàsea hãa zi xhùu me, a ba a ẽem ko séè cgae mea zi gúù zi qꞌaa-qꞌaa. 23Eẽ Tíí cgoa hãa tama ba, Tíí cgoa tééa qꞌaumanakua, me gataga ẽem Tíí cgoa xgꞌae-xgꞌae tama ba ko tsa̱i-tsa̱ia qꞌaa.
Dxãwa tcꞌẽean di ka̱bisea ne
(Mt 12:43-45)
24“Eẽ i ko dxãwa tcꞌẽean khóèm koe tcgꞌoa ne i ko cꞌóòa qgáìan koe qõò, a sãa i gha qgáìan qaa, a ncẽè hòò o tama i kò hãa ne i ko nxãaska bìríse a máá: ‘Tirim nquum ẽer guua hãam koer gha ka̱bise,’ témé, 25a ẽe i kò hàà nquu ba bóò me káà gúù ii, a xgàia qꞌano-qꞌanoèa, a qãèse kgꞌónòèa, 26ne i ko nxãaska qõò a síí 7 tcꞌẽean séè a hàà cgoa, gaan nqáéase cgꞌãè e, i hàà tcãà a i a gaa koe xꞌãè. Si ẽem khóèm dis téé-qꞌoo sa hàà kaisase cgꞌãè kgꞌaiaka dis ka,” tam méé.
Tseegu di tsꞌee-tsꞌeekgꞌaikua ne
27Eẽm ko Jeso ba ncẽeta mééa xgꞌara kas ko khóè sa xgꞌaes qꞌoo koe guu a qꞌaua kgꞌui a Jeso ba bìrí a máá: “Tsꞌee-tsꞌeekgꞌaièa saa khóès ẽe ábà Tsia sa, naka bíìan ẽe Tsi coma hãa hẽéthẽé e,” témé.
28Me Jeso ba xo̱a si a máá: “Tseegukaga, igaba ẽe Nqarim di kgꞌuian ko kóḿ a ko ẽe i ko méé khama hẽé nea kaisase tsꞌee-tsꞌeekgꞌaièa ne ne e,” témé.
Cgꞌãè caus qhàò sa ko xꞌáí sa qaa
(Mt 12:38-42)
29Eẽ zi ko khóè ne di zi xgꞌae zi càùse kam ko Jeso ba tshoa-tshoa a máá: “Ncẽes qhàò sa cgꞌãè cau si i, a ko are-aresas xꞌáí sa qaa. Igabas cúís xꞌáís ga sa xꞌáíèa hãa tite, Jonam dis xꞌáís cúís oose. 30Eẽm xgꞌao ma Jona ma Ninefe di ne khóè ne koe ma xꞌáí sa ii, khamagam gha ma khóèm dim Cóá ba ma ncẽes qhàòs koe xꞌáí sa ii khama. 31Xꞌaigas Sheba di sa gha xgàrakuan dim cáḿ ka ncẽes qhàòs di khóèan cgoa tẽe a téé, a gha chìbi-chibi a xgàra si, nqõóm chõò-qꞌoo koes kò guu a ko hàà Solomonem di tcꞌẽegan komsana khama. Igaba bóò, Solomonem ka kaia hãa ba ncẽeska ncẽe koe hàna. 32Xgàrakuan dim cáḿ ka xu gha khóè xu Ninefe di xu tẽe a téé, a gha ncẽes qhàò sa chìbi-chibi a xgàra. Jonam di xgaa-xgaan koe xu kò guu a gaxu di chìbian koe tcóóse khama. Me ncẽeska Jonam ka kaia hãa ba ncẽe koe hàna,” tam méé.
Cgáé-qꞌoom dis xꞌáà sa
(Mt 5:15; 6:22-23)
33A ba a máá: “Xꞌáà-xꞌaa-kgꞌai cgoa dis gúù sa ga dàò a gàbas cgoa xoaba-kgꞌai si ba káà me e, kana gàbas ka nqãaka tòó si ba, igabam gha téé-qꞌooa sa koe tòó si, ne gha nxãasega ẽe ko nquum qꞌoo koe tcãà ne xꞌáàn hòò. 34Tsarim tcgáí ba tsarim tcꞌáróm dim xꞌáà me e. Tsarim tcgáím kò qãè e, nem wèém tcꞌáróm tsari ba xꞌáàn ka cgꞌoèa. 35Gaa domka méé tsi bóò naka i tsáá koe hàna xꞌáàn táá ntcùú sa ii guu. 36Khama nxãaska ncẽè wèé cgáé-qꞌooa tsi kò xꞌáàn ka cgꞌoè cgaea, i cúí xòèa tsi ga ntcùús qꞌoo koe hãa tama, nem wèém cgáé-qꞌoo ba xꞌáàn úúa, ncẽes ko ma xꞌáà-xꞌaa-kgꞌai cgoa dis gúù sa ma tsáá koe ma kaisase ma xꞌáà khamaga ma,” tam méé.
Jeso ba ko Farasai xu hẽé naka xꞌáè xgaa-xgaa-kgꞌao xu hẽéthẽé dqàè
(Mt 23:1-36; Mk 12:38-40)
37Eẽm ko Jeso ba kgꞌuia xgꞌara kam ko cꞌẽem Farasai ba dtcàrà Me, síím gha tcꞌõó cgoa me ka. Me kò Jeso ba tcãà a síí tafolem koe ntcõó cgoa me, tcꞌõó cgoa mem gha ka. 38Igaba ẽem ko Farasai ba bóòa qꞌãa, Jesom ko xgꞌaà tshàu tamase tcꞌõó sa kam kò are. 39Me Xꞌaigam Jeso ba bìrí me a máá: “Gaxao Farasai xao ko kubi zi hẽé naka gàba zi hẽéthẽé zi ka qãá zi xgꞌaà, igabaga xao qꞌooa xao koe xhùuku sa hẽé naka cgꞌãè cauan hẽéthẽé ka cgꞌoè cgaeèa. 40Gaxao káà tcꞌẽe xaoè, ẽe qãá sa kúrúa ba gáé gam qꞌooa sa thẽé kúrúa hãam tama baà? 41Igaba dùús wèés gàbas qꞌoo koe hàna sa ẽe dxàua ne khóè ne máà, naka xaoa gha nxãasega tchàa za hẽé naka qꞌoo za hẽéthẽé qꞌano ii.
42“Haò, cgꞌãè i gha ii gaxao Farasai xao ka! Nqari ba xao ko tcꞌõoan ko xgꞌãò-xgꞌão zi gúù zi [d] koe cúís tshàu-qꞌoos dian tcgꞌòó a máà khama, wèé zi tcꞌõo-kgꞌáḿ zi xháràn di zi koe hẽéthẽé e. Igabaga xao ko Gam di qãèse qgóókuan hẽé naka ncàm̀kuan hẽéthẽé nxorè. Qaase i ko, ncẽe sara gúù sara cgáé sara xao ga kò kúrúa hãa sa, igaba méé xao táá cꞌẽe zi nxorè guu.
43“Haò, cgꞌãè i gha ii gaxao Farasai xao koe! Còrè-nquuan koe xao kaia zi ntcõó-qꞌoo zi ncàm̀a hãa, naka xꞌámágu di zi qgáì zi koe tsgám̀ku sa hẽéthẽé e.
44“Haò, cgꞌãè i gha ii gaxao koe, xꞌáíse tama zi tcꞌám̀ zi khama xao ii, ncẽe khóèan ko kgꞌama tcꞌamkgꞌaia zi koe, bóòa qꞌãa zi tamase gãá zi,” tam méé.
45Me kò xꞌáè qꞌãa-kgꞌaom cꞌẽe ba xo̱a Me a máá: “Xgaa-xgaa-kgꞌao Tseè, ẽeta Tsi kòo méé ne Tsi ko sixae igaba cóè xae e thẽé,” témé.
46Me Jeso ba xo̱a me a máá: “Gaxao xꞌáè qꞌãa-kgꞌao xao igaba: Haò, cgꞌãè i gha ii gaxao koe, qóḿse xao ko khóèan qóḿ gúùan dcẽékagu, igaba xao gaxao cúím tshàum gaxao dim kaga qgóó o tama.
47Haò, cgꞌãè i gha ii gatu koe. Porofiti xu di zi tcꞌám̀ zi koe tu kò dqo̱m̀ cgoaè xu gha zi gúù zi tshàoa tòó, ncẽe gatu ka tsgõose ga xu ka cgꞌõoèa xu. 48Ncẽes gúù sa xao ko nxàea tseegukagu, gaxao ka tsgõose ga xu kúrúa hãa tsééa ne. Porofiti xu xu kò cgꞌõo khama, xao kò gaxu di tcꞌám̀an tshào. 49Ncẽes gúùs domkam kò Nqari ba Gam di tcꞌẽegan koe máá: “Porofiti xu hẽé naka xꞌáè úú-kgꞌao xu hẽéthẽér gha gane koe tsééa úú, ne gha cꞌẽe-kgꞌáía xu cgꞌõo, a cꞌẽea xu xgàra. 50Gaa domkas gha ncẽes qhàò sa nqõóm tshoa-tshoasea koe guu a ntcã̱àguèa cꞌáòan wèé xu porofiti xu di xo̱ara máá, 51Abelem di cꞌáòan koe guu a síí Sakariam dian koe tcãà. Sakariam ncẽe kò altara ba hẽé naka còrè-nquu ba hẽéthẽé xgꞌaeku koe cgꞌõoè ba. Eè, bìrí tu ur ko, qhàòs ncẽe sa gha wèéan ncẽe ga xo̱ara máá.
52“Haò, cgꞌãè i gha ii gaxao xꞌáè qꞌãa-kgꞌao xao koe, qꞌãan di tcꞌẽean dim xgobekgꞌam ba xao séèa máásea. Gaxaoa kò gaxao ka táá tcãà, a xao a kò ẽe ko tcãà ne xgáè-kgꞌam,” tam méé.
53Eẽm ko Jeso ba ẽem qgáìm koe tcgꞌoa a ko qõò ka xu kò xꞌáè xgaa-xgaa-kgꞌao xu hẽé naka Farasai xu hẽéthẽé xu tshoa-tshoa a xgáèa tòó Me, a káí zi tẽè-kgꞌáḿ zi qaa tcáó Me ko zi tẽè Me, 54Nxãasegam gha tshúù gúùan kgꞌui xu chìbi-chibi Me ka.
	[d] 11:42 tcꞌõoan ko xgꞌãò-xgꞌão zi gúù zi - Gerika sa ko cám̀ hìi-coa sara ka kgꞌui, Naros koe cgꞌõè úú tama sara.

Jeso ba ko khóè ne qꞌãa-qꞌãa Farasai xu ka
(Mt 10:26-27)

1Gaa koes kò kaias xgꞌaes tcám̀-tcám̀s khóè ne di sa xgꞌaea hãa, ne kò xáèkua hãa i kòm̀ ga káà a, kam kò Jeso ba Gam di xu xgaa-xgaase-kgꞌao xu cgoa tcꞌãà a tshoa-tshoa a máá: “Farasai xu di péré gãé-gãean koe méé xao qꞌõésea hãa, ncẽe qãè khóèan khama ko ma kúrúse igaba cgꞌãè cau xu. 2Wèés gúùs ẽe chóm̀sea hãa sa gha xgòre-kgꞌaiè, si gha wèés tchõàs ẽe chóm̀sea hãa sa qꞌãase. 3Eẽ xao ko ntcùúan qꞌoo koe kgꞌui sa gha xꞌáàn qꞌoo koe kóḿse, si gha gataga ẽe xao kòo nquuan qꞌoo koe cꞌam̀ sa thẽé nquuan tco̱be koe nxàese.
Qꞌáòè gha ba
(Mt 10:28-31)
4“Tíí ka cꞌẽea tuè, bìrí tu ur ko, a ko máá: Táá khóè ne ẽe ko tcꞌáró ba cgꞌõo, a ne a gaa koe guus ka kúrú ne gha gúù úú tama ne qꞌáò guu. 5Igabar gha bìrí tu u dìí ba méé tu qꞌáò sa: Nqarim ẽem kòo cgꞌõoa xgꞌara ne ko chõò tamas cꞌees dxãwam dis koe xaoa úú di qarian úúa hãa ba méé tu qꞌáò. Eè, bìrí tu ur ko, qꞌáò Me méé tu! 6A 5 tsa̱rá zia gáé mari-coa tsara cgoa xꞌámáguè tama? Igabas cúís ga sa Nqarim ka cꞌurùèa hãa tite. 7I gataga wèé cꞌõòan tcúúa tu di ga nxáráèa. Ke táá qꞌáò guu, káí zi tsa̱rá zi ka tu kaisase cgáé tu u ke.
Nxàea tcgꞌòóse sa hẽé naka Kreste ba xo̱ase sa hẽéthẽé e
(Mt 10:32-33; 12:32; 10:19-20)
8“Bìrí tu ur ko a ko máá: Dìím wèém ẽe gha khóè ne cookgꞌai koe Tíí ka nxàese bam gha Khóèm dim Cóá ba thẽé Nqarim di xu moengele xu cookgꞌai koe nxàea tcgꞌòó. 9Igaba dìím wèém ẽe gha khóè ne cookgꞌai koe xo̱ase Te ba gha Nqarim di xu moengele xu cookgꞌai koe xo̱aseè. 10Me gha wèém khóèm ẽe ko Khóèm dim Cóám ka cgꞌãèse kgꞌui ba qgóóa mááè, igaba ẽe gha Tcom-tcomsam Tcꞌẽem ka cgꞌãè kgꞌuian kgꞌui ba cuiskaga qgóóa mááèa hãa tite.
11“Igaba ẽe ne kòo còrè-nquu xu koe hẽé naka xꞌáèan di xu kaia xu koe hẽé naka tcꞌãà-cookgꞌai xu koe hẽéthẽé xo̱ara máásean ka tcãà tu u, ne méé tu táá káíse tcꞌẽe-tcꞌẽese guu, dùú sa tu gha nxàe sa, kana nta tu gha ma nxàe e sa, ncẽem xꞌaèm kòo hàà ne tu gha nxàe tu gha sa máàè ke, 12Tcom-tcomsam Tcꞌẽe ba gha ẽem xꞌaèm ka xgaa-xgaa tu u, dùú sa méé tu nxàe sa ke,” tam méé.
Qguùam khóèm káà tcꞌẽem dis sere-sere sa
13Cꞌẽem khóè ba kò ẽes xgꞌaes qꞌoo koe guu a Jeso ba bìrí a máá: “Xgaa-xgaa-kgꞌao Tseè, tíí kíím cgoa kgꞌui nakam sitsam ka xõòm xꞌóóa guua zi gúù zi tíí cgoa qꞌaa-qꞌaaku,” témé. 14Igabam kò Jeso ba xo̱a me a máá: “Khóè tseè, dìí na qarian máà Tea, gúùa ner gha qꞌaa-qꞌaa tsao o di i?” témé. 15Me Jeso ba bìrí ne a máá: “Bóò naka tua chìikuan koe qꞌõése, khóèm dis kgꞌõè sa gúù zi káí zi ẽem kàoa hãa zi koe hãa tama ke,” témé.
16A ba a ncẽes sere-sere sa bìrí ne a máá: “Cꞌẽem khóèm qguùa kò hãa ba xgꞌao hàna, gam dim xháràm kòo káí tcꞌõoan kúrú ba. 17Me tcáóa ba koe tẽèse a máá: ‘Dùú ra gha kúrú? Cꞌẽe qgáì gar úú tama ka, tiri tcꞌõoa ner gha tòóa mááse e,’ témé. 18Kam ko máá: ‘Ncẽea ra gha hẽé ga a: Tòóa máásean di xu nquu xu tiri xur gha ko̱be a ra a kaia xu tshào, a tiri mabere cãan hẽé naka tiri zi gúù zi cꞌẽe zi hẽéthẽé gaa koe tòó. 19Ra gha nxãaska bìríse a máá: ‘Qãè zi gúù zi wèé zi ẽer ko qaa zir úúa hãa, káí kurian gha kgꞌõèkagu te zi. A ra a gha kgꞌõè sa thamkase séè, a gha tcꞌõó a kgꞌáà, a ra a qãè-tcaoa mááse,’ ’ témé. 20Igabagam ko Nqari ba bìrí me a máá: ‘Tsáá khóè tsi káà tcꞌẽe tseè, ncẽem ntcùúm ka tsi gha kgꞌõèa tsi séè cgaeè, ka zia gha nxãaska ẽe tsi kúrúa máásea hãa zi gúù zi dìín di ii?’ témé. 21Ncẽea i gha ii ga a, dìím wèém ẽe ko xꞌaia ba tòóa mááse ba Nqarim cookgꞌai koe qguù tama,” tam Jeso ba méé.
Káíse tcꞌẽe-tcꞌẽese sa
(Mt 6:25-34)
22Me Jeso ba Gam di xu xgaa-xgaase-kgꞌao xu bìrí a máá: “Gaa domkar ko bìrí xao o, a ko máá: Táá gaxao di kgꞌõèan ka káíse tcꞌẽe-tcꞌẽese guu, dùú xao gha tcꞌõó kana dùú xao gha cgáé-qꞌooa xao koe hã̱a sa. Kgꞌõè sa tcꞌõoan ka cgáé si i, me tcꞌáró ba qgáían ka cgáé me e ke. 23Kgꞌõè sa tcꞌõoan ka kaisase cgáé si i, me cgáé-qꞌoo ba qgáían ka kaisase cgáé me e. 24Ho̱aran bóò, xhárà tama i hãa, a tcuù tama, a tcꞌõoan i gha tòóa mááse nquuan úú tama, gabàm ko Nqari ba xárò o. Tu gatu tsa̱rán ka kaisase cgáé tu u. 25A gatu ka cꞌẽem dìí ba gha kgꞌõèa ba di cáḿan koe káíse tcꞌẽe-tcꞌẽesean ka cáḿ ba càù? 26Ncẽes gúùs cgꞌárés kúrú kaga tu ko tààè, ka tu koáé nxãaska dùúska cꞌẽe zi ka káíse tcꞌẽe-tcꞌẽesea máá? 27Bóò, nta zi qãáka di zi xꞌaa zi ii sa, zi ko ma tso̱m sa; tséé tama zi hãa, a zi a gataga qgáían qgãéa mááse tama. Igabar ko bìrí tu u, xꞌaigam Solomonem ga ba kò gam di xꞌaian wèé koe ga ncẽe zi xꞌaa zi ka cꞌẽea zi khama ma hã̱a tama. 28A ncẽè Nqarim kòo qãáka di dcãan ncẽe ko ncẽe cáḿ ka hãa, a qꞌuu ka cꞌeean qꞌoo koe xaoa tcãàè, nxãan ncẽeta ma hã̱akagu, nem gha tseegukaga cgáése gatua hã̱akagu tu u, oo, gatu ncẽe cgꞌáré dtcòm̀an úúa tuè?
29“Ke tu táá dùú sa tu gha tcꞌõó kana kgꞌáà sa qaa guu, naka káíse tcꞌẽe-tcꞌẽese guu. 30Tãá zi qhàò zi di nea ko wèé gúùan ncẽe ga qaa, Me gatu ka Xõòm ga ba ncẽe gúùan tu ko qaa sa qꞌana hãa. 31Igabaga méé tu kgꞌaika Xꞌaigam Nqarim di xꞌaian qaa, naka tua gha ncẽe zi gúù zi wèé zi thẽé máàè.
Nqarikgꞌai di qguùa ne
(Mt 6:19-21)
32“Ghùu-coa tuè, táá tu qꞌáò guu, qãè-tcaokagu i ko gatu ka Xõò ba, Me gha ntcõó-qꞌooan máà tu u ke. 33Eẽ tu úúa hãa zi tu xꞌámágu, naka tua gazi di marian dxàua ne khóè ne máà. Cgꞌãa-cgꞌanase tama qgóán tu kúrúa mááse, naka nqarikgꞌai di qguùan ncẽe kaà tite cgoa, cúí tsꞌãà-kgꞌao kaga cúù-cuuse cgaeè tite e kana tcgꞌãàn kaga tcꞌõóè tite e. 34Eẽ tsari qguùan hãa koe i gha gataga thẽé tsari tcáóan hãa khama.
Kókòa hãa xu qãà xu
35“Tséé sa méé tu kgꞌónòsea máána hãa, naka i gatu di xꞌáà-xꞌaa-kgꞌai cgoa di gúùan ko ka̱ru. 36Gane ka qꞌõòse ba qãà hãa ne tséé-kgꞌao ne khama ma, séèkuan dis kõ̱ès koe kò qõòa hãa ba. Eẽm ko hàà a ko nquu-kgꞌáḿ ba xgꞌáḿ-xgꞌam, ne gha kúúga xgobekgꞌama máá me ne. 37Eẽ xu qãà xu, ncẽe gaxu ka qꞌõòsem ko hàà a hàà sao-xgꞌae xu kókòa hãa xu ka i gha kaisase cgáé ii. Tseegukar ko bìrí tu u: Tsééam gha máá xu sam kgꞌónòsea máána hãa, a gha tafolem koe ntcòo xu, a tsééa máá xu. 38Eẽ gaxu ka qꞌõòsem kòo ntcùú ka hàà kana ntcùú nqáè ka igaba gha kókòa hãa xu qãà xua tsꞌee-tsꞌeekgꞌaièa. 39Igaba méé xao ncẽe sa qꞌana hãa: Ncẽè nquu ba kàoa hãam khóèm kò qꞌana hãa tsꞌãà-kgꞌaom ko dùútsa xꞌaè ka tcãà sa, nem ga kò táá gam dim nquu ba guu me khõaèa hãa. 40Ke méé tu gatu igaba kgꞌónòsea hãa, Khóèm dim Cóá ba gha tcom tama tu hãam cáḿ ka hàà cgae tu u ke,” tam méé.
Tcom-tcomsa kana tcom-tcomsa tamam qãà ba
(Mt 24:45-51)
41Petere ba kò máá: “Xꞌaigaè, ncẽes sere-seres ncẽe Tsi ko nxàe sa koáé sixae cgoa kgꞌui, kana saa ko wèém khóèm cgoa kgꞌui?” témé. 42Me Xꞌaigam Jeso ba xo̱a me a máá: “Kháé dìí ba nxãaska tcom-tcomsa a tcꞌẽegam qãà baa? Ncẽe gam ka qꞌõòsem gha nquua ba di qarian máà ba, me qãè xꞌaè ka gaxu di tcꞌõoan máà xu ba. 43Tsꞌee-tsꞌeekgꞌaièa baa ẽem qãà ba, ncẽe gam ka qꞌõòsem ko hàà nem ko hàà sao-xgꞌae me ko gatà hẽé ba. 44Tseegukar ko bìrí tu u a ko máá: wèé zi gúù zi ẽem úúa hãa zi di qaria nem gha gam koe tòó. 45Igabaga ncẽè ẽem qãàm ko tcáóa ba qꞌoo koe bìríse a máá: ‘Tíí qꞌõò ba ãoa hãa a qháése hàà tite,’ témé, a ba a tshoa-tshoa a cꞌẽe ne qãà ne xgꞌáḿku cgoa, a tcꞌõó a kgꞌáà a tshoa-tshoa a nqàre, 46nem gha ẽem qãàm ka qꞌõòse ba tcom tamam hãam cáḿ ka hàà, cꞌúùam hãa xꞌaè ka, a ba a gha hàà xgàra me, a ẽe tcom-tcomsa tama ne cgoa xgꞌae-xgꞌae me.
47“Qãàm ẽe gam ka qꞌõòsem ko qaa sa qꞌana hãa, igaba kgꞌónòse naka kúrú si tama ba gha káí tsa̱man xgꞌáḿmè. 48Igaba ẽem kúrúa hãas domkam ko xgàraè sa cꞌúùa hãam qãà ba gha cgꞌorò tsa̱man xgꞌáḿmè. Wèém ẽe káían máàèam koe i gha káían qaaè, ẽe kaisase káían máàèam koe i gha gataga kaisase káían qaaè.
Jeso ba ko qꞌaa-qꞌaase sa óá
(Mt 10:34-36)
49“Nqõómkgꞌai koer gha hàà cꞌeean óá kar hààra, a kò gataga káíse ncàm̀aa, nxãakamaga i ga kò ka̱rukaguèa sa! 50Tcguù-tcguuku sa hàna tcguù-tcguuèr gha ko sa, gaas kar qgóóèa si gha nxãakgꞌaiga síí xgꞌara. 51Nqõómkgꞌai koer ko hàà tòókuan óá, ta tu gáé tcꞌẽea? Bìrí tu ur ko: nxãas tama si i, igabar ko qꞌaa-qꞌaase sa óága. 52Ncẽe koe guus ka ne gha 5 ne khóè ne cúím xꞌáém di ne qꞌaa-qꞌaaè, ne gha nqoana ne cám̀an cgoa táá kóḿku, i cám̀an táá nqoanan cgoa kóḿku. 53Qꞌaa-qꞌaaè ne gha, me xõò ba cóám cgoa táá kóḿku, me cóá ba xõòm cgoa táá kóḿku, si xõò sa cóás cgoa táá kóḿku, si cóá sa gaas ka xõòs cgoa táá kóḿku, si cꞌuì sa cꞌuìse-coas cgoa táá kóḿku, si cꞌuìse-coa sa cꞌuìses cgoa táá kóḿku,” tam méé.
Xꞌaèm di zi xꞌáí zi
(Mt 16:2-3)
54A ba a xgꞌae zi bìrí a máá: “Túú-cꞌõò sa tu kò bóò si ko cáḿs ko tcãà xòè za guu a ko qaò ne tu ko kúúga máá: ‘Tuu i ko sene,’ témé, i gataga ii. 55Dtcẽè xòè za guuam tcꞌãá ba tu kòo bóò ne, tu ko máá: ‘Sene i gha kaisase kùrusa a,’ témé, i gataga ii. 56Gatu khóè tu qãè khóèan khama ko ma kúrúse tuè! Nqõómkgꞌai hẽé naka nqarikgꞌai hẽéthẽé koe gha kúrúse zi gúù zi nxàe tu qꞌana hãa, igaba tu dùús domka xꞌaèan di zi xꞌáí zi nxàean cꞌúùa hãa?
Tsarim chìbi-chibi-kgꞌaom cgoa qhàìs koe dtcòm̀kua ne
(Mt 5:25-26)
57“Dùús domka tu cúíaga bóòa tcgꞌòóa mááse tama qãè gúùan kúrúè gha a? 58Eẽ ko chìbi-chibi tsim cgoa, méé tsi wèé qaria tsi kúrú naka tsao xgꞌaen ntcõó naka ẽes chìbi sa nxàe nakas qanega tsao dàòm qꞌoo koe hãa a xgàrakuan dis qhàìs koe síí ta ga hãase chõò. Nxãa tama kò ii nem gha xgàra-kgꞌaom tshàu qꞌoo koe tcãà tsi, me gha xgàra-kgꞌao ba qáé-kgꞌaom tshàu qꞌoo koe tcãà tsi, tsi gha qáé-nquus koe tcãàè. 59Bìrí tsir ko a ko máá: Cuiskaga tsi gaa koe tcgꞌoara hãa tite, a gha nxãakgꞌaiga síí ẽe qaùa hãam mari-coa ba suruta,” tam méé.
Chìbian koe tcóósea ne

1Gaa xꞌaè ka ne kò cꞌẽe ne khóè ne gaa koe hàna, ncẽe kò Jeso ba Galilea di ne khóè ne ka bìrí ne, ncẽem kò Pilato cgꞌõoa hãa ne, ẽe ne kò ko dàòa-mááku zi kúrú xꞌaè ka. 2Me Jeso ba xo̱a ne a máá: “Gatu ko bóò ka nea kò ncẽe ne Galilea ne, wèé ne Galilea ne cꞌẽe ne ka tshúù ne chìbi-kgꞌao nea, ncẽeta ne kò ma xgàrase ka? 3Bìrí tu ur ko, gatà i ii tama, igaba tu kò gatu di chìbian koe tcóóse tama ne tu gha wèéa tu ga gataga ma kaàkaguè. 4Kana tua ko ntama ma tcꞌẽe 18 ne khóè ne ncẽe kò Siloame koe qáòm nxõ̱á nquum ka cgꞌáé cgaeè ne ka, a cgꞌõoè ne, gatu ko bóò ka nea kò wèé khóèan ẽe Jerusalema koe xꞌãèa hãa ka chìbiga nea? 5Bìrí tu ur ko, gatà i ii tama, igaba tu kò gatu di chìbian koe tcóóse tama ne tu gha wèéa tu ga gataga ma kaàkaguè,” tam méé.
Hìis tcꞌáróan kúrú tama sa
6Jeso ba kò nxãaska ncẽes sere-seres ka bìrí ne a máá: “Khóè ba kò hàna a ba a faia dis hìi sa úúa, gam dim kgꞌom xháràm qꞌoo koe kò xháràèa sa. Gaa koem kò síí ko tcꞌáróa sa qaa, igabam ko táá cúían ga hòò. 7Me nxãaska khóèm gam dim xhárà ba ko kòre ba bìrí a máá: ‘Bóò, nqoana xu kuri xu ra úúa a ko ncẽe koe hàà a ko hàà ncẽes hìis faia dis di tcꞌáróan qaa, igabagar cúían ga hòò tama. Ke xgꞌaoa tcgꞌòó si! Kgꞌamagas téé a ko góḿan tséékagu ke!’ témé. 8Igabam kò khóè ba xo̱a a máá: ‘Tíí qꞌõòè, guu si gaicara cúím kuri ba nakar tshào qaò si naka cꞌaruan máà si. 9Ncẽeko hààm kurim kas kò tcꞌáró kúrú ne i gha qãè e, igabagas kò kúrú u tama ne tsi gha nxãaska xgꞌaoa tcgꞌòó si,’ témé.”
Jeso ba ko Sabata dim cáḿ ka khóè sa qãèkagu
10Sabata dim cáḿ kam kò Jeso ba hãa a ko cꞌẽem còrè-nquum koe xgaa-xgaa. 11Igabagas ko gaa koe khóè sa hàna, 18 kurian ko dxãwa tcꞌẽean ka nqo̱arakaguèa hãa sa, a sa a kò qhúùsea, a cgꞌárés kaga tchoanàse tama. 12Eẽm ko Jeso ba bóò si kam kò Gam koe tciia óá si a máá: “Khóè seè, tcììa si koe si kgoaraèa,” témé. 13A ba tshàua ba tòó cgae si, si gaa xꞌaè kaga tchoanàse a sa a Nqari ba dqo̱m̀.
14Jesom ko Sabata di cáḿ ka kgꞌõèkagus gúùs domkam kò còrè-nquum dim tcꞌãà-cookgꞌai ba xgóà, a ba a khóè ne bìrí a máá: “6 cáḿa ne hàna khóèan ga tséé e, ke méé ne gaa cáḿan ka hàà naka nea hàà kgꞌõèkaguse, Sabata dim cáḿ ka tamase,” témé.
15Me kò Xꞌaigam Jeso ba xo̱a me a máá: “Gatu qãè khóèan khama ko ma kúrúse tuè, a gatu ka cꞌẽem ga ba gáé cuiskaga Sabata dim cáḿ ka gam dis ghòè sa kana donghim igabaga xgàris koe kgoara hãa naka chùia úú me naka síí kgꞌáàkagu mea hãa tite? 16Ka sa gáé ga ncẽes khóès Abrahamam ka cóáses, ncẽe kò ncẽeta noo kurian 18 séè a satanam ka qáéèa hãa sa, Sabata dim cáḿ ka táá kgoaraè ẽe kò qáé sia hãas gúùs koe?” tam méé.
17Eẽm ko ncẽes gúù sa nxàe ka i kò Gam di ntcoe-kgꞌaoan saucgae, igabas kò wèés xgꞌaes ẽe sa wèé zi gúù zi cgáé zi ẽem kúrúa hãa zi qãè-tcaoa máá.

Mosetara dis hìis di cgùrian dis sere-sere sa
(Mt 13:31-32; Mk 4:30-32)
18Me Jeso ba tẽè ne a máá: “Nqarim di xꞌaia nea nta ii? Dùús cgoa Ra gha nxárá xgꞌae e? 19Mosetara dis hìis dim cgùrim khama i ii, ncẽem kò khóè ba séè a gam dim xháràm koe xhárà ba. Me tso̱m a ba a hìi sa kúrú, i kò nqarikgꞌai di tsa̱rán hàà gaas hìis di nxã̱an koe nquuan kúrú,” témé.
Péré gãé-gãean dis sere-sere sa
(Mt 13:33)
20Me gaicara tẽè a máá: “Dùús cgoa Ra gha Nqarim di xꞌaian nxárá xgꞌae? 21Péré gãé-gãean khama i ii, ncẽes ko dxàes khóè sa séè a káí péréan cgoa xgꞌae-xgꞌae e, i wèés pérés koe tséé, si gãe e,” tam méé.
Cgꞌárém nquu-kgꞌáḿ ba
(Mt 7:13-14, 21-23)
22Eẽm kò Jeso ba Jerusalema koe qõò kam kò xꞌáé-dxoo xu hẽé naka xꞌáé-coa xu koe hẽéthẽé tcãà, a ba a ẽem ko ma qõò khama ma xgaa-xgaa. 23Cꞌẽem khóè ba kò tẽè Me a máá: “Xꞌaigaè, a cgꞌorò ne khóè ne cúí ne ko hàà kgoaraè?” témé.
Me bìrí ne a máá: 24“Wèé qaria tsi ga tséékagu naka tsia xgam-xgam nquu-kgꞌáḿ koe tcãà. Bìrí tu ur ko a ko máá: káí nea gha tcãà ne gha sa tcꞌẽe igaba ne gha tààè. 25Eẽm ko nquu-kgꞌao ba tẽe a ko nquu-kgꞌáḿ ba tcẽekgꞌam xꞌaè ka tu gha tchàa za hãa, a tu a gha tshoa-tshoa a nquu-kgꞌáḿ ba xgꞌáḿ-xgꞌam, a kgꞌaea mááse a máá: ‘Xꞌaigaè, nquu-kgꞌáḿ ba xgobekgꞌama máá ta a,’ témé, igabam gha xo̱a tu u a máá: ‘Cꞌúù tua raa ke tu tíí koe tcgꞌoa, gatu cgꞌãè kúrú-kgꞌao tuè!’ témé. 26Tu gha tshoa-tshoa a máá: ‘Tsáá cgoa ta kò ko tcꞌõó a ko kgꞌáà, tsi kò ko gatá di xꞌáéan koe ga thẽé xgaa-xgaa,’ témé. 27Igabagam gha xo̱a a máá: ‘Cꞌúù tua ra hãa, a guua tu hãa qgáì ga cꞌúùa, ke tu tíí koe tcgꞌoa, gatu wèé tu cgꞌãè kúrú-kgꞌao tuè,’ témé. 28Abrahama ba hẽé, Isaka ba hẽé, naka Jakobe ba hẽé, naka wèé porofitian Nqarim di xꞌaian koe hàna hẽéthẽé tu kò ko bóò nes gha kgꞌae sa hẽé nakas gãò xõ̱ó sa hẽéthẽé hãa, igabaga tu gha gatu tchàa za xaoa tcgꞌòóèa hãa. 29Igaba ne gha khóè ne cáḿs ko tcgꞌoa xòè koe guu, ne cꞌẽe ne cáḿs ko tcheè xòè koe guu, ne cꞌẽe ne cꞌẽe xòèan nqõóm di koe guu, a hàà xꞌaian Nqarim di koe ntcõó. 30Igabaga méé tu qꞌãa, cꞌẽe ne ẽe kháóka kò hãa nea gha tcꞌãà di ne ii, ne gha cꞌẽe ne ẽe tcꞌãà di kò ii ne kháóka di ne ii,” tam méé.
Jeso ba ko Jerusalema ba thõò-xama máá
(Mt 23:37-39)
31Eẽm xꞌaèm ka xu kò cꞌẽe xu Farasai xu Jeso ba hàà cgae, a bìrí Me a máá: “Ncẽem qgáì ba tcgꞌoara guu naka Tsia cꞌẽe za qõò, Herote ba cgꞌõo Tsi kgꞌoana ke,” témé. 32Me Jeso ba xo̱a xu a máá: “Qõò naka síí ẽem círí ba bìrí naka máá: ‘Dxãwa tcꞌẽea ner ko xhàiagu, a Ra a ko khóè ne ncẽem cáḿ ka hẽé naka qꞌuu dim cáḿ ka hẽéthẽé qãèkagu, a Ra a gha Tiri tsééan nqoana dim cáḿ ka xgꞌara-xgꞌara,’ témé. 33Gatà i ii igaba méér dàòa te koe hãa ncẽem cáḿ ka hẽé, qꞌuu dim cáḿ ka hẽé, naka qꞌuu dim cáḿ qãá qꞌoo dim cáḿ ka hẽéthẽé e. Porofitim ga Jerusalema ka tchàa za cgꞌõoè sa qãè tama khama.
34“Oo! Jerusalemaè, Jerusalemaè. Tsáá porofitian ko cgꞌõo tsi, a ẽe tsáá koe i kò tsééa óáèa hãa ne ko nxõ̱án cgoa xao o tsi. Nta noose ra kò tcꞌẽea hãa, tsari cóá ner ga cúí koe xgꞌae-xgꞌaea hãa sa, ẽes ko ma ghòrò sa tcgàmà sa dòm̀ qꞌoo koe ma gas di ghòrò-coan ma xgꞌae-xgꞌae khama. Igabaga tu ko tcꞌẽe e tama. 35Qꞌãa méé tu, Nqari ba gha Gam dim nquu ba guua máá tu u sa. Bìrí tu ur ko, gaicara tu bóò Tea hãa tite a tu a gha nxãakgꞌaiga máá: ‘Eẽ ko Xꞌaigam dim cgꞌõèm cgoa hàà ba tsꞌee-tsꞌeekgꞌaièa hãa,’ témé,” tam méé.
Jeso ba Farasaim xꞌáé koe

1Cꞌẽem cáḿ Sabata dim kam kò Jeso ba Farasai xu dim tcꞌãà-cookgꞌaim xꞌáé koe hàna, a ko tcꞌõó, ka ne kò khóè ne qãèse bóò Me. 2Me kò kúúga xꞌõàa ba hẽé naka cꞌõáa ba hẽéthẽé kò gãéa hãam khóè ba Jesom koe hàà. 3Me kò Jeso ba xꞌáè qꞌãa-kgꞌao xu hẽé naka Farasai xu hẽéthẽé tẽè a máá: “Sabata dim cáḿ ka khóèan qãèkagua nea xꞌáèan ka kgoaraèa kana ia kgoaraè tama?” témé. 4Igaba xu kò táá cúí gúù ga nxàe. Me kò Jeso ba khóè ba séè, a qãèkagu, a guu mem qõò. 5Kam ko bìrí xu a máá: “Ncẽè gaxao ka cꞌẽem kò cóá ba úúa kana ghòè ba, me Sabata dim cáḿ ka tsàùm qꞌoo koe cgꞌáéa tcãà, ne ba síí tcgꞌòó mea hãa tite?” témé. 6Igaba xu kò ncẽes gúùs ka táá kgoana a xo̱a Me.
7Eẽm ko Jeso ba bóòa qꞌãa, cgꞌáè-kgꞌao ne ko ma kaia zi ntcõó-qꞌoo zi koe ma ntcõó sa, kam kò ncẽes sere-sere sa bìrí ne a máá: 8“Eẽ tsi kò cꞌẽem khóèm ka séèkuan dis kõ̱ès koe tciièa hãa ne táá kaia zi ntcõó-qꞌoo zi koe ntcõó guu, cꞌẽedaokam gha cꞌẽem khóèm tsáá ka kaisase tcom-tcomsa ba thẽé tciièa hãa ke. 9Gatà i kò ii nem gha ẽe tcii tsaoa hãa ba hàà, a bìrí tsi a máá: ‘Ncẽem khóè ba tsaris ntcõó-qꞌoo sa máà,’ témé, tsi gha saucgae, a gha nxãaska tshoa-tshoa a cgꞌárés ntcõó-qꞌoos koe síí ntcõó. 10Igaba ẽe tsi kò tciièa hãa ne, cgꞌárés ntcõó-qꞌoos koe ntcõó, nakam gha nxãasega ẽe tcii tsia hãam kò ko hàà ne bìrí tsi naka máá: ‘Tíí tcáràè, còoka hànas ntcõó-qꞌoos koe ntcõó,’ témé, naka tsi gha nxãasega cgꞌáè-kgꞌao ne tsáá ka cꞌẽe ne cookgꞌai koe tcom-tcomsakaguè. 11Wèém ẽe ko kaikaguse ba gha cgꞌáré-cgꞌareè, me gha ẽe ko cgꞌáré-cgꞌarese ba kaikaguè khama,” tam méé.
12Me Jeso ba nxãaska ẽe kò tcii mea hãam khóè ba bìrí a máá: “Eẽ tsi kò dòàs koaba, kana dqòa di tcꞌõoan di sa ko kúrú, ne méé tsi táá tsáá tcárà ne, kana tsáá qõe ga ne, kana tsari ne qhàò ne, kana tsáá ka cꞌẽea ne ẽe qguùa ne igaba tcii guu. Gatà tsi kò ko hẽé ne, ne gha gane igaba thẽé dòàn kúrú a gha tciia úú tsi, a síí ẽe tsi kúrúa máá nea hãa sa suruta ka̱bi tsi ke. 13Igaba ncẽè dòà sa tsi kò kúrúa hãa ne méé tsi dxàua ne khóè ne hẽé, nqo̱ara ne hẽé, tsꞌíìko ne hẽé naka káà tcgáí ne hẽéthẽé tciia óá, 14naka tsia gha nxãasega tsꞌeekgꞌai ii, cꞌẽe gúù gaan cgoa ne gha suruta ka̱bi tsi ne úú tama khama, a tsi a gha tchàno ne khóè ne ko xꞌooan koe ghùiè xꞌaè ka suruta ka̱biè,” tam méé.
Dòàs dis sere-sere sa
(Mt 22:1-10)
15Eẽ kò Gam cgoa ntcõe xu ka cꞌẽem ko ncẽes gúù sa kóḿ kam kò Jeso ba bìrí a máá: “Tsꞌeekgꞌai me e gha ii, ẽe gha ko dòàs Nqarim di xꞌaian dis koe tcꞌõó ba!” témé.
16Me Jeso ba xo̱a me a máá: “Cꞌẽem khóè ba kò hãa, kaias dòà sa kò kúrú, a káí ne khóè ne tciia óá ba.
17“Eẽs dòàs di xꞌaè kam ko gam dim qãà ba tsééa úú, síím gha ẽe kò tciièa hãa ne bìrí a máá: ‘Wèé zi gúù zia kgꞌónòèa hãa ke tu hàà,’ témé ka. 18Igabaga ne ko wèéa ne ga cúíta méé a tshoa-tshoa a cꞌẽe zi tséé zi ka ne ma qgóóa tòóèa sa nxàe. Tcꞌãà di ba kò máá: ‘Ncãar xhárà ba xꞌámá, qõò méér naka síí bóò mes gúù si i, ke cgóm̀na kgꞌaika qãà te,’ témé. 19Me cꞌẽe ba máá: ‘Ncãar 5 xu ghòè xu jokoan di xu xꞌámá, a ncẽer ii ka ko síí kúrúa bóò xu, ke cgóm̀na kgꞌaika qãà te,’ témé. 20Cꞌẽem igabam kò máá: ‘Khóè sar ka̱basega séèa hãa, khamar síí tite,’ témé.
21“Me qãà ba ka̱bise a hàà ncẽe zi gúù zi gam ka qꞌõòsem koe xàà. Me kò xꞌáé-kgꞌao ba xgóà, a gam dim qãà ba bìrí a máá: ‘Qháé naka tsia xꞌáé xu koe hẽé, naka xꞌáé tcúú xu koe hẽéthẽé síí, naka tsia síí ẽe dxàua ne hẽé, ẽe nqo̱ara ne hẽé, ẽe káà tcgáí ne hẽé, naka tsꞌíìko ne hẽéthẽé, séè naka ncẽe koe óá,’ témé. 22Me gaa koe guus ka qãà ba máá: ‘Tíí qꞌõòè, ẽe tsi nxàea hãa sa kúrúsea, igabaga i qanega ntcõó-qꞌooan hàna,’ témé.
23“Me nxãaska qãàm ka qꞌõòse ba bìrí me a máá: ‘Dàò xu koe hẽé naka xꞌáéan xgꞌaeku di xu dàò-coa xu koe hẽéthẽé qõò naka tsia kúrú ne naka ne hàà, nakam gha nxãasega tirim nquu ba cgꞌoè. 24Bìrí tu ur ko, ẽe kò tciièa hãa xu khóè xu ka cúím ga ba tiris dòàs di tcꞌõoan xám̀a hãa tite!’ témé,” tam Jeso ba méé.
Xgaa-xgaase-kgꞌao ba kúrúa ne
(Mt 10:37-38)
25Zi kò kaia zi xgꞌae zi Jesom cgoa qõò. Me ka̱bise a bìrí ne a máá: 26“Ncẽè cꞌẽem khóèm kò Tíí koe hàà kgꞌoana, igabam kò xõò ba, kana xõò sa, kana gam dis khóè sa, kana gam di cóá ne, kana káíkhoea ba, kana qõea ba ga igaba hòre tama, kana gam di kgꞌõèan igaba hòre tama nem cuiskaga Tirim xgaa-xgaase-kgꞌao ba ii tite. 27Dìím wèém ẽe gam dim xgàu hìi ba dcẽé naka xùri Te tama ba Tirim xgaa-xgaase-kgꞌao ba ii tite.
28“Cꞌẽedaokam gaxao ka cꞌẽe ba qáòm nquu ba tshào kgꞌoana, ka ba gáé kgꞌaika ntcõó naka tcꞌẽe-tcꞌẽesea hãa tite, nta noo marian ko qaase sa, gaas tséé sam ga xgꞌara-xgꞌara cgoa a? 29Eẽm ko tshoa-tshoa sa kúrú, a kò xgꞌara-xgꞌara sa ka tààè, nem gha wèém khóèm ẽe ko bóò me ba kgꞌãè me khama, 30a kgꞌui a máá: ‘Ncẽem khóè ba tshoa-tshoa a ko tshào, igabam xgꞌara-xgꞌaran ka tààèa hãa,’ témé.
31“A ncẽè cꞌẽem xꞌaigam kò 10,000 xu ncõo-kgꞌao xu úúa hãa, a ko síí cꞌẽem xꞌaigam 20,000 xu ncõo-kgꞌao xu úúa hãam cgoa xꞌãàku, ne ba gáé kgꞌaika ntcõó naka tcꞌẽe naka bóò tama, tcꞌãòa hãa qaria nem úúa hãa sa, síím ga cꞌẽem xꞌaiga ba xꞌãà cgoa a? 32A ncẽè gatàm kò hẽé tama, nem gha tchõà xàà-kgꞌao xu tsééa úú, cꞌẽem qanega nqúù ii koe, xu síí tòókuan dtcàrà. 33Gatà iim dàòm kam, dìím wèém ẽe gatu xgꞌaeku koe hãa ba, a gam di zi gúù zi wèé zi ẽem úúa hãa zi aagu tama ba Tirim xgaa-xgaase-kgꞌao ba ii tite.
Ta̱bean hẽé naka xꞌáà ba hẽéthẽé e
(Mt 5:13; Mk 9:50)
34“Ta̱bea ne qãè e, igaba i kò ta̱bean gaan di tsa̱u-qꞌooan ka kaà cgaeè, ne i gha gaicara ntama ma kúrúè a tsa̱u? 35Góḿan koe ga hẽé naka cgꞌurian ẽe tcheèguèa koe ga hẽéthẽé i káà tséé e, a ko khóèan ka tchàa za aaguè. Eẽ tceean úúa hãa ba méém kóḿ,” tam méé.
Ho̱àra ko hãas ghùu sa
(Mt 18:12-14)

1Cꞌẽem cáḿ ka i kò wèé mari xgꞌae-xgꞌae-kgꞌaoan hẽé naka chìbi-kgꞌaoan hẽéthẽé Jesom koe cúù-cuuse, hàà ne gha komsana Me ka. 2Xu Farasai xu hẽé naka xꞌáè xgaa-xgaa-kgꞌao xu hẽéthẽé tshoa-tshoa a kgꞌuia mááse a máá: “Ncẽem khóè ba ko chìbi-kgꞌao ne qãèse hààkagu, a ko gane cgoa tcꞌõó,” témé.
3Me nxãaska Jeso ba ncẽes sere-sere sa bìrí xu a máá: 4“Cꞌẽem-kgꞌáḿ kam gatu ka cꞌẽe ba 100 zi ghùu zi úúa, si gazi xgꞌaeku koe cúí sa ho̱à, ne ba cuiskaga ẽe zi 99 zi qãáka guu, naka ẽe ho̱àra hãa sa síí qaa, naka ba nxãakgꞌaiga síí hòò si tite? 5A ẽem kòo hòò si, nem gha kaisase qãè-tcao a ba a gha nxa̱ra ba koe dcẽé si. 6Eẽm ko xꞌáé koe hàà nem gha gam ka tcáràse ga xu xgꞌae-xgꞌae gam di qhàòan cgoa, a bìrí ne a máá: ‘Tiris ghùus ncẽe ko ho̱àra hãa sar hòòa ke tu tíí cgoa qãè-tcao,’ témé. 7Bìrí tu ur ko a ko máá: gatà iim dàòm cúím ka i gha nqarikgꞌai koe qãè-tcaoan hãa, cúím chìbi-kgꞌaom ẽe ko chìbian koe tcóósem domka, 99 ne khóè ne ẽe tchàno ne e ta ko mééè ne ka, ncẽe chìbian koe tcóóse qaa tama ne.
Aagusea ko hãam qano mari ba
8“Kanas kò cꞌẽem-kgꞌáḿ ka khóès 10 qano mari xu úúa hãa sa, cꞌẽem ka aaguse cgaeè, ne sa gáé ga táá xꞌáà-xꞌaa-kgꞌai cgoa dis gúù sa dàò, naka nquu ba xgài qꞌoo, naka qãèse ẽem mari ba qaa, naka nxãakgꞌaiga síí hòò me tite? 9Eẽs kò hòò me nes gha gas di tcáràn hẽé naka gas di qhàòan hẽéthẽé tciia xgꞌae, a máá: ‘Marim ẽe kò aagusea hãa bar hòòa hãa ke tu tíí cgoa qãè-tcao,’ témé. 10Bìrí tu ur ko a ko máá: gatà iim dàòm cúím ka i gha Nqarim di xu moengele xu cookgꞌai koe qãè-tcaoan hãa, cúím chìbi-kgꞌaom ẽe gha gam di chìbian koe tcóósem domka,” tam méé.
Ho̱àra ko hãam cóá ba
11Me Jeso ba nxãaska máá: “Khóèm cám̀ cóá tsara kò úúa hãa ba kò hãa. 12Me cgꞌáré ba xõò ba bìrí a máá: ‘Aboè, tsari zi gúù zi qꞌaa-qꞌaa máá tsam m, naka tiri gha ii zi máà te,’ témé. Me kò gam di gúùan gam di tsara cóá tsara qꞌaa-qꞌaa máá.
13“Me cgꞌáré ba cgꞌorò xu cáḿ xu qãá qꞌoo koe gam di zi gúù zi wèé zi xꞌámágu, a ba a marian séè, a xꞌáéa ba guu, a nqúùm nqõóm koe qõò, a síí gaa koe gam di marian xꞌãè a cgꞌãè zi gúù zi koe xgãá. 14Eẽm ko gam di zi gúù zi wèé zi tséékagua xgꞌara kas kò gaam nqõóm koe qhóó sa tcãà, me tshoa-tshoa a ẽem cóá ba qóḿ cgoa qgóóku. 15Kam ko cꞌẽem khóèm gaam nqõóm dim koe síí a síí tsééan dtcàrà, me nxãa ba gam dim xháràm koe tsééa úú me, síím gha xgùuan kòre ka. 16Me kò káíse tcꞌẽea hãa, xgùuan di tcꞌõoan cgoam ga kgꞌõèkaguse sa, i kò táá cúí khóè ga cꞌẽe gúù tcꞌõó di ga máà me.
17“Me ẽem ko ẽe sa bóòa qꞌãa ka bìríse a máá: ‘Nta noo tséé-kgꞌaoan àbom dia káí tcꞌõoan úúa, ra ko tíí ncẽe koe xàbàn ka cgꞌõoè. 18Xgoabar gha a àbom koe síí, a ra a gha síí bìrí me a máá: ‘Aboè, nqarikgꞌaian hẽé naka tsáá cookgꞌai koe hẽéthẽé ra chìbian kúrúa hãa. 19Tsarir cóá ra a tar ga ma tciiè sar kgꞌano tama; ke tsari xu tséé-kgꞌao xu khama ma qgóó te,’ tam méé. 20A ba a xgoaba, a xõòm koe qõò.
“Eẽm qanega nqúù ii kam kò xõò ba bóò me, a thõò-xama máá me, a qàròa síí cgae me, a síí xgábé me, a xꞌobè me. 21Me cóáse ba bìrí me a máá: ‘Aboè, nqarikgꞌaian hẽé naka tsáá cookgꞌai koe hẽéthẽé ra chìbian kúrúa hãa. Tsarim cóá ba tar gha ma tciiè sar kgꞌano tama,’ témé. 22Me xõò ba gam di xu qãà xu bìrí a máá: ‘Qháése xao tꞌõèm qgáí ba óá, na hàà hã̱akagu me, naka xaoa tcãà tshàu sa tcãà tshàu me, naka xaoa nxàbokagu me. 23Naka xaoa síí tsauam ghòè-coa ba séè na cgꞌõo, naka ta kgꞌoo na dòà sa kúrú. 24Ncẽem cóám tiri ba kò xꞌóóa hãa, igabam ncẽeska kgꞌõèa hãa; ho̱àram kò hãa igabam hòòsea hãa ke,’ tam méé. Ne tshoa-tshoa a dòà sa kúrú.
25“Gaa xꞌaè kam kò gam ka cóásem kaia ba xhárà-kgꞌai za hãa. Síím ka̱bise a xꞌáéan qàe koe hãa kam ko khóè ne kóḿ ne ko nxáè a ko ntcãà. 26Kam kò cꞌẽem qãà ba tcii a tẽè, dùús ko kúrúse sa. 27Me nxãa ba xo̱a me a máá: ‘Tsáá qõe ba ka̱bisea hãa, me saò ba qãèsem ka̱bisea hãas gúùs domka tsauam ghòè-coa ba qhàea hãa,’ témé. 28Me káímkhoe ba kaisase xgóà a ba a nquum qꞌoo koe tcãàn xguì.
“Me kò xõò ba tcgꞌoa a hàà dàna me. 29Me xo̱a me a máá: ‘Bóò, káí kurian ncẽeta noor qãàm khama ma tsééa máá tsia hãa, a qanega tsari xꞌáè-kgꞌáḿan ntcoe ta ga hãa. Igaba tsi qanega piri-coas ga sa máà te, nakar gha nxãasega tíí tcárà ne cgoa dòà sa kúrú ta ga hãa. 30Igaba ẽem ko ncẽem cóám tsari ba ka̱bise, ncẽe kò tsari zi gúù zi cgꞌáràn koe kõ̱è cgoa ba, ka tsi kò tsauam ghòè-coa ba cgꞌõoa máá me,’ témé. 31Me xõò ba bìrí me a máá: ‘Tiri cóáè, tsáá tsi wèé xꞌaè ka tíí cgoa hãa, i tiri gúùan wèé ga tsari i. 32Gaa domka méé ta kõ̱è naka qãè-tcao, tsáá qõem ncẽe ba kò xꞌóóa hãa, igabam ncẽeska kgꞌõèa hãa; ho̱àram kò hãa, igabam hòòsea hãa domka,’ témé.”
Tcꞌẽegam nquu kòre-kgꞌao ba

1Jeso ba kò Gam di xu xgaa-xgaase-kgꞌao xu bìrí a máá: “Cꞌẽem khóè ba kò hãa qguùa ba, a ba a kò nquu kòre-kgꞌao ba úúa hãa, ncẽe gam di zi gúù zi kò ko kòre ba. I ko xààn hààra hãa, gaam nquu kòre-kgꞌao ba ko gam di zi gúù zim ko ma tcꞌẽe khama ma tséékagu sa. 2Me nxãaska gam ka qꞌõòse ba tciia tcãà me a máá: ‘Dùú sa ncẽer ko tsáá ka kóḿ sa? Tsari tséé-qꞌooan dis tcgãya sa máà te, gaicara tsi cuiskaga nquu kòre-kgꞌao ba kúrúa hãa tite ke,’ témé.
3“Me nquu kòre-kgꞌao ba bìríse a máá: ‘Dùú sa ra gha kúrú, ncẽe tíí qꞌõòm ko tsééa te xhùu cgae te ka? Tshào cgoar gha qarian tcꞌãòa hãar úú tama, a ra a ko gataga dtcàràn ka cgóm̀gase sau-cgaekaguè. 4Ncẽeskar qꞌana hãa dùú sar gha kúrú sa, nxãasega ne gha khóè ne xꞌáéa ne koe qãèse hààkagu te ka, ncẽe koer ko tsééan koe tcgꞌòóè ne,’ tam méé.
5“Kam ko wèé ne khóè ne ẽe kò gam ka qꞌõòse ba chìbian kúrú cgaea ne cúí cúí tcii, a tcꞌãà di ba bìrí a máá: ‘Tíí qꞌõòm koe tsi nta noo chìbian úúa?’ témé. 6Me xo̱a me a máá: ‘100 xu gàba xu olife dis hìis di nxúìan di xu u,’ témé. Me máá: ‘Tsaris tcgãya sa séè naka qháése ntcõó naka 50 xu góá tòó,’ témé. 7Me nxãaska cám̀ di ba bìrí a máá: ‘Kháé tsáá ka, nta noo chìbian tsi úúa?’ témé. Me máá: ‘100 xu cãa xu maberean di xu u,’ témé. Me bìrí me a máá: ‘Tsaris tcgãya sa séè naka 80 xu góá tòó,’ témé.
8“Me kò gam ka qꞌõòse ba gam dim nquu kòre-kgꞌaom tcom-tcomsa tama ba dqo̱m̀, tcꞌẽegasem tsééa hãa khama. Ncẽem kámám di ne khóè nea gane ka cꞌẽea ne cgoa tsééan koe xꞌáàn di ne cóá ne ka kaisase tcꞌẽega ne e khama. 9Tíí ra ko bìrí tu u a ko máá: Nqõómkgꞌai di xꞌaian cgoa tcáràn kúrú, naka tua gha nxãasega ẽe i kò xꞌaian kaà ne, chõò tamam xꞌáém koe qãèse hààkaguè. 10Dìím wèém ẽe cgꞌáré gúùan koe tcommèa hãa ba gha thẽé kaian koe ga tcommè. Dìím wèém ẽe cgꞌáréan koe tcommè tama ba gha thẽé ẽe kaian koe ga táá tcommè. 11Kháé nxãaska ncẽè nqõóm di zi qguù zi qgóó koe tu kò tcom-tcomsa tama, ne tua gha ntama ma tseeguan di qguùan qgóó koe tcommè? 12Khama ncẽè cꞌẽem khóèm di zi gúù zi ka tu kò tcom-tcomsa tama ne, tu gha nxãaska gatu di zi dìín ka máàè?
13“Cám̀ xꞌaigan gha tsééa máám qãà ba káà me e. Cꞌẽe bam gha hòre, a cꞌẽe ba ncàm̀ khama, kanam gha cꞌẽem koe dtcãàse, a cꞌẽe ba ntcoe khama. Cuiskaga tu Nqari ba hẽé naka xꞌaian dim nqárì ba hẽéthẽé tsara cúí xꞌaè ka tsééa máána hãa tite,” tam méé.
Jeso ba ko porofiti xu ka hẽé naka Johanem ka hẽéthẽé kgꞌui
(Mt 11:12-13; 5:31-32; Mk 10:11-12)
14Eẽ xu ko Farasai xu, ncẽe marian ncàm̀a hãa xu wèé gúùan ncẽe kóḿ, ka xu kò kgꞌãèa nco̱i Me. 15Igabam kò Jeso ba bìrí xu a máá: “Khóè ne cookgꞌai koe xao ko tchàno iise bóòse, igabagam Nqari ba tcáóa xao qꞌana hãa. Eẽ ko khóèm ka cgáé iise bóòè sam ko Nqari ba tcgáí-qꞌooa ba koe cgꞌãa-cgꞌana iise bóò khama.
16“Xꞌáèan hẽé naka porofiti xu hẽéthẽéa kò hãa i nxãakgꞌaiga síí Johanem di xꞌaèan tcãà, i kò gaa koe guus ka nxãaska Nqarim di xꞌaian di qãè tchõàn xgaa-xgaaè, i kò wèé khóèan ghùi tcáó a tcana máá a. 17Nqarikgꞌaian hẽé naka nqõómkgꞌai hẽéthẽéa gha kaà sa thamka si i, igaba cgꞌáré xòè-coan xꞌáèan di ga kaà sa thamka tama.
18“Wèém khóèm ẽe ko gam dis khóè sa aagu, a cꞌẽes khóè sa séè ba ko cgꞌáràn kúrú, me gataga ẽe aaguèa hãas khóè sa ko séèm khóè ba thẽé ko cgꞌáràn kúrú,” tam méé.
Lasaro ba hẽé naka qguùam khóè ba hẽéthẽé e
19A ba a máá: “Cꞌẽem khóèm qguùa hãam, káí marian ko tcꞌóàm qgáím nco̱à ba ha̱na hãa ba kò hàna, a kòo wèé xꞌaè ka dòàs qꞌoo koe kgꞌõè. 20Me kò gataga cꞌẽem khóèm Lasaro ta ko ma tciièm dxàua hãa ba hãa, ncẽe kòo gam dis xhàros-kgꞌáḿ koe káíse xóé ba, a kò cgáé-qꞌooa ba koe káí chìbian úúa hãa. 21A kò káíse ncóóa hãa ẽem khóèm qguùa hãam dim tafolem koe ko guu a tcheè tcꞌõoan cgoam gha kgꞌõèkaguse sa. Gataga i kòo ha̱ghuan igabaga hàà a hàà gam di zi chìbi zi tshãà.
22“Me xꞌaè ba hàà me ẽem dtcàrà-kgꞌaom dxàua kò hãa ba xꞌóó, xu moengele xu séè a síí Abrahamam qàe koe ntcòó me, me ẽe kò qguùa hãa ba thẽé xꞌóó, a síí kgꞌónòè. 23Igabam kò xꞌóóa ne khóè ne dim qgáìm xgàrakuan dim koe kaisas thõòs koe hãase, ghùi-kgꞌai a Abrahama ba bóò, me nqúù ii, me Lasaro ba qàea ba koe ntcõe, 24kam ko qꞌau a máá: ‘Abrahama, àboè, thõò-xama máá te, naka tsia Lasaro ba tsééa óá, nakam gha hàà nxãasega tshàu cꞌama ba tshàan qꞌoo koe tcãà naka ta̱ma te qgài-qgai, kaisas thõòs koer hãa ke,’ témé.
25“Me kò Abrahama ba xo̱a me a máá: ‘Tiri cóáè, tcꞌẽe-tcꞌẽese, kgꞌõèa tsi qꞌoo koe tsi kò tsáá qãè gúùan máàèa, me kò Lasaro ba tshúù zi gúù zi máàè, igabam ko ncẽeska qgài-qgai tcáóè, tsi ko tsáá thõòan xám̀kaguè. 26Me gataga, wèé zi gúù zi ncẽe zi oose, sitsam hẽé naka tsáá hẽéthẽé xae xgꞌaeku koe kaiam qàm ba kúrúèa hãa, qꞌoòè tite ba, nxãasega ne gha ncẽe koe guu a ẽe koe síí kgꞌoana ne hẽé naka ẽe koe guu a qꞌoase hàà kgꞌoana ne hẽéthẽé tààè ka,’ tam méé. 27Me máá: ‘Aboè, nxãaskar ko dtcàrà tsi, tirim xõòm dim nquum koe tsi gha Lasaro ba tsééa úú sa, 28nakam síí tíí qõe ga xu 5 xu gaa koe hãa xu qꞌãa-qꞌãa, naka xu gha nxãasega táá gataga thẽé ncẽer hànam qgáìm xgàrakuan dim koe hàà guu,’ témé.
29“Me kò Abrahama ba xo̱a me a máá: ‘Tsáá qõe ga xua Moshe ba hẽé naka porofiti xu hẽéthẽé di zi Tcgãya zi úúa, ke méé xu komsana zi,’ témé. 30Me máá: ‘Nxãan tama a, àbo tsi Abrahama tseè, igaba ncẽè cꞌẽem khóèm kò xꞌooan koe guu a síí cgae xu, ne xu gha gaxu di chìbian koe tcóóse,’ tam méé.
31“Me Abrahama ba bìrí me a máá: ‘Moshe ba hẽé naka porofiti xu hẽéthẽé xu kò komsana tama, ne xu cuiskaga khóèm ẽe xꞌooan koe tẽeam ko méés ga sa dtcòm̀a hãa tite,’ témé.”
Chìbia ne
(Mt 18:6-7, 21-22; Mk 9:42)

1Jeso ba kò Gam di xu xgaa-xgaase-kgꞌao xu bìrí a máá: “Eẽ ko khóèan chìbian kúrúkagu gúùan méé i hãas gúù si i, igaba i gáé tsóágase ẽe ko gaa cgꞌãè-kgꞌooan kúrú ba cgꞌãèa máána hãa! 2Gam ka i gha qãè e, gáí cgoa dis nxõ̱ás kaias kòo qgꞌáóa ba koe qáéa tòóè, me kaiam tshàam qꞌoo koe xaoa tcãàè ne, guuè naka ncẽe ne cgꞌáré ne ka cꞌẽe ba chìbian kúrúkagu tamase. 3Ke méé tu kòresea hãa.
“Tsáá qõem kòo chìbian kúrú, ne méé tsi dqàè me, naka ẽem kòo chìbi bóòse ne qgóóa máá me. 4Eẽm kòo cáḿ qꞌoo koe 7 qꞌoro chìbian kúrú cgae tsi, a ba a 7 qꞌoro ka̱bise a hàà cgae tsi, a hàà chìbi bóòse ne méé tsi qgóóa máá me,” tam méé.
Dtcòm̀a ne
5Xu xꞌáè úú-kgꞌao xu Xꞌaigam Jeso ba bìrí a máá: “Sixae di dtcòm̀an kaikagu,” témé.
6Me Xꞌaiga ba xo̱a xu a máá: “Dtcòm̀an xao kò úúa hãa, mosetara dis hìis dim tcꞌubim khama noo o, ne xao ga ncẽes hìis kaias faia di sa bìrí a máá: ‘To̱bea si cgoa qꞌóè naka síí tshàam qꞌoo koe xháràse,’ témé, nes ga komsana xao o.
Qãàm di tsééa ne
7“Cꞌẽedaokam gaxao ka cꞌẽe ba xháràko máá me kana ghùuan ko kòrea máá mem qãà ba úúa, ne ba gha ẽem qãáka guua hãa ne bìrí a máá: ‘Qháé naka hàà ntcõón tsam tcꞌõó?’ témé. 8Kana ba cuiskaga bìrí me naka máá: ‘Dqòa di tcꞌõoan tsãàgua máá te, naka tsia ẽer hãa a ko tcꞌõó a ko kgꞌáà xꞌaè ka kgꞌónòse naka qãà te, ẽer kòo xgꞌara ne tsi gha tsáá igaba thẽé tcꞌõó a kgꞌáà ke,’ téméa hãa tite? 9Gam dim qãà ba ba gha qãè-tcaoa máá, ẽem kò bìrí me sam kúrúa hãa domka? Cuiskaga a!10Gaxao ka igaba i gha thẽé gatà ii: wèés gúùs ẽe xao kúrú si xao gha ka máàèa hãa sa xao kò kúrúa xgꞌara ne xao gha máá: ‘Cgꞌãa-cgꞌana di xae qãà xae e, sixae ga kò kúrúa hãa tsééan cúí ga xae kúrúa hãa khama,’ témé,” tam Jeso ba méé.
10 xu khóè xu lepero dis tcìì sa kò tsàara hãa xu
11Eẽm dàòm koe hãa a ko Jerusalema koe qõò, kam kò Jeso ba Samaria hẽé naka Galilea hẽéthẽé xgꞌaeku koe ko nqáé. 12Eẽm ko cꞌẽem xꞌáé-coam koe tcãà, ka xu kò 10 xu khóè xu lepero dis tcìì sa kò tsàara hãa xu xgꞌae cgoa Me. A xu a kò nqúù ka téé 13a qꞌau a máá: “Jesoè, Xꞌaigaè, thõò-xama máá xae e!” témé. 14Eẽm ko bóò xu kam kò bìrí xu a máá: “Qõò xao peresiti xu koe naka xu síí bóò xao o,” témé.
Eẽ xu ko qõò ka xu kò qꞌano-qꞌanoè. 15Eẽm ko gaxu ka cꞌẽe ba bóòse a qãèkaguèa kam kò ka̱bise a qꞌaua Nqari ba dqo̱m̀. 16Góḿankgꞌai koem kò qám̀se Jesom nqàrè-kgꞌam koe, a ba a qãè-tcaoa máá Me. Ncẽem khóè ba kò Samaria dim khóè me e. 17Me kò Jeso ba tẽèm cgoa xo̱a a máá: “10 xu khóè xu gáé kò qãèkaguè tama, xu cꞌẽe xu 9 xu ndaa? 18Dùús domka ba ncẽem khóèm tãá za guuam cúí ba hàà ko Nqari ba dqo̱m̀?” témé. 19A ba a bìrí me a máá: “Tẽe naka tsia qõò, tsari dtcòm̀a nea kgꞌõèkagu tsia hãa ke,” témé.
Nqarim di xꞌaian di hàà-qꞌooa ne
(Mt 24:23-28, 37-41)
20Eẽ xu ko Farasai xu tẽè Me, n-cáḿa i ko Nqarim di xꞌaian hàà sa, kam ko xo̱a xu a máá: “Nqarim di xꞌaia nea qãèse ko bóòèkose hààs gúùs tama si i, 21kana i cuiskaga khóèan máá: ‘Bóò, ncãa ga ia,’ kana: ‘Eẽ ga ia,’ téméa hãa tite, Nqarim di xꞌaia nea gatu xgꞌaeku koe hãa khama,” tam méé.
22A ba a Gam di xu xgaa-xgaase-kgꞌao xu bìrí a máá: “Xꞌaè ba ko hàà, hàà xao gha Khóèm dim Cóám di xu cáḿ xu ka cꞌẽe ba bóòan xgónè ba, igaba xao cuiskaga bóò mea hãa tite. 23Bìrí xao o ne gha a máá: ‘Eẽ síí hãa koe bóò!’ kana ‘Ncẽe koe bóò!’ témé, igaba táá qõò kana xùri ne guu. 24Eẽm ko ma túú-tebe ba xꞌáà, a ko cꞌẽem xòèm koe guu a síí cꞌẽem xòèm koe nqarikgꞌaian xꞌáà-xꞌaa khama i gha ma Khóèm dim Cóám ka ii, Gam dim cáḿ ka. 25Igaba méém kgꞌaia káí zi gúù zi koe xgàrase, naka baa ncẽes qhàòs ka bóòa xguìè.
26“Ncẽe i kò Nowam di cáḿan ka ii khamaga i gha Khóèm dim Cóám di cáḿan ka ii. 27Khóè ne kòo tcꞌõó, a kòo kgꞌáà, a kòo séèku, a kòo séèkuan bìríku, me nxãakgꞌaiga Nowam ko arakam koe tcãàm cáḿ ba síí hàà, me kò tshàa-dxoo ba hàà, a hàà wèé ne ne kaàkagu.
28“Lotem di cáḿan cgoa i ko cúí ii, khóè ne kòo tcꞌõó, a kòo kgꞌáà, a kòo xꞌámá, a kòo xꞌámágu, a kòo xhárà, a kòo tshào. 29Igabaga ẽem ko Lote ba Sodoma koe guu a qõòm cáḿ kam kòo cꞌee ba hẽé naka dàokom nxúì ba hẽéthẽé nqarikgꞌai koe guu a hàà wèéa ne ga kaàkagu.
30“Ncẽeta cgáéga i gha ii, Khóèm dim Cóám ko hàà xꞌáísem cáḿ ka. 31Gaam ẽe nquuan tco̱be koe hãa, i gam di gúùan nquuan qꞌoo koe hãa ba méém táá xõa naka síí séè e guu; gataga méém xháràn koe hãa ba táá ka̱bise guu. 32Lotem dis khóè sa tcꞌẽe-tcꞌẽese. 33Dìím wèém ẽe ko gam dis kgꞌõè sa qgóóa qari bas gha aaguse cgae, igaba dìím wèém ẽe ko Tíí domka gam dis kgꞌõès ka aaguse cgaeè ba gha qgóóa qari si. 34Bìrí tu ur ko a ko máá: Eẽm ntcùúm ka i gha cám̀ khóèan cúím tcoàm koe xꞌóm̀a hãa, me gha cúí ba séèè, me cúí ba guuè. 35Cám̀ khóè sara gha xgꞌae a ko maberean táó, si gha cꞌẽe sa séèè, si cꞌẽe sa guuè,” tam méé. 36 [e]
37Xu kò xgaa-xgaase-kgꞌao xu tẽè Me a máá: “Nda koe, Xꞌaigaè?” témé. Me xo̱a xu a máá: “Eẽ xꞌóóa hãam tcꞌáróm hãa qgáì koe i gha kgꞌãéan xgꞌae,” témé.
	[e] 17:36 Cꞌẽe zi tcgãya zi Gerika di zi ncẽe xùri ko kgꞌuian úúa: 36 “Cám̀ khóèa nea gha xháràn koe hãa, me gha cꞌẽe ba séèè, me gha cꞌẽe ba guuè.”

Dxàe-ntcõa sa hẽé naka bóòa-tcgꞌòó-kgꞌao ba hẽéthẽé khara dis sere-sere sa

1Jeso ba kò Gam di xu xgaa-xgaase-kgꞌao xu cꞌẽes sere-seres ka bìrí, wèé xꞌaè ka méé xu còrè, naka táá xhõen-tcáó di sa, 2a ba a máá: “Cꞌẽem xꞌáé-dxoom koem kò bóòa-tcgꞌòó-kgꞌao ba hãa, Nqari ba kò qꞌáò tama ba, a khóè ga tchõà úú cgoa tama. 3Si kò gataga dxàe-ntcõa sa ẽem xꞌáé-dxoom koe hãa, wèé xꞌaè ka kò ko hàà cgae me, a ko máá: ‘Tchànose bóòa tcgꞌòó naka tiri cgꞌõo-kgꞌaoan xꞌáí tchàno ra ii sa,’ témé sa. 4Me kò gaam bóòa-tcgꞌòó-kgꞌao ba xꞌaè ba xguì, igabam kò kháóka bìríse a máá: ‘Nqari bar qꞌáò tama, a ra a khóèan cgoa ga tchõà úú tama, 5igabas ko ncẽes dxàe-ntcõa sa xhõé-xhõe te domkar gha kgꞌuia máá si. Gatàr kò hẽé tama nes gha wèé xꞌaè ka qõòa máá te ka xhõe-xhõe te khama,’ témé,” tam Jeso ba méé.
6Kam kò Xꞌaiga ba máá: “Tchàno úú tamam xgàra-kgꞌaom ko méé sa kóḿ. 7Kháé ba gáé Nqari ba cuiskaga Gam di ne khóè ne ẽem nxárá tcgꞌòóa hãa ne tchànoan máàna hãa tite, ncẽe ko ntcùú ba hẽé naka koaba ba hẽéthẽé Gam koe kgꞌae ne? Kana ba gha hùia ne ka nqúù tcáó ii? 8Bìrí tu ur ko a ko máá: qháésem gha tchànoan máà ne, témé. Gatà i ga ii igaba ba gha Khóèm dim Cóá ba ẽem kòo nqõómkgꞌai koe hàà ne hàà ẽe dtcòm̀a hãa ne hòò?” témé.
Farasai ba hẽé naka mari xgꞌae-xgꞌae-kgꞌao ba hẽéthẽé tsara dis sere-sere sa
9Jeso ba kò gataga thẽé ncẽes sere-sere sa khóè ne ncẽe gane cúí ne tcomsea hãa, a cꞌẽe khóèan ntcoea hãa ne bìrí, 10a ba a máá: “Cám̀ khóè tsara kò còrè-nquum koe qõò a ko síí còrè, cꞌẽe ba kò Farasai me e, me cꞌẽe ba mari xgꞌae-xgꞌae-kgꞌao me e.
11“Farasai ba kò tẽe a còrèa mááse a máá: ‘Nqariè, qãè-tcaoar ko máá Tsi, cꞌẽe ne khóè ne khamar ii tama khama, tsꞌãà-kgꞌao ne, cgꞌãè cau ne, cgꞌárà-kgꞌao ne, kana ncẽem mari xgꞌae-xgꞌae-kgꞌaom khamaga igaba, 12a ra a ko cám̀ qꞌoro bekem ka tcꞌõoan carase, a ko wèéan ẽer ko hòò koe cúís tshàu-qꞌoos dian tcgꞌòó a máà,’ témé.
13“Igabam kò mari xgꞌae-xgꞌae-kgꞌao ba nqúù ka téé, a ba a táá nqarikgꞌai koe ga ghùi-kgꞌai, a dxùua ba xgꞌáḿ a máá: ‘Nqariè, tíí chìbi-kgꞌao ra thõò-xama máá,’ témé.”
14Me Jeso ba bìrí ne a máá: “Bìrí tu ur ko, ncẽem khóè ba kò Nqarim cookgꞌai koe tchàno iise bóòèa hãase xꞌáéa ba koe dìbi, cꞌẽem oose; wèém khóèm ẽe ko kaikaguse ba gha cgꞌáré-cgꞌareè khama, igaba gaam ẽe ko cgꞌáré-cgꞌarese ba gha kaikaguè,” tam méé.
Jeso ba ko cóán tsꞌee-tsꞌeekgꞌai
(Mt 19:13-15; Mk 10:13-16)
15Cꞌẽe ne khóè nea kòo cóán Gam koe óá, nxãasegam gha hàà tshàua ba tòó cgae e ka. Eẽ xu ko xgaa-xgaase-kgꞌao xu ncẽe sa bóò, ka xu kò dqàè ne. 16Igabam kò Jeso ba cóán Gam koe tciia óá a máá: “Cóán guu naka i Tíí koe hàà. Táá xgáè-kgꞌam m guu! Nqarim di xꞌaia nea gatà ii ne di i ke. 17Tseegua ner ko bìrí tu u: Dìím wèém ẽe Nqarim di xꞌaian cóám ko ma séè e khama ma séè e tama ba cuiskaga gaan koe tcana hãa tite,” témé.
Qgùuam tcꞌãà-cookgꞌai ba
(Mt 19:16-30; Mk 10:17-31)
18Me kò cꞌẽem tcꞌãà-cookgꞌai ba Jeso ba tẽè a máá: “Qãè Tsi xgaa-xgaa-kgꞌao Tseè, dùú sa ra gha kúrú a chõò tamas kgꞌõè sa hòò?” témé. 19Me Jeso ba máá: “Dùúska tsi ko ‘Qãè Tseè’ ta ma tcii Tea máá? Cúí khóè ga qãè tama igaba Nqarim cúí Me e ka. 20Xꞌáèan tsi qꞌana: ‘Táá cgꞌáràn kúrú guu, táá cgꞌõo guu, táá tsꞌãà guu, táá tshúù-ntcõan nxàe guu. Saò ba hẽé naka saò sa hẽéthẽé tcom,’ ta ko méé e,” témé. 21Me xo̱a a máá: “Cgꞌáré-qꞌooa te koe gar guu a ko ncẽe xꞌáèan wèé ga komsana,” témé. 22Eẽm ko Jeso ba ncẽes gúù sa kóḿ kam kò bìrí me a máá: “Cúís gúùs qanega tsi tcàoa sa ncẽe si i: Xꞌámágu wèés gúùs ẽe tsi úúa hãa sa naka tsia ẽe dxàua hãa ne khóè ne marian sama, naka tsia nqarikgꞌai koe xꞌaian úú, naka tsia hàà xùri Te,” témé. 23Igaba ẽem ko ncẽe sa kóḿ kam kò kaisase tshúù-tcao, kaisase qguùam khóè me e kò ii khama.
24Me kò Jeso ba bóò me, a máá: “Tsóágase i gáé qaria, ẽe káí mari a qguùa hãa ne gha Nqarim di xꞌaian koe tcãà sa. 25Thamka a kameles gha dqààm tcgáí dim kòm̀ koe tcgꞌoa sa, qguùam khóèm gha Nqarim di xꞌaian koe tcãàn ka,” témé. 26Ne kò ẽe ko kóḿ m ne tẽè a máá: “Kháé ba gha nxãaska dìí ba kgoaraè?” témé.
27Me Jeso ba xo̱a a máá: “Gúù zi ncẽe khóè ne ko tàà zia Nqari ba tàà tama,” témé. 28Me Petere ba máá: “Bóò, sixaea xꞌáéa xae guu a ko xùri Tsi,” témé.
29Me Jeso ba bìrí xu a máá: “Tseegua ner ko bìrí xao o: Khóèm ẽe Nqarim di xꞌaian domka xꞌáéa ba, kana gam dis khóè sa, kana qõea ba, kana gam ka xõòga ne, kana cóáa ba guua hãa ba káà me e, 30ncẽe gha ncẽem xꞌaèm ka káían máàè tamase kgꞌama tcgꞌoa ba, naka hààkos kgꞌõès chõò tamas koe hẽéthẽé e,” témé.
Jeso ba ko nqoana di sa Gam dis xꞌoos ka kgꞌui
(Mt 20:17-19; Mk 10:32-34)
31Jeso ba kò 12 xu xgaa-xgaase-kgꞌao xu cúía séèa tcgꞌòó a bìrí xu a máá: “Bóò! Jerusalema koe xae ko qõò, si gha wèés gúùs ẽe porofiti xu ka Khóèm dim Cóám ka góáèa hãa sa tseegukaguè. 32Tãá zi qhàò zi tshàu qꞌoo koem gha tcãàè, ne gha nco̱i Me, a cóè Me, a tcgꞌae cgae Me, 33a qoa Me, a cgꞌõo Me, Me gha nqoana dim cáḿ ka xꞌooan koe tẽe,” témé.
34Igaba xu kò xgaa-xgaase-kgꞌao xu táá cúí gúù ga kóḿa qꞌãa, ncẽe zi kgꞌui zi ko nxàe sa kò gaxu koe chóm̀sea hãa khama, xu kò cꞌúùa hãa dùútsa gúùs kam ko kgꞌui sa.
Jeso ba ko káà tcgáím dtcàrà-kgꞌao ba qãèkagu
(Mt 20:29-34; Mk 10:46-52)
35Eẽm ko Jeso ba Jeriko sao-xgꞌae kam kò káà tcgáím khóè ba dàòm dxùukgꞌai koe ntcõóa-ntcõe a ko dtcàrà. 36Eẽm ko xgꞌae sa kóḿ si ko nqáé kam ko tẽè, dùús ko kúrúse sa. 37Ne bìrí me a máá: “Jesom Nasareta di ba ko nqáé,” témé. 38Me qꞌau a máá: “Jesoè, Dafitem ka tsgõose-coa Tseè, thõò-xama máá te,” témé. 39Ne kò khóè ne ẽe ko còoka hãa ne dqàè me a máá, nqoo méém, témé, igabam kò kaisase qꞌau a máá: “Dafitem ka tsgõose-coa Tseè, thõò-xama máá te,” témé.
40Me kò Jeso ba téé, a ba a xꞌáèan tcgꞌòó, káà tcgáím khóèm gha Gam koe óágaè sa. Eẽm ko Gam koe cúù kam ko Jeso ba tẽè me a máá: 41“Dùú sar gha kúrúa máá tsi sa tsi ko tcꞌẽe?” témé, me máá: “Xꞌaigaè, bóòr gha sar ko tcꞌẽe,” ta ma xo̱a. 42Me Jeso ba bìrí me a máá: “Xgobekgꞌamsen tcgáí, tsari dtcòm̀a nea qãèkagu tsia hãa ke,” témé. 43Me kò kúúga bóò, a ba a xùri Me, a Nqari ba dqo̱m̀. Ne kò wèé ne khóè ne ncẽes gúù sa ne ko bóò ka Nqari ba dqo̱m̀.
Jeso ba hẽé naka Sakaio ba hẽéthẽé e

1Me kò Jeso ba Jeriko koe tcãà, a ba a ko nqáé. 2Gaa xꞌaè kagam kò cꞌẽem khóèm Sakaio ta kò ma tciiè ba hãa; kaiam mari xgꞌae-xgꞌae-kgꞌao me e kò ii, a ko gataga qguùa hãa. 3Bóò kgꞌoanam kò hãa Jeso ba dìí Me e sa, igabam kò kaisase xòm̀ me e khama táá bóò Me, khóè nea kò káí ne e khama. 4Kam ko còoka qàròa síí, a ba a síí faia dis hìi sa qꞌábà, nxãasegam gha Jeso ba bóò ka, gaa xòè koe méém hàà nqáé khama. 
5Eẽm ko Jeso ba gaam qgáìm koe hàà kam ko ghùi-kgꞌai a bìrí me a máá: “Sakaioè, qháése xõa, tsarim nquum koe méér ncẽem cáḿ ka hãas gúù si i ke,” témé. 6Me kò qháése xõa, a qãè-tcaoase Jeso ba qãèse hààkagu. 7Wèé ne khóè ne ko ncẽes gúù sa bóò ka ne ko kgꞌui a máá: “Kaiam chìbi-kgꞌaom dim dàra-kgꞌao bam kúrúa hãa,” témé. 8Igabam kò Sakaio ba tẽe a Xꞌaiga ba bìrí a máá: “Bóò, Xꞌaigaè; tiri zi gúù zi di cꞌẽe xòèa ner ko dxàua ne khóè ne máà, a ncẽè cꞌẽe khóèa ner kò kàaraa hãa ner gha gaan di zi gúù zi 4 qꞌoro suruta ka̱bi,” témé.
9Me kò Jeso ba bìrí me a máá: “Ncẽem cáḿ ka i kgoarasean ncẽem nquum koe hãa, ncẽem khóèm igabam thẽé Abrahamam ka cóáse me e khama. 10Khóèm dim Cóá ba hààraa, hààm gha ẽe aagusea hãa ne qaa a kgoara ka,” témé.
10 xu tséé-kgꞌao xu dis sere-sere sa
(Mt 25:14-30)
11Khóè ne hãa a ko ncẽe zi gúù zi komsana kam kò Jeso ba sere-seres ncẽe sa bìrí ne. Jerusalema qàe koem kò hãa khama ne kò khóè ne tcꞌẽea máá, Nqarim di xꞌaia nea gha kúúga xꞌáíse, ta tcꞌẽea. 12Gaa domkam kò máá: “Cꞌẽem khóèm xꞌaigan xꞌáé di ba kò nqúùm nqõóm koe qõò, síím gha xꞌaiga ba kúrúè, a xꞌaiga iise ka̱bise ka. 13Qõòm ko cookgꞌai koem kò 10 qãà xu gam di xu tcii, a wèém khóè ba qano dim marim gautan di ba máà, a bìrí xu a máá: ‘Tseekagu ncẽe maria ne naka i káí nakar nxãakgꞌaiga síí ka̱bise na hàà,’ témé.
14“Igabaga ne kò gam nqõóm di ne khóè ne hòre mea hãa, khama ne kò khóèan tsééa tcgꞌòó i còò me a síí máá: ‘Ncẽem khóèm gha sita dim xꞌaiga ba ii sa ta tcꞌẽe tama,’ témé. 15Me kò gaam khóè ba síí xꞌaiga ba kúrúè a ba a xꞌáéan koe ka̱bise. Kam kò xꞌáèan tsééa tcgꞌòó, qãà xu ẽem kò marian máàna hãa xum gha tciia mááè di i, nxãasegam gha qꞌãa, marian cgoa xu ma tsééa i ma càùsea hãa sa ka.
16“Me kò kgꞌaika di ba tcꞌãà a hàà, a hàà máá: ‘Xꞌaigaè, tsarim mari ba 10 xu mari xu cgoa càùsea hãa,’ témé. 17Me bìrí me a máá: ‘Qãèse tsi kúrúa, qãè tsi qãà tseè, cgꞌáré gúùan koe tsi tcom-tcomsa tsi qãà tsi i domkar gha 10 xu xꞌáé-dxoo xu máà tsi tsi tcꞌãà-cookgꞌai,’ témé.
18“Me kò cám̀ di ba hàà a ba a máá: ‘Xꞌaigaè, cúím marim ẽe tsi kò máà tea ba 5 mari xu cgoa càùsea hãa,’ témé. 19Me bìrí me a máá: ‘Tsáá tsia gha 5 xu xꞌáé-dxoo xu tcꞌãà-cookgꞌai,’ témé.
20“Me kò cꞌẽem qãà ba hàà a máá: ‘Xꞌaigaè, bóò, ncãa ga me e tsarim marim qano di ba; lapim koer kò tcáḿ a chóm̀a tòó mea, 21xgóà tsi khóè tsi i khama, ra kò ko bèe tsi domka. Eẽ tsi tòó tama sa tsi ko séè, a tsi a ko xhárà tama tsia koe ga tcuù,’ témé. 22Me kò bìrí me a máá: ‘Tsari kgꞌuian cgoar gha xgàra tsi, tsáá cgꞌãè cau tsi qãà tsi. Qꞌana tsi kò hãa xgóàr khóè ra a, a ko ẽer tòó tama sa séè, a ra a ko ẽer xhárà tama koe ga tcuù sa, 23ka tsi kò kháé nxãaska dùús domka tiri marian síí marian ko tòóè qgáì koe tcãà tama? Nakar gha ẽer ko ka̱bise ka hàà càùsea i hãa koe séè e?’ témé. 24Me kò nxãaska ẽe cúùse tẽe ne bìrí a máá: ‘Mari ba séè cgae me, naka ẽe 10 xu mari xu úúa hãa ba máà me,’ témé. 25Ka ne ko bìrí me a máá: ‘Xꞌaigaè, 10 xu mari xum nxãakamaga úúa!’ témé.
26“Me kò xo̱a ne a máá: ‘Bìrí tu ur ko, wèém khóèm ẽe úúa hãa ba gha káían máàè, igaba gaam ẽe cúí gúù ga úú tamam ka i gha ẽem úúa hãa gúù-coan ga séèè. 27Igaba ncẽeska tiri ne cgꞌõo-kgꞌao ne ẽe kò tcꞌẽe tama gane dim xꞌaiga bar gha ii sa ne ncẽe koe óága, naka cookgꞌaia te koe cgꞌõo ne,’ tam méé.”
Jeso ba ko Jerusalema koe tcãà
(Mt 21:1-11; Mk 11:1-11; Jn 12:12-19)
28Jesom ko ncẽe zi gúù zi kgꞌuia xgꞌara kam ko tcꞌãà-cookgꞌai xu, a Jerusalema koe qõò. 29Eẽm ko Betefage hẽé naka Betania hẽéthẽé koe cúù, Olife ta ko ma tciièm xàbìm koe, kam kò Jeso ba cám̀ tsara xgaa-xgaase-kgꞌao tsara tsééa tcgꞌòó a máá: 30“Qõò tsao gatsao cgoa qꞌóá-kgꞌamkuam xꞌáém koe. Eẽ tsao ko gaa koe tcãà ne tsao gha donghi-coa ba bóò, me gaa koe qáésea tẽe, ncẽe cúí khóè ga qanega qábì tama ba. Kgoara naka Tíí koe óá me. 31A ncẽè cꞌẽe khóè kòo tẽè tsao o, dùúska tsao ko kgoara me sa ne méé tsao bìrí i naka máá: ‘Xꞌaiga ba ko qaa me,’ témé,” tam méé.
32Eẽ kò tsééèa hãa tsara kò qõò a síí ẽem kò ma bìrí tsara hãa khamaga ma sao-xgꞌae me. 33Eẽ tsara hãa a ko donghi-coa ba kgoara ka ne kò gam ka qꞌõòse ga ne tẽè tsara a, a máá: “Dùús domka tsao ko ẽem donghi-coa ba kgoara máá?” témé. 34Tsara xo̱a a máá: “Xꞌaiga ba ko qaa me,” témé. 35A tsara a Jesom koe óá me, a gatsara di qgáían donghi-coam koe tcee, Me Jeso ba qábì. 36Eẽm ko qábì a ko qõò ka ne kò khóè ne qgáía ne dàòm qꞌoo koe khárà.
37Eẽm ko dàòm ko nqãaka xõam qgáìm koe cúù, Olife dim xàbìm koe kas ko wèés xgꞌaes xgaa-xgaase-kgꞌao ne di sa qãè-tcaoase tshoa-tshoa a kaiam dòm̀ cgoa Nqari ba dqo̱m̀, are-aresa zi xꞌáí zi wèé zi ẽe ne bóòa hãa zi domka. 38A ne a máá:
“Tsꞌee-tsꞌeekgꞌaièa baa, Xꞌaigam
ẽe ko Xꞌaigam Nqarim di cgꞌõèan cgoa hàà ba.
Tòókuan méé i nqarikgꞌai koe hãa
naka i xꞌáàn kaisase tcꞌamaka hãa,”
témé.
39Xu kò cꞌẽe xu Farasai xu xgꞌaes koe kò hãa xu Jeso ba bìrí a máá: “Xgaa-xgaa-kgꞌao Tseè, Tsari ne xgaa-xgaase-kgꞌao ne dqàè,” témé. 40Me Jeso ba xo̱a xu a máá: “Bìrí xao or ko: ncẽè nqoo ne kòo, ne zi gha nxõ̱á zi tshoa-tshoa a qꞌau,” témé.
41Eẽm ko Jerusalema dim xꞌáé-dxoom koe cúù a ko bóò me, kam kò kgꞌae-kgꞌai me 42a máá: “Tsóágaser gáé ko tcꞌẽe, tòókuan ko óá zi gúù zi tsi gha ncẽe cáḿ ka qꞌana hãa sa! Igaba zi ncẽeska tcgáí-qꞌooa tsi koe chóm̀sea hãa. 43Cáḿ ba gha hàà cgae tsi, tsari ne cgꞌõo-kgꞌao ne gha xhàro ba kúrúa nxa̱ma-nxa̱ma tsi ba, a xgꞌaekua ne koe tcãà tsi, wèé xòèa tsi koe guu a. 44Góḿankgꞌai koe ne gha xàbùa qáú tsi, tsáá hẽé naka cóáa tsi hẽéthẽé e. A ne a tsáá koe cúís nxõ̱ás ga sa cꞌẽes tcꞌamkgꞌai koe guua hãa tite, táá tsi kò Nqarim ko hàà cgae tsim xꞌaè ba bóòa tcgꞌòó khama,” tam méé.
 
Jeso ba Jerusalema koe (19:45–21:38)
Jeso ba tempelem koe
(Mt 21:12-17; Mk 11:15-19; Jn 2:13-22)
45Kam ko tempelem qꞌoo koe tcãà, a ba a ẽe ko xꞌámágu ne tshoa-tshoa a tchàa za xhàia tcgꞌòó. 46A ba a bìrí ne a máá: “Góásea i hãa a ko máá: ‘Tirim nquu ba gha còrèan dim nquu ba ii,’ téméè, igaba tu gatu tsꞌãà-kgꞌao ne di xꞌãè-qꞌooan kúrú mea,” tam méé.
47Wèé cáḿ kam kòo Jeso ba tempelem koe xgaa-xgaa. Xu kò kaia xu peresiti xu hẽé naka xꞌáè xgaa-xgaa-kgꞌao xu hẽé, naka tcꞌãà-cookgꞌai-kgꞌao xu khóè ne di xu hẽéthẽé cgꞌõo Me kgꞌoana. 48Igaba xu kò cúím dàòm cgꞌõo cgoa Me xu gham ga ba hòò tama, wèé ne khóè nea kò Gam di kgꞌuian qarika komsana khama.
Jesom di qarian ka i ko tẽèè
(Mt 21:23-27; Mk 11:27-33)
 
20
1Cꞌẽe cáḿ kam kò Jeso ba tempelem koe hàna a ko xgaa-xgaa, a ko qãè tchõàn chóà máá ne, ka xu kò kaia xu peresiti xu hẽé naka xꞌáè xgaa-xgaa-kgꞌao xu hẽé naka khóè ne di xu kaia xu hẽéthẽé hàà cgae Me. 2A xu a bìrí Me a máá: “Bìrí xae e, dùútsa qari cgoa Tsi ko ncẽe zi gúù zi kúrú sa, kana dìí na ncẽe qarian máà Tsia hãa ncẽe zi gúù zi kúrú di i sa?” témé.
3Me Jeso ba xo̱a xu a máá: “Tíí igabar gha tẽè xao o. Ke bìrí Te, 4Johanem dis tcguù-tcguuku sa kò nqarikgꞌai koe guua kana khóèan koea?” témé.
5Ka xu ko tshoa-tshoa a chóà mááku a máá: “‘Nqarikgꞌai koe e,’ ta xae kòo méé nem gha máá: ‘Dùúska xao kháé nxãaska dtcòm̀ me tama?’ témé. 6Igaba xae kò ko máá: ‘Khóèan koe e,’ témé ne ne gha wèé ne khóè ne nxõ̱án cgoa xgꞌáḿa cgꞌõo xae e, Johane ba kò porofiti me e sa ne kò tcoma hãa khama,” ta xu méé. 7Ka xu ko xo̱a a máá: “Cꞌúùa xae hãa nda koe i guua sa,” témé.
8Me Jeso ba bìrí xu a máá: “Tíí igabar nxãaska bìrí xao o tite, dùútsa qaris cgoar ko ncẽe zi gúù zi kúrú sa,” témé.
Xhárà-kgꞌao xu dis sere-sere sa
(Mt 21:33-46; Mk 12:1-12)
9Me kò tshoa-tshoa a ncẽes sere-sere sa khóè ne bìrí a máá: “Cꞌẽem khóè ba kò kgꞌom xhárà ba xháràa, a ba a cꞌẽe xu xhárà-kgꞌao xu cgóbè me, a cꞌẽem nqõóm koe qõò.
10“Eẽm ko xꞌaè ba hàà kam kò xhárà-kgꞌao xu koe qãà ba tsééa úú, nxãasega xu gha kgꞌom xháràm di tcꞌõoan cꞌẽe máà me ka. Igaba xu kò xhárà-kgꞌao xu xgꞌáḿ me, a káà gúùse tsééa ka̱bi me.
11“Me gaia cꞌẽem qãà ba tsééa úú cgae xu, xu síí xgꞌáḿ me, a sau-saugase qgóó me, a xu a káà gúùse tsééa ka̱bi me.
12“Kam ko nqoana dim qãà ba tsééa úú. Xu nxãa ba thõò-thõo, a xu a tchàa za xaoa tcgꞌòó me.
13“Kam kò kgꞌom xháràm ka qꞌõòse ba máá: ‘Dùú sa ra gha kúrú? Tirim cóám ncàm̀a ra hãa bar gha tsééa úú, cꞌẽedaoka xu gha tcom me khama,’ témé. 14Igaba ẽe xu ko xhárà-kgꞌao xu bóò me ka xu ko bìríku a máá: ‘Ncẽe ba xháràm ka qꞌõòsem ka cóáse me e! Ke hààn xae cgꞌõo me, naka zi gha nxãasega gúù zi sixae di ii,’ témé. 15Xu kò kgꞌom xháràm ka tchàa koe xaoa tcgꞌòó me, a cgꞌõo me.
“Kháé ba gha nxãaska xháràm ka qꞌõòse ba dùú sa kúrú xu? 16Hààm gha a ba a ẽe xu khóè xu cgꞌõo, a ba a kgꞌom xhárà ba cꞌẽe xu xhárà-kgꞌao xu máà,” tam Jeso ba méé.
Khóè ne ko ncẽes gúù sa kóḿ, ka ne kò máá: “Táá méés ncẽes gúù sa kúrúse guu!” témé.
17Igabam kò Jeso ba bóò ne a máá: “Kháé nxãaska ncẽe Nqarim dis Tcgãyas koe góásea hãa sa ko dùú sa nxàe, ncẽe ko máá:
‘Nxõ̱ás ncẽe tshào-kgꞌao xu ka bóòa xguìèa hãa sa
ncẽeska ka̱bise a cgáés nxõ̱á sa kúrúa hãa,’
témé sa? 18Wèém khóèm ẽe gha gaas nxõ̱ás koe cgꞌáé ba gha khoana tòm̀-tomse, igaba ẽes kòo cꞌẽe khóèan koe cgꞌáé nes gha tòm̀-tom m,” tam Jeso ba méé.
Marian surutan dis tẽè sa
(Mt 22:15-22; Mk 12:13-17)
19Xu kò xꞌáè xgaa-xgaa-kgꞌao xu hẽé naka kaia xu peresiti xu hẽéthẽé xu gaa xꞌaè kaga Jeso ba qáé kgꞌoana, ẽes sere-seres kam kòo gaxua nxàe xu sa xu kò qꞌana hãa khama, igabaga xu kò ko khóè ne bèe. 20A kòo dàòan qaa, qgóó cgoa Me xu gha a, a xu a kò khóè xu dtcòm̀-kgꞌaoan khama ko ma qgóóse xu Gam koe tsééa úú, síí xu gha Jeso ba ẽem kgꞌuia hãa kgꞌuian cgoa qgóó ka, nxãasega xu gha xꞌáé-dxoom dim kaiam koe séè a úú Me ka. 21Xu Jeso ba tẽè a máá: “Xgaa-xgaa-kgꞌao Tseè, qꞌana xae hãa, tseeguse Tsi ko xgaa-xgaa a ko tseegu sa kgꞌui sa, a Tsi a khóèan tãákase qgóó tama, igabaga Tsi ko tseeguse Nqarim dim dàò ba xgaa-xgaa. 22Bìrí xae e, Roma ne dim xꞌaigam Kaesara ba méé xae suruta saa, kana méé xae táá suruta me?” ta xu ma tẽè Me.
23Me Jeso ba gaxu dis kàa sa bóòa qꞌana hãase bìrí xu a máá: 24“Xꞌaigam ko suruta cgoaèm qano mari ba xꞌáí Te. Dìín dis tcúú sa ncẽe sa, naka gatàa dìín di cgꞌõèa ncẽe e?” témé. Xu máá: “Kaesaram di si i,” témé.
25Me bìrí xu a máá: “Nxãaska xao ẽe Kaesaram di ii sa Kaesara ba máà, naka ẽe Nqarim di ii sa Nqari ba máà,” témé. 26Xu kò khóè ne cookgꞌai koe xu gha ma ẽem ko méé gúùan ka qgóóa ba ka tààè, igaba xu kò Gam di xo̱an ka arekaguè a nqoo.
Xꞌooan koe tẽean dis tẽè sa
(Mt 22:23-33; Mk 12:18-27)
27Cꞌẽe ne Saduke ne, khóèan xꞌooan koe tẽe tamas koe dtcòm̀a hãa, nea ko Jesom koe hàà, a hàà tẽè Me a máá: 28“Xgaa-xgaa-kgꞌao Tseè, Moshe ba ko xꞌáèan ncẽe góá máá ta a a ko máá: ẽem ko khóè ba káà cóáse dxàese sa guu a xꞌóó, ne méém ẽem khóèm ka qõese ba gaas dxàe-ntcõa sa séè naka káímkhoem ẽe xꞌóóa hãa ba cóán ábà máá. 29Nxãaska xu kò 7 xu khóè qõeku xu hãa. Kaia ba kò séèa hãa a ba a cóá úú tamase xꞌóó. 30Me cám̀ di ba gaas khóè sa séè, a xꞌóó thẽé, 31me nqoana di ba séè si, xu kò wèéa xu ga cúí ta ga ma táá cóán ábà, a xu a xꞌóó. 32Si ko thẽé khóès ga sa xꞌóó. 33Ka sa gha nxãaska xꞌooan koe ne ko tẽe ne ndakam di sa ii? Wèéa xu 7 xu kò séè sia hãa ka.
34Me Jeso ba xo̱a xu a máá: “Khóè xu ncẽem xꞌaèm di xua ko séè, a séèkuan máàèa. 35Igaba khóè ne ncẽe hààkom xꞌaèm koe gha kgꞌõè ne hẽé, naka xꞌooan koe gha tẽe ne hẽéthẽéa séèku tite, a séèkuan koe tcãà tite. 36Gaicara ne xꞌóó tite khama, moengelean cgoa ne cúíta noo, a ne a Nqarim di ne cóá ne e khama, a xꞌooan koe tẽea ne cóá ne e khama. 37Igaba xꞌóóan koe i ko khóèan ghùiè sam kò Moshem ga ba xꞌáía hãa, ẽem kò cꞌeean dis xgꞌaekus koe XꞌAIGAM Nqarim Abrahamam di ba hẽé, naka Isakam di ba hẽé, naka Jakobem di ba hẽéthẽé tcii me koe. 38Eẽ xꞌóóa hãa ne dim Nqarim tama Me e, igabam ẽe kgꞌõèa hãa ne di Me e, wèéa ne ga ko Gam koe kgꞌõè khama,” tam méé.
39Xu kò cꞌẽe xu xꞌáè xgaa-xgaa-kgꞌao xu xo̱a a máá: “Xgaa-xgaa-kgꞌao Tseè, qãèse Tsi xo̱ara hãa,” témé. 40Khóè nea kò bèe, cꞌẽe tẽè ga ne gha tẽè Me sa khama.
Krestem dìín dim Tsgõo-coam ii dis tẽè sa
(Mt 22:41-46; Mk 12:35-37)
41Me Jeso ba tẽè ne a máá: “Dùúska ne ko khóè ne máá, Kreste ba Dafitem dim Tsgõose-coa Me e, témé? 42Dafite ba ko Pesalema zi dis Tcgãyas koe bìrí me a máá:
‘Xꞌaiga ba ko Tirim Xꞌaiga ba bìrí a máá:
‘Kgꞌáò xòèa Te za ntcõó,
43nakar nxãakgꞌaiga síí Tsari cgꞌõo-kgꞌaoan kúrú
naka i nqàrè-kgꞌama Tsi koe ntcõó,’
témé.’ 44Dafite ba ko Xꞌaiga ta ma tcii Me, ka ba kháé nxãaska ntama ma Gam dim tsgõose-coa ba ii?” tam ma tẽè ne.
Jeso ba ko khóè ne xꞌáè xgaa-xgaa-kgꞌao xu koe dqàè
(Mt 23:1-36; Mk 12:38-40)
45Wèé ne khóè ne ko komsana Me koem ko Jeso ba Gam di xu xgaa-xgaase-kgꞌao xu bìrí a máá: 46“Xꞌáè xgaa-xgaa-kgꞌao xu koe méé xao qꞌõésea hãa, ncẽe ko qáò qgáí-dxooan hã̱a a caatean ncàm̀aa hãa xu, a xꞌámágu di zi qgáì zi koe tsgám̀kuan hẽé naka kaia zi ntcõó-qꞌoo zi còrè-nquu xu koe hàna zi ncàm̀a hãa xu, naka cgáé zi ntcõó-qꞌoo zi hẽéthẽé e kõ̱èan di qgáìan koe. 47Ncẽe ko dxàe-ntcõa zi di nquuan kaàkagu xu, a ko qáòse còrèan ka xꞌáíse tu u xu. Gaxu di xgàraè-qꞌooa ne gha kaisase cgꞌãè ii,” tam méé.
Dxàe-ntcõas ko tcgꞌòó aba ne
(Mk 12:41-44)

1Jeso ba kò ghùi-kgꞌai a tempelem koe qguùa ne khóè ne bóò ne ko aban dis gàbas koe aban tòó. 2Kam kò kaisase dxàua hãas dxàe-ntcõa sa bóò si hàà cám̀ qano mari tsara tòó. 3Kam ko máá: “Tseegua ner ko bìrí tu u: Ncẽes dxàe-ntcõas dxàua hãa sa wèé ne khóè ne nqáéa hãase marian tcana. 4Wèé ne khóè nea kò gane di qguùan koe guu a gane di aban tcgꞌòó, igabas kò gaa sa gas di dxàuan koe guu a wèéan ẽes úúa hãa ga tcgꞌòó khama,” tam méé.
Jeso ba ko tempele ba gha ko̱beès gúùs ka kgꞌui
(Mt 24:1-2; Mk 13:1-2)
5Eẽ xu cꞌẽe xu xgaa-xgaase-kgꞌao xu hãa a ko tempelem ka kgꞌui, a ko me ma tꞌõè nxõ̱án ka hẽé naka khóè ne koe guua hãa zi aba zi, Nqari ba ne tcgꞌòóa máána hãa zi ka hẽéthẽé ma tꞌõè-tꞌõeèa hãa sa nxàe, kam ko Jeso ba máá: 6“Gúù zi ncẽe tu ko ncẽe koe bóò zi ka: xꞌaè ba gha hàà, cúís nxõ̱ás ga sa cꞌẽes tcꞌamkgꞌai koe guuèa hãa tite ba, wèéa zi ga gha xòóa qàrìè,” témé.
Are-aresa zi gúù zi
(Mt 24:3-14; Mk 13:3-13)
7Xu xgaa-xgaase-kgꞌao xu tẽè Me a máá: “Xgaa-xgaa-kgꞌao Tseè, n-cáḿa zia gha ncẽe zi gúù zi kúrúse? Si gha thẽé xꞌáís gúù zi ncẽe zi ko hàà kúrúse di sa nta ii?” témé.
8Me xo̱a a máá: “Qꞌõésea méé tu hãa, naka tua táá ho̱àkaguè guu, káí ne gha Tíí cgꞌõè cgoa hàà ke, a gha khóè ne bìrí a máá: ‘Tíí ra Krester ga ra a,’ témé, a ne a gha máá: ‘Xꞌaèa nea cúù u,’ témé, igaba méé tu táá komsana ne guu. 9Igaba ẽe tu kò ko ncõoan hẽé naka kóḿku taman hẽéthẽé ko kóḿ ne méé tu táá qꞌae guu. Ncẽe zi gúù zi méé zi kgꞌaika kúrúses gúù si i ke, igaba i chõò-qꞌooan kúúga hàà tite,” tam méé.
10Me gaicara bìrí xu a máá: “Nqõóm di zi qhàò zi gha cꞌẽe zi qhàò zi cgoa xꞌãàku, i gha xꞌaian xꞌaian cgoa xꞌãàku. 11Kaisasem gha nqõó ba cgùru, i gha kaisa xàbàn hẽé naka tcììan hẽéthẽé káí xu nqõó xu koe hãa, qꞌáò-qꞌáòsa zi gúù zi hẽé naka kaia zi xꞌáí zi are-aresa zi hẽéthẽéa gha nqarikgꞌai koe guu a kúrúse.
12“Igaba ncẽe zi gúù zi wèé zi cookgꞌai koe, ne gha tshàua ne cgoa qgóó tu u, a gha xgàra tu u, a gha còrè-nquuan koe úú tu u qhàìan koe, a ne a gha qáé-nquuan koe tcãà tu u, tu gha xꞌaigan hẽé, naka tcꞌãà-cookgꞌai xu koe hẽéthẽé úúè, i gha wèéan ncẽe ga Tiri cgꞌõèan domka kúrúse. 13Ncẽe ba gha xꞌaè ba ii ncẽe gatu gha Nqarim di kgꞌuian nxàea tseegukagu di ba. 14Igaba méé tu xꞌaèan cookgꞌai koe ga tcꞌẽea ka̱bi naka gha nxãasega táá káíse tcꞌẽe-tcꞌẽese guu nta tu gha ma xo̱ara mááse sa. 15Kgꞌuian hẽé naka tcꞌẽean hẽéthẽér gha máà tu u khama, i gha wèé cgꞌõo-kgꞌaoan gatu di táá qarian hòò a xguì kana ntcoe tu u. 16Gatu di ne khóè ne, ncẽe gatu di qõe ii ne hẽé, naka gatu di ne qhàò ne hẽé, naka gatu di ne tcárà ne hẽéthẽéa gha qáé tu u, a gha gatu ka cꞌẽea tu xꞌooan koe tcãà. 17Tu gha Tiri cgꞌõèan domka wèé khóèan ka hòreè. 18Igabam cúím cꞌõòm tcúúa tu dim ga ba kaà tite. 19Gatu di qarika tééan ka tu gha kgꞌõèan hòò.
Jerusalema ba gha kaàkaguè
(Mt 24:15-21; Mk 13:14-19)
20“Eẽ tu kòo Jerusalema ba bóò, me ncõo-kgꞌaoan ka nxa̱ma-nxa̱maèa, ne méé tu qꞌãa, gam di xꞌaèan kaàkaguèm koa cúù u sa. 21Ke méé ne ẽe Jutea koe hàna ne xàbìan koe qgóéa síí, naka ne ẽe Jerusalema koe hàna ne tcgꞌoa naka nea táá hẽé naka ne ẽe xꞌáé-coa xu koe hàna ne Jerusalemam koe tcãà guu. 22Ncẽe ba gha xgàrakus dim xꞌaè me e, wèés gúùs ẽe Nqarim di zi Tcgãya zi koe góásea hãas gha tseegukaguè ba. 23Haò, cgꞌãè i gha ii, ẽe zi cáḿ zi ka ẽe ncãà zi koe cóán úúa zi khóè zi ka hẽé naka ẽe gha ko comkagu zi ka hẽéthẽé e. Kaias thõò-tcao sa hẽé naka Nqarim di xgóàn hẽéthẽéa gha ncẽe ne khóè ne koe nqõómkgꞌai koe hãa. 24Ntcàum cgoa ne gha cgꞌõoè, a ne a gha qáé-nquuan di ne khóè ne iise séèè, a wèé zi qhàò zi koe úúè, Jerusalema ba gha tãá zi qhàò zi ka náà cꞌãa-cꞌanaè, i gha nxãakgꞌaiga síí xꞌaèan tãá zi qhàò zi di xgꞌara.
Khóèm dim Cóám di hàà-qꞌooa ne
(Mt 24:29-31; Mk 13:24-27)
25“Xꞌáí zi tãá zia gha cáḿs koe hẽé naka nxoem koe hẽé, naka tco̱nòan koe hẽéthẽé kúrúse. Zi gha kaiam tshàam di tsꞌoo-qꞌooan hẽé naka qhonèan hẽéthẽé ka nqõómkgꞌai di zi qhàò zi qóḿ ba hẽé naka arean hẽéthẽé ka tcãà cgaeè. 26Khóè nea gha qꞌaean hẽé naka tcꞌẽea ne ko máá zi gúù zi ka hẽéthẽé xꞌóóa qae, nqõómkgꞌai koe ko hàà kúrúse zi gúù zi domka, nqarikgꞌaian di qaria ne gha ko hàà ntcãa-ntcãaè khama. 27Eẽm xꞌaèm ka ne gha Khóèm dim Cóá ba bóò Me túú-cꞌõòs qꞌoo koe guu a ko qarian hẽé naka kaia xꞌáàn hẽéthẽé cgoa hàà. 28Ncẽe zi gúù zi ko hàà tshoa-tshoa a ko kúrúse ne, tẽea-téé naka ghùi-kgꞌai, gatu di kgoarasea nea cúù u ke,” tam méé.
Faia dis hìis di xgaa-xgaakua ne
(Mt 24:32-35; Mk 13:28-31)
29Me kò Jeso ba ncẽes sere-sere sa bìrí xu a máá: “Faia dis hìi sa hẽé naka cꞌẽe zi hìi zi wèé zi hẽéthẽé bóò. 30Eẽ i ko gazi di to̱aran tso̱m, ne tu ko bóòa mááse a qꞌãa qhóóa ne tcana hãa sa. 31Gataga ẽe xao kòo ncẽe zi gúù zi bóò zi ko kúrúse ne xao qꞌana hãa, Nqarim di xꞌaia ne cúù u sa.
32“Tseegukar ko bìrí tu u a ko máá: Ncẽes qhàò sa kaà tite, i gha nxãakgꞌaiga síí ncẽe gúùan wèé ga kúrúse. 33Nqarikgꞌaian hẽé naka nqõókgꞌaian hẽéthẽéa gha chõò, igaba i Tiri kgꞌuian chõò tite.
Qꞌõése sa ko qaase
34“Qꞌõése méé tu, naka i tcáóa tu táá ka̱rean nqõóm di ka tààè guu, kana qgarìan nqàre ka igaba, kana kgꞌõèan di zi tcꞌẽe-tcꞌẽese-kgꞌáḿ zi ka igaba, tcom tama tu hãa koem gha ẽem cáḿ ba hàà cgae tu u ke, 35a gha wèé ne khóè ne, ncẽe wèém nqõómkgꞌai koe xꞌãèa hãa ne koe ntcóm̀mèa ne hãa khama ma hàà cgae. 36Wèé xꞌaè ka méé tu kókòa hãa, naka tua còrèa mááse, naka tua gha nxãasega qarian úúa hãa wèé gúùan ẽe gha ko hàà kúrúse koe tu gha nxana mááse di i, naka tua gha nxãasega Khóèm dim Cóám cookgꞌai koe hàà téé,” tam méé.
37Wèém koaba bam kòo Jeso ba tempelem koe xgaa-xgaa, a kòo wèé dqòa ka Olife dim xàbìm koe síí hãa. 38I kòo wèé khóèan ntcùúkgꞌai cgoa tempelem koe hàà cgae Me, a hàà komsana Me.
 
Jesom di xgàrasean hẽé naka Gam dis xꞌoo sa hẽé naka Gam dis xꞌooan koe tẽe sa hẽéthẽé e (22–24)
Jeso ba ko cgꞌõoèm gha dis kàa sa kúrúa mááè
(Mt 26:1-5; Mk 14:1-2; Jn 11:45-53)

1Paseka ta ko ma tciièm xꞌaèm, péré gãé-gãe úú tamas pérés dis kõ̱ès di ba kò cúù me e, 2xu kò kaia xu peresiti xu hẽé naka xꞌáè xgaa-xgaa-kgꞌao xu hẽéthẽé xu kàan qaa, xu ga ma cgꞌõo Me di i, khóè ne xu kòo qꞌáò khama.
Jutase ba ko dtcòm̀, Jeso bam gha khóè ne tshàu qꞌoo koe tcãà sa
(Mt 26:14-16; Mk 14:10-11)
3Kam ko nxãaska satana ba Jutase Isekariote ta ko ma tciièm, 12 xu xgaa-xgaase-kgꞌao xu ka cꞌẽem koe tcãà. 4Me Jutase ba tẽe a ba a síí kaia xu peresiti xu hẽé naka, tempele ba ko kòre xu xꞌaiga xu hẽéthẽé cgoa chóà xgꞌae, Jeso bam ga ntama ma tshàu qꞌooa xu koe tcãàs ka. 5Xu kò qãè-tcao a xu a marin xu gha máà me sa dtcòm̀ku. 6Me kò Jutase gaxu cgoa dtcòm̀ku, a ba a tshoa-tshoa a qãèm xꞌaè ba qaa, khóè ne cꞌúùasem gha Jeso ba gaxu tshàu qꞌoo koe tcãà di ba.
Jeso ba ko Pasekan kgꞌónòsea máá
(Mt 26:17-25; Mk 14:12-21; Jn 13:21-30)
7Me kò péré gãé-gãe úú tamas pérés di kõ̱èan dim cáḿ ba hàà, Paseka dim ghùu-coam ko cgꞌõoèm xꞌaè ba. 8Me nxãaska Jeso ba Petere ba hẽé naka Johane ba hẽéthẽé tsara tsééa úú ncẽe xꞌáè-kgꞌáḿan cgoa a máá: “Qõò naka síí Paseka di tcꞌõoan kgꞌónòa máá xae e naka xae nxãasega tcꞌõó,” témé. 9Tsara tẽè Me a máá: “Nda koe xae gha kgꞌónòa máá Tsi i sa Tsi ko tcꞌẽe?” témé. 10Me xo̱a tsara a, a máá: “Bóò, ẽe tsao ko xꞌáé-dxoom koe tcãà ne tsao gha cꞌẽem khóèm tshàa gàba ba qgóóa hãam cgoa xgꞌae. Xùri me tsao naka ẽem ko tcãàm nquum koe síí tcãà. 11Naka nquum ka qꞌõòse ba bìrí naka máá: ‘Xgaa-xgaa-kgꞌao ba ko máá, cgꞌáè-nquum Tiri xu xgaa-xgaase-kgꞌao xu cgoar gha hàà Paseka di tcꞌõoan tcꞌõó ba nda hãa?’ témé. 12Nakam gha tcꞌamaka hãam nquum kaia, a wèé zi gúù zi tcꞌẽese ko zi úúa hãam, nxãakamaga kgꞌónòa xgꞌaraèa ba xꞌáí tsao o, tsao gha gaa koe hãas wèé sa kgꞌónò,” tam méé.
13Tsara kò qõò, a síí ẽem kò ma bìrí tsara a hãa khamaga ma sao-xgꞌae i ii, tsara kò Pasekan kgꞌónòa máá Me.
Xꞌaigam dis tcꞌõos dqòa di sa
(Mt 26:26-30; Mk 14:22-26; 1Ko 11:23-25)
14Eẽm ko xꞌaè ba hàà kam kò Jeso ba xꞌáè úú-kgꞌao xu cgoa qa̱òa. 15A ba a bìrí xu a máá: “Kaisaser kò tcꞌẽea hãa, ncẽes Pasekas di tcꞌõoa ner gha gaxao cgoa tcꞌõó sa, qanega Ra xgàraè tamas cookgꞌai koe. 16Bìrí xao or ko, cuiskaga Ra tcꞌõó si tite, si gha nxãakgꞌaiga síí ẽes tcꞌõos ko nxàe sa Nqarim di xꞌaian koe tseegukaguè,” tam méé.
17A ba a kubi ba séè a Nqari ba qãè-tcao máá, a ba a máá: “Séè xao naka xaoa kgꞌáà. 18Bìrí xao or ko, Nqarim di xꞌaian hàà tamas cookgꞌai koer cuiskaga kgꞌom dis hìis di gõéan ncẽe kgꞌáà hãa tite,” témé.
19Kam ko péré qàmà sa séè, a ba a Nqari ba qãè-tcaoa máá, a khõá qꞌaa si, a máà xu si, a ba a máá: “Ncẽea cgàaa Te ga a, gatu ko máàè e. Ncẽes gúù sa tu kúrú naka tcꞌẽe-tcꞌẽese Te,” témé. 
20Gaam dàòm cúím kam kò tcꞌõoan qãá qꞌoo koe kubi sa máà xu, a máá: “Ncẽes kubi sa Nqarim dis qáé-xgꞌaes ka̱ba si i, cꞌáòa Te koe, ncẽe gatu ntcã̱água mááèa hãa a.
21“Igaba méé xao qꞌãa, gaam ẽe ko khóè ne tshàu qꞌoo koe tcãà Te ba ncẽe koe Tíí cgoa ntcõóa-ntcõe sa. 22Eẽ i ma Khóèm dim Cóám ka mééèa hãa khamaga i gha ii, igaba haò, cgꞌãè i gha ii ẽe ko khóè ne tshàu qꞌoo koe tcãà Mem ka,” tam méé. 23Xu tshoa-tshoa a gaxu xgꞌaeku koe tẽèku, dìí ba gha ẽeta iis gúù sa kúrú sa.
Dìí ba kaia?
24Si kò kaias kgꞌui sa gaxu xgꞌaeku koe tẽe, dìím kaia hãa di sa. 25Me Jeso ba bìrí xu a máá: “Xꞌaiga xu tãá zi qhàò zi di xu ko tcꞌãà-cookgꞌai ne, xu ko ẽe qarian úúa hãa xu khóè xu qãè xu ta ma tciiè. 26Igaba méé i gaxao ka táá gatà ii guu. Eẽ gaxao wèé xao ka kaia hãa ba méém cgꞌáré ba ii, nakam ẽe ko tcꞌãà-cookgꞌai xao o ba qãà ba ii. 27Ka ba ndaka ba gatsara xgꞌaeku koe kaia: ẽe ntcõó a ko tcꞌõó baa, kana qãà baa? Tseeguan kaga, ẽe ntcõó a ko tcꞌõo me e. Igabar Tíía gaxao xgꞌaeku koe qãàm khama ma hãa. 28Igaba xao kò gaxao wèé zi kúrúa bóòku zi Tiri zi koe Tíí cgoa hãa. 29Ncẽem ma Abo ba ma qarian tcꞌãà-cookgꞌai di máà Tea hãa, khamagar gha ma qarian máà xao o. 30Tiri xꞌaian koer ko Tíí ntcõó a tcꞌõóm qgáìm koe xao gha nxãasega Tíí cgoa ntcõó a tcꞌõó, a kgꞌáà, a xao a gha xꞌaian dis ntcõó-qꞌoos koe ntcõó, a gha 12 zi qhàò zi Iseraele di zi bóò a xgàra ka,” tam méé.

idboooknodeJeso ba ko Peterem gha xo̱ase Me sa nxàe
(Mt 26:31-35; Mk 14:27-31; Jn 13:36-38)
31A ba a máá: “Simoneè, Simoneè, qꞌãa méé tsi, satana ba dtcàrà mááse xaoa hãa, séèam gha mááse xao o ka, qꞌaa-qꞌaa xaom gha ka, ẽe i ko maberean ma dqòròè i gaan di tsoroan gaan cgoa ma qꞌaa-qꞌaaè khamaga ma. 32Igabar còrèa máá tsia Simoneè, táá i gha tsari dtcòm̀an kaà ka. Nxãasega tsi gha, ẽe tsi kòo Tíí koe ka̱bisem xꞌaèm ka tsáá ka cꞌẽe ne qari-qari ka,” tam Jeso ba méé.
33Me Petere ba xo̱a Me a máá: “Xꞌaigaè, Tsáá cgoa qáé-nquus koe síían ga hẽé, naka xꞌóóan ga hẽéthẽér kgꞌónòsea máána hãa!” témé.
34Me Jeso ba bìrí me a máá: “Petereè, bìrí tsir ko, ncẽem cáḿ kam ghòrò ba kgꞌaea hãa tite, tsi gha nxãakgꞌaiga síí nqoana qꞌoro xo̱ase Te, cꞌúù Tea tsi hãa sa,” témé.
Qgóá sa hẽé, dtcòbè sa hẽé, naka ntcàu ba hẽéthẽé e
35Me nxãaska Jeso ba Gam di xu xgaa-xgaase-kgꞌao xu tẽè a máá: “Eẽr xgꞌao káà qgóáse hẽé, naka káà dtcòbèse hẽé, naka káà nxàbose hẽéthẽé, tsééa úú xaoa hãa ka xaoa xgꞌao dùú cúí ga tcào?” témé. Xu máá: “Cꞌẽe gúù tama a,” témé.
36Me Jeso ba bìrí xu a máá: “Igaba Ra ko ncẽeska bìrí xao o a ko máá: Dìím wèém ẽe qgóá sa hẽé naka dtcòbè sa hẽéthẽé úúa hãa ba méém séè sara a, nakam ẽe ntcàu ba úú tama ba gam di qgáían xꞌámágu, naka cꞌẽe ba xꞌámá. 37Bìrí xao or ko khama a ko máá: Ncẽe Tíí ka Nqarim di zi Tcgãya zi koe góáèa a ko máá: ‘Tsꞌãà-kgꞌao ne ka cꞌẽem khama ne kò ma qgóó Mea,’ témé sa méés tseegukaguè. Si gha ncẽes gúù sa hàà Tíí koe tseegu, i gha ncẽe gúùan qháése kúrúse,” tam méé.
38Xu xgaa-xgaase-kgꞌao xu máá: “Bóò, cám̀ ntcàuan xae úúa, Xꞌaigaè!” témé. Me xo̱a xu a máá: “Qãè e,” témé.
Jeso ba ko Olife dim xàbìm koe còrè
(Mt 26:36-46; Mk 14:32-42)
39Me Jeso ba ẽem xꞌáé-dxoom koe guu a tcgꞌoa, a ba a Olife dim xàbìm koe qõò ẽem ko kgꞌaiga hẽé khama, xu xgaa-xgaase-kgꞌao xu xùri Me. 40Eẽm ko gaam qgáìm koe tcãà kam ko bìrí xu a máá: “Còrè xao naka xao nxãasega táá kúrúa bóòkuan koe tcãà guu,” témé.
41Me gaa koe guu a tcgꞌoa a ba a gaxu ka cgꞌárése nqúù ka síí hãa, nxõ̱ás ga xaoè a síí tcheè khama noo di nqúù-qꞌooa koe, a ba a síí gaa koe qhòm tsi quri a còrè, 42a máá: “Aboè, tcꞌẽe Tsi kò ko ne, ncẽes kubis xgàrakuan di sa Tíí koe séèa tcgꞌòó. Igaba Tsari tcꞌẽean ka, Tíí ko tcꞌẽes ka tamase,” tam méé. 43[Me moengelem nqarikgꞌai koe guua ba Gam koe xꞌáíse, a qari-qari Me. 44Me kò kaias qꞌáòs arekagu me kos koe hàna, khamam kò kaisase qarika còrè. I kò Gam di khùbuan cꞌáòan khama ma góḿankgꞌai koe ntcã̱a.]
45Eẽm Gam di còrèan koe guu a ko tẽe kam kò Gam di xu xgaa-xgaase-kgꞌao xu koe ka̱bise, a ba a sao-xgꞌae xu xu tshúù-tcaoa hãase xꞌóm̀a. 46Me bìrí xu a máá: “Dùús domka xao xꞌóm̀a hãa? Tẽe xao naka xaoa còrè, naka xaoa gha nxãasega táá kúrúa bóòkuan koe tcãà guu,” témé.
Jeso ba ko qgóóè
(Mt 26:47-56; Mk 14:43-50; Jn 18:3-11)
47Eẽm Jeso ba qanega hãa a ko kgꞌui kas kò kúúga xgꞌae sa hàà, me kò Jutase ta ko ma tciièm khóèm 12 xu ka cꞌẽe ba tcꞌãà-cookgꞌai sia, a ko Jeso ba qꞌóá, xꞌobè Mem gha ka. 48Igabam kò Jeso ba gam ka máá: “Jutaseè, a Khóèm dim Cóá ba tsi gáé ko khóè ne tshàu qꞌoo koe tcãà xꞌobèkus cgoa?” témé.
49Eẽ xu ko Gam cgoa kò hãa xu dùús ko kúrúse sa bóòa qꞌãa, ka xu kò máá: “Xꞌaigaè, sixae di ntcàuan xae gha tséékagu?” témé. 50Me kò gaxu ka cꞌẽe ba kaiam peresitim dim qãàm dim tceem kgꞌáò xòè di ba xgꞌaoa qhòm. 51Me Jeso ba máá: “Eẽ tsi kúrúa hãa sa tcꞌãòa,” témé, a khóèm dim tcee ba qgóó, a qãèkagu me.
52Me kò nxãaska Jeso ba kaia xu peresiti xu hẽé, naka tcꞌãà-cookgꞌai xu tempelem di xu hẽé, naka khóè ne di xu kaia xu hẽéthẽé, ẽe kò Gam koe hààraa hãa xu bìrí a máá: “Tsꞌãà-kgꞌao ba tsãá hààraa khama xao gáé ntcàuan hẽé naka dxòman hẽéthẽé cgoa hààraa? 53Wèé cáḿ kar kò tempelem qꞌoo koe gaxao cgoa hãa, igaba xao kò gaa koe táá síí qgóó Te. Igabam ncẽe ba gaxao dim xꞌaè me e, naka ntcùús di qarian di ba hẽéthẽé e,” tam méé.
Petere ba ko Jeso ba xo̱ase
(Mt 26:57-58, 69-75; Mk 14:53-54, 66-72; Jn 18:12-18, 25-27)
54Jeso ba xu kò qgóó, a xu a séè a kaiam peresitim dim nquum koe úú Me. Me kò Petere kháóka téé a còò xu. 55Eẽ xu xhàrom nqáè koe cꞌee sa dxùu a ntcõóa-ntcõe, kam kò Petere gaxu xgꞌaeku koe ntcõe.
56Si kò cꞌẽes qãà sa bóò me me cꞌees xꞌáà koe ntcõe, si qãèse bóò me, a sa a máá: “Ncẽem khóè ba kò thẽé Gam cgoa hãa,” témé. 57Igabam kò Petere xo̱ase a máá: “Khóè seè, cꞌúù Mea raa,” témé.
58Xꞌaè-coam qãá qꞌoo koem kò cꞌẽem khóè ba thẽé bóò me a máá: “Tsáá igaba tsi thẽé gaxu ka cꞌẽe tsi i,” témé. Igabam kò Petere máá: “Khóè tseè, tíí tama ra a,” témé.
59Qáòm xꞌaè-coam qãá qꞌoo koem kò gaicara cꞌẽem khóè ba kaisa tcoman úúa hãase kgꞌui a máá: “Tseeguan kagam kò thẽé ncẽem khóè ba Gam cgoa hãa, Galilea dim khóè me e khama,” témé. 60Me Petere xo̱a a máá: “Khóè tseè, cꞌúùa ra hãa dùús ka tsi ko kgꞌui sa!” témé. Me kò kúúga ẽem qanega hãa a ko kgꞌui ka ghòrò ba kgꞌae. 61Me kò Xꞌaiga ba ka̱bise a Petere ba bóò. Me Petere ba Xꞌaigam di kgꞌuian tcꞌẽe-tcꞌẽese, ncẽem kò máá: “Ncẽe cáḿ kam ghòrò ba qanega kgꞌae tama cookgꞌai koe tsi gha sene nqoana qꞌoro xo̱ase Te,” témé e. 62Me kò Petere tchàa koe tcgꞌoa, a síí thõòkase kgꞌae.
Jeso ba ko nco̱iè, a ko xgꞌáḿmè
(Mt 26:67-68; Mk 14:65)
63Xu kò ẽe kò Jeso ba qgóóa xu khóè xu nco̱i Me, a xu a xgꞌáḿ Me, 64a xu a qáé tcgáí Me, a tẽè Me a máá: “Porofita naka bìrí xae e, dìína ko xgꞌáḿ Tsi sa?” témé. 65A káí zi gúù zi cꞌẽe zi cóèkuan di zi Gam ka nxàe.
Jeso ba ko qhàìs cookgꞌai koe úúè
(Mt 26:59-66; Mk 14:55-64; Jn 18:19-24)
66Eẽ i ko qꞌuu ka xu kò khóè ne di xu kaia xu hẽé, naka kaia xu peresiti xu hẽé, naka xꞌáè xgaa-xgaa-kgꞌao xu hẽéthẽé xgꞌae, a Jeso ba séè a cookgꞌaia xu koe úú. 67Xu síí máá: “Kreste Tsi kò ii ne méé Tsi bìrí xae e,” témé. Me xo̱a a máá: “Ncẽè bìrí xaor kò ko ne xao dtcòm̀ tite. 68A gataga ncẽè tẽè xaor kò ko ne xao xo̱a Te tite. 69Igabagam gha ncẽe koe guus ka Khóèm dim Cóá ba Nqarim dim xꞌõàm kgꞌáòm xòè za síí ntcõó, ncẽe qariga ba,” tam méé. 70Xu wèéa xu ga máá: “Kháé Tsi gáé nxãaska Nqarim di Tsi Cóá Tsia?” témé. Me xo̱a xu a máá: “Gaxaoa ko máá, Gar ga Ra a, témé,” tam méé. 71Xu máá: “Dùútsa gúùs tseeguan gha xꞌáí sa xae ko qanega qaa? Gam kgꞌáḿ koe ga xae guu a kóḿ ana ka!” témé.
Jeso ba ko Pilatom cookgꞌai koe úúè
(Mt 27:1-2, 11-14; Mk 15:1-5; Jn 18:28-38)

1Si nxãaska wèés xgꞌae sa tẽe, a sa a Jeso ba Pilatom cookgꞌai koe úú. 2Xu kò gaa koe tshoa-tshoa a chìbi-chibi Me, a xu a máá: “Ncẽem khóè ba xae sao-xgꞌaea, me ko sixae di ne khóè ne tãám dàòm koe tceea úú, a ko khóè ne xgáè-kgꞌam, táá ne gha Roma dim xꞌaigam Kaesaram di marian suruta ka, a ba a ko máá, gabá Kreste Me e, a Xꞌaiga Me e, témé,” ta xu méé.
3Me Pilato ba tẽè Me a máá: “A tsáá ga tsia Juta ne di tsi xꞌaiga tsi?” témé. Me xo̱a me a máá: “Eẽ tsi ko méé khamaga i ii,” témé.
4Me Pilato kaia xu peresiti xu hẽé naka kaias xgꞌaes khóè ne dis gaa koe kò hàna hãa sa hẽéthẽé bìrí a máá: “Khóèm ncẽem koer cúí chìbi ga hòò tama,” témé. 5Igaba xu kò Gam ka qarika nxàe a máá: “Wèém Juteam koem ko khóè ne xgaa-xgaa, a ko khóè ne tcgꞌome tcúú, Galilea koem tshoa-tshoaa, a ba a ncẽe koe hàà tcana hãa,” ta xu méé.
Jeso ba ko Herotem koe tsééa úúè
6Eẽm ko Pilato ncẽe sa kóḿ, kam kò tẽè gaam Khóè ba Galilea dis qhàòs di Me e sa. 7A ba a ẽem ko bóòa qꞌãa, Herotem dim nqõóm di xꞌáèan dòm̀ qꞌoo koem hãa sa, kam ko Herotem koe úú Me, ncẽe kò ẽe xꞌaè ka Jerusalema koe hãa ba.
8Eẽm ko Herote ba Jeso ba bóò kam kò kaisase qãè-tcao, ncìísem kò bóòa ba tcꞌẽea hãa khama, a ba a kò Gam ka kóḿa hãa, a kò nqòòan úúa hãa, are-aresa zi xꞌáí zim gha kúrú me bóò di i. 9Me Herote káí zi tẽè-kgꞌáḿ zi tẽè Me, igabam kò Jeso ba táá xo̱a me. 10Xu kò kaia xu peresiti xu hẽé naka xꞌáè xgaa-xgaa-kgꞌao xu hẽéthẽé xu qarika chìbi-chibi Me. 11Herote ba hẽé naka gam di xu ncõo-kgꞌao xu hẽéthẽéa kò ntcoe Me, a nco̱i Me, a tꞌõèm qgáí ba hã̱akagu Me, a Pilatom koe gaia tsééa ka̱bi Me. 12Gaam cáḿ ẽem ka tsara kò Herotea tsara Pilatoa tsara kgꞌaiga tsara kò hòrekua hãa igaba tcáràku.
Jeso ba ko xꞌoo sa xgàra mááè
(Mt 27:15-26; Mk 15:6-15; Jn 18:39–19:16)
13Pilato ba kò kaia xu peresiti xu hẽé, naka tcꞌãà-cookgꞌai xu hẽé, naka khóè ne hẽéthẽé tciia xgꞌae, 14a bìrí ne a máá: “Ncẽem Khóè ba tu kò tíí koe óá, tãám dàòm koe ko xgꞌae sa tceea úúm khóèm khama ma, igaba bóò, cookgꞌaia tu koer ncãa tẽèa xam̀ Me, a ra a ncãa ncẽem Khóèm koe cúí chìbi ga táá hòò, ẽe tu kò chìbi-chibi Mea hãa zi gúù zi koe. 15Herotem igabam cúí chìbi ga hòò cgae Me ta ga hãa, gaa domkam kò gatá koe tsééa ka̱bi Me, ncẽe tu ko ma bóò khamaga ma, cúí gúù tshúù kúrúam hãa ga káà a, gaan domka ta ga cgꞌõo Me e. 16Gaa domkar gha kgꞌama tsa̱man cgoa xgꞌáḿ Me, a ra a gha kgoara Me, Me qõò,” témé. 17[Kõ̱ès domka méém ga kòo cꞌẽem khóè ba kgoara máá nes gúù si i.]
18Si kò wèés xgꞌae sa qꞌau a máá: “Cgꞌõo Me, naka Barabase ba kgoara máá ta a,” témé. 19Barabase ba kò ncõoan xꞌáé-dxoom koe kúrúsea ka hẽé, naka khóè ne cgꞌõoan domka hẽéthẽé qáé-nquus koe tcãàèa.
20Me kò Pilato ba Jeso ba kgoara kgꞌoana hãa, khamam kò gaia kgꞌui cgoa ne. 21Igaba ne kò kaisase qꞌau a máá: “Xgàu Me! Xgàu Me!” témé.
22Me nqoana dis ka gaia máá: “Kháé ba gáé dùútsa cgꞌãè sa kúrúa hãa? Cúí gúù gar hòò tama xꞌoo sam gha xgàra mááè di i ka. Ra gha xgꞌáḿ Me, a kgoara Mem qõò,” témé. 23Igaba ne kò qanega kaisase qꞌau Jesom gha xgàuès ka, i kò gane di qꞌau-qꞌooan tàà.
24Me kò Pilato ba nxàe, ẽe ne tcꞌẽea hãa sa gha kúrúè sa: 25gaam khóèm ẽe gane kò tcꞌẽea hãa kgoaraèm gha sa bam kò kgoara, ncẽe kò ncõoan xꞌáé-dxoom koe kúrúsea ka hẽé, naka khóè ne cgꞌõoan domka hẽéthẽé qáé-nquus koe tcãàèa hãa ba, a ba a Jeso ba ncõo-kgꞌao xu tshàu qꞌoo koe tcãà, nxãasega xu gha ẽe ne kò khóè ne ma tcꞌẽea hãa khama ma kúrú Me ka.
Jeso ba ko xgàuè
(Mt 27:32-44; Mk 15:21-32; Jn 19:17-27)
26Eẽ xu ko ncõo-kgꞌao xu Jeso ba úú ka xu kò Kurene dim khóèm cgoa xgꞌae, Simone ta ko ma tciiè ba, me qãáka guua hãa, xu kò xgàu sa dcẽékagu me, me Jesom qãá koe téé a xùri Me.
27Si kò kaias xgꞌaes khóè ne di sa còò Me, zi kò gaas xgꞌaes qꞌoo koe cꞌẽe zi khóè zi hàna, tshúù-tcaoase kò ko kgꞌae cgae Me zi. 28Me kò Jeso ba gazi koe ka̱bise a máá: “Jerusalema di sao khóè saoè! Táá sao Tíía kgꞌae cgae Te guu, igaba sao gasao hẽé naka cóáa sao hẽéthẽé kgꞌae cgae. 29Xꞌaè ba gha hàà khama, khóè ne gha máá: ‘Tsóágase zi gáé khóè zi ncẽe cóán úú tama zi tsꞌee-tsꞌeekgꞌaièa hãa, naka tchòoan ncẽe cóán úú tama hẽé, naka bíìan ncẽe qanega comkagu tama hẽéthẽé e,’ témé ba. 30Nxãaska ne gha tshoa-tshoa a xàbìan ka máá: ‘Cgꞌáé cgae ta a,’ témé, a nxõ̱án ka máá: ‘Qàbia tcãà ta a,’ témé. 31Ncẽè hìian tsã̱á ii koe ne kòo ncẽe zi gúù zi kúrú ne, ne gha ẽe i xgóòa hãa koe dùú sa kúrú?” tam méé.
32Tsara kò cám̀ tsara khóè tsara cꞌẽe tsara chìbi-kgꞌao tsara a, tsara kò gatsara igaba úúè, síí tsara gha Jesom cgoa cgꞌõoè ka. 33‘Tcúú-cꞌõá’ ta ko ma tciièm qgáìm koe xu ko hàà ka xu kò gaa koe Jeso ba xgàu, gaa tsara chìbi-kgꞌao tsara cgoa, cꞌẽe ba kò kgꞌáò xòèa ba za xgàuè, me cꞌẽe ba dxàe xòèa ba za xgàuè.
34[Me kò Jeso ba máá: “Aboè, qgóóa máá ne, cꞌúùa ne hãa dùú sa ne ko kúrú sa ke,” témé.] Gam di qgáía ne xu kò cgúúan ntcòo ka qꞌaa-qꞌaaku. 35Ne kò khóè ne téé a ko xaè, ẽe xu kòo tcꞌãà-cookgꞌai xu zàro Me ka, a ko máá: “Cꞌẽe nem kò kgoara hãa, ke méém kgoarase, ncẽe nxárá tcgꞌòóèa hãam Krestem Nqarim dim Cóám kò ii ne,” témé.
36Xu kò ncõo-kgꞌao xu thẽé nco̱i Me, a kò tsa̱u tshàan cgoa hàà a hàà kgꞌáàkagu Me, 37a máá: “Juta ne di Tsi Xꞌaiga Tsi kò ii ne, Tsáá ka kgoarase,” témé. 38Gam tcꞌamkgꞌai koe i ko ncẽeta ma góásea hãa: ‘NCẼEA JUTA NE DIM XꞌAIGA ME E,’ ta ma ma.
39Khóè tsara ẽe kò Gam cgoa xgàuèa hãa tsara ka cꞌẽe ba kò dcàro Me a máá: “Kreste Tsi tama Tsia gáé? Tsáá ka kgoaraseò, naka kgoara tsam m thẽé!” témé. 40Me cꞌẽe ba xo̱a me a dqàè me a máá: “Nqarim igaba tsi gáé qꞌáò Me tama? Tsáá igaba tsi gatà iis xgàrakus koe hàna! 41Gatsama ko tchànose xgàraè, gatsam kúrúa hãas tséés di surutan tsam hòòa khama, igabagam Gabá cúí gúù kàma ga kúrú ta ga hãa,” témé. 42A ba a máá: “Jesoè, tcꞌẽe-tcꞌẽese te, Tsari xꞌaian koe Tsi kòo tcãà ne,” témé.
43Me Jeso ba bìrí me a máá: “Tseegua ner ko bìrí tsi: Ncẽe cáḿ ka tsi gha sene Tíí cgoa paradaisi koe hãa!” témé.
Jeso ba ko xꞌóó
(Mt 27:45-56; Mk 15:33-41; Jn 19:28-30)
44Koaba di xꞌaèan 12 di i kò ii, si kò wèém nqõóm koe ntcùú sa xóé, a síí dqòa di xꞌaèan nqoana di koe téé. 45Eẽ i ko cáḿs di xꞌáàn kaà kam kò tempelem koe tceeèam qgáí ba tòàra qꞌaase cám̀ qàmà tsara cgoa. 46Me kò Jeso ba kaiam dòm̀ cgoa qꞌau a máá: “Aboè! Tiri tcꞌẽea ner ko tshàu qꞌooa Tsi koe tcãà,” témé. A ba a ncẽe sam ko kgꞌuia xgꞌara ka còo di sa sónòa tcgꞌòó.
47Eẽm ko ncõo-kgꞌao xu dim kaia ba ẽe kúrúsea sa bóò, kam kò Nqari ba dqo̱m̀ a máá: “Tseegukagam kò ncẽem khóè ba tchànom khóè Me e,” témé.
48Wèé ne khóè ne ẽe kò gaa koe xgꞌaea hãa, a ko xaè ne kò ẽe zi gúù zi bóò zi ko kúrúse ka ne kò tshúù-tcaoa hãase dìbi. 49Wèé ne ẽe kò qꞌãa Mea ne hẽé, naka Galilea koe guu a còò Mea hãa zi khóè zi hẽéthẽé kò nqúù ka téé a ko bóò Me.
Jeso ba ko kgꞌónòè
(Mt 27:57-61; Mk 15:42-47; Jn 19:38-42)
50-51Kam kò gaa xꞌaè kaga cꞌẽem khóèm Josefa ta ko ma tciiè ba hàna, Juta ne dim xꞌáé-dxoom Arimateam koe kò guua ba. Qãèm khóèm, tchàno me e kò ii, Nqarim di xꞌaian di hàà-qꞌooan kò qãà hãa ba, tcꞌãà-cookgꞌai xu ka cꞌẽe me e kò ii, igabam kò táá cꞌẽe xu di tcꞌẽean cgoa dtcòm̀ku. 52Pilatom koem kò síí, a Jesom dim tcꞌáró ba dtcàrà. 53Me gaam tcꞌáró ba xòó, a qꞌúúm qgáím cgoa tcáḿ, a ba a tshàoèa hãam nxõ̱ám dis tcꞌám̀s koe síí tcãà Me, ncẽe cꞌẽe khóè ga kò qanega gas koe kgꞌónòè tama sa. 54Me kò ẽem cáḿ ba kgꞌónòsean dim cáḿ me e, Sabata dim cáḿ ba kò ko tshoa-tshoase khama.
55Zi kò khóè zi ẽe kò Jesom cgoa Galilea koe guua hãa zi Josefam cgoa qõò, a zi a síí Jesom dis tcꞌám̀ sa bóò, a síí Jesom dim tcꞌáróm ma xòóèa hãa sa bóò thẽé. 56Ka zi ko xꞌáéa zi koe ka̱bise, a zi a síí Jesom dim tcꞌáró ba qãè-hm̀m̀ xgꞌãò tshãán kgꞌónòa máá. Sabata dim cáḿ ka zi kò sãa, ẽe i ko ma xꞌáèèa hãa khamaga ma.
Jeso ba ko xꞌooan koe tẽe
(Mt 28:1-10; Mk 16:1-8; Jn 20:1-10)
 
24
1Tcꞌãà dim cáḿ bekem dim di ntcùúkgꞌai cgoa zi kò ẽe zi kúrúa hãa tshãán séè a tcꞌám̀s koe qõò. 2A zi a kò nxõ̱á sa bóò si tcꞌám̀s-kgꞌáḿ koe ghànèa tcgꞌòóèa. 3Igaba ẽe zi ko tcãà ka zi kò Xꞌaigam Jesom dim tcꞌáró ba táá hòò. 4Eẽ zi qanega ncẽes gúùs ka area hãa, ka tsara kò cám̀ khóè tsara qáò qgáían xꞌáàko ha̱na tsara qàea zi koe téé. 5Zi kò qꞌáòan ka górò a góḿankgꞌai koe qám̀-kgꞌai. Tsara kò khóè tsara gazi ka máá: “Dùús domka sao ko kgꞌõèa hãam khóè ba xꞌóóa hãa ne di qgáìan koe qaa? 6Ncẽe koem káà Me e, igabagam tẽea hãa. Eẽm kò qanega Galilea koe hãa kam kò bìrí tu u sa tcꞌẽe-tcꞌẽese, ncẽem kò máá, 7Khóèm dim Cóá ba méém cgꞌãè ne khóè ne tshàu qꞌoo koe tcãàè, naka baa xgàuè, naka nqoana dim cáḿ ka xꞌooan koe tẽe, ta mééa hãa ka,” ta tsara méé.
8Ka zi kò Gam di kgꞌuian tcꞌẽe-tcꞌẽese, 9a zi a tcꞌám̀s koe zi guu a ko ka̱bise ka síí wèé gúùan ncẽe ga Gam di xu xgaa-xgaase-kgꞌao xu 11 xu hẽé, naka wèé ne cꞌẽe ne hẽéthẽé bìrí. 10Maria Magatalena sa hẽé, naka Joana sa hẽé, naka Marias Jakobom ka xõò sa hẽé, naka cꞌẽe zi khóè zi hẽéthẽéa kò xꞌáè úú-kgꞌao xu ncẽe gúùan bìrí, 11igaba xu kò ncẽe zi khóè zi táá dtcòm̀, gazi di kgꞌuia ne kò gaxu koe huwan khama xam̀ khama. 12Igabam kò Petere ba tẽe a tcꞌám̀s koe qgóéa síí, qám̀sem ko a ko bóò kam kò qꞌúú qgáí cgoa kúrúèa ko̱àn ẽem kò tcáḿ cgoaèa cúí ga bóò i cúía hãa, me kò ncẽe kúrúsea hãas gúùs ka area hãase xꞌáé koe ka̱bise. 
Emause dis qõò sa
(Mk 16:12-13)
13Gaam cáḿ cúím kaga tsara kò cám̀ xgaa-xgaase-kgꞌao tsara xóé ko Emause ta ko ma tciièm xꞌáém koe qõò, Jerusalema koe tsi kò guu a ko gaa koe síí, ne 11 kilomitara khama noo qáò-qꞌooan úúa hãa ba. 14Eẽ tsara xóé ko qõò ka tsara kòo wèé zi gúù zi ẽe kúrúsea hãa zi ka chóà.
15Eẽ tsara xóé ko chóàa qõò, kam kò Jeso ba cúù-cuuse cgae tsara a, a hàà xu xgꞌae a qõò, 16igaba tsara kò qgóó tcgáíèa hãa, khama tsara kò táá bóòa qꞌãa Me. 17Me tẽè tsara a, a máá: “Dùú sa tsao xóé ko chóàa qõò?” témé. Ka tsara ko ncóó a téé, a tshúù-tcaoa hãa khama ii.
18Me kò gatsara ka cꞌẽem Kelopase ba xo̱a Me a máá: “A Tsáá cúí Tsi Tsia gáé Jerusalema koe cgꞌáè-kgꞌao Tsia, ncẽe zi cáḿ zi ka gaa koe kúrúsea hãa zi gúù zi Tsi cꞌúùa hãa ka?” témé. 19Me tẽè tsara a, a máá: “Dùútsa gúù zi?” témé. Tsara xo̱a Me a máá: “Jesom Nasareta dim ka, ncẽe kò porofiti ii ba, a kò tsééan koe hẽé, naka kgꞌuian koe hẽéthẽé kaisa qarian úúa hãa, Nqari ba hẽé naka wèé khóèan hẽéthẽé cookgꞌai koe. 20Kaia xu peresiti xu hẽé, naka gatá di xu tcꞌãà-cookgꞌai xu hẽéthẽéa kò qgóó Me, a xꞌooan koe xgàra Me, a xgàu Me. 21Igaba ta kò tcꞌẽea máá, Gaam hàà gha Iseraele ne kgoaram ga Me e, ta tcꞌẽea hãa! Ncẽe zi gúù zi wèé zi oose, ncẽea nqoana dim cáḿ ga me e, zi ncẽe zi gúù zi kúrúsea hãa. 22Zi kò cꞌẽe zi khóè zi gatá dis xgꞌaes di zi arekagu ta a, kaisa ntcùúkgꞌai cgoa zi kò tcꞌám̀s koe síí, 23igaba zi kò tcꞌáróa ba síí táá hòò, a kò hàà bìrí ta a, moengele tsara zi bóòa hãa sa, ncẽe kò bìrí zi a máá, Jeso ba kgꞌõèa hãa, témé tsara. 24Ne kò gatá cgoa kò hãa ne cꞌẽe ne tcꞌám̀s koe síí, a síí bóò si ẽe zi kò khóè zi mééa hãa khamaga ii, igaba ne kò Gabáa táá hòò Me,” ta tsara méé.
25Me kò gatsara ka máá: “Tsóágase káà tcꞌẽe tsao khóè tsao gáé, a tsao a porofitian ka nxàeèa gúùan dtcòm̀ ka qóḿ tcáó tsao o! 26Krestem gha ncẽe zi gúù zi koe xgàrase, a ba a Gam di xꞌáàn koe tcãà sa gáé kò qaase tama?” tam méé. 27A ba a Moshem dis Tcgãyas koe hẽé naka wèé xu porofiti xu di zi Tcgãya zi koe hẽéthẽé guu a tshoa-tshoa, a qãèse bìrí tsara a, wèé zi Tcgãya zi Nqarim di zi koe ko Gam ka kúrúse sa.
28Eẽ xu ko ncãa xu ko síím xꞌáém koe cúù, kam kò Jeso ba còoka ko nqáé khama ma kúrúse, 29igaba tsara kò qarika dtcàrà Me a máá: “Hãa cgoa tsam m, ncẽeska i dqòa kgꞌoana, me cáḿ ba nqáéa hãa ke,” témé. Me kò síí cgae tsara a, xu síí xgꞌae a hãa.
30Eẽ xu tafolem koe ntcõe, kam kò péréan séè, a tsꞌee-tsꞌeekgꞌai i, a ba a khõá a máà tsara a. 31I kò tcgáía tsara xgobekgꞌamse, tsara bóòa qꞌãa Me. Me nxãaska tcgáí-qꞌooa tsara koe kaà. 32Tsara kò tẽèku a máá: “Tcáóa tsam gáé kò nxùrù tama, ẽem kòo dàòm qꞌoo koe kgꞌui cgoa tsam m, a kòo Nqarim di zi Tcgãya zi ka qꞌãa-qꞌãa tsam m ka?” témé.
33A tsara a kò gaa xꞌaè kaga tẽe, a Jerusalema koe ka̱bise. Gaa koe tsara ko síí ka tsara kò xgaa-xgaase-kgꞌao xu 11 xu hẽé, naka ẽe kò hãa cgoa xua ne hẽéthẽé sao-xgꞌae, ne xgꞌaea hãa, 34a ne a ko máá: “Tseeguan kagam Xꞌaiga ba tẽea, a ba a Simonem ka bóòèa hãa!” témé.
35Tsara kò dùú sa kò dàòm qꞌoo koe kúrúse cgae tsara a sa chóà máá ne, naka tsara kò ma Jeso ba ẽem kò péréan khõá máá tsara a qãá qꞌoo koe ma bóòa qꞌãa sa hẽéthẽé e.
Jeso ba ko Gam di ne xgaa-xgaase-kgꞌao ne koe xꞌáíse
(Mt 28:16-20; Mk 16:14-18; Jn 20:19-23; Tsee 1:6-8)
36Eẽ ne qanega hãa a ko ncẽes gúùs ka kgꞌui kam kò Xꞌaigam Jeso ba hàà xgꞌaekua ne koe téé, a ba a bìrí ne a máá: “Tòókuan méé i gatu cgoa hãa,” témé. 37Ne kò kaisase qꞌaea hãa, a ne a area hãa, a tcꞌẽea máá, dca̱u-soma ba ne bóòa hãa, ta tcꞌẽea.
38Igabam kò bìrí ne a máá: “Dùús domka tu qꞌaea hãa? Dùús domka tu ko ncẽeta ma ma tẽèsea máá? 39Tshàua Te hẽé, naka nqàrèa Te hẽéthẽé bóò, naka tua Tíí ga Ra ii sa bóò: Qgóóa xám̀ Te, naka bóò, dca̱u-soma nea cgàa kana cꞌõá ga úú tama, ncẽe tu kò bóò Ra Tíí úúa hãa a,” tam méé. 40Eẽm ko ncẽe sa mééa xgꞌara kam kò tshàua ba hẽé naka nqàrèa ba hẽéthẽé xꞌáí ne.
41Eẽ ne qanega dtcòm̀ tama, qãè-tcaoan hẽé naka arean hẽéthẽé domka, kam ko tẽè ne a máá: “Cꞌẽe gúù tcꞌõóè gha tu úúa hãa?” témé. 42Ka ne ko xꞌãèa kò hãam xꞌaù qàmà ba máà Me. 43Me bóò Me ne ko koe ga séè a tcꞌõó me.
44A ba a nxãaska bìrí ne a máá: “Ncẽea bìrí tuar kò hãa kgꞌuian Tiri ga a, ẽer kò gatu cgoa qanega hãa ka. Wèé gúùan ẽe Moshem di xꞌáè-kgꞌáḿan koe hẽé, naka Porofiti xu di góán koe hẽé, naka Pesalema zi koe hẽéthẽé Tíí ka góásea hãa méé i tseegukaguè,” témé. 45A ba a kò gane di tcꞌẽean xgobekgꞌam, Nqarim di zi Tcgãya zi ko dùú sa méé sa ne gha kóḿa qꞌãa ka. 46A ba a bìrí xu a máá: “Ncẽeta i ma góásea hãa: Kreste ba gha xgàrase, a ba a gha nqoana dim cáḿ ka xꞌooan koe tẽe, 47ke méé zi nqõóm di zi qhàò zi wèé zi, Jerusalema koe guu naka tshoa-tshoa naka zia Nqarim dim cgꞌõèm koe xgaa-xgaaè, chìbian koe méé ne tcóóse, nxãasega ne gha gane di chìbian qgóóa mááè ka. 48Gatua ncẽe zi gúù zi di tu nxàea tseegukagu-kgꞌao tu u. 49Ra gha Tíí, Tirim Abom nqòòkagu tua hãa sa tsééa máá tu u, igabaga méé tu ncẽem xꞌáé-dxoom Jerusalemam koe hãa, naka tua gha nxãakgꞌaiga síí tcꞌamaka guua hãa qarian hã̱akaguè,” tam méé.
Jeso ba ko qaò
(Mk 16:19-20; Tsee 1:9-11)
50Kam kò tchàa za úúa tcgꞌòó ne, Betania khama noose nqúù ka. A ba a xꞌõàa ba ghùi a tsꞌee-tsꞌeekgꞌai ne. 51Eẽm hãa a ko tsꞌee-tsꞌeekgꞌai ne, kam kò gane koe séèa tcgꞌòóè, a ba a nqarikgꞌai koe qaòkaguè. 52Ka ne ko dqo̱m̀ Me, a kaisa qãè-tcaoan cgoa Jerusalema koe ka̱bise. 53A ne a wèé xꞌaè ka tempelem koe hãa, a ko Nqari ba dqo̱m̀.

Johanem ka góáèa qãè tchõà ne,
Jeso Krestem ka

Ncẽes tcgãya sa Johanem ka góáèa, xgaa-xgaase-kgꞌaom Jesom kò ncàm̀a hãa ba (21:20), Sebetem ka cóáse ba.
Ncẽes tcgãya sa kò góáèa hãa, “nxãasega tu gha dtcòm̀, Jeso ba Krestem Nqarim dim Cóá Me e sa ka, a tu a gha dtcòm̀an ka Gam dim cgꞌõèm koe kgꞌõèan úú ka” (20:31).
Johanem dis tcgãya sa ko Jesom ncẽe Nqarim dim Kgꞌuim chõò tamase hãam ka kgꞌui, Gaam ncẽe kò khóè ba ii ba a ba a kò gatá cgoa xꞌãèa hãa ba (1:14). Are-aresa a, Jeso ba ko káí xu dàò xu cgoa kaikaguè sa (ncẽe ko xùri zi xꞌáí zi bóò: 1:1a, 1c, 14, 18, 29, 33, 34, 39, 42, 50b, 50c, 52).
Tcꞌãà di xòèan tcgãyas dia ko tãáka zi xꞌáí zi are-aresa zi Jesom, Kgoara-kgꞌaom Nqarim dim Cóám ncẽe nqòòèa hãam di zi ka kgꞌui. Xùriko zia ko gúù zi gazi xꞌáí zi are-aresa zi ko dùú sa nxàe sa nxàea tcgꞌòó.
7 zi xꞌáí zia ko nxàeè (2:1-12; 4:43-54; 5:1-18; 6:1-15; 6:16-21; 9:1-41; 11:1-44).
Johane ba ko cgꞌorò zi gúù zi ka góá, igabagam ko gazi gúù zi ka kaisase nxàe zi ma kúrúsea hãa sa. Ncẽes tcgãyas di xòèa nea ko ntama ne kò ma cꞌẽe ne khóè ne Jesom koe dtcòm̀ a ne a Gam di ne xùri-kgꞌao ne kúrú sa nxàe. Ne kò cꞌẽe ne ntcoe Me a ne a kò xguì dtcòm̀a ne.
Tcee xu 13-17 xu ko Jesom kò ko Gam di xu xgaa-xgaase-kgꞌao xu cgoa cúùse tsééa xgꞌaes ka nxàe, ẽem kò qgóóèam ntcùúm ka. Gataga xu ko gaxu tcee xu nxàe, ntam kò ma Jeso ba Gam di xu xgaa-xgaase-kgꞌao xu nxãakamaga kgꞌónò tòóa hãa sa, a ghùi-ghui tcáó xua hãa, xu Gam dis xꞌoo sa qꞌana hãa.
Còo di xu tcee xu ko Jesom kò ko qgóóès ka hẽé naka Gam di xgaùèan ka hẽé naka xꞌooan koe tẽes ka hẽé naka Gam di xu xgaa-xgaase-kgꞌao xu koe xꞌooan koe tẽes qãá qꞌoo koe hòòsean ka hẽéthẽé kgꞌui.
Johane ba ko kaisase chõò tama kgꞌõèan dis abas Krestem koe hànas ka góá. Gane ẽe ko Krestem koe dtcòm̀ nea gha chõò tamas kgꞌõè sa úú, gaas ncẽe ko tshoa-tshoase a ncẽeskaga hàna sa, Jn 1:12; 5:24; 17:3.
Johane ba kò ko ncẽeska ta ko kgꞌõèa ta qꞌoo koe tséékagu zi gúù zi tséékagu a ba a ko gam di zi xꞌáí zi kúrú: tshàan hẽé, naka péréan hẽé, naka xꞌáàn hẽé, naka kòre-kgꞌaoan hẽé, naka ghùuan hẽé, naka Chõó-kgꞌoman hẽé, naka gaan di cgùrian hẽéthẽé e.

 
 
Qaa-qaasa kgꞌuia ne:
- qõòa mááku tama kgꞌuia ne:
- xꞌáà ne – ntcùú sa
- kgꞌõè sa – xꞌoo sa
- tcꞌamaka – nqãaka
- tseegu – tshúù-ntcõa
- “Tíí Ra a” di kgꞌuia ne:
- Kgꞌõèan dir péré Ra a (6:35) 
- Nqõóm dir xꞌáà Ra a (8:12) 
- Qãèr ghùu-kòre-kgꞌao Ra a (10:11) 
- Xꞌooan koe tẽe sa hẽé naka kgꞌõè sa hẽéthẽé Ra a (11:25) 
- Dàò Ra, Tseegu Ra, Kgꞌõè Ra a (14:6) 
- Tseegu dir Kgꞌom Ra a (15:1) 
- Nqarim dim Cóá ba, Khóèm dim Cóá ba
- dtcòm̀ (1:11-13; 3:16; 20:30, 31) 
 
Tcgãyas qꞌoo koe hàna zi:
- Téé-cookgꞌai tcgãyas di sa (1:1-18) 
- Johanem tcguù-tcguu-kgꞌao ba; tcꞌãà di xu xgaa-xgaase-kgꞌao xu Jesom di xu (1:19-51) 
- Jeso ba ko khóè ne còokgꞌai koe Gam di zi xꞌáí zi are-are sa zi kúrú, a ba a ko xgaa-xgaa (2–12) 
- Jeso ba Gam di xu xgaa-xgaase-kgꞌao xu xgaa-xgaa; Gam dim còrè ba (13–17) 
- Jesom di xgàrasean hẽé naka Gam dis xꞌoo sa hẽé naka Gam di xꞌooan koe tẽean hẽéthẽé e (18–21) 
Tcgãyas dis Téé-cookgꞌai sa (1:1-18)
Kreste ba kgꞌõèa hãam Kgꞌui Me e
 
1
1Tshoa-tshoases koem kò Kgꞌui ba hàna, Me kò Kgꞌui ba Nqarim cgoa hàna, Me kò Kgꞌui ba Nqari Me e. 2Nqarim cgoam kò tshoa-tshoases koe hàna. 3Wèés gúù sa kò Gam koe guu a kúrúè, i Gam oose cúí gúù ga kúrúè tama, ẽe kúrúsea a. 4Gam koe i kò kgꞌõèan hãa, i kò kgꞌõèan khóè ne di xꞌáà a. 5I ko xꞌáàn ntcùúan qꞌoo koe xꞌáà, i ntcùúan tàà a hãa tama.
6Nqarim ka kò tsééa tcgꞌòóèa hãam khóè ba kò hàna, cgꞌõèa ba kò Johane ii. 7Xꞌáàn kam gha hàà nxàea tseegukagu kam kò hààraa, nxãasega ne gha wèé ne khóè ne gam koe guu a dtcòm̀ ka. 8Xꞌáàm tama me e kò ii, igabam kò hààraa, nxãasegam gha hàà xꞌáàn ka nxàea tseegukagu ka.
9Tseegu dim Xꞌáàm, ncẽe ko wèém khóè ba xꞌáà-xꞌaa ba kò nqõómkgꞌai koe hàà. 10Nqõómkgꞌai koem kò hãa, me kò nqõó ba Gam koe guu a kúrúè, igabam nqõó ba cꞌúù Mea. 11Gam xꞌáé koem kò hàà, ne kò Gam xꞌáé di ne táá qãèse hààkagu Me. 12Igabam kò wèé ne ẽe kò qãèse hààkagu Me ne, gane ncẽe ko Gam di cgꞌõèan koe dtcòm̀ ne, nxãa nem kò qarian máà, Nqarim di ne cóá ne ne gha ii ka. 13Ncẽe ta ma qꞌana hãa i ko ma cóán ábàè sa khama ne ma ábàè tama [a], cgàam ma ncàm̀a hãa khama tamase, kana khóèm ma ncàm̀a hãa khama tamase, igaba ne Nqarim koe guu a ábàèa.
14Me kò Kgꞌui ba cgàa ba kúrú, a ba a gatá koe xꞌãè, cgóm̀kuan hẽé naka tseeguan hẽéthẽé ka cgꞌoèa hãase. Ta kaia xꞌáàn Gam di bóòa hãa, kaia xꞌáàn ncẽe Xõòm koe guu a cúíse ábàèam Cóám di i.
15Johane ba kò Gam ka nxàea tseegukagu, a ba a qꞌau a máá: “Ncẽe ba kò Gam ga Me e, ncẽer kòo máá: ‘Gaam ẽe qãáa te koe ko hàà ba téé-qꞌooan ka nqáé tea, tíí qanega hàà tamas cookgꞌai koem kò hàna khama,’ témé ba.” 16Gam di cgꞌoèa hãase hãan koe ta wèéa ta ga guu a chõò tama cgóm̀kuan hòòa. 17Xꞌáè ba kò Moshem koe guu a tcgꞌòóèa hãa khama, i cgóm̀kuan hẽé naka tseeguan hẽéthẽé Jeso Krestem koe guua. 18Cúí khóè ga Nqari ba qanega bóò tama. Igabagam cúíse ábàèam Cóám ncẽe Nqari ii ba, a Xõòm dxùu koe ntcõóa-ntcõe ba, nxãa ba Nqari ba qꞌãakagu ta a hãa.
 
	[a] 1:13 Ncẽe ta ma qꞌana i ko ma cóán ábàè sa khama ne ma ábàè tama - Gerika sa ko máá: “ncẽe cꞌáòan koe guu a ábàè tama ne,” témé.

Johanem tcguù-tcguu-kgꞌao ba; tcꞌãà di xu xgaa-xgaase-kgꞌao xu Jesom di xu (1:19-51)
Johanem tcguù-tcguu-kgꞌao ba
(Mt 3:1-12; Mk 1:1-8; Lk 3:1-18)
19-20Jerusalema di xu Juta xu kò peresiti xu hẽé naka tempelem koe ko hùi xu khóè xu [b] hẽéthẽé Johanem koe tsééa úú, síí xu gha dìím ii sa tẽè me ka. Me kò Johane ba tseeguan nxàe, a táá xo̱ase e, igabam tseeguan nxàe a máá: “Tíí ra Krester tama ra a,” témé.
21Xu tẽè me a máá: “Kháé tsi gáé nxãaska dìí tsia? Elija tsia?” témé. Me máá: “Gaar tama ra a,” témé.
Xu máá: “Kháé tsi gáé gaa tsi porofiti tsi tsia, Nqarim kò nxàea tsi?” témé. Me xo̱a a máá: “Eẽ ẽe,” témé.
22Ka xu ko nxãaska tẽè me a máá: “Kháé tsia nxãaska dìí tsia? Bìrí xae e naka xae ẽe tsééa óá xaea hãa ne koe xo̱an úú. Dìí tsia, ta tsi ga méé?” témé. 23Me máá: “Tíí ra tchàa-xgóós qꞌoo koe ko qꞌaur dòm̀ ra a, a ko máá: ‘Xꞌaigam Nqarim dim dàò ba tchàno-tchanoa máá Me,’ ẽem porofitim Isaiam ma mééa hãa khama,” témé ra.
24(Xu kò ncẽe xu khóè xu Farasai xu ka tsééa tcgꞌòóèa hãa.) 25Ka xu ko tẽè me a máá: “Ncẽe Kreste tsi tama tsi kò ii, a Elija tsi tama tsi ii, a tsi a gataga gaa tsi porofiti tsi Nqarim kò nxàea tsi tama tsi ii, ne tsia ko dùús domka nxãaska khóè ne tcguù-tcguua máá?” témé.
26Me Johane ba xo̱a xu a máá: “Tíí ra ko tshàan cgoa tcguù-tcguu, igaba xao gaxao ẽe xgꞌaekua xao koe téé-tẽe ba cꞌúùa hãa. 27Gaam ẽe tíí qãá koe ko hàà ba, ncẽe Gam di nxàbo tca̱ian kgoara gar tcꞌãò tama ba,” témé.
28Ncẽe zi gúù zia kò Betania koe kúrúse, Jorotane ka ncìí za, ncẽe Johanem kòo tcguù-tcguu koe.
	[b] 1:19 tempelem koe ko hùi xu khóè xu - Gerika sa ko máá: “Lefi dis qhàòs di xu khóè xu” témé.

Jeso ba Nqarim dim Ghùu-coa Me e
29Me Johane ba xùrikom cáḿ ka Jeso ba bóò Me ko hàà, me máá: “Ghùu-coam Nqarim di ba tu bóò, ncẽe ko hàà nqõóm di chìbian xgàm a qõò cgoa ba! 30Gaam ga Me e ncẽer kòo Gam ka kgꞌui a ko máá: ‘Qãáa te koem ko Khóè ba hàà, ncẽe téé-qꞌooan ka nqáé tea ba, tíí kò qanega hàà tamas cookgꞌai koem kò hàna hãa khama,’ témé ba. 31Tíí igabar kò dìím ii sa cꞌúùa hãa. Igabar kòo tshàan cgoa tcguù-tcguu, nxãasegam gha Iseraele ne koe xꞌáíè ka,” tam méé.
32Me kò Johane ba ncẽes gúù sa nxàea tseegukagu a máá: “Tcꞌẽe bar kò bóò Me nqarikgꞌai koe guu a tcíbís khama ii a ko xõa cgae Me, a ba a kò hàà Gam koe xꞌãè. 33Tíí igabar kò dìím ii sa cꞌúùa hãa. Igabam kò ẽe kò tséé tea hãa, hààr gha tshàan cgoa tcguù-tcguu ka ba, bìrí te a máá: ‘Eẽ tsi gha Tcꞌẽe ba bóò Me ko Gam koe xõa, a Gam koe hãa ba, nxãa ba Gaam Tcom-tcomsam Tcꞌẽem cgoa gha tcguù-tcguum ga Me e,’ témé. 34Ra bóòa hãa, a ra a ko nxàea tseegukagu Nqarim dim Cóám ga Me e sa,” tam méé.
Tcꞌãà di xu xgaa-xgaase-kgꞌao xu Jesom di xu
35Xùrikom cáḿ kam kò Johane gaicara gam di tsara xgaa-xgaase-kgꞌao tsara cgoa téé-tẽe. 36Eẽm ko Johane ba Jeso ba bóò Me ko qõò kam kò máá: “Ghùu-coam Nqarim di ba bóò!” témé.
37Eẽ tsara ko xgaa-xgaase-kgꞌao tsara ncẽe sa kóḿ, ka tsara kò Jeso ba xùri. 38Me Jeso ba ka̱bise a ntcẽè a bóò tsara a, tsara ko xùri Me, Me tẽè tsara a, a máá: “Dùú sa tsao ko qaa?” témé. Tsara xo̱a Me a máá: “Nda Tsi xꞌãèa, Rabiè?” témé. (Ncẽem kgꞌui ba ko ‘Xgaa-xgaa-kgꞌao Tseè’ témé, kgꞌuiam kò ka̱biè ne). 39Me bìrí tsara a, a máá: “Hàà naka tsaoa bóò,” témé. Ka tsara ko qõò cgoa Me a síí ẽem kò xꞌãèa hãa qgáìan bóò, a tsara a wèém cáḿ ẽe ba Gam cgoa dxãà. 4 di xꞌaè e kò ii dqòa di i.
40Eẽ tsara khóè tsara ncẽe kò Johane ba kóḿ a Jeso ba xùri tsara ka cꞌẽe ba kò Anterea me e, Simonem Peterem ka qõese ba. 41Tcꞌãà dis gúùs Anteream kò kúrús kam kò káíkhoem Simone ba qaa, a bìrí me a máá: “Mesia ba tsam hòòa,” témé (ncẽem kgꞌui ba ko ‘Kreste ba’ témé, kgꞌuiam kò ka̱biè ne). 42Kam kò Anterea ba qõesem Simone ba Jesom koe óága, Me Jeso ba bóò me a máá: “Simone tsi Johanem di tsi cóá tsi i, igaba tsi gha ncẽeska Kefase ta ma tciiè,” témé (ncẽes cgꞌõè sa Petere si i Gerika dis kgꞌuis ka a ko ‘Nxõ̱á sa’ nxàe).
43Xùrikom cáḿ kam kò Jeso ba Galilea koe qõò sa bìríse. A ba a kò Filipim cgoa xgꞌae, a bìrí me a máá: “Xùri Te,” témé. 44Filipi ba kò Betesaida koe guua, Anterea ba hẽé naka Petere ba hẽéthẽé tsara guua hãam xꞌáé ba. 45Filipi ba ko Nataniele ba sao-xgꞌae a bìrí a máá: “Gaam Khóèm ẽe xu kò ko Moshe ba hẽé naka porofiti xu hẽéthẽé Gam ka góáa hãa ba tsam hòòa hãa! Jesom Nasareta di ba, Josefam ka Cóáse ba,” témé.
46Me Nataniele ba tẽè me a máá: “Nasareta koe i ga qãè gúùan guu a tcgꞌoa?” témé, kam kò Filipi xo̱a me a máá: “Hàà naka tsam síí tsi bóò,” témé.
47Eẽm ko Jeso ba Nataniele ba bóò me ko hàà kam kò gam ka nxàe a máá: “Iseraelem tcꞌáró-tcꞌaro ga a ncẽe e, cúí tshúù-ntcõa ga úú tama ba,” témé.
48Me Nataniele ba bìrí Me a máá: “Nta Tsi ma qꞌãa tea hãa?” témé. Me Jeso ba xo̱a me a máá: “Qanega tsi kò faia dis hìis dòm̀ qꞌoo koe ntcõóa-ntcõe, me Filipi tcii tsi tamas cookgꞌai koer kò bóò tsi,” témé. 49Me Nataniele xo̱a a máá: “Rabiè, Tsáá Tsi Nqarim di Tsi Cóá Tsi i, Tsáá Tsi Xꞌaiga Tsi i Iseraele di Tsi,” témé.
50Me Jeso ba xo̱a me a máá: “Ncãar bìrí tsi a máá: ‘Faia dis hìis dòm̀ qꞌoo koe tsi ntcõóa-ntcõe koer hòò tsia,’ témé domka tsi ko dtcòm̀, igabaga tsi gha ncẽe zi gúù zi nqáéa hãa zi bóò,” témé. 51A ba a máá: “Tseegukar ko tseeguan bìrí xao o, a ko máá: Nqarikgꞌai xao gha bóò i xgobekgꞌamsea hãa, i ko Nqarim di moengelean Khóèm dim Cóám koe qꞌábà xõa,” témé.
 
Jeso ba ko khóè ne còokgꞌai koe Gam di zi xꞌáí zi are-are sa zi kúrú, a ba a ko xgaa-xgaa (2–12)
Jeso ba ko séèkuan dis kõ̱ès koe tshàan ka̱bi i gõéan kúrú
 
2
1Nqoana dim cáḿ kas kò séèkuan dis kõ̱è sa Kana dim xꞌáém koe kúrúse, ncẽe kò Galilea koe hàna ba. Si kò Jesom ka xõò sa gaa koe hàna. 2Me kò Jeso ba hẽé naka Gam di xu xgaa-xgaase-kgꞌao xu hẽéthẽé gaas kõ̱ès séèkuan di sa tciia mááèa. 3Eẽ i ko gõéan tcào kas kò Jesom ka xõò sa bìrí Me a máá: “Gõéan ne úú tama,” témé.
4Me Jeso ba bìrí si a máá: “Khóè seè, kháé méér dùú sa kúrú? Tirim xꞌaè ba qanega hàà ta ga hãa ka,” témé.
5Si Jesom ka xõò sa tséé-kgꞌao xu bìrí a máá: “Eẽm ko bìrí xao os gúùs wèé sa méé xao kúrú,” témé.
6Gaa koe xu kò nxõ̱án cgoa kúrúèa xu káná xu 6 xu tshàan di xu téé-tẽe, a xu a kò gaa koe tòóèa hãa Juta ne dis cau si i kò ii khama, xgꞌaàse di tshàan tòóa mááse sa. Me kò wèém káná ba 100 litara khama noo tshàan úúa. 7Me Jeso ba bìrí xu a máá: “Káná xu tshàan cgoa cgꞌoè-cgꞌoe,” témé. Xu cgꞌoè-cgꞌoe xu, xu cgꞌoè a síí kgꞌáḿa xu koe téé. 8Me bìrí xu a máá: “Ncẽeska xao xo̱be naka xaoa kõ̱ès dim tcꞌãà-cookgꞌaim koe úú,” témé. Xu xo̱be e a xu a síí máà me e. 9Eẽm ko kõ̱ès dim tcꞌãà-cookgꞌai ba tshàan ncẽe gõéan koe ka̱bièa xám̀, ncẽem kò nda i guua hãa sa cꞌúùa a, (igaba xu kò tséé-kgꞌao xu ncẽe kò tshàan xàia hãa xu qꞌana hãa nda i guua sa), kam kò séè-kgꞌao ba tcii, 10a bìrí me a máá: “Wèé ne khóè ne ko kuri ka̱re gõéan kgꞌaia tcgꞌòó a khóè ne máà. Eẽ ne ko khóè ne kgꞌáà xgꞌara, ne i ko nxãaska nxãwa ẽe ka̱re taman tcgꞌòóè. Igaba tsi tsáá ka̱re gõéan ncẽem xꞌaè ba tòóa máána hãa,” témé.
11Ncẽe sa kò kgꞌaikas xꞌáís ga si i, Jesom ko Kana dim xꞌáém koe kúrú sa, ncẽe Galilea di ba. Gam di xꞌáà nem kò xꞌáí, xu kò Gam di xu xgaa-xgaase-kgꞌao xu Gam koe dtcòm̀.
12Ncẽe zi gúù zi qãá qꞌoo koem kò Jeso ba Kaperenaume koe síí, Gabá hẽé naka xõò sa hẽé, naka qõese ga xu hẽé, naka Gam di xu xgaa-xgaase-kgꞌao xu hẽéthẽé e, ne kò gaa koe cgꞌorò cáḿan hãa.
Jeso ba ko tempele ba qꞌano-qꞌano
(Mt 21:12-13; Mk 11:15-17; Lk 19:45-46)
13Si kò Paseka dis kõ̱ès Juta ne di sa cúù si i, Me kò Jeso ba Jerusalema koe qõò. 14Eẽm ko tempelem koe tcãà kam kò khóè ne bóò ne ko ghòèan hẽé, naka ghùuan hẽé naka tcíbían hẽéthẽé xꞌámágu, ne cꞌẽe ne tafolean koe ntcõóa-ntcõe a ko tãá nqõó di marian xgꞌáḿa qꞌaa. 15Me kò dqùian cgoa tsa̱m ba kúrú, a ba a wèéa ne ga tempelem koe xhàiagu, ghùuan ga hẽé naka ghòèan ga hẽéthẽé cgoa, a ba a ghànèa qáú marian ko xgꞌáḿa qꞌaa ne di ntcõó-qꞌooa ne, a ba a gane di qano marian tsa̱i-tsa̱ia qꞌaa. 16A ba a ẽe kò tcíbían xꞌámágu ne bìrí a máá: “Eẽ zi gúù zi tu ncẽe koe tcgꞌòó. Abom dim nquu ba tu táá xꞌámágu-nquu ba kúrú guu!” témé. 17Ka xu ko Gam di xu xgaa-xgaase-kgꞌao xu tcꞌẽe-tcꞌẽese ẽe ko góáèa hãa sa, ncẽe kòo máá: “Tsarim nquum di ncóóa ne ko cgꞌõo te,” témé sa.
18Xu kò Juta xu xo̱a Me a máá: “Ndakas xꞌáí sa Tsi gha xꞌáí ta a, ncẽe zi gúù zi di qarian Tsi úúa hãa di sa?” témé.
19Me Jeso ba xo̱a xu a máá: “Ncẽem tempele ba tu ko̱bè, nakar nqoana cáḿan qꞌoo koe tshàoa ghùi me,” témé.
20Ka xu kò Juta xu máá: “Tempelem ncẽe kò 46 kurian séè a tshàoè ba Tsi gha Tsáá nqoana cáḿan qꞌoo koe ghùi dèe?” témé. 21Igabam kòo Jeso ba tcꞌáróa ba dim tempele ba nxàe. 22Eẽm ko xꞌooan koe ghùièa xgꞌara ka xu kò Gam di xu xgaa-xgaase-kgꞌao xu ẽem xgꞌao mééa hãa sa tcꞌẽe-tcꞌẽese. A xu a Nqarim di zi Tcgãya zi hẽé naka Jesom kò kgꞌuia hãa kgꞌuian hẽéthẽé dtcòm̀.
Jeso ba khóèm ko qaa sa qꞌana hãa
23Eẽm ko Jeso ba Jerusalema koe hàna, Paseka dis kõ̱ès dim xꞌaèm ka, ka ne kò káí ne khóè ne xꞌáí zi ẽem kò kúrú zi bóò, a ne a Gam dim cgꞌõèm koe dtcòm̀. 24Igabam ko Jeso ba táá tcom ne, wèé ne khóè nem qꞌana hãa khama. 25Gataga i kò Gam koe qaase tama, cꞌẽem khóèm gha cꞌẽe khóèan ka nxàea tseegukagu sa. Gabá kò Gam ka qꞌana hãa khóèm koe hàna sa khama.
Jeso ba ko Nikodemase ba xgaa-xgaa
 
3
1Me kò cꞌẽem khóèm Farasai xu dim Nikodemase ta ko ma tciiè ba hàna, Juta ne dim tcꞌãà-cookgꞌai ba. 2Jesom koem kò ntcùú ka hàà, a hàà bìrí Me a máá: “Rabiè, Nqarim koe guua Tsi xgaa-xgaa-kgꞌao Tsi i sa ta qꞌana hãa; cúí khóè ga Tsáá ko kúrú zi xꞌáí zi kúrúa hãa tite, Nqarim kò gaan cgoa hãa tama ne khama,” témé.
3Me Jeso ba xo̱a me a máá: “Tseegukar ko tseeguan bìrí tsi, a ko máá: Khóèm kò ka̱base ábàè tama nem cuiskaga Nqarim di xꞌaian bóòa hãa tite,” témé.
4Me Nikodemase ba bìrí Me a máá: “Khóè ba ga kháé ntama ma gàeseam hãa koe ábàè? Xõòs di ncãàn koe ba ko kháé gaicara tcãà, a nxãwa ábàè?” témé.
5Me Jeso ba xo̱a me a máá: “Tseegukar ko tseeguan bìrí tsi, a ko máá: Khóèm kò tshàan hẽé naka Tcꞌẽe ba hẽéthẽé ka ábàè tama, nem cuiskaga Nqarim di xꞌaian koe tcana hãa tite. 6Eẽ cgàam ka ábàèa sa cgàa si i, si ẽe Tcꞌẽem ka ábàèa sa Tcꞌẽe si i. 7Táá méé tsi bìrí tsir kòo a ko máá: ‘Ka̱base méé tu ábàè,’ témé ne are guu. 8Tcꞌãá ba ko gam ko tcꞌẽe xòè za tcꞌãá, tsi ko gam di tsꞌoo-qꞌooan kóḿ, igaba tsi cuiskaga ẽem guua hãa kana ẽem ko qõò qgáìan qꞌãa tite. Me wèém khóèm ẽe Tcꞌẽem ka ábàè ba gatà ii,” témé.
9Me Nikodemase ba xo̱a Me a máá: “Ntama zi gha ma ncẽe zi gúù zi kúrúse?” témé.
10Me Jeso ba xo̱a me a máá: “Tsáá tsia Iseraele di tsi xgaa-xgaa-kgꞌao tsi i, igaba tsia ncẽe zi gúù zi ka qꞌãa tama? 11Tseegukar ko tseeguan bìrí tsi, a ko máá: Sita qꞌana hãa zi gúù zi ka ta ko kgꞌui, a ta a ko ẽe ta bóòa hãa zi ka nxàea tseegukagu, igaba tu gatu ẽe ta ko gaas ka nxàea tseegukagu sa dtcòm̀ tama. 12Nqõóm di zi gúù zi kar ko kgꞌui cgoa tu u igaba tu dtcòm̀ tama, ka tua gha ntama ma dtcòm̀, ncẽè nqarikgꞌai di zi gúù zi kar kòo kgꞌui cgoa tu u ne? 13Cúí khóè ga qanega nqarikgꞌai koe qaò ta ga hãa, ẽe nqarikgꞌai koe guu a xoana hãam oose, Khóèm dim Cóá ba, ncẽe nqarikgꞌai koe hãa ba.
14“Eẽm kò ma Moshe tchàa-xgóós koe cgꞌao ba ma ghùi khamaga ma méém Khóèm dim Cóá ba ma ghùiè, 15nakam gha nxãasega wèém khóèm ẽe ko Gam koe dtcòm̀ ba chõò tamas kgꞌõè sa úú. 16Nqari ba nqõó ba ncẽeta noose ncàm̀a hãa domkam kò Gam dim Cóám cúíse ábàèa hãa ba tcgꞌòóa hãa khama, nxãasegam gha dìím wèém ẽe ko Gam koe dtcòm̀ ba táá kaàkaguè, igabam gha chõò tamas kgꞌõè sa úú ka. 17Nqari ba kò Gam dim Cóám gha hàà nqõó ba xgàra ka tsééa óá Me tama, igabam kò hààm gha nqõó ba kgoara ka tsééa óá Mea hãa. 18Eẽ ko Gam koe dtcòm̀ ba xgàraè tite, igaba gaam ẽe Gam koe dtcòm̀ tama ba nxãakamaga xgàraèa hãa, Nqarim dim Cóám, ncẽe cúíse ábàèa hãam koem kò táá dtcòm̀ khama. 19Ncẽea xgàrakus ko ma tséé ga a: Xꞌáà ba kò nqõómkgꞌai koe hààraa, igabaga i kò khóèan ntcùúan ncàm̀a hãa xꞌáàn ka, gaan di zi tséé zia kò cgꞌãè zi i domka. 20Wèém khóèm ẽe ko cgꞌãèan kúrú ba xꞌáàn hòrea, a xꞌáàn koe hàà tite khama, nxãasega i gha gam di cgꞌãè tsééan táá xꞌáíse ka. 21Igaba dìím wèém ẽe ko tseeguan kúrú ba ko xꞌáàn koe hàà, nxãasega i gha gam di tsééan qãèse bóòse ka, Nqarim ko ma tcꞌẽe khamam ma kúrúa hãa sa,” tam méé.
Jeso ba hẽé naka Johanem tcguù-tcguu-kgꞌao ba hẽéthẽé e
22Ncẽe zi gúù zi qãá qꞌoo koe xu kò Jeso ba hẽé naka Gam di xu xgaa-xgaase-kgꞌao xu hẽéthẽé xu Jutea dim nqõóm koe qõò. Gaa koem kò síí gaxu cgoa ão, a ba a khóè ne tcguù-tcguu. 23Me kò thẽé Johane ba Ainone koe khóè ne tcguù-tcguu, ncẽe kò Salime dim xꞌáém ka cúùse hãam xꞌáé ba, gaa koe i kò tshàan káí i khama, ne kòo khóè ne gaa koe qõòa tcguù-tcguuè. 24Johane ba kò qanega qáé-nquus koe tcãàè ta ga hãa khama.
25Xu kò Johanem di xu xgaa-xgaase-kgꞌao xu cꞌẽem Jutam cgoa qꞌano-qꞌanosean dis ntcoeku sa ghùi. 26Ka xu kò Johanem koe síí, a bìrí me a máá: “Xgaa-xgaa-kgꞌao tseè, ẽe kò tsáá cgoa Jorotane ka ncìí za hànam Khóè ba, ẽe tsi kò Gam ka nxàea tseegukagua hãa ba ko ncẽeska khóè ne tcguù-tcguu, i ko wèé khóèan Gam koe síí,” témé.
27Me Johane ba xo̱a xu a máá: “Khóè ba cuiskaga cúí gúù ga qꞌõòa hãa tite, nqarikgꞌai koem kò guu naka máàè e tama ne. 28Gaxao igaba xao ga tíí ka nxàea tseegukagu ẽer kòo máá: ‘Tíí ra Krester tama ra a, igaba ra Gam ko hààs cookgꞌai koe tsééa tcgꞌòóèa hãa,’ témé ka. 29Eẽ séè-kgꞌaos cgoa hàna ba séè-kgꞌao me e, me séè-kgꞌaom dim tcáràm ẽe téé a ko komsana me ba ko kaisase séè-kgꞌaom dim dòm̀ ba qãè-tcaoa máá. Gaa domka i ncẽeska tiri qãè-tcaoan cgꞌoèa hãa. 30Gam di cgáéan méé i kaisase càùse, naka i tiri cgꞌáré-cgꞌárésean kaisase nqãaka síí,” tam méé.
31Eẽ tcꞌamaka guua ba wèé ne ka tcꞌamaka hàna. Eẽ nqõómkgꞌai koe guua ba nqõómkgꞌai di me e a ko nqõómkgꞌai di zi gúù zi ka kgꞌui. Eẽ nqarikgꞌai koe guua hãa ba wèé ne tcꞌamkgꞌai koe hàna. 32Eẽm bóòa hãa, a kóḿa hãa gúùa nem ko nxàea tseegukagu, igaba i cúí khóè ga Gam ko nxàea tseegukagu sa dtcòm̀ tama. 33Khóèm ẽe ko Gam ko nxàea tseegukagu sa dtcòm̀ ba ko Nqari ba tseegu di Me e sa nxàea tcgꞌòó. 34Eẽm Nqari ba tsééa tcgꞌòóa hãa ba ko Nqarim di kgꞌuian kgꞌui khama, tcꞌãò-tcꞌão sa nqáéa hãasem ko Nqari ba Tcꞌẽe ba máà Me khama. 35Xõò ba Gam dim Cóá ba ncàm̀a hãa, a wèé zi gúù zi Gam tshàu qꞌoo koe tcana hãa. 36Dìím wèém ẽe ko Cóám koe dtcòm̀ ba chõò tamas kgꞌõè sa úúa hãa, igaba ẽe ko Cóá ba xguì ba cuiskaga kgꞌõèan hòò tite, i gha Nqarim di xgóàn gaam koe hãa.
Jeso ba ko Samaria dis khóès cgoa kgꞌui

1-3Jeso ba kò káí xgaa-xgaase-kgꞌaoan kúrú, a ba a Johane ba nqáéa hãase káí ne khóè ne tcguù-tcguu. Xu kò Farasai xu ncẽe sa kóḿ. (Igabam ko Jeso ba tcguù-tcguu tama, xu kòo Gam di xu xgaa-xgaase-kgꞌao xu ko tcguù-tcguu.) Eẽm ko Jeso ba ẽe kò nxàeè sa kóḿ, kam kò Jutea koe guu a ba a gaicara Galilea koe ka̱bise kgꞌoana.
4Samaria dim nqõóm koe méém tcana tcgꞌoas gúù si i kò ii. 5Me Samaria koe hànam xꞌáé-coam Sikare ta ko ma tciièm koe síí tcãà, cꞌẽem xháràm Jakobem kò cóásem Josefa ba máà hãam koe. 6Me kò Jakobem dim tsàù ba gaa koe hãa. Me kò Jeso ba qáòs qõòs koem guua hãa khama xhõea hãa, khamam kò gaam tsàùm qàe koe síí ntcõóa-ntcõe, koaba nqáè e kò ii.
7Si ko Samaria dis khóè sa gaa koe hàà, tshàa nes gha hàà xài ka, Me Jeso ba bìrí si a máá: “Tshàan au Ter kgꞌáà,” témé. 8(Xu kò Gam di xu xgaa-xgaase-kgꞌao xu xꞌáém koe tcana hãa, síí xu gha tcꞌõoan xꞌámá ka.) 9Si Samaria dis khóè sa bìrí Me a máá: “Tsáá Tsi Juta Tsi i, ra tíí Samaria dir khóè ra a. Ka Tsia ga nxãaska ntama ma tshàan dtcàrà te?” témé. Juta ne hẽé naka Samaria ne hẽéthẽéa ko xgꞌae qgáìa káà a khama.
10Me Jeso ba xo̱a si a máá: “Nqarim dis máàku sa si kò qꞌana hãa ne, a Dìím ko dtcàrà si sa qꞌana hãa, ne si ga ko sáá dtcàrà Mea hãa, Me ga kò kgꞌõèan di tshàan máà sia hãa,” témé. 11Si khóè sa bìrí Me a máá: “Xꞌaigaè, xài cgoa Tsi ga gàba Tsi úú tama, me tsàù ba nqúù qꞌane me e. Ka Tsia ko nxãaska gaa kgꞌõèan di tshàan nda hòò? 12A Tsáá Tsia gatá ka xõòm Jakobem ka kaia hãa, ncẽe kò tsàù ba máà ta ba, i kò gabá hẽé, naka gam ka cóáse ga xu hẽé, naka gam di kgꞌoo-coan hẽéthẽé gam koe kgꞌáà ba?” témé.
13Me Jeso ba xo̱a si a máá: “Wèém khóèm ncẽe tshàan ko kgꞌáà ba gha gaicara cáḿ. 14Igaba dìím wèém ẽe gha tshàan ẽer gha máà me kgꞌáà ba gaicara chõò tamase cáḿa hãa tite. Igaba wèém ẽer gha ko ncẽe tshàan máàm koe i gha chõò tamas kgꞌõès di tshàan di tsgórèan kúrúse,” tam méé. 15Si khóè sa bìrí Me a máá: “Xꞌaigaè, ncẽe tshàan máà te, nakar gha nxãasega táá gaicara cáḿ guu, naka ra nxãasega ncẽe koe hàà xàian ka táá ncẽeta noom dàò ba qõò guu,” témé.
16Me Jeso ba bìrí si a máá: “Qõò naka sia síí sarim khóè ba tcii na ka̱bise na hàà,” témé. 17Si khóè sa xo̱a Me a máá: “Khóè bar úú tama,” témé.
Me Jeso ba bìrí si a máá: “Tseegu si ko, ẽe si ko máá, khóè ba si úú tama, témé ka. 185 xu khóè xu si kò úúa hãa, igaba si ncẽeska úúam khóè ba sarim tama me e. Eẽ si ko nxàe gúùa nea tseegu u,” témé. 19Si khóè sa bìrí Me a máá: “Xꞌaigaè, Tsáá Tsia porofiti Tsi i sar ko bóò. 20Gatá ka xõò ga xua kòo ncẽem xàbìm koe còrè, igaba tu ko gatu máá, Jerusalema ba gaam qgáìm gaa koe méé ta còrèm ga me e, témé,” tas méé.
21Me Jeso ba bìrí si a máá: “Khóè seè, dtcòm̀ ẽer ko méés gúù sa: Xꞌaè ba ko hàà ncẽem xàbìm koe kana Jerusalema koe ga igaba tu Abo ba còrèa hãa tite ba ke. 22Gatu Samaria tua kò cꞌúùa tu hãa gúùan còrè, ta ko sita Juta ta qꞌana ta hãa sa còrè, kgoarasea nea Juta ne koe guua hãa khama. 23Igabam ko xꞌaè ba hàà, a nxãakamaga hààraa, ncẽe tseeguan di dqo̱m̀-kgꞌaoan gha Tcꞌẽem koe hẽé naka tseeguan koe hẽéthẽé Abo ba dqo̱m̀ ba. Abo ba ko gatà ii ne dqo̱m̀-kgꞌao ne qaa khama. 24Nqari ba Tcꞌẽe Me e, ke méé ne Gam di ne dqo̱m̀-kgꞌao ne Tcꞌẽe ba hẽé naka tseeguan koe hẽéthẽé dqo̱m̀ Me,” tam méé. 25Si khóè sa bìrí Me a máá: “Mesiam Kreste ta ko ma tciiè ba ko hàà sar qꞌana hãa. Eẽm ko hàà nem gha hàà wèé zi gúù zi ka bìrí ta a,” témé.
26Me Jeso ba xo̱a si a máá: “Tíí ncẽe ko sáá cgoa kgꞌui Ra gar ga Ra a,” témé.
27Xu gaa xꞌaè kaga Gam di xu xgaa-xgaase-kgꞌao xu ka̱bise. Eẽ xu ko hàà ka xu kò sao-xgꞌae Me Me hãa a ko khóès cgoa kgꞌui xu are. Igaba i ko táá cúía xu ga tẽè a máá: “Dùú sa Tsi ko qaa?” kana “Dùús domka Tsia ko gas cgoa kgꞌui?” témé.
28Kas ko gas dim gàbam xài cgoa di ba guu, a sa a xꞌáé-dxoom koe ka̱bise a síí khóè ne bìrí a máá: 29“Hàà naka síí wèé zi gúù zi ẽer kúrúa hãa zi ka bìrí tea hãam Khóè ba bóò. A Gaam Krestem ga ba ga ii?” témé. 30Ne xꞌáé-dxoom koe guu a ne a Gam koe síí.
31Xu gaa xꞌaè kaga Gam di xu xgaa-xgaase-kgꞌao xu Gam cgoa kgꞌui a máá: “Xgaa-xgaa-kgꞌaoè, tcꞌõó,” témé. 32Me bìrí xu a máá: “Tcꞌõó Ra gha tcꞌõoa ner Tíí úúa hãa, gaxao ka cꞌúùèa hãa a,” témé. 33Xu xgaa-xgaase-kgꞌao xu xóé a bìríku a máá: “Ncãa i gáé cꞌẽe khóèan tcꞌõoan óága máá Me?” témé.
34Me Jeso ba bìrí xu a máá: “Tiri tcꞌõoa nea Gaam ẽe tséé Tea hãam ko tcꞌẽe sa kúrú si i, naka Gam dis tséé sa xgꞌara-xgꞌara sa hẽéthẽé e. 35Ncẽeta tu gáé gatu méé tama: ‘4 nxoea nea qaùa hãa, me ko nxãwa xꞌaèm tcꞌõoan méé i khõáè di ba hàà,’ témé tama? Bóò, bìrí xao or ko, ghùi-kgꞌai xao naka bóò xháràn ma xꞌãéa hãa, a i a khõáè i gha sa tééa máána hãa. 36Eẽ ko tcꞌõoan khõá ba ko surutaè, a ba a ko chõò tamas kgꞌõès di tcꞌáróan sáà-xgꞌae, tsara gha nxãasega ẽe ko xhárà ba hẽé naka ẽe kò khõá ba hẽéthẽé tsara xgꞌae a qãè-tcao. 37Ncẽem kgꞌui ba tseegu me e khama, ncẽe ko máá: ‘Cꞌẽe ba ko xhárà, me ko cꞌẽe ba khõá!’ témé ba. 38Tséé xaoa Ra hãa, síí xao gha ẽe xao tséé tama koe khõá ka. Cꞌẽe nea gaa koe tsééa hãa, xao ko gaxao gane di tsééan koe tcuù,” tam méé.
39Ne kò káí ne Samaria ne ẽem xꞌáé-dxoom di ne Gam koe dtcòm̀, kgꞌuim khóès kò nxàea tseegukagua hãam domka, ncẽe kòo máá: “Wèé zi gúù zi ẽer kúrúa hãa zi kam bìrí tea hãa,” témé ba. 40Eẽ ne ko Samaria ne Gam koe hàà, ka ne kò dtcàrà Me gane cgoam gha hãa sa, Me cám̀ cáḿan hãa cgoa ne.
41Ne kò Gam di kgꞌuian domka kaisase káí ne dtcòm̀. 42A ne a khóè sa bìrí a máá: “Ncẽeska ta ẽe si nxàea hãa gúùan domka cúí dtcòm̀ tama, igaba ta ncãa kóḿa mááse Me, a ta a ncẽem khóè ba nqõóm dim Kgoara-kgꞌao Me e sa ncẽeska qꞌana hãa,” ta ne méé.
43Eẽ tsara cáḿ tsara qãá qꞌoo koem kò gaa koe tcgꞌoa a Galilea koe qõò. 44(Jeso ba kò Gam ka nxàea tseegukagua hãa, porofiti ba gam dim xꞌáém koe dtcòm̀mè tamam khóè me e sa khama.) 45Eẽm ko Galilea koe tcãà, ka ne kò Galilea di ne khóè ne qãèse hààkagu Me. Wèé zi gúù zi ẽem kò Jerusalema koe kõ̱ès dim cáḿ ka kúrúa hãa zi ne kò bóòa hãa khama, gane igaba ne ko gaas kõ̱ès koe hààraa khama.
Jeso ba ko xꞌaiga-coam dim cóá ba qãèkagu
46Gaiam kò Kana dim xꞌáém koe síí Galilea di i, ncẽe gaa koem kò tshàan kúrú i gõé ii koe. Me kò Kaperenaume koe cꞌẽem tcꞌãà-cookgꞌai ba hãa, ncẽe gam dim cóám kòo tsàa ba. 47Eẽm ko Jeso ba Jutea koe guu a Galilea koe hààraa hãa sa kóḿ, kam kò Gam koe síí a dtcàrà Me, hààm gha gam dim cóá ba kgꞌõèkagu ka, ncẽe ko xꞌoos qàe koe hãa ba.
48Me Jeso ba bìrí me a máá: “Xꞌáí zi hẽé naka are-aresa zi gúù zi hẽéthẽé tu kò bóò tama ne tu cuiskaga dtcòm̀ tite,” témé. 49Me xꞌaiga-coa ba bìrí Me a máá: “Xꞌaigaè, cóám tirim xꞌóó tamas cookgꞌai koe hàà,” témé.
50Me Jeso ba xo̱a me a máá: “Tsarim cóá ba gha kgꞌõè ke qõò,” témé. Me khóè ba ẽem Jeso ba bìrí mea kgꞌuian dtcòm̀, a ba a qõò. 51Qanegam dàòm qꞌoo koe hãa a ko qõò, ka xu kò gam di xu qãà xu qãè tchõàn gam dim cóá ba kgꞌõèa hãa di cgoa hàà xgꞌae cgoa me. 52Me dùútsa xꞌaèm kam kò cóá ba qãè sa tẽè xu, xu bìrí me a máá: “Ncẽe ncãa nqáém cáḿ ka i ncãa tcììan guu me, koaba di xꞌaè ka,” témé. 53Me kò cóám ka xõò ba nxãaska qꞌana hãa gaam xꞌaèm ẽem ka gam kò Jeso ba bìrí mea hãa a máá: “Tsarim cóá ba gha kgꞌõè,” témé sa. Ka ne kò gabá hẽé naka gam dim nquum di ne wèé ne hẽéthẽé dtcòm̀.
54Ncẽea kò cám̀ dis xꞌáís ga si i, Jesom kò Jutea koe guu a Galilea koe hàà kam kò kúrúa hãa sa.
Jeso ba ko khóè ba tèbem koe qãèkagu

1Ncẽe zi gúù zi qãá qꞌoo koem kò Jeso ba Jerusalema koe qõò, cꞌẽes kõ̱ès Juta ne di sa kò gaa koe hàna khama. 2Nxãaskas kò Jerusalema koe heke-kgꞌáḿ sa hàna, ncẽe kò ‘Ghùuan dis Heke-kgꞌáḿ sa’ ta ma tciiè sa. Me kò ncẽes heke-kgꞌáḿs qàe koe tèbe ba hãa, Hebera dis kgꞌuis ka ko ‘Betesata’ ta ma tciiè ba, 5 zi xàò-xao zi kò úúa hãa ba. 3Gaa zi xàò-xao zi koe ne kò káí ne khóè ne tsàako ne hãa, káà tcgáí ne hẽé naka qõò tama ne hẽé naka nqo̱ara ne hẽéthẽé e. 4 [c]5Nxãaskam kò cꞌẽem khóè ba gaa koe hàna, 38 kurian kòo úú a kò tsàa ba. 6Eẽm ko Jeso ba bóò me, me gaa koe xóé-xõe, kam kò ncìísem tsàara hãa sa bóòa qꞌãa, a tẽè me a máá: “A qãè kgꞌoana tsia?” témé. 7Me ẽem tcìì-khoe ba xo̱a me a máá: “Xꞌaigaè, cúí khóè gar úú tama ẽem kòo tshàa ba ko̱bi-ko̱bise ne gha gaam koe tcãà te e. Eẽr kò tcãà kgꞌoana ne i ko cꞌẽe khóèan tíí ka tcꞌãà a tcãà,” tam méé.
8Me Jeso ba bìrí me a máá: “Tẽe naka tsarim tcoà ba séè naka tsia qõò,” témé. 9Me gaam khóè ba kúúga qãè. A ba a gam dim tcoà ba séè, a qõò.
Eẽm cáḿ ba kò Sabata dim cáḿ me e. 10Ka xu kò Juta xu ẽe ko qãèkaguèam khóè ba bìrí a máá: “Sabata dim cáḿ me e khama tsi tsarim tcoà ba tsi ga séè sa kgoara mááè tama,” témé. 11Me xo̱a xu a máá: “Khóèm ẽe qãèkagu tea ba ncãa bìrí te a máá: ‘Tsarim tcoà ba séè naka tsia qõò,’ témé,” tam méé. 12Ka xu kò tẽè me a máá: “Dìí ba ẽem khóè ba ncẽe ko máá, tcoà ba méé tsi séè naka qõò, témé ba?” ta xu méé. 13Igabam kò ẽe qãèkaguèam khóè ba cꞌúùa hãa dìí Me e kò ii sa, Jeso ba kò qõòa hãa, ne kò gataga gaam qgáìm koe kò hãa ne khóè ne káí ne e thẽé khama.
14Eẽ zi gúù zi qãá qꞌoo koem kò Jeso ba tempelem koe sao-xgꞌae me, a bìrí me a máá: “Bóò, ncẽeska tsi qãè tsi i. Táá méé tsi gaicara chìbian kúrú guu, nxãasega i gha kaisase cgꞌãè gúùan táá kúrúse cgae tsi ka,” témé. 15Me gaam khóè ba tcgꞌoa, a síí Juta xu bìrí, Jeso Me e kò ii, ncẽe kò qãèkagu mea hãa ba sa.
16Ka xu kò gaas kaga Juta xu tshoa-tshoa a Jeso ba xgàra, Sabata dim cáḿ kam kò ncẽe zi tséé zi kúrúa hãa khama. 17Me Jeso ba bìrí ne a máá: “Tirim Abo ba ko wèé xꞌaè ka tséé, ncẽeskaga igaba, Ra ko Tíí igaba thẽé tséé,” témé.
18Gaa domkaga ne kò Juta ne cgꞌõo Me ne gham dàò ba kaisase tcgꞌaì-tcaoa hãase qaa, Sabata dim cáḿ di xꞌáèan cúím kò khõá tama, igabam kò thẽé máá, Nqari ba Gam ka Xõòm tcꞌáró-tcꞌaro Me e, ta mééa, a kòo Nqarim cgoa tcꞌãò-tcꞌãose.
	[c] 5:4 Cꞌẽe zi tcgãya zi Gerika di zi ncẽe xùri ko kgꞌuian úúa: “a ne a ko tshàan di ko̱bi-ko̱bisean qãà. 4 Moengele ba ko kuri cꞌẽe xꞌaè ka gaam tshàam koe xõa, a tshàan ko̱bi-ko̱bi khama. Me ẽe tcꞌãà a tshàam koe hààraam khóè ba tcãà a wèés tcììs ẽem ga úúa hãas koe qãèkaguè, ẽe i ko tshàan ko̱bi-ko̱biè ka.”

Jesom di qaria ne
19Me Jeso ba xo̱a ne a máá: “Tseegukar ko tseeguan bìrí tu u, a ko máá: Cuiskagam Cóá ba cꞌẽe gúù cúí ga kúrúa hãa tite, igabam gha ẽem ko Xõò ba bóò Me ko kúrús cúí sa kúrú. Wèés ẽem ko Xõò ba kúrú sam ko Cóá ba gataga thẽé kúrú khama. 20Xõò ba Cóá ba ncàm̀a hãa, a ko wèé zi ẽem ko kúrú zi xꞌáí Me. A ba a gha ncẽe zi tséé zi ka kaia hãa zi tséé zi xꞌáí Me, nxãasega tu gha are ka. 21Eẽm ko Xõò ba ẽe xꞌóóa hãa ne ghùi a kgꞌõèkagu khamagam gha ma Cóá ba ẽem ncàm̀a hãa ne kgꞌõèkagu. 22Abo ba cúí khóè ga xgàra tama, igabam Cóáse ba wèé qarian xgàran di máàna hãa, 23nxãasega ne gha wèéa ne ga Cóá ba tcom ka, ẽe ne ma Xõò ba tcoma hãa khamaga ma. Eẽ Cóá ba tcom tama nea Xõòm ẽe tséé Mea hãa ba tcom tama.
24“Tseegukar ko tseeguan bìrí tu u, a ko máá: Eẽ ko Tiri kgꞌuian komsana, a ko Gaam ẽe tséé Tea hãam koe dtcòm̀, ba chõò tamas kgꞌõè sa úúa hãa, a xgàrakuan koe tcãà tite, igabam xꞌooan koe tcgꞌoara hãa, a kgꞌõèan koe tcana hãa. 25Tseegukar ko tseeguan bìrí tu u, a ko máá: Xꞌaè ba ko hàà, a nxãakamaga hààra xgꞌaraa, ẽe xꞌóóa hãa ne gha Nqarim dim Cóám dim dòm̀ ba kóḿ ba, ne gha gane ẽe ko kóḿ Me ne kgꞌõè. 26Eẽm ma Xõò ba ma Gam ka kgꞌõèan úúa hãa khamagam gataga thẽé Cóáse ba qarian máàna hãa, Gam kam gha kgꞌõèan úú di i. 27A ba a Cóá ba xgàram gha di qarian máàna hãa, Khóèm dim Cóá Me e khama. 28Táá méé tu ncẽes gúùs ka arekaguè guu, xꞌaè ba ko hàà wèé ne ẽe tcꞌám̀ zi koe hàna ne gha Gam dim dòm̀ ba kóḿ ba ke, 29a ne a gha gane di zi tcꞌám̀ zi koe tcgꞌoa: ẽe kò qãèan kúrúa hãa ne gha tẽe a kgꞌõè, ne gha ẽe kò cgꞌãèan kúrúa hãa ne tẽe a xgàraè. 30Tíí ra cúí gúù ga cúía kúrúa hãa tite. Eẽr ko ma Abom koe ma kóḿ khamar ko ma xgàra, i Tiri xgàra-qꞌooan tchàno o, Tíí ko tcꞌẽe sar qaa tama, igabar ko ẽe tséé Tea hãam ko tcꞌẽe sa kúrú khama.
Jesom ka nxàea tseegukagua ne
31“Tíí kar kòo nxàea tseegukagua mááse nes Tiris nxàea tseegukagu sa cuiskaga tseegu di sa ii tite. 32Cꞌẽe ba hàna ẽe ko Tíí ka nxàea tseegukagu ba, Ra qꞌana hãa ẽem gha ko Tíí ka nxàea tseegukagus kgꞌui sa tseegu di si i sa. 33Johanem koe tu kò khóèan tsééa úú, me kò síí tseeguan nxàea tseegukagu. 34Khóèan di nxàea tseegukagua ner ko dtcòm̀s tama si i, igabar ko ncẽe zi gúù zi kgꞌui, kgoaraè tu gha ka. 35Johane ba kò xꞌáà-xꞌaa-kgꞌai cgoa dis gúùs ka̱ruko a ko xꞌáàs khama ii, tu kò xꞌaè-coam ka tu gha gam di xꞌáàn koe qãè-tcao sa tcꞌẽe.
36“Nxàea tseegukagu sar úúa, ncẽe Johanem dis kaga kaia hãa sa. Ncẽe zi tséé zim Abo ba máà Tea hãa, xgꞌara-xgꞌara zir gha ka, gazi ncẽer ko kúrú zi ko Tíí ka nxàea tseegukagu khama, Abom tséé Tea hãa sa. 37Abom ncẽe tséé Tea hãa ba Tíí ka nxàea tseegukagua hãa. Tu gatu qanega dòm̀a ba kóḿ ta ga hãa, kana kgꞌáía ba igabaga tu bóò ta ga hãa. 38Gam di kgꞌuian igaba i gatu koe hãa tama, ẽem tsééa hãa ba tu dtcòm̀ tama khama. 39Nqarim di zi Tcgãya zi tu ko kaisase bóò qꞌoo, gatua tcꞌẽea máá, gazi koe tu gha chõò tamas kgꞌõè sa hòò, ta tcꞌẽea khama. Igabaga zi ko ẽe zi Tcgãya zi Tíí ka nxàea tseegukagu. 40Igabaga tu ko Tíí koe hààn xguì, hàà tu gha kgꞌõèan hòò ka.
41“Dqo̱m̀kua ner khóèan koe qaa tama. 42Igabar qꞌana hãa nta ii tu khóè tu u sa, Nqarim di ncàm̀kuan tcáóa tu qꞌoo koe úú tama tu. 43Abom dim cgꞌõèm cgoar hààraa, igaba tu kò táá séèa mááse Te. Igabaga ncẽè cꞌẽem khóèm kòo gam di cgꞌõèan cgoa hàà ne tu ko séèa mááse me. 44Nta tu gha ma dtcòm̀, ncẽè gatu ka cꞌẽea ne koe cúíga tu kòo dqo̱m̀an qaara mááse, a tu a Nqarim cúím koe guua hãa dqo̱m̀an qaa tama ne?
45“Igaba méé tu táá tcꞌẽea máá, Nqarim cookgꞌai koer gha Tíí chìbi-chibi tu u, ta tcꞌẽea guu. Gatua gha chìbi-chibi tu um khóè ba Moshe me e, gatu di nqòòan tu gam koe tòóa hãa ba. 46Ncẽè Moshe ba tu kò dtcòm̀a hãa, ne tu ga kò Tíí thẽé dtcòm̀ Tea hãa, Tíí kam góáa hãa khama. 47Igaba ncẽè gam góáa hãa zi tu kò dtcòm̀ tama, ne tua gha nxãaska Tíí ko méé zi ntama dtcòm̀?” tam Jeso ba méé.
Jeso ba ko 5,000 ne khóè ne tcꞌõókagu
(Mt 14:13-21; Mk 6:30-44; Lk 9:10-17)

1Ncẽe zi gúù zi qãá qꞌoo koem kò Jeso ba Galilea dim tshàam ka cꞌẽe xòèa ba za tchoaba, ncẽe Tiberia di ta kòo ma tciiè e. 2Si kò kaias xgꞌaes khóè ne di sa xùri Me, ẽe kòo tsàa ne khóè ne koem kò kúrú zi xꞌáí zi ne kò bóò khama. 3Me Jeso ba xàbìm di cꞌẽe xòèa ba za qꞌábà qaò, a síí Gam di xu xgaa-xgaase-kgꞌao xu cgoa gaa koe ntcõó. 4Si kò Juta ne dis kõ̱ès Paseka di sa cúù si i.
5Eẽm ko Jeso ba ghùi-kgꞌai a ko kaias xgꞌaes khóè ne di sa bóò si ko Gam koe hàà, kam kò Filipi ba bìrí a máá: “Nda xae gha síí péréan xꞌámá, ncẽe ne khóè ne gha hàà tcꞌõó o?” témé. 6(Ncẽetam ko ma kúrúa bóòa ba domka tẽè me, tcꞌẽea ba koem kò nxãakamaga qꞌana hãa dùú sam gha kúrú sa khama.)
7Me Filipi ba xo̱a Me a máá: “Khóèm ko 8 nxoean qꞌoo koe gàbakaguè maria ne cuiskaga tcꞌãò tite, ncẽeta noo ne khóè ne tcꞌõókagua ne!” témé.
8Me Gam di xu xgaa-xgaase-kgꞌao xu ka cꞌẽem Anteream ncẽe Simonem Peterem ka káímkhoe ba kgꞌui a máá: 9“Cꞌẽem cóá ba ncẽe koe hãa, 5 xu péré xu hẽé naka cám̀ xꞌaù tsara hẽéthẽé qgóóa hãa ba, ka sa ncẽe sa dùú cgáé saa ncẽeta noo ne khóè ne koe?” témé.
10Me Jeso ba máá: “Khóè ne xao bìrí naka ne ntcõó,” témé. Káí dcãa nea kò ẽem qgáìm koe hãa khama. Ne kò wèé ne khóè ne ntcõó, 5,000 khama noo xu khóè xu u kò ii. 11Me Jeso ba nxãaska péré xu séè, a ba a Nqari ba qãè-tcaoa máá, a khóè ne ẽe koe kò ntcõóa-ntcõe ne máà xu, ne kò ẽe ne ko ma tcꞌẽe khama ma tcꞌõó. A ba a kò xꞌaùan ka thẽé gataga hẽé.
12Eẽ ne ko wèé ne tcꞌõóa xgꞌara a ko xgꞌãà, kam kò Gam di xu xgaa-xgaase-kgꞌao xu bìrí a máá: “Sáà xgꞌae péré qàmàn ẽe qaùa hãa a, naka i gha nxãasega táá cúí gúù ga nco̱iè guu,” témé. 13Xu kò ẽe khóè ne ka kò tcꞌõóa qaùè péréan ka 12 xu qꞌore xu péré qàmàn di xu tcãà, xu cgꞌoè, ẽe xu péré xu 5 xu koe guu a.
14Eẽ ne ko khóè ne xꞌáís ẽem kò Jeso ba kúrúa hãa sa bóò, ka ne ko tshoa-tshoa a máá: “Tseegukagam Gaam porofitim ga Me e nqõóm koe ga ko hàà ba,” témé. 15Me kò Jeso ba, hàà ne ko kgãà ka séè a xꞌaiga ba kúrú Me sa nxãakamaga qꞌana hãa, khamam kò tcgꞌoaragu ne a xàbìm koe qõò.
Jeso ba ko tshàam tcꞌamkgꞌai koe qõò
(Mt 14:22-33; Mk 6:45-52)
16Eẽ i ko dqòa ka xu kò Gam di xu xgaa-xgaase-kgꞌao xu tshàam koe qõò, 17a xu a síí dxòrom koe tcãà a tshàa ba tchoaba a Kaperenaume koe qõò. Ntcùú u kò ii, Me kò Jeso ba qanega hàà cgae xu ta ga hãa. 18Tshàa ne kò ko̱bi-ko̱bise, kaiam tcꞌãá ba kòo tcꞌãá khama. 19Eẽ xu ko 5 kana 6 di qáò-qꞌooan khama noo kilomitaran qõò, ka xu kò Jeso ba bóò Me tshàam tcꞌamkgꞌai koe ko náà qõò, a ko dxòrom koe cúù, ka xu kò qꞌae. 20Igabam kò bìrí xu a máá: “Tíí Ra a. Ke xao táá qꞌáò guu,” témé. 21Ka xu kò dxòrom koem gha gaxu cgoa hãa sa qãè-tcaoa máána hãa, igabam kò dxòro ba ẽe xu kòo qõòm nqõóm koe kúúga síí tcãà, a síí góḿankgꞌai koe téé.
22Xùrikom cáḿ kas kò khóè ne dis xgꞌaes ẽe kò tshàam ka ncìí za hãa sa cúím dxòro ba hãa sa bóò, Me Jeso ba qanega Gam di xu xgaa-xgaase-kgꞌao xu cgoa gaam koe tcãà ta ga hãa, igaba xu kò xgaa-xgaase-kgꞌao xu cuiaga qõòa hãa sa. 23Nxãaska xu kò cꞌẽe xu dxòro xu Tiberia koe guua hãa xu, ẽem kò Xꞌaiga ba péréan qãè-tcaoa máá xgꞌara si xgꞌae sa ntcõó a ko tcꞌõó qgáì qàe ka cúùse hàà. 24Eẽs ko khóè ne dis xgꞌae sa Jesom káà ii, xu Gam di xu xgaa-xgaase-kgꞌao xu thẽé káà xu u sa bóòa qꞌãa, ka ne kò dxòro xu koe tcãà a ne a Kaperenaume koe qõò, a síí Jeso ba qaa.
Jeso ba kgꞌõèan dim Péré Me e
25Eẽ ne ko tshàam ka ncìí za síí sao-xgꞌae Me ka ne kò tẽè Me a máá: “Xgaa-xgaa-kgꞌao Tseè, ncẽe koe Tsi n-cáḿa hààraa?” témé.
26Me Jeso ba xo̱a ne a máá: “Tseegukar ko tseeguan bìrí tu u, a ko máá: Xꞌáí zi tu bóòa hãa domka tu qaa Te tama, igabaga tu péréan tcꞌõó a xgꞌãà hãa domka a. 27Táá méé tu kaàko tcꞌõoan tséé-kgꞌam guu, igaba méé tu chõò tamas kgꞌõès koe gha hãa tcꞌõoan tséé-kgꞌam, Khóèm dim Cóám gha máà tu u. Nqarim Abo ba Gam koe xꞌáí sa tòóa hãa Gaam dim cóám ii di sa,” tam méé.
28Ka ne ko nxãaska tẽè Me a máá: “Dùú sa ta gha kúrú, a nxãasega Nqarim ko tcꞌẽe sa kúrú?” ta ne méé.
29Me Jeso ba xo̱a ne a máá: “Nqarim ko tcꞌẽe sa ncẽe si i: Gaam ẽem tsééa hãam koe tu gha dtcòm̀ si i,” témé. 30Ka ne kò nxãaska xo̱a Me a máá: “Dùútsa xꞌáí sa Tsi gha Tsáá kháé kúrú, ta nxãasega bóò a Tsáá koe dtcòm̀? Dùú sa Tsi gha kúrú? 31Gatá ka xõò ga nea ko tchàa-xgóós koe Mana ta ko ma tciiè péréan tcꞌõó. Ncẽe i ma góásea a ko máá: ‘Nqarikgꞌai koe guua hãa péré nem kò máà ne ne tcꞌõó,’ témé khamaga ma,” ta ne méé.
32Me Jeso ba bìrí ne a máá: “Tseegukar ko tseeguan bìrí tu u, a ko máá: Moshem tama me e kò ii, ẽe nqarikgꞌai koe guua hãa péréan máà tu ua ba, igaba Abo Me e kò ii, ẽe tseegu di péréan nqarikgꞌai koe guua hãa máà tu ua ba. 33Nqarim di péréa ne Gaam ẽe nqarikgꞌai koe guu a xoana hãam ga Me e khama, nqõó ba kgꞌõèan máàna hãa ba,” tam méé.
34Ne bìrí Me a máá: “Xꞌaigaè, ẽe péréan wèé cáḿ ka máà ta a,” témé.
35Me Jeso ba bìrí ne a máá: “Tíí Ra kgꞌõèan dir Péré Ra a. Dìím wèém ẽe ko Tíí koe hàà ba cuiskaga xàbà hãa tite, me dìím wèém ẽe ko Tíí koe dtcòm̀ ba cuiskaga gaicara cáḿa hãa tite. 36Igaba ẽer ma bìrí tua khama: bóò Tea tu hãa igaba tu qanega dtcòm̀ tama. 37Wèém khóèm ẽem Abo ba máà Tea hãa ba gha Tíí koe hàà, Ra dìím wèém ẽe gha ko Tíí koe hàà ba tchàa koe aagua hãa tite. 38Nqarikgꞌai koer guu a xoana hãa, hààr gha Tíí ko tcꞌẽe sa kúrú ka tamase, igaba ẽe tséé Tea hãam ko tcꞌẽe sar gha hàà kúrú ka khama. 39Ncẽea Gaam ẽe tséé Tea hãam ko tcꞌẽes ga si i: wèé ne khóè ne ẽem máà Tea hãa ne ka méém táá cúím ga ba aaguse guu, igaba méém còo dim cáḿ ka ghùiè. 40Ncẽea Abom ko ma tcꞌẽe ga a khama: Wèém ẽe ko Cóá ba bóò, a ko Gam koe dtcòm̀ ba gha chõò tamas kgꞌõè sa úú. Ra gha nxãaska Tíí còo dim cáḿ ka xꞌooan koe ghùi me,” tam méé.
41Ne kò Juta ne tshoa-tshoa a Gam ka kgꞌui-kgꞌuise, ncẽetam kò méé a máá: “Tíí Ra nqarikgꞌai koe guu a xoana hãar Péré Ra a,” ta mééa hãa khama. 42A ne a máá: “Ncẽe ba gáé Jesom tama baa, Josefam ka Cóáse ba, ncẽe xõò ba hẽé naka xõò sa hẽéthẽé khara ta qꞌana hãa ba? Ntama ba gha ncẽeska máá: ‘Nqarikgꞌai koer guu a xoana hãa,’ témé?” ta ne méé.
43Me Jeso ba xo̱a ne a máá: “Táá tu gatu ka kgꞌui-kgꞌuise guu. 44Cúí khóè ga cuiskaga Tíí koe hàà tite, Abom ncẽe tsééa óá Tea hãam kòo Tíí koe tsééa úú u ne cúí ga a, Ra gha còo dim cáḿ ka xꞌooan koe ghùi ne. 45Góásea i hãa porofiti xu di zi Tcgãya zi koe, a ko máá: ‘Wèéa nea gha Nqarim ka xgaa-xgaaè,’ témé. Me gha dìím wèém ẽe ko Abom koe komsana a ko Gam koe xgaa-xgaase ba Tíí koe hàà. 46Cúí khóè ga Nqari ba bóò ta ga hãa, Gaam ẽe Nqarim koe guua hãam Cúím oose. Gaam Cúí ba Abo ba bóòa hãa. 47Tseegukar ko tseeguan bìrí tu u, a ko máá: Gaam ẽe ko dtcòm̀ ba chõò tamas kgꞌõè sa úúa hãa. 48Tíí Ra kgꞌõèan dir Péré Ra a. 49Gatu ka tsgõose ga xua kò tchàa-xgóós koe Mana ta ko ma tciiè péréan tcꞌõó, a kò xꞌóó. 50Igaba nqarikgꞌai koe guua hãa Péréan ga ncẽe e, ncẽe khóèan ga tcꞌõó, a táá xꞌóó o. 51Tíí Ra kgꞌõèan dir Péré Ra a nqarikgꞌai koe guua hãa Ra. Ncẽè cꞌẽem khóèm kòo ncẽe Péréan tcꞌõó nem gha chõò tamase kgꞌõè. I ncẽe Péréan Tiri cgàa a, ncẽer gha nqõóm di kgꞌõèan di iise tcgꞌòó o.
52Ne kò Juta ne xgóàse kgꞌui cgoaku a máá: “Ntama ba gha ncẽem khóè ba cgàaa ba máà ta a ta tcꞌõó?” ta ne méé.
53Me Jeso ba bìrí ne a máá: “Tseeguan kar ko tseeguan bìrí tu u, a ko máá: Khóèm dim Cóám di cgàan tu kò tcꞌõó tama, a tu a cꞌáòa ba kgꞌáà tama ne tu gatu koe kgꞌõèan úú tama. 54Dìím wèém ẽe gha Tiri cgàan tcꞌõó, a Tiri cꞌáòan kgꞌáà ba chõò tamas kgꞌõè sa úúa hãa, Ra gha còo dim cáḿ ka xꞌooan koe ghùi me. 55Tirim cgàa baa tseegu dim tcꞌõo me e, i Tiri cꞌáòan tseegu di kgꞌáà gúù u khama. 56Dìím wèém ẽe ko Tiri cgàan tcꞌõó a ko Tiri cꞌáòan kgꞌáà ba gha Tíí koe hãa, Ra gha Tíí gam koe hãa. 57Eẽm ma kgꞌõèa hãam Abo ba ma tsééa óá Tea hãa, Ra Abom domka kgꞌõèa hãa, khamagam gha ma ẽe ko Tíía tcꞌõó Te ba Tíí domka kgꞌõè. 58Ncẽea nqarikgꞌai koe guu a xoana hãa Péréan ga a. Gatu ka tsgõose ga xua Mana ta ko ma tciiè péréan tcꞌõó, a xꞌóóa hãa, igabagam gha ẽe gha ncẽe Péréan tcꞌõó ba chõò tamase kgꞌõè,” tam méé.
59Ncẽe zi gúù zim kò ẽem kò Kaperenaume dim còrè-nquum koe hãa a ko xgaa-xgaa ka kgꞌui. 
Chõò tamas kgꞌõès di kgꞌuia ne
60Káí xu xgaa-xgaase-kgꞌao xu Jesom di xu kò kóḿ Me, ka xu ko máá: “Ncẽe kgꞌuia nea qóḿ m. Dìína gha kóḿa qꞌãa a?” témé.
61Me kò Jeso ba Gam ka qꞌana hãa, Gam di xu xgaa-xgaase-kgꞌao xu kò gaan ka kgꞌui-kgꞌuise sa, khamam kò tẽè xu a máá: “Ncẽes gúù sa gáé ko tshúù-tshuu tcáó xao o? 62Kháé xaoa gha nta méé, ncẽè Khóèm dim Cóá ba xao kòo bóò Me ko ẽem ko kgꞌaia hãa koe qaò ne? 63Tcꞌẽe ba ko kgꞌõèan máàm ga Me e, me cgàa ba cúí hùi ga úú tama. Eẽr kò kgꞌui cgoa tu u kgꞌuia nea kgꞌõèan ko máàm tcꞌẽem koe guua hãa. 64Igaba ne gatu ka cꞌẽe ne hàna ncẽe dtcòm̀ tama ne,” tam méé. (Dìína dtcòm̀ tama, i gha dìín khóè ne tshàu qꞌoo koe tcãà Me sam kò Jeso ba tshoa-tshoases koe ga guu a qꞌana hãa khama.) 65Me gaia kgꞌui a máá: “Gaa domkar kò bìrí tua hãa a ko máá: Cúí khóè ga Tíí koe hàà tite, ncẽè Abom kò kgoara máá a tama ne, témé,” tam méé.
66Eẽm xꞌaèm koe guu ka ne kò káí ne xgaa-xgaase-kgꞌao ne Gam di ne kháóka tòóa dìbise a táá xùri Me.
67Me Jeso ba 12 xu tẽè a máá: “Gaxao igaba xaoa qõò kgꞌoana?” témé.
68Me Simone Petere ba xo̱a Me a máá: “Xꞌaigaè, dìín koe xae gha qõò? Tsáá Tsia chõò tama kgꞌõèan di kgꞌuian úúa hãa ka! 69Dtcòm̀ xae ko, a xae a qꞌana hãa Tsáá Tsia Nqarim di Tsi i sa, ncẽe Tcom-tcomsa Tsi,” tam méé.
70Me Jeso ba xo̱a a máá: “Tíí ga Ra gáé kò gaxao 12 xao nxárá tcgꞌòóa mááse tama? Igabam gaxao ka cꞌẽe ba dxãwa me e,” témé. 71(Jutasem, Simonem Isekariotem ka cóáse bam kòo nxàe, Jutase ba kò xgaa-xgaase-kgꞌao xu ka cꞌẽe me e, igabam kò khóè ne tshàu qꞌoo koe hàà tcãà Me khama.)
Jeso ba hẽé naka qõese ga xu hẽéthẽé e

1Eẽ zi gúù zi qãá qꞌoo koem kò Jeso ba Galilea koe qõòa te, Juta ne di xu kaia xu kò cgꞌõo Me kgꞌoana hãa khamam kò Jutea koem gha qõòa te sa tcꞌẽe tama. 2Me kò xꞌaèm Juta ne di zi xháì zi tshào dis kõ̱ès di ba cúù me e, 3xu kò Jesom ka qõese ga xu bìrí Me a máá: “Ncẽe koe méé Tsi tcgꞌoa naka Tsia Jutea koe qõò, naka ne Tsari ne xgaa-xgaase-kgꞌao ne síí nxãasega kúrú Tsi ko zi gúù zi bóò. 4Cúí khóè ga káà a gaan di zi gúù zi gha xàìa hãase kúrú u, qꞌãaè i gha sa i ko tcꞌẽe ne. Gaa domka méé Tsi nqõóm koe xꞌáíse!” témé. 5Xu kò Gam ka qõese ga xu igaba Gam koe dtcòm̀ tama khama.
6Me Jeso ba bìrí xu a máá: “Tirim xꞌaèm qãè ba qanega hàà ta ga hãa, igaba i gaxao ka wèé xꞌaèan ga qãèa máá xaoa hãa. 7Nqõó ba cuiskaga gaxaoa hòre xao o tite, igabam Tíía hòre Tea, cgꞌãè zi tséé zi ẽem ko kúrú zir ko nxàea tseegukagu khama. 8Qõò xao kõ̱ès koe gaxao ka. Tíí kam xꞌaè ba qanega hàà ta ga hãa khamar síí tite ke,” témé. 9Ncẽetam ko méé kam kò Galilea koe qaù.
Jeso ba ko xháì zi tshào dis kõ̱ès koe xgaa-xgaa
10Eẽ xu ko qõese ga xu kõ̱ès koe qõò, kam kò Gam igaba thẽé xgoaba a qõò, khóè ne ka hòòè tamase igaba xàìa hãase. 11Xu kò Juta xu kõ̱ès koe qaa Me a tẽè a máá: “Gaam Khóè ba nda?” témé.
12Eẽ zi xgꞌae zi khóè ne di zi koe i kò Gam ka káí kgꞌui-kgꞌuisean hãa. Ne kò cꞌẽe ne máá: “Qãèm khóè Me e,” témé, ne ko cꞌẽe ne máá: “Eẽ ẽe, khóè nem ko ho̱àkagu,” témé. 13Igaba i kò cúí khóè ga kgoarasease Gam ka kgꞌui tama, Juta xu ne kòo bèe khama.
14Me kò Jeso ba kõ̱ès nqáè koe tempelem koe tcãà, a xgaa-xgaa. 15Ka xu kò Juta xu kaisase are a xu a tẽè a máá: “Ncẽem khóè ba ncẽe xgaa-xgaan ntama ma hòòa, ncẽe qanegam xgaa-xgaaè e tama ka?” témé.
16Me Jeso ba xo̱a xu a máá: “Tiri xgaa-xgaa nea Tiri tama. Igaba i Gaam ẽe tséé Tea hãam koe guua. 17Ncẽè cꞌẽem khóèm kòo Nqarim ko tcꞌẽe sa kúrú kgꞌoana hãa, nem gha bóòa tcgꞌòó, Tiri xgaa-xgaan Nqarim koe guua hãa, kana Ra ko Tíí ka kgꞌui sa. 18Gaam ẽe ko cúíaga gam ka kgꞌui ba ko dqo̱m̀kuan qaara mááse. Igaba gaam ẽe tséé mea hãam di dqo̱m̀kuan ko qaa ba tseegu di me e, i gam koe cúí cgꞌãè ga káà a. 19Moshe ba gáé xꞌáè-kgꞌáḿan máà tu u ta ga hãa? Gataga i ii, igaba i cúía tu ga xꞌáè-kgꞌáḿan ko méé sa kúrú tama! Dùús domka tu ko cgꞌõo Te tu gha sa tcꞌẽe?” tam ma tẽè ne.
20Si xgꞌae sa xo̱a Me a máá: “Dxãwa tcꞌẽean Tsi úúa hãa! Dìí na cgꞌõo Tsi kgꞌoana?” témé.
21Me Jeso ba xo̱a ne a máá: “Cúís tséés are-aresa sar kò kúrú, tu kò wèéa tu ga are. 22Moshe ba kò xꞌáè-kgꞌáḿan gatu di xu cóá xu tu gha qꞌãe nqãa-qgai khòo di máà tua hãa, tu ko Sabata dim cáḿ ka gatu di cóán qꞌãe nqãa-qgai khòo (ẽe xꞌáèa nea kò Moshem koe guu tama, a kò khóè xuku xu koe guua hãa igaba), 23nxãasega tu gha Moshem di xꞌáè-kgꞌáḿan komsana ka. Kháé nxãaska ncẽè cóám kò ko Sabata dim cáḿ ka qꞌãe nqãa-qgai khòoè, Moshem di xꞌáè-kgꞌáḿan gha táá ntcoeè ka, ne tu ko dùús domka xgóà cgae Tea máá, ncẽè Sabata dim cáḿ kar kò khóèm dim tcꞌáróm wèé ba qãèkagu ne? 24Táá tu tcgáían di bóò-qꞌooan cgoa bóòa tcgꞌòó guu, igaba méé tu bóòa tcgꞌòó qãè bóòa tcgꞌòóan cgoa,” tam méé.
Jeso ba Krestem ga baa?
25Gaa domka ne kò cꞌẽe ne khóè ne Jerusalema di ne tshoa-tshoa a tẽè a máá: “A gaam khóèm tama baa ncẽe cgꞌõoa ba ko qaaè ba? 26Bóò tu, ncẽe gam ko kgoarasease kgꞌui, igaba ne cúí gúù ga Gam ka kgꞌui tama. A tseeguan kaga xu tcꞌãà-cookgꞌai xu ncẽem khóèm Kreste Me ii sa qꞌana hãa? 27Ncẽem khóèm guua hãa qgáìan ta qꞌana hãa. Igaba Krestem ko hààm xꞌaèm ka i gha cúí khóè ga cꞌúùa hãa guuam hãa qgáì,” ta ne méé.
28Kam kò nxãaska Jeso ba tcꞌamaka kgꞌui, ẽem tempelem koe hãa a ko xgaa-xgaa ka a máá: “Tíí tu qꞌãa Tea hãa, a tu a thẽé ẽer guua hãa qgáìan qꞌana hãa. Tíí kar óágase tama, igabam ẽe tsééa óá Tea hãa ba tseegu di Me e, ncẽe tu gatu cꞌúùa hãa ba. 29Tíí ra qꞌãa Mea hãa. Gam koe gar guua hãa, Me tsééa óá Tea hãa khama,” témé.
30Qgóó Me kgꞌoana xu kò hãa. Igaba i kò cúí khóè ga táá gaan di tshàuan tòó cgae Me, Gam dim xꞌaè ba kò qanega hàà tama khama. 31Igaba ne kò ẽes xgꞌaes koe káí ne khóè ne Gam koe dtcòm̀ a ne a máá: “Krestem kò ko hàà ne ba gha hàà ncẽem khóèm kúrúa hãa zi xꞌáí zi nqáéa hãa zi kúrú? Ka ncẽe ba gáé Gaam Krestem tama baa?,” ta ne ma tẽèku.
32Farasai xu kò khóè ne ko ma Gam ka ma kgꞌui-kgꞌuise sa kóḿ, ka xu ko kaia xu peresiti xu hẽé naka Farasai xu hẽéthẽé tempelem di xu kòre-kgꞌao xu tsééa úú, síí xu gha qgóó Me ka.
33Me Jeso ba nxãaska máá: “Gatu cgoar gha qanega xòm̀ xꞌaè-coa ba hãa, a Ra a gha Gaam ẽe tséé Tea hãam koe ka̱bise. 34Qaa Te tu gha, igaba tu hòò Te tite, a tu a ẽer hãa qgáì koe cuiskaga hàà tite,” témé.
35Xu nxãaska Juta xu tẽèku a máá: “Ncẽem khóè ba gha nda koe qõò, xae gha táá hòò Me? Gatá di ne khóè ne tsa̱i-tsa̱isea hãa ne Gerika ne koe ba gha qõò, a síí Gerika ne xgaa-xgaa? 36Dùú sa ba ko méé ncẽem ko máá: ‘Qaa Te tu gha, igaba tu hòò Te tite,’ a ko máá: ‘Hàna Ra gha hãa qgáì koe tu cuiskaga hàà tite,’ témé ka?” ta xu méé.
37Còo dim cáḿ kõ̱ès dim kaiam kam kò Jeso ba tcꞌamaka kgꞌuia ghùi a máá: “Ncẽè cꞌẽem khóèm kò cáḿa hãa ne méém Tíí koe hàà naka kgꞌáà. 38Eẽ ko Tíí koe dtcòm̀ ba, ‘Kgꞌõèan di tshàan di tsgórèa ne gha ncãàa ba koe guu a ntcã̱a,’ ẽe zi ma Nqarim di zi Tcgãya zi ma nxàea khama,” tam méé. 39Eẽm kòo Jeso ba ncẽe gúùan nxàe kam kòo Tcꞌẽem ka kgꞌui, ẽe ko Gam koe dtcòm̀ ne gha hòò Me ka. Tcꞌẽe ba ne ko qanega máàè tama, Jeso ba kò qanega xꞌáàkaguè tama khama.
40Gam di kgꞌuian ko kóḿse ka ne kò cꞌẽe ne khóè ne máá: “Tseegukagam ncẽem khóè ba Porofiti Me e,” témé. 41Ne kò cꞌẽe ne máá: “Kreste Me e,” témé. Igaba ne kò cꞌẽe ne tẽè a máá: “Haò! Ntama ba gha ma Kreste ba Galilea koe guu? 42Nqarim di zi Tcgãya zi gáé máá: ‘Dafitem dis qhàòs koem Kreste ba guua hãa’ témé tama, Betelehema koe, Dafitem kò xꞌãèa hãam xꞌáé ba?” ta xu ma tẽè. 43Si kò Jesom domka kaias qꞌaa-qꞌaase sa khóè ne xgꞌaeku koe hãa. 44Cꞌẽe nea kò qgóó Me kgꞌoana hãa. Igaba i kò táá cúí khóè ga gaan di tshàuan tòó cgae Me.
Juta ne di xu tcꞌãà-cookgꞌai xu di dtcòm̀ tama ne
45Ka xu kò tempelem di xu kòre-kgꞌao xu ncẽe ko tsééèa hãa xu kaia xu peresiti xu koe hẽé naka Farasai xu koe hẽéthẽé ka̱bise. Xu nxãa xu tẽè xu a máá: “Dùús domka xaoa kò óá Me tama?” témé. 46Xu kòre-kgꞌao xu xo̱a a máá: “Cúí khóè ga Gam khama kgꞌui ta ga hãa!” témé. 47Ka xu kò Farasai xu xo̱a xu a máá: “Gaxao igaba ba gáé qàe-qae xaoa hãa? 48Tcꞌãà-cookgꞌai xu ka cꞌẽe baa, kana Farasai xu ka cꞌẽem ga ba gáé Gam koe dtcòm̀aa? 49Igaba ncẽe ne khóè ne, ncẽe xꞌáè-kgꞌáḿan cꞌúùa hãa nea cgúíèa!” ta xu méé.
50Nikodemasem ncẽe kò Jesom koe kgꞌaia síía ba, gaxu ka cꞌẽe kò ii ba, nxãa ba kò bìrí xu a máá: 51“Gaxae dim xꞌáè-kgꞌáḿ ba koáé kuri khóèan xgàra, dùú sa i ko gaan koe kúrú sa kgꞌaia kóḿ tamase?” témé.
52Xu xo̱a me a máá: “Tsáá igaba tsi gáé Galilea di tsia? Tcgãya zi koe qaara tcgꞌòó naka bóò, porofitian Galilea koe guu tama sa,” témé.
Khóès cgꞌáràn kúrú koe qgóóèa sa [d]
53[Me kò wèém khóè ba xꞌáéa ba koe ka̱bise.

1Kam ko Jeso ba Olife dim xàbìm koe qõò. 2Me kò ntcùúkgꞌai cgoa gaicara tempelem koe síí, i kò wèé khóèan ga síí cgae Me, Me ntcõó a xgaa-xgaa ne. 3Xu kò xꞌáè xgaa-xgaa-kgꞌao xu hẽé naka Farasai xu hẽéthẽé khóès hãa a ko cgꞌáràn kúrú koe qgóóèa sa óá. A xu a hàà khóè ne cookgꞌai koe tòó si. 4A xu a bìrí Me a máá: “Xgaa-xgaa-kgꞌao Tseè, khóès ncẽe sa cgꞌárà nes hãa a ko kúrú koe qgóóèa. 5Igabam kò Moshe xꞌáèan máà ta a, ncẽeta ii zi khóè zi méé zi nxõ̱án cgoa xgꞌáḿa cgꞌõoè di i, ka Tsi ko Tsáá nta méé?” témé. 6Ncẽem kgꞌui ba xu kò ko kgꞌui, qáé Me xu gha qgáìan xu kò ko qaa khama, a xu a ko chìbi-chibi Me xu gha zi dàò-kgꞌáḿ zi qaa. Kam ko Jeso ba qám̀se, a tshàua ba cgoa góḿankgꞌai koe góá.
7Qanega xu hãa a ko tẽè Me kam ko tẽe a bìrí xu a máá: “Ncẽè cꞌẽem khóèm káà chìbi iim kò gaxao xgꞌaeku koe hãa, ne méém tcꞌãà naka nxõ̱á sa séè naka xao si,” témé. 8A ba a gaicara qám̀se a góḿankgꞌai koe góá.
9Ncẽe sa xu ko kóḿ ka xu kò kaia xu koe guu a tshoa-tshoa a cúímana-cúí tcgꞌoara qõò. Me Jesom cúím ga ba síí qaù, naka gaas khóè sa hẽéthẽé e, si qanega gaa koe téé-tẽe. 10Me Jeso tẽe a ba a tẽè si a máá: “Khóè seè, nda xua? Ncãa i gáé cúí khóè ga táá chìbi bóò si?” témé. 11Si máá: “Ncãa i táá cúí khóè ga chìbi bóò te, Xꞌaigaè,” témé. Me Jeso ba máá: “Nxãaskar Tíí igaba cúí gúù kaga chìbi bóò si tama, ke qõò, naka sia ncẽe koe guus ka táá gaicara chìbi kúrú guu,” témé.]
	[d] 7:53–8:11 Cꞌẽe zi Gerika di zi tcgãya zi ncìí zi ncẽe xgꞌaekuan 7:53–8:11 úú tama.

Jeso ba nqõóm dim Xꞌáà Me e
12Me Jeso ba gaicara khóè ne cgoa kgꞌui a máá: “Tíí Ra nqõóm dir Xꞌáà Ra a. Dìím wèém ẽe gha xùri Te ba ntcùúan qꞌoo koe qõòa hãa tite, igabam gha kgꞌõèan di xꞌáàn úúa hãa,” témé.
13Xu kò Farasai xu bìrí Me a máá: “Tsáá ka Tsi ko nxàea tseegukagu, khamas Tsáá ko Tsáá ka nxàea tseegukagu sa tchàno tama,” témé.
14Me Jeso ba xo̱a xu a máá: “Tíí kar kò nxàea tseegukagu igabagas tiris nxàea tseegukagu sa tchàno si i, ẽer guua hãa qgáìa ner qꞌana hãa, a Ra a gataga ẽer ko qõò qgáìan qꞌana hãa. Igabaga xao gaxao ẽer guua hãa qgáìan hẽé, naka Ra ko qõò qgáìan hẽéthẽé cꞌúùa hãa khama. 15Gaxaoa ko tcꞌáró ba xgàra, Tíí Ra cúí khóè ga xgàra tama. 16Igaba ncẽè xgàrar kò ne i xgàra-qꞌooa Te tchàno o, Tíí Ra Tíí ka cúíse xgàra tama khama, igaba Ra Abom ncẽe tsééa óá Tea hãam cgoa hãa. 17Gaxao di xꞌáèan koe i góásea hãa a ko máá: ‘Cám̀ khóèan dis nxàea tseegukagu sa cgáé si i,’ téméè. 18Gaas ẽe Tíí ka tseegu ii sar kò Tíía nxàea tseegukagu. Me ko gataga thẽé Abom ncẽe tsééa óá Tea hãa ba Tíí ka nxàea tseegukagu,” tam méé.
19Xu nxãaska tẽè Me a máá: “Saò ba nda?” témé.
Me Jeso ba xo̱a xu a máá: “Cꞌúù Te xao hãa, a xao a Abom ga ba cꞌúùa hãa, a ncẽè qꞌãa Tea xao kò hãa ne xao ga ko thẽé Abom ga ba qꞌana hãa,” tam méé.
20Jeso ba kò ncẽe kgꞌuian tempelem qꞌoo koem hãase kgꞌui, aban ko tòóèm qgáìm qàe koe. Igaba i kò táá cúí khóè ga qgóó Me, Gam dim xꞌaè ba kò qanega hàà tama khama.
21Me kò Jeso ba gaicara bìrí xu a máá: “Qõò Ra ko, xao gha qaa Te, a xao a gha gaxao di zi chìbi zi qꞌoo koe ga xꞌóó. Tíí ko qõò koe xao cuiskaga síí tite,” témé.
22Xu nxãaska Juta xu tẽèku a máá: “Cgꞌõose ba gha? Ncẽem ko máá: ‘Tíí ko qõò koe xao cuiskaga síí tite’ témé ka?” témé.
23Me bìrí xu a máá: “Gaxaoa nqãaka di xao o, Ra Tíí tcꞌamaka di Ra a; ncẽem nqõóm di xao o, Ra Tíí ncẽem nqõóm di tama. 24Gaa domkar kò bìrí xao o, a ko máá: ‘Gaxao di chìbian koe ga xao gha xꞌóó,’ témé. Ncẽè Tíí Ra gaar ga Ra a tar ko méé sa xao ko dtcòm̀ tama, ne xao gha tseeguan kaga gaxao di chìbian koe xꞌóó,” tam méé.
25Xu bìrí Me a máá: “Kháé Tsi Tsáá dìí Tsia?” témé.
Me Jeso ba bìrí xu a máá: “Ncẽer kò ma tshoa-tshoas koe guu a bìrí xao o khama cúí ga Ra ko méé. 26Káí zi gúù zi Ra úúa hãa bóòa Ra ga tcgꞌòó a gaxao ka nxàe zi, igaba Gaam ẽe tsééa óá Tea ba tseegu di Me e, Ra ko ẽer kò Gam koe kóḿ sa nqõó ba bìrí,” tam méé.
27Xõòm kam kò ko kgꞌui cgoa xu sa xu kò kóḿa qꞌãa tama. 28Kam ko nxãaska Jeso ba bìrí xu a máá: “Eẽ xao ko Khóèm dim Cóá ba tcꞌamaka ghùia xgꞌara, ne xao gha nxãwa qꞌãa Gaar ga Ra a sa, a Tíí ka cúíse gúù zi kúrú tama, igaba Ra ko Abom ma xgaa-xgaa Tea hãa khama ma kgꞌui. 29Me Gaam ẽe tséé Tea hãa ba Tíí cgoa hãa, a cúíse guu Te ta ga hãa, wèé xꞌaè kar ko ẽe ko qãè-tcaokagu Me sa kúrú khama,” tam méé.
30Ncẽe gúùa nem ko nxàe ka i ko káí khóèan Gam koe dtcòm̀.

Abrahamam di ne cóá ne
31Me Jeso ba nxãaska Gam koe ko dtcòm̀a ne Juta ne bìrí a máá: “Tirim kgꞌui ba tu kò ko komsana a ko qgóó qari me, ne tu gha tseegukaga Tiri tu xgaa-xgaase-kgꞌao tu ii. 32A tu a gha nxãaska tseeguan qꞌãa, i gha tseeguan kgoara tu u,” témé.
33Ne xo̱a Me a máá: “Abrahamam di ta cóá ta a, a ta a qanega cꞌẽe khóè di qãà kúrú ta ga hãa, ka Tsi nta méé-qꞌooa, ncẽe Tsi ko máá, kgoarasea ta gha hãa, témé ka?” témé.
34Me Jeso ba xo̱a ne a máá: “Tseegukar ko tseeguan bìrí tu u, a ko máá: Dìím wèém ẽe ko chìbian kúrú ba chìbian dim qãà me e. 35Me qãà ba chõò tamase xꞌáé koe hẽé tama, igabam ko cóá ba chõò tamase xꞌáé koe hẽé. 36Gaa domkaga tu gha, ẽem ko Cóá ba kgoara tu u, ne tseeguan kaga kgoarasea hãa. 37Abrahamam di tu cóá tu u sar qꞌana hãa, igaba tu cgꞌõo Te kgꞌoana hãa, Tirim kgꞌui ba tcáóa tu qꞌoo koe xꞌãè-qꞌooan úú tama khama.
38“Tirim Xõòm koer bóòa hãa zi gúù zi kar ko kgꞌui, tu ko gatu, gatu ka xõòga xu koe tu kóḿa hãa zi kúrú,” tam méé.
39Ne xo̱a Me a máá: “Gatá ka xõò ba Abrahama me e,” témé.
Me Jeso ba bìrí ne a máá: “Ncẽe Abrahamam di tu cóá tu kò ii ne tu ga ko Abrahamam ko kúrú zi kúrú. 40Igaba tu ncẽeska cgꞌõo Te kgꞌoana, Tíí ncẽe Nqarim koer kóḿa tseeguan kò bìrí tu ur khóè Ra. Abrahama ba kò ẽeta ii gúù kúrú tama. 41Gatu ka xõò ga xu kòo kúrú zi gúù zi tu ko kúrú,” tam méé.
Ne bìrí Me a máá: “Sita cgꞌáràn di ta cóá ta tama ta a; sita dim Xõòm cúím úúa ta hãa ba Nqari Me e,” témé.
42Me Jeso ba bìrí ne a máá: “Ncẽè Nqarim kò gatu ka Xõò ba ii, ne tu ga kò ncàm̀ Tea hãa, Nqarim koe Ra guu a hààraa khama. Tiri qarian kar ncẽe koe hàà tama, igabam Gabá tsééa óá Tea hãa. 43Dùús domka tua ẽer ko kgꞌui sa kóḿa qꞌãa tama? Eẽr ko kgꞌuis kóḿ ka tu ko tààè domka a. 44Gatua gatu ka xõòm dxãwam di tu cóá tu u, a tu a gatu ka xõòm ko tcꞌẽe zi gúù zi kúrú kgꞌoana. Tshoa-tshoases kagam kò cgꞌõo-kgꞌao me e, a ba a tseeguan cgoa tchõà úú tama, tseegua nem úú tama khama. Ncẽe tshúù-ntcõan ábà cgoaèa hãa khamam ko ma kgꞌui ii ba. Tshúù-ntcõa-kgꞌao me e, a tshúù-ntcõan ka xõò me e khama. 45Igabar ko Tíí tseeguan nxàe, domka tu Tíí koe dtcòm̀ tama. 46Ndaka kgꞌáía tu ga chìbiga Ra a sa xꞌáí? Ncẽè tseegua ner kò ko nxàe, ne tu kháé nxãaska dùús domka dtcòm̀ Te tama? 47Gaam ẽe Nqarim di ba ko Nqarim di kgꞌuian komsana, igaba tu gatu Nqarim di tama, gaa domkaga tu komsana a tama,” tam méé.
Jeso ba hẽé naka Abrahama ba hẽéthẽé e
48Xu Juta xu xo̱a Me a máá: “Tseegu tama xae gáé kò hãa ncẽe xae kòo máá: ‘Samaria di Tsi i, a Tsi a dxãwa tcꞌẽean úúa hãa,’ témé ka,” témé.
49Me Jeso ba xo̱a a máá: “Dxãwa tcꞌẽea ner úú tama, igabaga Ra Abo ba tcoma hãa, xao ko gaxao Tíí ntcoe Te. 50Tíí Ra Tíí ka dqo̱m̀kuan qaara mááse tama, igabagam qaa a ko ba hàna, ncẽe gha xgàra ba. 51Tseegukar ko tseeguan bìrí tu u, a ko máá: Dìím wèém ẽe gha Tirim kgꞌui ba qgóóa qari ba chõò tamase xꞌóóa hãa tite, témé,” tam méé.
52Xu kò Juta xu nxãaska bìrí Me a máá: “Dxãwa tcꞌẽean Tsi úúa hãa sa xae ncẽeska qꞌana hãa. Abrahama ba xꞌóóa, xu porofiti xu thẽé xꞌóóa hãa, igabaga Tsi ko Tsáá máá, dìím wèém ẽe ko Tsari kgꞌuian qgóóa qari ba chõò tamase xꞌóóan xám̀ tite, témé. 53Gaxae ka xõòm Abrahamam ka Tsi Tsáá kaia? Xꞌóóam hãa, xu gataga thẽé porofiti xu xꞌóóa hãa. Ka Tsi gáé Tsáá tcꞌẽea máá, dìí cgáé Tsi ii, ta tcꞌẽea?” ta xu méé.
54Me Jeso ba xo̱a xu a máá: “Ncẽè Tíí kòo dqo̱m̀se, ne i Tiri dqo̱m̀sean káà hùi i. Tíí ko dqo̱m̀ Te ba Abo Me e, ncẽe gaxao ko máá, gatu dim Nqari Me e, témé ba. 55Igabaga xao cꞌúù Mea, Ra Tíí qꞌãa Mea. Ncẽè cꞌúù Mea Ra hãa tar kòo méé ner nxãaska tshúù-ntcõa-kgꞌao Ra a, gaxao khamaga ma. Igabaga Ra qꞌãa Mea, a Ra a ko kgꞌuia ba qgóóa qari. 56Gaxao ka xõòm Abrahama ba kò Tirim cáḿ bam ko hàà bóò khama qãè-tcaoa hãa, a kò bóò me a qãè-tcao.
57Xu nxãaska Juta xu bìrí Me a máá: “Qanega Tsi 50 kuri ga úú tama, igaba Tsi Abrahama ba bóòa hãa dèe?” témé.
58Me Jeso ba xo̱a xu a máá: “Tseegukar ko tseeguan bìrí xao o, a ko máá: Abrahamam ko ábàès cookgꞌai koe, Ra hàna,” témé.
59Ka xu ko nxõ̱án sáà, xao Me xu gha ka, igabam ko Jeso ba tempelem qꞌoo koe tsꞌana tcgꞌoa a qõò.
Jeso ba ko káà tcgáíse ábàèam khóè ba qãèkagu

1Eẽm Jeso ba xóé a ko qõò kam kò káà tcgáíse ábàèa hãam khóèm cgoa xgꞌae. 2Ka xu kò Gam di xu xgaa-xgaase-kgꞌao xu tẽè Me a máá: “Xgaa-xgaa-kgꞌao Tseè, dìín chìbi domka ba káà tcgáíse ábàèa? Gaam chìbia kana xõòa ba dia, ncẽe kúrú mem káà tcgáíse ábàèa hãa?” témé.
3Me Jeso ba xo̱a xu a máá: “Ncẽem khóèm chìbi tama a, gataga xõòa ba di chìbi tama a, igabagas ncẽe sa kúrúse cgae mea hãa, nxãasega i gha Nqarim di qarian bóòè a ko gam koe tséé ka. 4Qanega i koaba di xꞌaè e, ka méé xae ncẽe tsééa óá Tea hãam di tsééan kúrú, ntcùúa nea ko hàà ke, ncẽe cúí khóè ga tséé tite e. 5Eẽr qanega nqõóm koe hãa xꞌaè kar nqõóm dir Xꞌáà Ra a,” tam méé.
6Ncẽe zi gúù zim ko kgꞌuia xgꞌara kam kò góḿankgꞌai koe tcgꞌae, a kgꞌáḿ-tsharà ba cgoa tco̱àn kúrú a gaa tco̱àn khóèm tcgáí koe tcgáù, 7a ba a gaam khóè ba bìrí a máá: “Qõò, naka tsia síí Siloame dim tèbem koe xgꞌaà-kgꞌai,” témé. (Ncẽem kgꞌuim Siloame di ba ko máá ‘Tsééa úúèa’ témé.) Me ko qõò a síí xgꞌaà-kgꞌai, a ba a ka̱bisem ko ka ko bóò.
8Xꞌáé qàea ba di ne khóè ne hẽé, naka kgꞌáíga kò ko bóò me, me ko dtcàrà ne hẽéthẽéa kò tẽèse a máá: “Ncẽea gáé gaam khóèm xgꞌao ko káíse ntcõóa te a ko dtcàràm tama baa?” témé. 9Cꞌẽe ne kò máá: “Gaam ga me e,” témé, ne ko cꞌẽe ne máá: “Eẽ ẽe, kgꞌama tsara tcꞌẽèkua hãa,” témé. Me kò gaam khóè ba máá: “Tíí ga ra a,” témé. 10Ne tẽè me a máá: “Kháé i nxãaska tcgáía tsi ntama ma xgobekgꞌammèa?” témé. 11Me xo̱a ne a máá: “Jeso ta ko ma tciièm Khóè ba kò tco̱àn kúrú a tcgáía te tcgáù, a bìrí te a máá, síí méér Siloame dim tèbem koe xgꞌaà-kgꞌai, témé, ra síí xgꞌaà-kgꞌai, a gaa koe ga bóò,” témé. 12Ne tẽè me a máá: “Gaam khóè ba nda?” témé. Me xo̱a ne a máá: “Cꞌúùa ra hãa,” témé.
Farasai xu ko Jesom di kgꞌõèkaguku-kgꞌáḿan di dàòan qaa
13Ka ne ko gaam khóèm ẽe kò káà tcgáíse ábàèa hãa ba séè a Farasai xu koe úú. 14Nxãaskam kò, gaam cáḿ ẽem kò Jeso ba tco̱àn kúrú, a khóè ba xgobekgꞌam tcgáí ba Sabata di me e. 15Ka xu ko Farasai xu khóè ba tẽè, ntama i ma qõòa hãa me ko bóò sa. Me xo̱a xu a máá: “Tco̱à nem kò tcgáía te koe tcgáù, ra síí xgꞌaà-kgꞌai, a kò gaa koe ga guu a bóò,” témé.
16Xu kò cꞌẽe xu Farasai xu máá: “Ncẽem Khóè ba Nqarim koe guu tama, Sabata dim cáḿ bam qgóóa qari tama khama,” témé. Xu cꞌẽe xu máá: “Ntama ba ga ma chìbi-kgꞌao ba ncẽeta ii zi xꞌáí zi kúrú?” témé. Xu kò tcꞌẽe-kgꞌáḿ zi koe qꞌaara hãa.
17Ka xu ko ka̱bise a gaicara ẽe kò káà tcgáí ii ba bìrí a máá: “Xgobekgꞌam tcgáí tsia baa ka tsi ko tsáá Gam ka nta méé?” témé. Me xo̱a xu a máá: “Porofiti Me e,” témé.
18Xu kò Juta xu qanega dtcòm̀ tama, káà tcgáí me e kò ii, a ba a kúrúè a ko ncẽeska bóò sa, khama xu khóèan tséé i síí xõò ga khara tcii. 19A hàà tẽè khara a, a máá: “Ncẽea gakhao dim cóám ga baa, ncẽe kò koma káà tcgáíse ábàèa hãa ba? Kháé nxãaska i ntama ma qõòa hãa me ko ncẽeska bóò?” témé.
20Khara xõò ga khara xo̱a xu a máá: “Sikham dim cóá me e sa kham qꞌana hãa, a kham a gataga qꞌana hãa, káà tcgáísem ábàèa hãa sa. 21Igaba kham gakham ntama i ma qõòa hãa me ko ncẽeska bóò sa cꞌúùa hãa, naka dìín xgobekgꞌam tcgáí mea hãas ga sa hẽéthẽé e. Ke xao gaxao tẽèa mááse me, kuria ba tcꞌãòa hãa, me gha xo̱ara mááse xao o ke,” témé. 22Khara kò xõò ga khara ncẽeta ma xo̱a, Juta xu khara kòo bèe khama. Nxãakamaga xu kò kgꞌuia xgꞌara hãa, ncẽè cꞌẽem khóèm kò nxàea tseegukagu Jeso ba Kreste Me e sa, ne i gha gaa khóèan còrè-nquum koe xhàiaguè sa khama. 23Gaa domka khara kò ko xõò ga khara máá: “Kuria ba tcꞌãòa hãa, ke méé xu tẽè me,” témé.
24Xu cám̀ dis ka gaam khóèm ẽe kò káà tcgáí ii ba tcii, a xu a bìrí me a máá: “Nqari ba dqo̱m̀ tseeguan kgꞌui ka, ncẽem Khóè ba chìbi-kgꞌao Me e sa xae qꞌana hãa ke,” témé.
25Me xo̱a xu a máá: “Chìbi-kgꞌao ba ga ii kana ba ga chìbi-kgꞌao tama sar tíí cꞌúùa hãa. Cúís gúùs tíí qꞌana hãa saà: káà tcgáí ra a kò ii, igaba ra ko ncẽeska bóò si i,” témé.
26Xu tẽè me a máá: “Dùú sa ba kò kúrú cgae tsi? Ntama ba kò ma tcgáía tsi xgobekgꞌam?” témé.
27Me xo̱a xu a máá: “Ncãar nxãakamaga bìrí xao o, xao ncãa táá kóḿ te, ka xaoa ko dùús domka gaicara kóḿan gaan di qaa? Kana xaoa Gam di xu xgaa-xgaase-kgꞌao xu kúrúse kgꞌoana thẽé?” témé.
28Xu xhóré me a máá: “Tsáá tsia Gam di tsi xgaa-xgaase-kgꞌao tsi i! Sixaea Moshem di xae xgaa-xgaase-kgꞌao xae e. 29Nqarim xgꞌao Moshem cgoa kgꞌui sa xae qꞌana hãa, igaba ncẽem Khóèm ka xae ndam guua sa cꞌúùa hãa,” témé.
30Me khóè ba xo̱a xu a máá: “Cgꞌãèse i are-aresa a, Me guua hãa qgáìan ga xao cꞌúùa hãa, igabagam xgobekgꞌam tcgáí tea hãa khama. 31Nqari ba chìbi-kgꞌao ne komsana tama sa ta qꞌana hãa: igaba ncẽè cꞌẽem khóèm kòo Nqari ba dqo̱m̀, a ko Gam ncàm̀a hãa sa kúrú, nem ko Nqari ba komsana me. 32Xgꞌaom kò ntcõó a nqõó ba tshoa-tshoase ne ta qanega kóḿ naka i máá, dìím ga ba khóèm káà tcgáíse ábàèa ba xgobekgꞌam tcgáía hãa téméè ta ga hãa. 33Ncẽem Khóèm kò Nqarim koe guu tama nem ga kò cúí gúù ga kúrú tama!” tam méé.
34Xu gaa kgꞌuian ncẽe tcꞌamkgꞌai koe xo̱a me a máá: “Chìbian qꞌoo koe tsi ábàèa, ka tsi tsáá dùú sa xgaa-xgaa xae e kgꞌoana?” témé. A xu a tchàa koe xhàiagu me.
Jeso ba ko tcgáían úú tamas ka kgꞌui
35Jeso ba kò gaam khóè ba xu xhàiagua hãa sa kóḿ, ẽem ko hòò me kam kò tẽè me a máá: “Khóèm dim Cóám koe tsia ko dtcòm̀?” témé. 36Me gaam khóè ba tẽè Me a máá: “Kháé dìí baa, Xꞌaigaè? Bìrí te Me nakar gha nxãasega Gam koe dtcòm̀!” témé.
37Me Jeso ba máá: “Ncẽe tsi ko bóò, Me ko tsáá cgoa kgꞌui ba, Gaam ga Me e,” témé. 38Kam kò khóè ba máá: “Dtcòm̀r ko, Xꞌaigaè,” témé, a cookgꞌaia ba koe cgꞌáé a dqo̱m̀ Me.
39Me Jeso ba máá: “Xgàrar gha domkar ncẽem nqõóm koe hààraa, nxãasega ne gha ẽe káà tcgáí ne bóò, ne ẽe ko bóò ne káàn tcgáí ka,” témé.
40Xu cꞌẽe xu Farasai xu ẽem kòo ncẽe gúùan nxàe ka kò hãa cgoa mea xu kóḿ, a xu a tẽè Me a máá: “Dùú dèe? Sixae igaba xae thẽé káà tcgáí xaea dèe?” témé.
41Me Jeso ba bìrí xu a máá: “Káà tcgáí xao kò ii ne xao ga ko ncẽeska chìbi úú tama. Igaba xao tcgáíga xao o sa bìrísea hãa, khama i gha gaxao di chìbian gataga ma hãa cgoa xao o.
Ghùu Kòre-kgꞌao ba hẽé naka Gam di zi ghùu zi hẽéthẽé e

1“Tseegukar ko tseeguan bìrí tu u, a ko máá: Khóèm ẽe ghùu zi dis xgàris-kgꞌáḿ koe tcãà tama a ko nqurì si, kana cꞌẽem dàòm ka qꞌooa sa koe tcãà ba tsꞌãà-kgꞌao me e, a cgꞌãè kúrú-kgꞌao me e. 2Igaba gaam ẽe ko xgàris-kgꞌáḿ koe tcãà ba ghùu zi dim kòre-kgꞌao me e. 3Xgàris-kgꞌáḿ ko xgobekgꞌam ba ko gaam ghùu kòre-kgꞌao ba xgobekgꞌama máá, zi ghùu zi kgꞌui-qꞌooa ba kóḿ, me gam di zi ghùu zi cgꞌõèa zi ka tcii, a tcꞌãà-cookgꞌai zi. 4Eẽm kò gam di zi wèéa zi tcgꞌòóa xgꞌara nem ko tcꞌãà-cookgꞌai zi, zi ghùu zi xùri me, kgꞌui-qꞌooa ba zi qꞌana hãa khama. 5Igaba zi cuiskaga tãám khóè ba xùri tite, a gha bèe me a qgóé, tãá khóèan di kgꞌui-qꞌooan zi cꞌúùa hãa khama,” tam méé.
6Jeso ba kò ncẽes sere-sere sa gaxu koe tséékagu, igaba xu kò ẽem ko bìrí xu sa táá kóḿa qꞌãa.
7Kam ko nxãaska Jeso ba gaicara máá: “Tseegukar ko tseeguan bìrí xao o, a ko máá: Tíí Ra ghùu zi dir Xgàri-kgꞌáḿ Ra a. 8Wèé xu ẽe kò Tíí ka tcꞌãà a hàà xua tsꞌãà-kgꞌao xu u, a cgꞌãè kúrú-kgꞌao xu u, igaba zi kò ghùu zi táá komsana xu. 9Tíí Ra Xgàri-kgꞌáḿ Ra a. Dìím wèém ẽe ko Tíí koe tcãà ba gha kgoaraè, a ba a gha tcãà a tcgꞌoa a gha dxòó-qꞌooan hòò. 10Tsꞌãà-kgꞌao ba kgꞌamaga hàà tama, a tsꞌãà sa hẽé naka cgꞌõo sa hẽé naka ko̱be sa hẽéthẽé cúíga hààraa máána. Ra Tíí hààraa, nxãasega ne gha kgꞌõèan úú ka, a gataga kaisase úú u ka.
11“Tíí ra qãèr ghùu Kòre-kgꞌao Ra a. Me ko qãèm Kòre-kgꞌao ba gam di kgꞌõèan ghùu zi tcgꞌòóa máá. 12Gaam ẽe ghùu zi kòre dis tséés koe tcãàèa ba ghùu kòre-kgꞌaom tama me e, a ba a ghùu zi ka qꞌõòsem tama me e, ẽem ko ncuutshaan bóò i ko hàà nem ko ghùu zi guu a qgóé, me ncuutshaa ba hàà ntcàu zi a tsa̱i-tsa̱ia qꞌaa zi khama. 13Ghùu zi kòre di tsééan máàèam khóè ba ko guu zi a qgóé. Kgꞌamagam máàèa hãa tséé e, khamam tchõà úú cgoa zi tama.
14“Tíí ra qãèr Kòre-kgꞌao Ra a, a Ra a Tiri zi ghùu zi qꞌana, zi Tiri zi ghùu zi qꞌãa Tea, 15ncẽem ma Abo ba ma qꞌãa Tea, Ra gataga Tíí ma qꞌãa Mea khamaga ma. Ra ko Tiri kgꞌõèan ghùu zi tcgꞌòóa máá. 16Cꞌẽe zi ghùu zir úúa hãa, ncẽem xgàrim-qꞌoo di tama zi. Gataga méér óága zi thẽés gúù si i, naka zi hàà kgꞌui-qꞌooa Te kóḿ naka zia ncẽe zi ghùu zi cgoa xgꞌae naka cúí zi ghùu zi dis xgꞌae sa kúrú, cúím kòre-kgꞌaom di zi.
17“Ncẽes gúùs kam Abo ba ncàm̀ Tea, Tiri kgꞌõèa ner ghùu zi tcgꞌòóa máána hãa khama, nxãasegar gha gaicara séèa ka̱bi i ka. 18Khóèm Tíí koe gha kgꞌõèa Te séèa ka̱bi ba káà me e, igaba Ra ko Tíí ka tcgꞌòó o. Qari ner úúa hãa tcgꞌòó or gha di i, a Ra a qarian úúa hãa gaicara Ra gha séèa ka̱bi i di i. Ncẽem xꞌáè-kgꞌáḿ bar Abom koe hòòa,” tam méé.
19Eẽ xu ko Juta xu ncẽe kgꞌuian kóḿ ka xu kò tcꞌẽe-kgꞌáḿ zi koe gaicara qꞌaa. 20Káí-kgꞌáía ne kò máá: “Dxãwa tcꞌẽea nem úúa, a temea, ka ba ko dùús domka kóḿmè?” témé.
21Igaba ne kò cꞌẽe ne máá: “Ncẽe zi gúù zi ga táá dxãwa tcꞌẽean ka tcãàèam khóèm ka mééè. Dxãwa ba káà tcgáím khóè bam ga xgobekgꞌam tcgáí di qarian úúa hãa ii?” témé.
Juta ne di dtcòm̀ tama ne
22Me xꞌaè ba tcãà, si tempelem ko ka̱ba-ka̱baè dis kõ̱è sa xóé Jerusalema dim xꞌáém koe. Sao di xꞌaè e kò ii. 23Me kò Jeso ba tempelem koe hãa a ko caate, Solomonem dis xàò-xao sa ta ko ma tciiès xào-xaos koe. 24Ka ne ko Juta ne Gam koe hààraa xgꞌae, a nxa̱ma-nxa̱ma Me a máá: “Nta noo xꞌaèan Tsi ko hàà séè a ghùia tòó ta a? Ncẽè Kreste Tsi kò ii ncẽem Nqari ba nqòòkagu taa hãa Tsi ne kgꞌama kgoarasease bìrí ta a,” ta ne méé.
25Me Jeso ba xo̱a ne a máá: “Bìrí tu ur kò, igabaga tu kò táá dtcòm̀. Tséé zi ncẽer ko Abom cgꞌõè cgoa kúrú zia ko Tíí ka nxàea tseegukagu, 26igaba tu dtcòm̀ tama, Tiri tu ghùu tu tama tu u khama. 27Tiri zi ghùu zia ko kgꞌui-qꞌooa Te kóḿ, Ra qꞌãa zia, zi ko xùri Te. 28Chõò tama kgꞌõèa ner ko máà zi, zi chõò tamase kaà tite, i cúí khóè ga tshàu qꞌooa Te koe séèa tcgꞌòó zi tite. 29Abom ncẽe máà Te zia hãa ba wèé gúùan kaga kaia, i cúí khóè ga Abom tshàu qꞌoo koe séèa tcgꞌòó zia hãa tite. 30Tíí hẽé naka Abo ba hẽéthẽé Tsama cúí Tsam m,” tam méé.
31Ka ne ko Juta ne gaicara nxõ̱á zi sáà, xao Me ne gha ka, 32igabam kò Jeso ba xo̱a ne a máá: “Káí zi tséé zi qãè zi Ra xꞌáí tua, Abom koe guua hãa zi. Ka tua ko gazi xgꞌaeku koe ndakas domka nxõ̱án cgoa xao Te?” témé.
33Ne Juta ne xo̱a Me a máá: “Cꞌẽes tséés qãès domka ta xao Tsi tama, igaba Tsi ko Nqari ba cóè domka a, kgꞌama Tsi khóè Tsi i, igaba Tsi ko Nqari Tsi ii khama ma séèse domka a,” témé.
34Me Jeso ba xo̱a ne a máá: “Gatu di Xꞌáèan koe i gáé ncẽeta ma góásea naka máá: ‘Gatu kar ko máá: nqárì tu u,’ témé tama? 35Eẽ Nqarim di zi Tcgãya zi koe ko méése sa chõò tamase tseegu si i sa ta qꞌana hãa. Me kò Nqari ba gane ẽe Gam dim kgꞌui ba kò máàèa hãa ne nqárì ta ma tcii. Ncẽè Nqarim kò ko gaa ne khóè ne ẽe ne nqárì ta ma tcii, 36ne tua nxãaska gatu dìí tua ncẽe ko máá, Nqari bar ko cóè témé tu, Nqarim dir Cóá Ra a tar ko méé domka, Tíí ncẽe Abom nxárá tcgꞌòó, a nqõómkgꞌai koe tsééa óá Ra! 37Ncẽè Abom di zi tséé zir kò kúrú tama ne méé tu nxãaska táá Tíí koe dtcòm̀ guu. 38Igaba ncẽè kúrú zir kòo, igaba tu kò Tíí koe dtcòm̀ tama ne méé tu nxãaska ẽer ko kúrú zi tséé zi koe dtcòm̀, naka tua gha nxãasega qꞌãa naka kóḿa qꞌãa, Abom Tíí koe hãa, Ra Tíía Gam koe hãa sa,” tam méé.
39Ne gaicara qgóó Me ne gha sa tcꞌẽe, Me tcgꞌoaragu ne.
40Me nxãaska Jeso ba Jorotanem ka ncìí za ka xòèa ba koe ka̱bise, Johanem kò ko kgꞌaika khóè ne tcguù-tcguum qgáìm koe, a ba a síí gaa koe hãa. 41Ne káí ne khóè ne Gam koe síí a ne a máá: “Johane ba xgꞌao táá cꞌẽes xꞌáís ga sa kúrú, igabam xgꞌao ncẽem Khóèm ka bìrí ta a zi gúù zi wèé zia tseegu zi i,” témé. 42Ne kò ẽem qgáìm koe káí ne khóè ne Jesom koe dtcòm̀.
Lasarom dis xꞌoo sa

1Nxãaskam kò cꞌẽem khóèm Lasaro ta ko ma tciiè ba ko tsàa, Betania koe guua ba, Maria sa hẽé naka gas ka káíkhoes Mareta sa hẽéthẽé sara dim xꞌáé-coa ba. 2Ncẽes Maria sa gaas ncẽe kò Xꞌaigam Nqari ba tshãá di nxúìan cgoa tcgáù nqàrèa hãas ga si i, a cꞌõòa sa cgoa tchùu u, ncẽe káímkhoem Lasarom kòo tsàa sa. 3Ka sara kò nxãaska khóè qõeku sara Jesom koe kgꞌuian tsééa úú, a máá: “Xꞌaigaè, ẽe Tsi ncàm̀a hãa ba ko tsàa,” témé.
4Eẽm ko ncẽe sa kóḿ, kam kò Jeso ba máá: “Ncẽes tcìì sa cuiskaga cgꞌõo mea hãa tite, igabas Nqari ba dqo̱m̀ di si i, nxãasegam gha Nqarim dim Cóá ba dqo̱m̀mè ka,” témé.
5Me kò Jeso ba Mareta sa hẽé naka qõese sa hẽé naka Lasaro ba hẽéthẽé ncàm̀a. 6Khama ẽem ko Lasaro ba ko tsàa sa kóḿ, kam kò cám̀ cáḿ tsara hãa ẽem ko hãam qgáìm koe.
7A ba a nxãaska Gam di xu xgaa-xgaase-kgꞌao xu bìrí a máá: “Hàà naka xae Jutea koe gaicara ka̱bise,” témé.
8Xu xgaa-xgaase-kgꞌao xu bìrí Me a máá: “Xgaa-xgaa-kgꞌao Tseè, Juta ne ncãaga nxõ̱án cgoa xao Tsi kgꞌoana, igaba Tsia ko gaicara gaa koe ga ka̱bise?” témé.
9Me Jeso ba xo̱a a máá: “Cáḿ ba gáé 12 aoaran úú tama? Koaba ka ko qõòm khóè ba cuiskaga cgꞌáéa hãa tite, ncẽem nqõóm di xꞌáà nem ko bóò khama. 10Igaba ncẽè khóèm kò ko ntcùúan qꞌoo koe qõò nem ko cgꞌáé, xꞌáà nem úú tama khama,” tam méé. 11Ncẽetam ko mééa xgꞌara kam kò bìrí xu a máá: “Gaxae ka cꞌẽem Lasaro ba xꞌóm̀a hãa, Ra ko gaa koe síí tcꞌoman koe ghùi me,” témé.
12Xu xgaa-xgaase-kgꞌao xu bìrí Me a máá: “Xꞌaigaè, xꞌóm̀am kò hãa nem gha qãè,” témé.
13Me kò Jeso ba xꞌóóam hãa sa nxàe, igaba xu kò Gam di xu xgaa-xgaase-kgꞌao xu tcꞌẽea máá, tcꞌoman ncẽe tseegu di Gam ko nxàe, ta tcꞌẽea.
14Kam kò nxãaska Jeso ba tchànose bìrí xu a máá: “Lasaro ba xꞌóóa hãa. 15Ra gaxao domka qãè-tcaoa, káà ra a kò ii khama, nxãasega xao gha dtcòm̀ ka. Igaba hàà naka xae síí cgae me,” tam méé.
16Kam kò Tomase ncẽe kò Didimo ta ma tciiè ba; ncẽes cgꞌõè sa ko máá: ‘Hoo-hore’ témé ba gam ka cꞌẽe xu xgaa-xgaase-kgꞌao xu bìrí a máá: “Hààn xae thẽé qõò, naka xae nxãasega síí xꞌóó cgoa Me,” témé.
Jeso ba ko khóè qõeku sara qgài-qgai tcáó
17Eẽm ko Jeso ba hàà kam ko hàà sao-xgꞌae, me Lasaro ba nxãakamaga 4 cáḿan tcꞌám̀s qꞌoo koe úúa hãa. 18(Nxãaska i kò Jerusalema koe guu a Betania koe síían 3 kilomitara khama noo. 19Ne kò káí ne Juta ne hààraa, hàà ne gha Mareta sa hẽé naka Maria sa hẽéthẽé sara qgài-qgai tcáó ka, gasara ka káíkhoem di xꞌooan koe.)
20Eẽs ko Mareta sa Jesom ko hàà sa kóḿ kas kò tcgꞌoa a síí xgꞌae cgoa Me, si kò Maria sa nquum qꞌoo koe hãa.
21Si kò Mareta sa Jeso ba bìrí a máá: “Xꞌaigaè, thuu Tsi kò ncẽe koe hãa nem ga kò tíí kíí ba xꞌóóa hãa tama. 22Ra ncẽeskaga igaba qꞌanaa, wèés gúùs ẽe Tsi ko Nqarim koe dtcàrà sam gha Nqari ba máà Tsi sa,” témé.
23Me Jeso ba bìrí si a máá: “Sáá kíí ba gha xꞌooan koe tẽe,” témé.
24Si Mareta sa xo̱a Me a máá: “Qꞌana ra hãa me gha xꞌooan koe tẽe, còo dim cáḿ xꞌooan koe i ko tẽeèm ka,” témé.
25Me Jeso ba bìrí si a máá: “Tíí Ra xꞌooan koe Tẽe Ra a, a Ra a Kgꞌõè Ra a. Gaam ẽe ko xꞌóó igaba ko Tíí koe dtcòm̀ ba gha kgꞌõè, 26me dìím wèém ẽe kgꞌõèa hãa a ko Tíí koe dtcòm̀ ba cuiskaga xꞌóó tite. Ncẽe sa sia ko dtcòm̀?” tam méé.
27Si bìrí Me a máá: “Eè, Xꞌaigaè, dtcòm̀ ra ko Kreste Tsi i sa, Nqarim di Tsi Cóá Tsi, ncẽe kòo nqõómkgꞌai koe hàà Tsi,” témé.
28Ncẽe zi gúù zis ko nxàea xgꞌara kas kò qõò a síí qõeses Maria sa dxùukgꞌai koe tciia tcgꞌòó a bìrí si a máá: “Xgaa-xgaa-kgꞌao ba ncãa hàà, a ko tcii si,” témé. 29Eẽs ko ncẽe sa kóḿ kas kò qháése tẽe a síí cgae Me. 30Nxãaskam kò Jeso ba qanega xꞌáé-coam koe tcãà ta ga hãa, igabam kò Maretas ncãa xgꞌae cgoa Me koe ga qanega tẽe. 31Eẽ kò Marias cgoa nquu qꞌoo koe hãa a ko qgài-qgai tcáó si ne Juta ne ko bóò, si ma qháése tẽe a tcgꞌoara hãa sa, ka ne kò còò si, tcꞌám̀s koes ko síí hãa a kgꞌae, ta ne kò tcꞌẽea khama.
32Eẽs ko Maria sa Jesom hãas qgáìs koe síí, a ko bóò Me kas kò nqàrè-kgꞌama ba koe cgꞌáé a máá: “Xꞌaigaè, thuu Tsi kò ncẽe koe hãa nem ga kò tíí kíí ba xꞌóóa hãa tama,” témé.
33Eẽm ko Jeso ba bóò sis ko kgꞌae, naka ẽe kò xùri si a hààraa ne Juta ne hẽéthẽé ko kgꞌae, kam kò kaisase xgꞌaì, i tcáóa ba nxùrù. 34Me tẽè ne a máá: “Nda koe tu xòó mea?” témé. Ne bìrí Me a máá: “Xꞌaigaè, hàà naka bóò,” témé.
35Me Jeso ba kgꞌae. 36Ne kò nxãaska Juta ne máá: “Bóò, nta noosem ncàm̀ mea sa,” témé. 37Igaba ne kò cꞌẽea ne máá: “Ncẽem khóèm ncẽe thuu káà tcgáím khóè ba xgobekgꞌam tcgáía hãa ba gáé kò táá ncẽem khóè ba kúrú me xꞌóóa hãa tite?” ta ma tẽèku.
Jeso ba ko Lasaro ba xꞌooan koe ghùi
38Me kò Jeso ba gaicara kaisase xgꞌaìa hãase tcꞌám̀s koe síí. Xòam qꞌoo koes kò hãa, si nxõ̱á sa kgꞌáḿa ba koe tòóèa. 39Me Jeso ba máá: “Nxõ̱á sa tcgꞌòó,” témé.
Si ẽe kò xꞌóóa hãam khóèm ka qõeses Mareta sa bìrí Me a máá: “Xꞌaigaè, ncẽem xꞌaèm kam hm̀m̀sam xgꞌãò ba hãa, 4 cáḿa nem úúa a kgꞌónòèa hãa khama,” témé.
40Kam kò Jeso ba bìrí si a máá: “Bìrí si ta ga Ra gáé hãa, dtcòm̀ si kòo ne si gha Nqarim di xꞌáàn hòò sa?” témé. 41Ka ne ko nxõ̱á sa tcgꞌòó. Me Jeso ba tcꞌamaka ghùi-kgꞌai a máá: “Aboè, qãè-tcaoa Ra ko máá Tsi, kóḿ Tea Tsi hãa domka. 42Qꞌana Ra hãa wèé xꞌaè ka Tsi ko kóḿ Te sa, igabar ko ncẽe tẽe ne khóè ne domka ncẽe sa nxàe, nxãasega ne gha dtcòm̀, Tsáá Tsia tsééa óá Tea hãa sa ka,” témé. 43Ncẽetam ko mééa xgꞌara kam kò tcꞌamaka hãam dòm̀ cgoa qꞌau a máá: “Lasaroè, tchàa koe tcgꞌoa!” témé. 44Me xꞌóóa kò hãam khóè ba tcgꞌoa, tshàua ba hẽé naka nqàrèa ba hẽéthẽéa kò lapian cgoa tcáḿmèa, i kgꞌáía ba cꞌẽem qgáím cgoa tcáḿmèa. Me Jeso ba bìrí ne a máá: “Kgoara tcgꞌòó cgae me qgáía ne nakam qõò,” témé.
Juta ne ko Jesom di cgꞌõoan qgꞌáìkua máá
(Mt 26:1-5; Mk 14:1-2; Lk 22:1-2)
45Nxãaska ne kò káí ne Juta ne ncẽe kò Maria sa dàra hãa ne, a kò Jesom kò kúrúa hãa zi gúù zi bóòa ne, Gam koe dtcòm̀. 46Igaba ne kò cꞌẽe ne Farasai xu koe síí a bìrí xu Jesom dùú sa kúrúa hãa sa. 47Ka xu kò nxãaska kaia xu peresiti xu hẽé naka Farasai xu hẽéthẽé xgꞌae sa tcii a tẽèku a máá: “Dùú sa xae gha kúrú? Ncẽem Khóè ba ko káí zi xꞌáí zi kúrú ka. 48Guu Me xae kò Me ko ncẽe zi gúù zi qanega kúrú, ne i gha wèé khóèan Gam koe dtcòm̀, ne gha Roma ne nxãaska hàà sixae dim nqõó ba hẽé naka khóè ne hẽéthẽé xhùu cgae xae e,” ta xu méé.
49Igaba gaxu ka cꞌẽem Kaifase ta ko ma tciiè ba, ncẽe kò ẽem kurim ka kaiam peresiti ii ba kò kgꞌui a máá: “Cúí gúù ga xao cꞌúùa hãa! 50Bóòa xao gáé qꞌãa tama, cúím khóè ba guu me wèé ne khóè ne xꞌóóa máá sa qãè si i, wèés qhàò sa guu si kaàkaguèan ka sa?” témé.
51Ncẽe sam kò gam koe guuase nxàe tama, igabam kò ẽem kurim ka kaiam peresiti me e khama porofita, Jeso ba gha ko Juta dis qhàò sa xꞌóóa máá sa, 52naka ẽes qhàòs cúís tama sa, igaba gataga Nqarim di ne cóá ne ncẽe tsa̱i-tsa̱isea xõe ne hẽéthẽé e, xgꞌae-xgꞌae nem gha, ne cúís gúù sa ii ka.
53Xu kò nxãaska ẽem cáḿ koe ga guu a qgꞌáìku, cgꞌõo Me xu gha ka.
54Me kò Jeso ba nxãaska táá kgoarasease Juta ne xgꞌaeku koe caate. Igabam kò gaa koe tcgꞌoa a tchàa-xgóós qàe koe hãam qgáìm koe qõò, Eferaime ta ko ma tciiè ba, a síí gaa koe Gam di xu xgaa-xgaase-kgꞌao xu cgoa hãa.
55Juta ne dis Pasekas dim xꞌaè ba kò cúù me e, ne kò Pasekas cookgꞌai koe káí ne nqõóm koe guu a Jerusalema koe qõò, síí ne gha qꞌano-qꞌanoè ka. 56Ne kò Jeso ba qaa, a ne a ko ẽe ne tempelem qꞌoo koe hãa ka tẽèku, a ko máá: “Dùú sa tu ko tcꞌẽe? Cuiskaga ba gáé kõ̱ès koe hàà tite?” témé. 57Igaba xu kò kaia xu peresiti xu hẽé naka Farasai xu hẽéthẽé xꞌáèan tcgꞌòóa hãa, ncẽè cꞌẽem khóèm kò ndam hãa sa qꞌana hãa ne méém qꞌãa-qꞌãa xu sa, nxãasega xu gha qgóó Me ka.
Jeso ba ko Betania koe nxúìan cgoa ntcã̱a nqàrèè
(Mt 26:6-13; Mk 14:3-9)

16 cáḿan Paseka dim cáḿ cookgꞌai di kam kò Jeso ba Betania koe qõò, Lasarom kò xꞌãèa hãa koe, ncẽem kò xꞌooan koe ghùia hãa ba. 2Me kò Jeso ba gaa koe dqòa di tcꞌõoan máàè. Si kò Mareta sa nxa̱à máá xu, me kò Lasaro ba ẽe ko Jesom cgoa tcꞌõó xu ka cꞌẽe me e. 3Kas kò nxãaska Maria sa nareta cgoa cúí kúrúèa tshãán dim tsꞌóó-cꞌõám kaia ba [e] séè, ncẽe kaisa marian cgoa ko xꞌámáèm tshãá ba, a Jesom nqàrè koe ntcã̱á, a sa a cꞌõòa sa cgoa tchùu nqàrè Me. Me kò nquu ba ẽem tshãám di xgꞌãóan ka cgꞌoè.
4Igabagam kò Gam di xu xgaa-xgaase-kgꞌao xu ka cꞌẽem Jutase Isekariote ba, (ncẽe gha hàà khóè ne tshàu qꞌoo koe tcãà Me ba) máá: 5“Dùús domka ba kò ncẽem tshãá ba xꞌámáguè tama, kurim di marian cgoa, naka i maria ba dxàua ne khóè ne máàè?” témé. 6Ncẽes gúù sam kò dxàua ne khóè nem ncàm̀a hãa domka nxàe tama, igaba tsꞌãà-kgꞌao me e domka a. A kò mari dtcòbè sam qgóóa hãa khama, qꞌoo koe marian séèa mááse kgꞌoana.
7Me Jeso ba xo̱a a máá: “Guu si tu, Tiri kgꞌónò cáḿa nes tòóa máá mea ke. 8Dxàua ne khóè ne cgoa tu wèé xꞌaè ka hãa, igaba tu wèé xꞌaè ka Tíí cgoa hãa tite,” tam méé.
	[e] 12:3 qáó-qaoseam litaram khama noo ba.

Lasaro ba ko qgꞌáìkua mááè
9Eẽs ko kaias xgꞌaes Juta ne di sa Jeso ba hàna sa kóḿ, ka ne kò gaa koe síí, Jesom domka cúí tamase, igaba ne gha kúúa hàà Lasaro ba bóò ka hẽéthẽé e, ncẽem kò xꞌooan koe ghùia hãa ba. 10Nxãaska xu kò kaia xu peresiti xu qgꞌáìku, Lasarom ga ba xu gha thẽé cgꞌõo sa. 11Gaam domka ne kò ko káí ne Juta ne Jesom koe síí, a ne a ko Gam koe dtcòm̀ khama.
Jeso ba ko Jerusalema koe tcãà
(Mt 26:6-13; Mk 14:3-9)
12Qꞌuu dim cáḿ ka ne kò káí ne khóè ne ẽe kò kõ̱ès koe hààraa ne kóḿ, Jeso ba ko Jerusalema koe hàà sa. 13Ka ne kò mokolane dis hìis di to̱àràn séè a tcgꞌoa, a síí xgꞌae cgoa Me, a ne a qꞌau a máá:
“Hosana!
Tsꞌee-tsꞌeekgꞌaièa baa,
Gam ẽe ko Xꞌaigam Nqarim di cgꞌõèan cgoa hàà ba,
ncẽe Iseraele dim Xꞌaiga ba!”
ta ne méé.
14Me kò Jeso ba donghi-coa ba hòò a ba a qábì me, ncẽe i ko ma góá tòóèa khamaga ma a ko máá:
15“Táá qꞌáò guu, Sione di si cóá seè;
bóò, sarim Xꞌaiga ba ko hàà,
donghi-coam koe qábìa ntcõó a ke,”
téméè khama.
16Xu kò Gam di xu xgaa-xgaase-kgꞌao xu tcꞌãà dis ka ncẽe zi gúù zi kóḿa qꞌãa tama. Igaba ẽem ko Jeso ba xꞌáàkaguè ka cúíga xu kò bóòa qꞌãa, ncẽe zi gúù zi Nqarim dis Tcgãyas koe góáèa hãa zi ko Gam ka kgꞌui, a zi a Gam koe kúrúèa hãa sa.
17Eẽm ko Lasaro ba tcꞌám̀s koe tciia tcgꞌòó, a ko xꞌooan koe ghùi me ka kò hãa cgoa Meas xgꞌae sa kò Gam ka nxàea tseegukagu. 18Ncẽes xꞌáí sam kúrúa hãa sa ne kò kóḿ, domka ne kò káí ne khóè ne síí xgꞌae cgoa Me. 19Ka xu kò Farasai xu nxãaska bìríku a máá: “Bóò tama xao gáé hãa, cúí gúù kúrú xae gha ga káà a sa? Bóò, wèém nqõó ba ko xùri Me!” témé.
Jeso ba ko Gam dis xꞌoos ka kgꞌui
20Nxãaska xu kò ẽe kò qõò a síí ko Jerusalema dis kõ̱ès koe còrè ne xgꞌaeku koe cꞌẽe xu Gerika xu hàna. 21Ka xu kò Filipim koe hàà, ncẽe ko Betesaida dim xꞌáém Galilea dim koe guua ba, a dtcàrà me a máá: “Aboè, Jeso ba xae bóò kgꞌoana,” témé. 22Me kò Filipi ba síí Anterea ba bìrí, tsara kò Anterea ba hẽé naka Filipi ba hẽéthẽé tsara síí Jeso ba bìrí.
23Me Jeso ba xo̱a tsara a, a máá: “Xꞌaè ba hààraa, Khóèm dim Cóám gha xꞌáàkaguè ba. 24Tseegua ner ko bìrí xao o, a ko máá: Mabere cgùrim kòo góḿankgꞌai koe tcheè, a xꞌóó tama, nem cúím cgùri me e. Igaba ẽem kòo xꞌóó nem ko káí cgùrian kúrú. 25Khóèm ẽe gam dis kgꞌõè sa ncàm̀a hãa bas gha aaguse cgae, igaba khóèm ẽe gam dis kgꞌõè sa ncẽem nqõóm koe hòrea hãa ba gha chõò tamase hòò si. 26Dìím wèém ẽe ko tsééa máá Te ba méém xùri Te, ẽer hàna koem gha Tirim tséé-kgꞌao ba thẽé hãa, Me gha Abo ba ẽe ko tsééa máá Te ba dqo̱m̀.
27“Ncẽeskas tiris tcáó sa tshúù qgáì koe hãa, ka Ra gha nta méé? ‘Aboè, ncẽem xꞌaèm koe kgoara Te,’ ta ra gha méé? Eẽ-ẽe, ncẽes gúùs domka ga Ra ncẽem xꞌaèm koe hààraa. 28Aboè, cgꞌõèa Tsi xꞌáàkagu!” tam méé.
Kam kò dòm̀ ba nqarikgꞌai koe guu a máá: “Ncãar xꞌáàkagu u, a Ra a gha gaia xꞌáàkagu u,” témé. 29Gaa koe hànas xgꞌaes ko kóḿ kas kò máá, túúm tsꞌoo-qꞌoo o, témé. Ne ko cꞌẽe ne máá: “Moengele ba ncãa kò kgꞌui cgoa Me,” témé.
30Me Jeso ba xo̱a ne a máá: “Ncẽem dòm̀ ba gatu domka hààraa, Tíí domka tamase. 31Ncẽe ba ncẽeska ncẽem nqõóm gha xgàraè dim xꞌaè me e, me gha ncẽeska xꞌaiga-coam ncẽem nqõóm di ba xhàiaguè. 32Ra gha Tíí, nqõómkgꞌai koer kòo ghùiè ne wèé khóèan Tíí koe tcéèa óá,” tam méé. 33Ncẽe sam kò ko nxàe, hààm ko xꞌóós xꞌoo-kgꞌáḿ sam gha xꞌáí ka.
34Si xgꞌae sa xo̱a Me a máá: “Xꞌáèan koe ta kóḿa hãa i ko máá, Kreste ba gha chõò tamase hãa, téméè, ka Tsi gáé ko Tsáá nta hẽés ka máá: ‘Khóèm dim Cóá ba gha ghùiè,’ témé? Khóèm dim Cóám ncẽe ba dìí baa?” ta ne méé.
35Kam kò Jeso ba bìrí ne a máá: “Xꞌáà ne gha cgꞌáré xꞌaè-coan gatu xgꞌaeku koe hãa. Ke tu qõòa te, qanega tu xꞌáàn úúa hãa xꞌaè ka, naka i gha nxãasega táá ntcùúan tcãà cgae tu u. Khóèm ẽe ko ntcùúan qꞌoo koe qõò ba cꞌúùa hãa nda koem ko qõò sa ke. 36Eẽ tu qanega xꞌáàn úúa hãa xꞌaè ka méé tu gatu di tcoman xꞌáàn koe tòó, naka tua gha nxãasega xꞌáàn di tu cóá tu ii,” tam méé. Eẽm ko Jeso ba kgꞌui cgoa nea xgꞌara kam kò tcgꞌoa a qõò a síí xàì-kgꞌai ne.
Juta nea gane dis dtcòm̀ tamas koe qanega hãa
37Jeso ba kò káí zi xꞌáí zi tcgáí-qꞌooa ne koe kúrú, igaba ne kò qanega Gam koe dtcòm̀ tama. 38Si kò ncẽe sa kúrúse, nxãasega i gha porofitim Isaiam di kgꞌuian nxàea tseegukaguè ka, ncẽe ko máá:
“Xꞌaigaè, dìí na gatá di kgꞌuian ncẽe ta nxàea hãa koe dtcòm̀aa?
Me gataga Xꞌaigam dim xꞌõà ba dìín xꞌáíèa hãa?”
témé e.
39Ncẽes gúùs domkaga ne kò dtcòm̀an ka tààè. Isaia ba kò gaicara máá:
40“Gane di tcgáía nem kaàkagua hãa,
a tcáóa ne xꞌóó-xꞌooa hãa,
nxãasega ne gha táá gane di tcgáían cgoa bóò ka,
a ne a gane di tcáóan cgoa táá kóḿa qꞌãa ka,
a ne a Tíí koe táá ka̱bise,
Ra Tíí qãèkagu ne ka,”
tam Nqari ba mééa khama.
41Isaia ba kò ncẽe zi gúù zi kgꞌui, Jesom di xꞌáà nem kò hòòa hãa, a ko Gam ka kgꞌui khama.
42Gatà i ii igaba xu kò káí xu tcꞌãà-cookgꞌai xu Gam koe dtcòm̀. Igaba xu kò Farasai xu domka gaxu di dtcòm̀an táá xꞌáí, nxãasega xu gha táá còrè-nquum koe xhàiaguè ka. 43Khóè ne di dqo̱m̀kuan xu kaisase ncàm̀a hãa Nqarim dian ka khama.
44Kam kò Jeso ba qꞌaua kgꞌui a máá: “Khóèm kò ko Tíí koe dtcòm̀ nem Tíí koe cúí dtcòm̀ tama, igabam ko thẽé ẽe tsééa óá Team koe dtcòm̀. 45Eẽm kòo bóò Te, nem ko Gaam ẽe tséé Tea hãa ba bóò. 46Nqõóm koer Xꞌáà iise hààraa, nxãasega i gha táá cúí khóè ẽe ko Tíí koe dtcòm̀ ga ntcùú qꞌoo koe hãa ka.
47“Ncẽè khóèm kòo Tiri kgꞌuian kóḿ, igabam kò qgóóa qari i tama, ne Ra Tíí xgàra tama. Nqõó ba hàà xgàra di ser hàà tama, igaba Ra nqõó bar gha hàà kgoara ka hààraa khama. 48Gam ẽe ko xguì Te, a kgꞌuia Te kóḿ tama ba xgàra me ko ba úúa: ẽer kgꞌuia hãa kgꞌuia ne gha còo dim cáḿ ka xgàra me. 49Tíí ka Ra kgꞌuia mááse tama, igabam Abom ncẽe tséé Tea hãa ba xꞌáè Tea, dùú sar gha kgꞌui a nxàe sa. 50Ra qꞌana hãa Gam di xꞌáè-kgꞌáḿa nea chõò tamas kgꞌõè si i sa. Gaa domkas wèés gúùs ẽer ko nxàe sa, Ra ko ẽem ma Abo ba ma bìrí Te sia hãa khama ko ma nxàe si,” tam méé.
 
Jeso ba ko Gam di xu xgaa-xgaase-kgꞌao xu xgaa-xgaa; Gam dim còrè ba (13–17)
Jeso ba ko Gam di xu xgaa-xgaase-kgꞌao xu xgꞌaà nqàrè

1Paseka dis kõ̱ès cookgꞌai i kò ii. Me kò Jeso ba qꞌana hãa, xꞌaè ba hààraa, ncẽem nqõó bam gha tcgꞌoaragu a Abom koe qõò di ba sa. Gam di ne khóè ne nqõóm koe hãa nem kò ncàm̀a hãa, khamam kò cgꞌoèasem ncàm̀ nea sa xꞌáí ne.
2Dqòa di tcꞌõoa ne kò kúrúè, me dxãwa ba nxãakamaga Jutasem Isekariotem tcáó koe tcana, Simonem ka cóáse ba, Jeso bam gha khóèan tshàu qꞌoo koe tcãà ka. 3Jeso ba kò qꞌana, Abo ba wèé zi gúù zi Gam di qarian koe tòóa hãa sa, Me Nqarim koe guua hãa, a ba a ko Nqarim koe ga ka̱bise sa. 4Kam kò nxãaska tcꞌõoan ko tcꞌõóè qgáì koe tẽe, a ba a tcꞌamakam ha̱na qgáían nxõ̱o, a tchùuse cgoa dim qgáí ba tcáḿ kháó. 5A gaa koe guus ka, xgꞌaàse cgoa dis gàbas koe tshàan ntcã̱a, a Gam di xu xgaa-xgaase-kgꞌao xu tshoa-tshoa a xgꞌaà nqàrè, a tcáḿ kháóam kò hãam qgáím tchùuse cgoa dim cgoa tchùu nqàrè xu.
6A ba a Simonem Peterem koe hàà, me Petere ba bìrí Me a máá: “Xꞌaigaè, hàà Tsia gáé ko Tsáá nqàrèa te xgꞌaà?” témé. 7Me Jeso ba xo̱a me a máá: “Ncẽer ko kúrú sa tsi cuiskaga ncẽeskaga bóòa qꞌãa tite, igaba tsi gha nxãwa kháóka bóòa qꞌãa si,” témé. 8Kam kò Petere máá: “Cuiskaga Tsi nqàrèa te xgꞌaàra hãa tite,” témé. Me Jeso ba xo̱a me a máá: “Ncẽè xgꞌaà nqàrè tsi tamar kò hãa ne tsi Tíí koe hãa tama,” témé. 9Me Simone Petere ba máá: “Kháé nxãaska, Xꞌaigaè, nqàrèa te cúí tamase, igaba tshàua te hẽé naka tcúúa te ga hẽéthẽé xgꞌáàò,” témé.
10Me Jeso ba xo̱a a máá: “Khóèm ẽe ncãa xgꞌaàse ba ko nqàrèa ba cúíga xgꞌaàn tcꞌẽe, wèé tcꞌáróa ba ga qꞌano o khama. Xao gaxao qꞌano xao o, wèéa xaoa qꞌano tama igaba,” témé. 11Qꞌanam kò hãa dìí ba ko hàà khóè ne tshàu qꞌoo koe tcãà Me sa khama, gaa domkagam kòo máá: “Wèéa xao ga qꞌano tama,” témé.
12Eẽm ko nqàrèa xu xgꞌaà cgoa xgꞌara kam kò Gam di zi qgáí zi hã̱a a ntcõó-qꞌooa ba koe ka̱bise, a ba a tẽè xu a máá: “A bóòa xao ko qꞌãa, ncẽer ncãa kúrú cgae xao o sa? 13‘Xgaa-xgaa-kgꞌao Tseè,’ ta xao ko ma tcii Te, a ko máá: ‘Xꞌaiga Tseè,’ témé, tseeguse, gaar ga Ra a domka. 14Ra Tíí gaxao dir Xꞌaiga, a Xgaa-xgaa-kgꞌao Ra ncãa nqàrèa xao xgꞌaà, ke méé xao gaxao igaba thẽé gaxao ka cꞌẽea xu di nqàrèan xgꞌaà. 15Sere-sere sar kúrúa máá xaoa, ke méé xao gaxao igaba ẽer ma kúrúa hãa khamaga ma thẽé kúrú. 16Tseegua ner ko bìrí xao o, a ko máá: Gam ka qꞌõòsem ka kaia hãam qãà ba káà me e, me gataga ẽe tsééèa hãa ba ẽe tséé meam ka kai tama. 17Ncẽeska xao ncẽe zi gúù zi qꞌana hãa, khama xao gha kúrú zi xao kòo ne tsꞌee-tsꞌeekgꞌaiè.
Jeso ba ko khóè ne tshàu qꞌoo koe tcãàkus ka kgꞌui
(Mt 26:20-25; Mk 14:17-21; Lk 22:21-23)
18“Wèéa xao gar nxàe tama, ẽer nxárá tcgꞌòóa hãa xur qꞌana hãa. Igabas ko ncẽe sa Nqarim dis Tcgãyas koe góásea hãa sa nxàea tseegukagu, ncẽe ko máá: ‘Gaam ẽe ko tíí cgoa péréan tcꞌõó ba tirim cgꞌõo-kgꞌao ba kúrúa hãa,’ témé sa. 19Ra ko kúrúse tama ias cookgꞌai koe ncẽeska bìrí xao o, nxãasega xao gha ẽe i kòo kúrúse ne, Tíí ga Ra a sa dtcòm̀ ka. 20Tseegu ner ko bìrí xao o, a ko máá: Wèém ẽe ko ẽer tsééa úúa hãa ba qãèse hààkagu ba ko Tíí ga Ra qãèse hààkagu, me ko dìím wèém ẽe ko Tíía qãèse hààkagu Te ba ẽe tsééa óága Tea ba qãèse hààkagu,” tam méé.
21Ncẽetam ko Jeso ba mééa xgꞌara ka i kò tcáóa ba tshúù qgáì koe hãa, Me kò nxàea tseegukagu a máá: “Tseegukar ko bìrí xao o a ko máá: Gaxao ka cꞌẽe ba gha khóè ne tshàu qꞌoo koe tcãà Te, témé,” tam méé.
22Gam di xu xgaa-xgaase-kgꞌao xu ko téé a bóòku, gaxu ka ndaka bam ko nxàe sa cꞌúùa hãase. 23Me kò gaxu ka cꞌẽem ncẽe kò Jesom ka kaisase ncàm̀mèa hãam xgaa-xgaase-kgꞌao ba Gam koe ghãasea ntcõe. 24Me kò Simone Petere ba gaam xgaa-xgaase-kgꞌao ba tcgáía ba cgoa qãè a bìrí me a máá, ndaka bam ko nxàe sa tẽè Me, témé.
25Me Jesom koe ntcõóa ghãase, a tẽè Me a máá: “Xꞌaigaè, dìí baa?” témé.
26Me Jeso ba xo̱a me a máá: “Gaam ẽer ko ncẽes péré qàmà sa máà me e, ẽer kò gàbas qꞌoo koe tcguù-tcguu sia xgꞌara ne,” témé. Eẽm ko gaas péré qàmà sa tcguù-tcguua xgꞌara, kam kò Jutase Isekariote ba máà si, Simonem ka cóáse ba. 27Eẽm ko Jutase ba péré qàmà sa séè kagam ko satana ba tcãà cgae me. Me Jeso ba bìrí me a máá: “Kúrú kgꞌoana tsi hãas gúù sa qháése kúrú,” témé. 28Igaba tcꞌõóè ko qgáì koe i kò cúí khóè ga táá qꞌãa, dùús domkam ko Jeso ba ẽeta méé sa. 29Jutase ba kò mari dtcòbè sa úúa hãa khama xu kò cꞌẽe xu tcꞌẽea máá, Jeso ba ko bìrí me, kõ̱ès koe ko tcꞌẽese zi gúù zim gha xꞌámá sa, kana cꞌẽe gúù-coa nem gha ẽe dxàua hãa ne máà sa, ta tcꞌẽea. 30Eẽm ko Jutase ba péréan séèa xgꞌara kam kò kúúga tcgꞌoa. I kò ntcùú u.
Ka̱bam xꞌáè-kgꞌáḿ ba
31Eẽm ko qõò, kam kò Jeso ba máá: “Ncẽeskam ko Khóèm dim Cóá ba xꞌáàkaguè, Me ko Nqari ba Gam koe xꞌáàkaguè. 32Ncẽè Nqarim kò ko Gam koe xꞌáàkaguè, nem gha Nqari ba nxãaska thẽé Cóá ba Gam koe xꞌáàkagu, a ba a gha cúí qꞌoro xꞌáàkagu Me.
33“Cóá xaoè, xòm̀ xꞌaèa ner gha hãa cgoa xao o. Qaa Te xao gha. Eẽr kò ma Juta ne ma bìría khamaga Ra ko ma ncẽeska bìrí xao o a ko máá: Eẽr ko qõò koe xao cuiskaga síía hãa tite.
34“Ra ko ka̱bam xꞌáè-kgꞌáḿ ba máà xao o, a ko máá: Gaxao ka cꞌẽe ne ncàm̀. Ncẽer ma ncàm̀ xaoa hãa khama méé xao ma gaxao ka cꞌẽea ne thẽé ncàm̀. 35Ncẽes gúùs ka i gha wèé khóèan qꞌãa, Tiri xao xgaa-xgaase-kgꞌao xao o sa, gaxao ka cꞌẽean xao kò ncàm̀a hãa ne,” tam méé.
Jeso ba ko Peterem gha xo̱ase Me sa nxàe
(Mt 26:31-35; Mk 14:27-31; Lk 22:31-34)
36Me Simonem Petere ba bìrí Me a máá: “Xꞌaigaè, nda koe Tsi ko qõò?” témé.
Me Jeso ba xo̱a me a máá: “Ncẽer ko qõò koe tsi cuiskaga kgoana naka xùri Tea hãa tite, igaba tsi gha kháóka nxãwa xùri Te,” témé.
37Me Petere ba Gam ka máá: “Xꞌaigaè, dùús domka ra gáé ga ncẽeskaga xùri Tsi tama? Tsáá domkar gha kgꞌõèa te tcgꞌòó,” témé.
38Me Jeso ba xo̱a me a máá: “Tíí domka tsia gha kgꞌõèa tsi tcgꞌòó? Tseegukar ko tseeguan bìrí tsi a ko máá: Ghòrò ba kgꞌaea hãa tite, tsi gha nqoana qꞌoro xo̱ase Te,” témé.
Jeso ba dàò Me e, Abom koe ko síí ba

1“Táá méé i tcáóa tu nxùrù qgáì koe hãa guu. Nqarim koe hẽé naka Tíí koe hẽéthẽé tcoman úú. 2Abom dim nquum qꞌoo koe i káí xꞌãè-qꞌooan hàna; ncẽè gatà i kò ii tama ner ga kò qꞌãa-qꞌãa tua hãa, síír ko xꞌãè-qꞌooan kgꞌónòa máá tu u sa. 3Ncẽè qõòr kòo a ko síí xꞌãè-qꞌooan kgꞌónòa máá tu u, ner gha ka̱bise a hàà séèa mááse tu u, nxãasega tu gha gatu igaba thẽé síí Tíí hàna qgáì koe hãa ka. 4Tu gataga qõòr kom qgáìm di dàòan qꞌana hãa,” tam méé.
5Me Tomase ba bìrí Me a máá: “Xꞌaigaè, qõò Tsi kom qgáì ba xae cꞌúùa, ka xae ga ntama ma gaa qgáì dim dàò ba qꞌãa?” témé.
6Me Jeso ba xo̱a me a máá: “Tíí Ra Dàò Ra a, a Tseegu Ra a, a Ra a Kgꞌõè Ra a. Tíí ka oose ko Abom koe síím khóèm cúím ga ba káà me e. 7Ncẽè qꞌãa Tea xao kò hãa ne xao ga kò thẽé Abo ba qꞌana hãa. Igaba xao ncẽeska qꞌãa Mea, a bóò Mea hãa,” tam méé.
8Me Filipi bìrí Me a máá: “Xꞌaigaè, Abo ba xꞌáí xae e, nxãaska xae gha qãè xae e,” témé.
9Me Jeso ba bìrí me a máá: “Ncẽetar ma qáò xꞌaèan gaxao cgoa hãa igaba Tsi ko cꞌúù Te, Filipiè? Dìím wèém ẽe bóò Tea hãa ba Abo ba bóòa hãa. Nta tsi gha máá: ‘Abo ba xꞌáí xae e,’ témé? 10A dtcòm̀ tama tsia Abom koer hãa, Me Abo ba Tíí koe hãa sa? Kgꞌuian ncẽer ko gaxao cgoa kgꞌui nea Tíí koe guu nakar kgꞌui i tama, igaba Abom ncẽe Tíí koe xꞌãèa hãa ba ko tsééa ba kúrú. 11Dtcòm̀ méé xao, Abom koer hãa, Me Gabá Tíí koe hãa sa. Ncẽè gatà i kò ii tama ne méé xao nxãaska dtcòm̀ are-aresa zi tséé zi ẽer ko kúrú zi domka. 12Tseegua ner ko bìrí xao o, a ko máá: Dìím wèém ẽe ko Tíí koe dtcòm̀ ba gha ẽer ko Tíí kúrú sa kúrú, a ba a gha ncẽe tsééan ka kaia hãa tsééan kúrú, Tíí Ra ko Abom koe qõò khama. 13A Ra a gha dùús wèés ẽe xao ko Tíí cgꞌõè koe dtcàrà sa kúrú, nxãasegam gha Abo ba Cóám koe guu a dqo̱m̀mè ka. 14Ncẽè cꞌẽes gúù sa xao kòo Tíí cgꞌõè koe dtcàrà ner gha kúrú si.
Jeso ba ko Tcom-tcomsam Tcꞌẽe ba nqòòkagu
15“Ncẽè ncàm̀ Tea xao kò hãa ne xao gha xꞌáè-kgꞌáḿa Te qgóóa qari. 16Ra gha Abo ba dtcàrà Me gha cꞌẽem Hùi-kgꞌao ba tsééa úúa máá xao o, gaxao cgoa gha chõò tamase hãa ba. 17Ncẽe ba tseeguan dim Tcꞌẽe Me e. Nqõó ba cuiskaga hòò Me tite, bóò Meam hãa tite, a ba a cꞌúù Mea khama. Igaba xao gaxao qꞌãa Mea, gaxao cgoam xꞌãèa, a ba a gha gaxao koe hãa khama.
18“Cuiskagar khãadoma-coa khama ma guu xaoa hãa tite, a gha ka̱bise a hàà cgae xao o. 19Xòm̀ xꞌaè qꞌoo koem nqõó ba gaicara hòò Tea hãa tite, igaba xao gha gaxao hòò Te, kgꞌõèa Ra hãa domka, xao gha gaxao igabaga kgꞌõè khama. 20Gaam cáḿ ka xao gha qꞌãa, Tíí Ra Abom koe hãa, xao gaxao Tíí koe hãa, Ra Tíí gaxao koe hãa sa. 21Dìím wèém ẽe xꞌáè-kgꞌáḿa Te úúa, a qgóóa qari ana ba gaam ncàm̀ Tea hãam ga me e. Gaam ẽe ncàm̀ Tea hãa ba gha Abom ka ncàm̀mè, Ra gha Tíí igaba thẽé ncàm̀ me a gha gaam koe xꞌáíse,” tam méé.
22Me Jutase (ncẽe Isekariote tama ba) bìrí Me a máá: “Xꞌaigaè, dùús domka Tsia gha xꞌáíse xae e, nqõó ba xꞌáíse tamase?” témé.
23Me Jeso ba xo̱a a máá: “Ncẽè khóèm kò ncàm̀ Tea hãa nem gha kgꞌuia Te qgóóa qari, Me gha Abo ba ncàm̀ me, Tsam gha hàà cgae me, a Tsam a gha Sitsam di xꞌãè-qꞌooan gaam koe kúrú. 24Gaam ẽe ncàm̀ Te tama ba kgꞌuia Te qgóóa qari tama; i gataga kgꞌuian ẽe xao ko kóḿ, Tíí koe guu tama, igaba i ncẽe tsééa óá Team Abom koe guua.
25“Ncẽe gúùa ner bìrí xaoa hãa, ẽer kò qanega gaxao cgoa hãa ka. 26Igaba Hùi-kgꞌaom ncẽe Tcom-tcomsam Tcꞌẽe ii ba, ncẽem gha Abo ba Tiri cgꞌõèan cgoa tsééa óá ba, nxãa ba gha wèé gúùan ga xgaa-xgaa xao o, a ba a gha wèé gúùan ẽer bìrí xaoa hãa tcꞌẽe-tcꞌẽesekagu xao o.
27“Tòókuan cgoar ko guu xao o, Tiri tòókua ner ko máà xao o. Nqõóm ko ma máà xao o khamar ma máà xao o tama. Táá méé i tcáóa xao nxùrù qgáì koe hãa guu, kana méé xao táá qꞌáò guu. 28Kóḿ tea xao kò hãa Ra ko bìrí xao o a ko máá: ‘Qõò Ra ko, a Ra a gha ka̱bise a hàà cgae xao o,’ témé. Ncẽè ncàm̀ Tea xao kò hãa ne xao ga kò Abom koer ko qõò khama qãè-tcaoa, Abo ba Tíí ka kaia hãa khama. 29Ra ncãa ncẽeska bìrí xao o, qanega i kúrúse tama cookgꞌai koe, nxãasega xao gha ẽe i kòo kúrúse ne dtcòm̀ ka. 30Gaicarar qáòse kgꞌui cgoa xaoa hãa tite, ncẽem nqõóm dim xꞌaiga ba ko hàà khama. Cúí qari gam Tíí koe úú tama, 31igaba méém nqõó ba qꞌãa, Abo ba Ra ncàm̀a hãa, a ko Abom ma xꞌáè Tea hãa khama ma tséé sa.
“Tẽe xao ncẽeska, naka hààn xae qõò,” tam méé.
Jeso ba tseegu dim Kgꞌom Me e

1A ba a máá: “Tíí Ra tseegu dir Kgꞌom Ra a, Me Tirim Xõò ba Xhárà-kgꞌao Me e. 2Tíí koe hãam nxã̱am wèém ẽe tcꞌáróan kúrú tama bam ko qꞌãea tcgꞌòó, a ba a ko wèém nxã̱am ẽe ko tcꞌáróan kúrú ba dcàò, nxãasegam gha qꞌano a káí tcꞌáróan kúrú ka. 3Nxãakamaga tu ncẽer kò kgꞌui cgoa tu um kgꞌuim ka qꞌanokaguèa. 4Tíí koe tu hãa nakar Tíí gatu koe hãa. Cúím nxã̱am ga ba cúíam kò hãa ne tcꞌáróan kúrúa hãa tite, kgꞌom dis hìis koem kò hãa ne cúí ga a, gatu igaba tu gatà hẽéa tite, Tíí koe tu kò hãa ne cúí ga a.
5“Tíí Ra Kgꞌom Ra a, tu gatu nxã̱a tu u. Gaam ẽe Tíí koe hãa, Ra Tíí gam koe hãa ba, gam káí tcꞌáróan ko kúrúm ga me e, Tíí ka oose tu cúí gúù ga kúrúa hãa tite khama. 6Ncẽè khóèm kò Tíí koe hãa tama, nem ko nxã̱am khama ma xaoaguè, a ba a xgóó; ẽeta ii nxã̱a ne ko sáà xgꞌae, a cꞌeean qꞌoo koe síí xaoa tcãà, a dàòè. 7Ncẽè Tíí koe tu kò hãa, i Tiri kgꞌuian gatu koe hãa ne tu gha ẽe tu ko tcꞌẽes wèé sa dtcàrà, a tu a gha kúrúa mááè si. 8Si ko ncẽe sa Tirim Xõò ba xꞌáàkagu: káí tcꞌáróan tu gha kúrú, a tu a gha gatà iim dàòm ka Tiri tu xgaa-xgaase-kgꞌao tu ii. 9Ncẽem ma Abo ba ncàm̀ Tea hãa khamagar ma ncàm̀ tu ua hãa. Ke méé tu ncẽeska Tiri ncàm̀kuan koe hãa. 10Ncẽè Tiri xꞌáèan tu kò qgóóa qaria, ne tu gha Tiri ncàm̀kuan koe hãa, ncẽer ma Tirim Xõòm di xꞌáèan ma qgóóa qaria, a Gam di ncàm̀kuan koe ma hãa khamaga ma.
11“Ncẽe gúùa ner bìrí tua hãa, nxãasega i gha Tiri qãè-tcaoan gatu koe hãa ka, naka gatu di qãè-tcaoan gha cgꞌoè ka hẽéthẽé e. 12Tirim xꞌáè-kgꞌáḿ ba ncẽe me e: ncàm̀ gatu ka cꞌẽea ne, ẽer ma ncàm̀ tua hãa khamaga ma. 13Cúí khóè ga ncẽes ncàm̀s ka kaia hãas ncàm̀ sa úúa hãa tama, ncẽe khóèm ko ẽem ncàm̀a hãa ne khóè ne gam di kgꞌõèan tcgꞌòóa máá sa. 14Tu gatu ẽer ko xꞌáè tu u sa tu kòo kúrú ne Tiri tu ncàm̀-khoe tu u. 15Cuiskagar gaicara qãà ta ma tcii tua hãa tite, qãà ba gam ka qꞌõòsem ko dùú sa kúrú sa cꞌúùa hãa khama. Ncẽes gúùs téé-qꞌoo koe Ra ko ncàm̀-khoe tu ta ma tcii tu u, wèés gúùs ẽer Tirim Xõòm koe xgaa-xgaasea hãa sar qꞌãakagu tua hãa khama. 16Gatua nxárá tcgꞌòó Te ta ga hãa, igabar Tíí nxárá tcgꞌòó tua hãa, a Ra a qõò tu gha a síí tcꞌáróan kúrú ka nxárá tcgꞌòó tua, tcꞌáróan ncẽe gha qáò xꞌaèan hãa a, nxãasegam gha Abo ba wèés gúùs ẽe tu gha ko Tíí cgꞌõè koe dtcàrà sa máà tu u ka. 17Ncẽea Ra ko ma xꞌáè tu u ga a, a ko máá, gatu ka cꞌẽe ne ncàm̀, témé.
Nqõó ba ko Jesom di xgaa-xgaase-kgꞌaoan hòre
18“Ncẽè nqõóm kò hòre tua hãa ne méé tu qꞌãa, gatuam hòre tua hãa cookgꞌai koem kò Tíía hòre Tea hãa sa. 19Ncẽè nqõóm di tu kò ii nem ga kò nqõó ba gam di tu iise ncàm̀ tua hãa; igaba tu nqõóm di tu tama tu u, Ra kò nqõóm koe guu a nxárá tcgꞌòó tu u, gaa domkam ko nqõó ba hòre tu u. 20Ncẽer kòo kgꞌui cgoa tu u kgꞌuian méé tu tcꞌẽe-tcꞌẽese, a ko máá: ‘Qãà ba gam ka qꞌõòsem ka tcꞌamaka hãa tama,’ témé sa. Ncẽè xgàra Te ne kòo ne, ne gha gataga thẽé xgàra tu u. A ncẽè Tiri xgaa-xgaa ne ne kòo qgóóa qari ne ne gha gataga thẽé gatu dian igabaga qgóóa qari i. 21Igaba ne gha wèé gúùan ncẽe ga Tiri cgꞌõèan domka kúrú cgae tu u, Gaam ẽe tsééa óá Tea hãa ba ne cꞌúùa hãa domka. 22Ncẽè thuur kò hàà kgꞌui cgoa ne tama ne, ne ga kò chìbian úú tama. Igaba ne ncẽeska gane di chìbian koe ne gha qgóóa mááèm dàò ba úú tama. 23Gaam ẽe hòre Tea ba gataga Tirim Abo ba hòrea. 24Ncẽè cꞌẽe khóè ga qanega kúrú tama sar kò gane koe kúrú ta ga hãa, ne ne ga kò chìbi úú tama. Igaba ne ncẽe zi xꞌáí zi bóòa hãa, a ne a Tíí ga Ra hẽé naka Tirim Xõòm ga ba hẽéthẽé Tsam hòrea. 25Igabas ko ncẽe sa xꞌáèan koe góásea hãa sa nxàea tseegukagu, ncẽe ko máá: ‘Hòrea ne máá tea hãas gúù sa káà si i,’ témé sa.
26“Igaba ẽem kòo Hùi-kgꞌao ba hàà, ncẽer gha Abom koe guu a gatu koe tsééa úú ba, tseeguan dim Tcꞌẽe ba, ncẽe ko Abom koe guu a tcgꞌoa ba, nem gha Gabá Tíí ka nxàea tseegukagu. 27Gatu igaba tu gha Tíí ka hàà nxàea tseegukagu, Tíí cgoa tu kò tshoa-tshoases koe ga guu a hãa khama.

1“Ncẽe gúùan wèér bìrí xaoa hãa, nxãasega xao gha táá gaxao di dtcòm̀an aagu ka. 2Còrè-nquuan koe ne gha xhàiagu xao o, me gha gataga xꞌaè ba hàà, wèém khóèm ẽe ko cgꞌõo xao om gha tcꞌẽea máá, Nqari bam ko tsééa máá, ta tcꞌẽea ba. 3Ncẽe zi gúù zi ne gha kúrú cgae tu u, Abo ba kana Tíí ga Ra ne cꞌúùa hãa khama. 4Igabar ncẽe gúùan bìrí xaoa hãa, nxãasega xao gha ẽem kòo gaan dim xꞌaè ba hàà ne tcꞌẽe-tcꞌẽese, gaan kar qꞌãa-qꞌãa xaoa hãa sa ka.
Tcom-tcomsam Tcꞌẽem di tsééa ne
“A ra a kò ncẽe zi gúù zi tshoa-tshoas koe táá bìrí xao o, gaxao cgoar kò hãa khama. 5Igabar ko ncẽeska Gam ẽe tséé óá Team koe qõò, igaba i gaxao ka cúía xao ga tẽè Te naka máá: ‘Nda koe Tsi ko qõò?’ témé tama. 6Igaba ncẽe gúùa ner nxàea hãa domka xao tshúù-tcaoan ka cgꞌoè cgaeèa hãa. 7Gatà i ii igabar ko tseeguan bìrí xao o: Gaxaoa i qãèa máá xaoa hãa qõòr gha sa. Ncẽè qõò tamar kò hãa nem Hùi-kgꞌao ba hàà cgae xaoa hãa tite khama. Igaba ẽe qõòr kòo ner gha gaxao koe tsééa úú Me. 8Eẽm kòo hàà nem gha hàà nqõó ba xgaa-xgaa a chìbi-chibi; chìbian domka hẽé, naka tchànoan domka hẽé, naka xgàrakuan domka hẽéthẽé e. 9Chìbian kam gha xgaa-xgaa, Tíí koe ne dtcòm̀ tama khama. 10Tchànoan kam gha xgaa-xgaa, Tirim Xõòm koer ko qõò, xao gaicara hòò Te tite khama. 11Xgàra-kgꞌaman kam gha xgaa-xgaa, ncẽem nqõóm dim xꞌaiga ba nxãakamaga xgàraèa hãa khama.
12“Qanegar káí zi gúù zi úúa, gaxao cgoar gha nxàe zi, igaba xao ncẽeska kgoana zia hãa tite. 13Igaba ẽem kòo tseeguan dim Tcꞌẽe ba hàà, nem gha wèé tseeguan koe úú xao o. Cuiskagam Gam koe guua zi ka kgꞌuia hãa tite, igabam gha ẽem ko kóḿs ka cúí kgꞌui, a ba a gha hààko zi gúù zi ka bìrí xao o. 14Xꞌáàkagu Tem gha, ẽe Tiri ii sam gha séè, a ba a bìrí xao o si khama. 15Wèéan ẽe Abom úúa hãa nea Tiri i. Gaa domkar ko máá: Eẽ Tiri ii sam gha Tcꞌẽe ba séè, a ba a bìrí xao o si, témé.
16“Xꞌaè-coa ba xao hòò Tea hãa tite, a xao a gha gaicara xꞌaè-coam qãá qꞌoo koe hòò Te,” tam méé.
Xgaa-xgaase-kgꞌao xu di tshúù-tcaoa ne gha ka̱bise a qãè-tcaoan kúrú
17Xu kò Gam di xu xgaa-xgaase-kgꞌao xu cꞌẽe xu tẽèku a máá: “Dùú sa ba ko nxàe, ncẽem ko máá: ‘Xꞌaè-coa ba xao hòò Tea hãa tite, a xao a gha gaicara xꞌaè-coam qãá qꞌoo koe hòò Te,’ témé ka, a ko gataga máá: ‘Tirim Xõòm koer ko qõò domka a,’ témé?” ta xu méé. 18Xu hãa a tẽèse a ko máá: “Dùú sa ba koáé nxàe: ‘Xꞌaè-coam qꞌoo koe,’ tam kòo méé ne? Dùú sam ko nxàe sa xae kóḿa qꞌãa tama,” ta xu méé.
19Me kò Jeso ba bóòa qꞌãa, ncẽes gúùs ka xu tẽè Me kgꞌoana hãa sa, khamam kò nxãaska bìrí xu a máá: “Ntar ko méé sa xao koáé tẽèku, ncẽer ko máá: ‘Xꞌaè-coam qꞌoo koe xao hòò Tea hãa tite, a xao a gha gaicara xꞌaè-coam qãá qꞌoo koe hòò Te,’ témé ka? 20Tseegua ner ko bìrí xao o, a ko máá: Kgꞌae xao gha, a gha thõò-tcaoase kgꞌae, igabam gha nqõó ba qãè-tcaoa hãa. Thõò-tcaoa xao gha hãa, igaba i gha gaxao di thõò-tcaoan ka̱bise a qãè-tcao sa ii. 21Eẽ khóès kòo cóán ábà di thõò koe hãa nes tshúù-tcaoa hãa, gas dim xꞌaè ba hààraa khama. Igaba ẽes ko cóán ábà xgꞌara nes gaicara thõòan tcꞌẽe-tcꞌẽese tama, qãè-tcaoan ẽe cóá nea nqõómkgꞌai koe ábàèa hãa di domka. 22Khama xao gaxao ncẽeska tshúù-tcaoan úúa hãa, igabar gha gaicara hàà bóò xao o, xao gha qãè-tcao, i cúí khóè ga gaxao di qãè-tcaoan séè cgae xaoa hãa tite. 23Eẽm cáḿ ka xao cuiskaga cúí gúù ga dtcàrà Tea hãa tite. Tseegukar ko tseeguan bìrí xao o, a ko máá: Wèés gúùs ẽe xao ko Tíí cgꞌõè cgoa Abom koe dtcàrà sam gha máà xao o. 24Ncẽeska igaba xao qanega cúí gúù ga Tíí cgꞌõè cgoa dtcàrà tama. Dtcàrà, máàè xao gha ke, naka xaoa gha nxãasega qãè-tcaoan ka cgꞌoè.
25“Ncẽe gúùa ner kò sere-sere zi cgoa bìrí xao o, igabam ko xꞌaè ba hàà, gaxao cgoar gaia sere-sere zi cgoa kgꞌuia hãa tite ba, igabar gha hàà kgoarasea hãase Tirim Xõòm ka bìrí xao o. 26Eẽm cáḿ ka xao gha Tíí cgꞌõè koe dtcàrà. Gaxao téé-qꞌoo koer gha Abo ba hàà dtcàrà, tar méé tama. 27Abo ba Gam ka ncàm̀ xaoa hãa, ncàm̀ Tea xao hãa domka, a xao a Nqarim koer guua sa dtcòm̀a hãa khama. 28Abom koer guu a nqõóm koe hààraa. A Ra a ko gaicara nqõó ba guu, a Abom koe ka̱bise,” tam méé.
29Xu kò nxãaska Gam di xu xgaa-xgaase-kgꞌao xu máá: “Bóò, ncẽeska Tsi ko kgoarasea hãase kgꞌui, a Tsi a cúís sere-seres ga sa tséékagu tama. 30Ncẽeska xae ko bóò wèé gúùan Tsi qꞌana hãa sa, a Tsi a gataga cꞌẽe khóè ga gha tẽè Tsi sa qaa tama. Ncẽes gúùs domka xae ko dtcòm̀ Nqarim koe Tsi guua hãa sa,” ta xu méé.
31Me Jeso ba xo̱a xu a máá: “Ncẽeska xaoa ko dtcòm̀? 32Bóò, xꞌaè ba ko hàà, a ba a hààraa xgꞌara, ẽe xao gha wèéa xao ga xꞌáéa xao koe guu a tsa̱i-tsa̱ise ba, a xao a gha cúíse qaù Te. Igabar cúíse hãa tama, Tirim Xõò ba Tíí cgoa hãa khama.
33“Ncẽe gúùa ner bìrí xaoa hãa, nxãasega xao gha Tíí koe tòókuan úú ka. Ncẽem nqõóm koe xao gha qóḿan cgoa qgóóku. Igaba méé xao tòón tcáó! Nqõó bar tààa hãa ke,” tam méé.
Jeso ba ko còrèa mááse

1Eẽm ko Jeso ba ncẽe sa kgꞌuia xgꞌara kam ko nqarikgꞌai koe ghùi-kgꞌai a máá: “Aboè, xꞌaè ba hààraa. Tsarim Cóá ba xꞌáàkagu, nakam gha nxãasega Tsarim Cóá ba xꞌáàkagu Tsi, 2wèé ne khóè ne tcꞌamkgꞌai koe Tsi qarian máà Mea hãa ke, nxãasegam gha chõò tamas kgꞌõè sa wèé ne ẽe Tsi máà Mea hãa ne máà ka. 3Si chõò tamas kgꞌõè sa ncẽe si i: qꞌãa Tsi ne gha, Tsáá Tsia cúísega tseegu di Tsi Nqari Tsi i sa, naka Jeso Krestem ncẽe Tsi tsééa óága hãa ba qꞌãa sa hẽéthẽé e. 4Nqõómkgꞌai koer xꞌáàkagu Tsia hãa, ẽe Tsi kò máà Tea hãa tsééan kúrúa xgꞌara-xgꞌara ka. 5Ke ncẽeska, Aboè, hàna Tsia koe xꞌáàn máà Te, ncẽe nqõóm tshoa-tshoase tama cookgꞌai koer kò Tsáá cgoa úúa hãa a.
Jeso ba ko Gam di xu xgaa-xgaase-kgꞌao xu còrèa máá
6“Eẽ Tsi kò nqõómkgꞌai koe guu a máà Te xu khóè xu koer kò Tsari cgꞌõèan qꞌãakagu. Tsari xu u kò ii, Tsi kò máà Te xu, xu kò Tsarim kgꞌui ba qgóóa qaria. 7Ncẽeska xu qꞌana, ẽe Tsi máà Tea hãa gúùan wèéa Tsáá koe guua hãa sa. 8Eẽ Tsi kò máà Tea kgꞌuia ner máà xua hãa khama, xu kò cám̀ tshàua máá a. A xu a kò tseeguan kaga qꞌãa, Tsáá koer guua hãa sa, a kò Tsáá Tsia tséé Tea hãa sa dtcòm̀. 9Nqõó bar còrèa máá tama, a ko gaxu ẽe Tsi máà Tea hãa xu còrèa máá, Tsari xu u khama. 10Wèés ẽer úúa hãa sa Tsari si i, si wèés ẽe Tsi úúa sa Tiri si i. Ra gaxu koe guu a xꞌáàkaguèa. 11Nqõómkgꞌai koe Ra gaia hãa tite, igaba xu gaxu qanega nqõómkgꞌai koe hãa, Ra ko Tíí sencgaga Tsáá koe síí. Tcom-tcomsa Tsi Abo Tseè, Tsarim cgꞌõèm di qarian cgoa xgáèa máá xu - cgꞌõèm ncẽe Tsi máà Tea ba, naka xu gha nxãasega cúí ii, ncẽe Tsam ma cúí ii khamaga ma. 12Eẽr kò gaxu cgoa hãa kar kòo xgáèa máá xu, a ẽe Tsi kò máà Tea hãam cgꞌõèm cgoa kòre xu. Cúía xu ga kò táá aaguse, gaam ẽe kò kaàkaguèm gha sa tééa máána hãam cúím oose, Nqarim dis Tcgãyas gha nxãasega nxàea tseegukaguè ka.
13“Igabar ko ncẽeska Tsáá koe síí, a Ra a ko ncẽe zi gúù zi kgꞌui, nqõómkgꞌai koer qanega hãase, nxãasega xu gha Tiri qãè-tcaoan ka cgꞌoèa hãa ka. 14Tsarim kgꞌui bar máà xua, me nqõó ba hòre xua, nqõóm di xu tama xu u khama, ncẽer Tíí ma nqõóm di tama khamaga ma. 15Tiri còrèa ne máá, nqõóm koe méé Tsi séèa tcgꞌòó xu, témé tama, igaba méé Tsi ẽe cgꞌãè iim koe xgáèa máá xu si i. 16Nqõóm di xu tama xu u, ncẽer Tíí ma nqõóm di tama khamaga ma. 17Tcom-tcomsakagu xu tseeguan cgoa, Tsarim kgꞌui ba tseeguan di me e ke. 18Eẽ Tsi ma nqõómkgꞌai koe ma tsééa óá Tea hãa khamagar ma nqõómkgꞌai koe tsééa úú xua hãa. 19Gaxu domkar ko tcom-tcomsakaguse, nxãasega xu gha gaxu igaba thẽé tseeguan koe tcom-tcomsakaguè ka.
Jeso ba ko wèé ne dtcòm̀-kgꞌao ne còrèa máá
20“Gaxu cúí xur còrèa máá tama. Eẽ gha gaxu di kgꞌuian koe guu a Tíí koe dtcòm̀ ner ko gataga thẽé còrèa máá, 21wèéa ne ga gha cúí ii sa, ẽe Tsi ma Tsáá Aboè Tíí koe hãa, Ra ma Tíí Tsáá koe hãa khamaga ma. Gane igaba méé ne thẽé Gatsam koe hãa, nakam gha nxãasega nqõó ba Tsáá Tsia tséé óá Tea hãa sa dtcòm̀. 22Eẽ Tsi máà Tea hãa xꞌáà ner máà nea, nxãasega ne gha cúí ii ka, ncẽe Tsam ma Gatsam ma cúí ii khamaga ma. 23Tíí Ra gane koe hãa, Tsi Tsáá Tíí koe hãa, nxãasega ne gha cgꞌoèase cúí ii ka, me gha nxãasega nqõó ba qꞌãa, Tsáá Tsia tsééa óá Tea hãa sa ka, a Tsi a ncàm̀ nea, ẽe Tsi ma ncàm̀ Tea hãa khamaga ma ka.
24“Aboè, ẽe Tsi máà Tea hãa ne gha Tíí cgoa ncẽer hãa koe hãa sar ko tcꞌẽe, nxãasega ne gha Tiri xꞌáàn bóò, ncẽe Tsi máà Tea hãa a, nqõóm tshoa-tshoase tama cookgꞌai koe Tsi kò guu a ncàm̀ Tea hãa khama. 25Abo Tsi tchàno Tseè, ẽetam ga ma nqõó ba cꞌúù Tsia igaba Ra Tíí qꞌãa Tsia, ne qꞌana hãa Tsáá Tsia tsééa óá Tea sa. 26Cgꞌõèa Tsir qꞌãakagu nea, a Ra a gha kúrú i qꞌãaè, nxãasega i gha ncàm̀kuan ncẽe Tsi kò ncàm̀ Tea hãa gane koe hãa ka, Ra gha gataga thẽé Tíí ga Ra gane koe hãa ka,” tam ma còrè.
 
Jesom di xgàrasean hẽé naka Gam dis xꞌoo sa hẽé naka Gam di xꞌooan koe tẽean hẽéthẽé e (18–21)
Jeso ba ko qáéè
(Mt 26:47-56; Mk 14:43-50; Lk 22:47-53)

1Eẽm ko Jeso ba còrèa xgꞌara, kam kò Gam di xu xgaa-xgaase-kgꞌao xu cgoa xgoaba, a Kiterone dim dòm̀ ba tchoaba. Cꞌẽem xòèm koem kò Olife di zi hìi zi dim xhárà ba hãa. Xu kò Gabá hẽé naka Gam di xu xgaa-xgaase-kgꞌao xu hẽéthẽé xu gaa koe tcãà.
2Nxãaskam kò Jutasem, ncẽe kò khóè ne tshàu qꞌoo koe tcãà Me ba gaam qgáì ba qꞌanaa, Jeso ba kò gaa koe káí-kgꞌaise Gam di xu xgaa-xgaase-kgꞌao xu cgoa xgꞌae khama. 3Me kò nxãaska Jutase ncõo-kgꞌao xu dis xgꞌae sa hẽé naka kaia xu peresiti xu ka cꞌẽea xu hẽé naka Farasai xu hẽéthẽé cgoa gaa koe síí. Xꞌáà zi xu kò qgóóa, lampian hẽé naka ncõo gàban hẽéthẽé e.
4Me kò Jeso ba wèéan ẽe gha hàà kúrúse cgae Me sa qꞌana hãase tcgꞌoa a tẽè xu a máá: “Dìí ba xao ko qaa?” témé. 5Xu xo̱a Me a máá: “Jesom Nasareta di Me e,” témé.
Me Jeso ba máá: “Tíí ga Ra a,” témé. (Me kò Jutasem, khóè ne tshàu qꞌoo koe tcãàku-kgꞌao ba gaxu cgoa téé-tẽe.) 6Eẽm ko Jeso ba máá: “Tíí ga Ra a,” témé, ka xu kò tééa dìbi, a xu a góḿankgꞌai koe cgꞌáé.
7Me kò gaicara tẽè xu a máá: “Dìí ba xao ko qaa?” témé. Xu máá: “Jesom Nasareta di Me e,” témé.
8Me Jeso ba xo̱a xu a máá: “Ncãar bìrí xao o, ncẽe ga Ra a sa. A ncẽè Tíí xao kòo qaa Te ne méé xao nxãaska ncẽe xu khóè xu guu naka xu qõò,” témé. 9Ncẽe sa kò kúrúse, kgꞌuian ẽem kgꞌuia hãa gha nxãasega tseegukaguè ka, ncẽe kòo máá: “Eẽ Tsi kò máà Te xu kar cꞌẽem ga ba qanega aagu tama,” témé sa.
10Me kò nxãaska Simonem Petere ba ntcàu bam úúa hãa khama tsgúùa tcgꞌòó me, a kaiam peresitim dim qãà ba gáò, a kgꞌáò xòè dim tcee ba xgꞌaoa tcgꞌòó. (Qãàm di cgꞌõèa ne kò Malekose e.) 11Kam kò nxãaska Jeso ba Petere ba bìrí a máá: “Ka̱bi tsarim ntcàu ba naka qòè! Cuiskaga Ra gáé ga Abom máà Tea hãas kubis xgàrasean dis koe kgꞌáà hãa tite?” témé.

idboooknodeJeso ba ko Anasem koe úúè
12Si kò nxãaska ncõo-kgꞌao xu dis xgꞌae sa hẽé, naka gaas dim tcꞌãà-cookgꞌai ba hẽé, naka Juta di xu tcꞌãà-cookgꞌai xu hẽéthẽé Jeso ba qgóó, a qáé, 13a xu a kgꞌaia Anasem koe úú Me, ncẽe kò Kaifasem ka cꞌuìse ii ba, ncẽe kò ẽem kurim ka kaiam peresiti ba ii ba. 14Kaifase ba gaam khóèm Juta xu kò tcꞌẽe sa máàm ga me e, a máá: “Qãè e gha ii, ncẽè cꞌẽem khóèm kòo khóè ne xꞌóóa máá ne,” témé ba.
Peterem dis xo̱ases tcꞌãà di sa
(Mt 26:69-70; Mk 14:66-68; Lk 22:55-57)
15Simonem Petere ba hẽé naka cꞌẽem xgaa-xgaase-kgꞌao ba hẽéthẽéa kò Jeso ba xùri. Ncẽem xgaa-xgaase-kgꞌao ba kò kaiam peresitim ka qꞌãaèa, khamam kò Jesom cgoa kaiam peresitim xꞌáé koe tcãà. 16Igabam kò Petere ba tchàa koe téé, xhàrom-kgꞌáḿ koe. Kam ko cꞌẽem xgaa-xgaase-kgꞌaom ncẽe kò kaiam peresitim ka qꞌãaèa ba ka̱bise a tcgꞌoa, a dxàe-coas ẽe kò xhàrom-kgꞌáḿ koe hãas cgoa kgꞌui, a Petere ba qꞌoo koe tcãà.
17Si kò qãàs ẽe kò xhàrom-kgꞌáḿ koe tẽe sa Petere ba bìrí a máá: “A tsáá tsia gáé ncẽem khóèm di xu xgaa-xgaase-kgꞌao xu ka cꞌẽe tsi tama tsia?” témé. Me xo̱a a máá: “Gaar tama ra a,” témé.
18Qgàisa a kò ii, xu kò qãà xu hẽé naka tempelem di xu kòre-kgꞌao xu hẽéthẽé xu ẽe xu kò dxùua hãas cꞌees koe téé-tẽe, a ko xꞌoò-xꞌoose. Petere ba kò gataga thẽé gaxu cgoa téé-tẽe, a ko xꞌoò-xꞌoose.
Kaiam peresiti ba ko Jeso ba tẽè
(Mt 26:59-66; Mk 14:55-64; Lk 22:66-71)
19Me kò nxãaska kaiam peresiti ba Jeso ba tẽè, Gam di xu xgaa-xgaase-kgꞌao xu ka hẽé naka Gam di xgaa-xgaan ka hẽéthẽé e. 20Me Jeso ba xo̱a me a máá: “Xgobekgꞌamseaser kò wèém nqõóm cgoa kgꞌui, a Ra a kò ko wèé xꞌaè ka còrè-nquuan koe hẽé, naka tempelem koe hẽéthẽé xgaa-xgaa, ncẽe wèé Jutan ko xgꞌae koe. Cúí gúù gar kò táá xàìase nxàe. 21Kháé tsia ko dùús domka tẽè Te? Tẽè ẽe kò kóḿ Tea hãa ne, tseeguan kaga ne qꞌana dùú sar nxàea hãa sa,” tam méé.
22Eẽm ko Jeso ba ncẽe gúùan kgꞌuia xgꞌara kam kò cꞌẽem kòre-kgꞌaom, cúùse kò tẽe ba Jeso ba xꞌábú, a máá: “Ncẽea Tsi ga ko ma kaiam peresiti ba ma xo̱a gaa?” témé. 23Me Jeso ba xo̱a me a máá: “Ncẽè cꞌẽe gúùan cgꞌãè Ra kò kgꞌuia hãa ne méé tsi nxàea tseegukagu, dùú sa cgꞌãè si i sa. Igaba ncẽè tchànoser kò kgꞌuia hãa ne tsi ko dùús domka xꞌábú góó Tea máá?” témé.
24Me nxãaska Anase ba kaiam peresitim Kaifasem koe tsééa úú Me, qanegam qáéèa hãase.
Peterem dis xo̱ases cám̀ di sa hẽé naka nqoana di sa hẽéthẽé e
(Mt 26:71-75; Mk 14:69-72; Lk 22:58-62)
25Eẽm Simonem Petere ba hãa a ko kùru-kuruse kam kò tẽèè a máá: “Tsáá tsia gáé Gam di xu xgaa-xgaase-kgꞌao xu ka cꞌẽe tsi tama tsia?” témé. Me xo̱ase a máá: “Gaar tama ra a,” témé.
26Me kò cꞌẽem qãàm kaiam peresitim di ba, ncẽe Peterem kò xgꞌaoa tcgꞌòó tceeam khóèm dim qhàò ba tẽè me a máá: “Gaam cgoa ra gáé kò Olife dim xháràm qꞌoo koe bóò tsi tama?” témé. 27Me gaicara Petere xo̱ase e, me kò kúúga ghòrò ba tshoa-tshoa a kgꞌae. 
Jeso ba Pilatom cookgꞌai koe
(Mt 27:1-2, 11-14; Mk 15:1-5; Lk 23:1-5)
28Xu kò Juta xu Jeso ba Kaifasem dim nquum koe guu a, Roma ne dim tcꞌãà-cookgꞌaim dim nquum koe úú. Gaa xꞌaèan ẽe ka i kò kaisa ntcùúkgꞌai cgoa a. Xu kò Juta xu táá xu gha cgꞌuriga domka nquum qꞌoo koe táá tcãà, nxãasega xu gha Paseka di tcꞌõoan tcꞌõó ka.
29Khamam kò Pilato ba tcgꞌoa a síí cgae xu, a tẽè xu a máá: “Dùútsa chìbi sa xao ko ncẽem Khóè ba tcee?” témé. 30Xu xo̱a me a máá: “Chìbi kúrú-kgꞌao tamam kò ii ne xae ga kò tsáá koe óá Me tama,” témé.
31Me Pilato nxãaska bìrí xu a máá: “Séèa xao mááse Me, naka xaoa síí gaxao di xꞌáèan cgoa xgàra Me,” témé. Xu Juta xu xguì a bìrí me a máá: “Igaba xae cꞌẽem khóè ba xae gha xꞌooan koe xgàra di qari úú tama,” témé. 32Ncẽe sa kò kúrúse, ẽem kò Jeso ba kgꞌuia hãa, nta iis xꞌoo sam gha hàà xꞌóó di kgꞌuian gha hàà nxãasega tseegukaguè ka.
33Me kò nxãaska Pilato ba ka̱bise a nquum qꞌoo koe tcãà, a Jeso ba tcii, a tẽè Me a máá: “A Tsáá ga Tsia Juta ne di Tsi xꞌaiga Tsi?” témé. 34Me Jeso ba xo̱a a máá: “Tsáá ka tsi ko ma cuiaga tẽè Tea, kana cꞌẽe khóèa Tíí ka tsáá cgoa kgꞌuia hãa?” témé.
35Me Pilato xo̱a a máá: “Kháé tíí ga ra gáé Juta raa? Tsari ne khóè ne hẽé naka Tsari xu kaia xu peresiti xu hẽéthẽéa tíí tshàu qꞌoo koe tcãà Tsia. Ka Tsia dùú sa kúrúa hãa?” témé. 36Me Jeso ba xo̱a a máá: “Tiri xꞌaia nea ncẽem nqõóm di tama. Ncẽè gatà i kò ii, ne xu ga kò Tiri xu tséé-kgꞌao xu ncõo sa xꞌãà hãa, nxãasegar gha táá Juta ne tshàu qꞌoo koe tcãàè di sa. Igaba i ncẽeska Tiri xꞌaian ncẽem nqõóm di tama a,” tam méé.
37Me Pilato nxãaska tẽè Me a máá: “Kháé Tsia xꞌaiga Tsia?” témé. Me Jeso ba xo̱a a máá: “Xꞌaiga Ra a, ta tsi ko méé. Gaas gúùs domkaga Ra ábàèa, a Ra a ncẽes gúùs domkaga nqõómkgꞌai koe hààraa, hààr gha nxãasega tseeguan nxàea tseegukagu ka. Wèé khóèan ẽe tseeguan dia ko kgꞌuia Te komsana,” tam méé.
38Me Pilato ba bìrí Me a máá: “Tseegua nea dùúa?” témé.
Jeso ba ko xꞌoo sa xgàra mááè
(Mt 27:15-31; Mk 15:6-20; Lk 23:13-25)
Ncẽes gúù sam ko mééa xgꞌara kam kòo tchàa koe tcgꞌoa, a gaicara Juta xu koe síí, a bìrí xu a máá: “Cúí chìbi gar hòò cgae Me tama gaan kam gha chìbi-chibiè e. 39Igaba i gatu di cau u, Paseka di xꞌaè ka méér cꞌẽem chìbi-kgꞌao ba kgoara máá tu u sa. Ka tu ko tcꞌẽe, Juta ne dim Xꞌaiga ba méér kgoara máá tu u sa?” témé. 40Xu qꞌau a xo̱a me a máá: “Eẽ-ẽe, Gam ka tamase, Barabase ba máà ta a,” témé. Barabase ba kò tsꞌãà-kgꞌao me e.

1Nxãaskam kò Pilato ba Jeso ba séè a úú, Me síí qoaè. 2Xu kò ncõo-kgꞌao xu dxàman cgoa kúrúèas cábá sa kabea xgꞌae a cábákagu Me, a xu a nco̱àm qgáí ba hã̱akagu Me, 3a téé a qõòa máá Me a ko máá: “Tcgáíò, Juta ne di Tsi Xꞌaiga Tseè!” témé. A xu a tshàua xu cgoa xꞌábú góó Me.
4Me kò Pilato ba gaicara tcgꞌoa a Juta xu bìrí a máá: “Bóò, tcgꞌòó ra ko a gaxao koe óá Me, nxãasega xao gha qꞌãa, tíí ra cúí chìbi ga hòò cgae Me tama sa ka,” témé. 5Eẽm ko Jeso ba tcgꞌoa, dxàman dis cábá sa cábá hãase, a nco̱àm qgáí ba ha̱na, kam ko Pilato bìrí xu a máá: “Bóò! Ncẽe ga Me e khóè ba!” témé.
6Eẽ xu ko kaia xu peresiti xu hẽé naka tempelem di xu kòre-kgꞌao xu hẽéthẽé ko bóò Me, ka xu kò qꞌau a máá: “Xgàu Me! Xgàu Me!” témé. Igabam kò Pilato xo̱a xu a máá: “Gaxao séè naka síí xgàu Me, tíí ra cúí chìbi ga hòò cgae Me tama ke,” témé.
7Xu Juta xu xo̱a a máá: “Xꞌáèan ta úúa; gaa xꞌáèan ẽe ka méém xꞌóós gúù si i, Nqarim dim Cóá Me e tam ko méé khama,” ta xu méé.
8Eẽm ko Pilato ncẽes gúù sa kóḿ kam kò kaisase qꞌáò, 9a ba a ka̱bise a gaicara nquum qꞌoo koe tcãà, a Jeso ba tẽè a máá: “Nda koe Tsi guua?” témé. Igabam kò Jeso ba táá cúí xo̱a ga kúrú. 10Me Pilato ba tẽè Me a máá: “Tíí cgoa kgꞌuian Tsi tcꞌẽe tama? Cꞌúùa Tsia, qaria ner úúa, kgoara Tsir gha di i kana xgàu Tsi di i sa?” témé. 11Me Jeso ba xo̱a a máá: “Cúí qari ga tsi Tíí koe úú tama, ncẽè nqarikgꞌai koe tsi kò guu naka máàè e tama ne. Gaa domkam gaam ẽe tshàu qꞌooa tsi koe tcãà Tea ba chìbiga me e, kaias chìbi sa,” tam méé.
12Gaa koe guus kam kò Pilato ba Jeso bam gha kgoara cgoa dàòan qaa, igaba xu kò Juta xu qꞌau a ko máá: “Eẽ tsi kòo ncẽem khóè ba kgoara ne tsi Roma ne dim xꞌaigam Kaesaram ka tcáràse tsi tama tsi i. Wèém khóèm ẽe ko máá, xꞌaiga Me e, témé ba ko Kaesaram cgoa ntcoeku,” témé.
13Eẽm ko Pilato ncẽe kgꞌuian kóḿ kam kò Jeso ba tchàa koe tcgꞌòó, a ba a xgàra-kgꞌaom dis ntcõó-qꞌoos koe síí ntcõó, ‘Nxõ̱án dim nqáḿ ba’ ta ko ma tciièm qgáìm koe (Hebera dis kgꞌuis ka ko Gabata ta ma tciiè ba). 14Paseka dim cáḿ ba kgꞌónòsea máá dim cáḿ me e kò ii, i kò koaba di xꞌaè e. Kam kò Pilato ba Juta ne bìrí a máá: “Bóò, ncẽe ga Me e gatu dim Xꞌaiga ba,” témé. 15Igaba xu kò qꞌau a máá: “Tcgꞌòó Me! Tcgꞌòó Me! Xgàu Me!” témé. Me Pilato tẽè xu a máá: “Kháé méér gaxao dim Xꞌaiga ba xgàu dèe?” témé. Xu kaia xu peresiti xu xo̱a a máá: “Xꞌaiga ta úú tama, Kaesaram oose,” témé.
16Me kò nxãaska Pilato máà xu Me, nxãasegam gha xgàuè ka.
Jeso ba ko xgàuè
(Mt 27:32-44; Mk 15:21-32; Lk 23:26-43)
Xu kò nxãaska ncõo-kgꞌao xu Jeso ba séè, 17Me Gam dis xgàu sa dcẽé a tcgꞌoa, a ‘Tcúú cꞌõá’ ta ko ma tciiès qgáìs koe síí (ncẽè ko Hebera dis kgꞌuis ka ko ‘Gologota’ ta ma tciiè sa). 18Gaa koe xu kò xgàu Me, naka cꞌẽe tsara khóè tsara hẽéthẽé e Gam cgoa, cúí ba cꞌẽe xòèa ba za, me cꞌẽe ba cꞌẽe xòèa ba za, Me Jeso ba nqáè koe téé.
19Me kò Pilato xꞌáí sa góá hãa, a xgàus koe qáéa tòó sia; ncẽetas kòo ma nxáráse: “NASARETA DIM JESO BA, JUTA NE DIM XꞌAIGA BA,” ta ma ma. 20Ne kò káí ne Juta ne ncẽes xꞌáí sa nxárá, ẽem kò Jeso ba xgàuèam qgáì ba kò xꞌáé-dxoom ka cúù me e khama. Si kò xꞌáí sa Hebera dis kgꞌuis ka hẽé, Latini dis ka hẽé naka Gerika dis ka hẽéthẽé góáèa. 21Xu kò nxãaska kaia xu peresiti xu Juta ne di xu Pilato ba bìrí a máá: “Táá góá naka máá: ‘Juta ne dim Xꞌaiga ba,’ témé guu, igaba máá: ‘Ncẽem khóè ba kòo máá, Juta ne dim Xꞌaiga Me e,’ témé,” ta xu méé. 22Me Pilato xo̱a a máá: “Eẽr góá hãa sar góá hãa,” témé.
23Eẽ xu ko ncõo-kgꞌao xu Jeso ba xgàu ka xu kò qgáía ba séè, a 4 zi dtcõò zi cgoa qꞌaa-qꞌaa a, si dtcõò sa khóèm di sa ii, me qꞌoo koe ko hã̱aèm qgáím cúí ba qaù. Ncẽem qgáí ba kò qgãé-dàò úú tama, a cúí xòè koe tcꞌamaka guu a nqãaka xõas koe qgãéèa.
24Xu kò bìríku a máá: “Hààn xae táá tòà me guu, igaba hàà naka xae cgúúan ntcòo naka bóò dìína gha séè me sa,” témé. Ncẽe sa kò kúrúse, ẽe Nqarim dis Tcgãyas koe góáèas gha nxãasega nxàea tseegukaguè ka, ncẽe kòo máá:
“Qgáía Te xu kò qꞌaa-qꞌaaku,
a Tiri qgáían domka cgúúan ntcòo,”
témé sa. Ncẽea ncõo-kgꞌao xu kò hẽé ga a.
25Jesom dis xgàus qàe koes kò xõò sa tẽe, naka Gam ka xõòs ka qõese sa hẽé, Marias ncẽe Kelopasem dis khóè sa, naka Maria Magatalena sa hẽéthẽé e. 26Eẽm ko Jeso ba xõò sa ẽe koe bóò, naka xgaa-xgaase-kgꞌaom ẽem kò ncàm̀a hãa ba hẽéthẽé e me qàea sa koe tẽe, kam kò xõò sa bìrí a máá: “Khóè seè, sarim cóám ga me e ncẽe ba!” témé. 27A ba a xgaa-xgaase-kgꞌao ba bìrí a máá: “Bóò, saòs ga si i ncẽe sa,” témé. Me kò xgaa-xgaase-kgꞌao ba ẽem xꞌaèm koe guu a séè a xꞌáéa ba koe úú si.
Jeso ba ko xꞌóó
(Mt 27:45-56; Mk 15:33-41; Lk 23:44-49)
28Wèé gúùa nea xgꞌara hãa sa qꞌana hãasem kò Jeso ba ncẽes gúùs qãá qꞌoo koe máá: “Cáḿa raa!” témé. Ncẽes gúù sa kò kúrúse, Nqarim di zi Tcgãya zi gha nxãasega nxàea tseegukaguè ka. 29Si kò tsa̱u tshàan ka cgꞌoèa hãas gàba sa hãa, khama xu kò tsa̱u tshàan ka cgꞌoèa hãas xꞌúrú sa tcììka-tcamkuan dim hìim koe tòó, a ghùi a kgꞌáḿa ba koe úú. 30Eẽm ko Jeso ba tsa̱u tshàan kgꞌáà xgꞌara kam kò máá: “Xgꞌara-xgꞌaraèa ia!” témé. A ba a tcúúa ba qám̀, a sónòa tcgꞌòó.
31Kgꞌónòsean dim cáḿ me e kò ii, me kò qꞌuu dim cáḿ ba cgáém cáḿ Sabata di me e. Ne kò Juta ne Sabata dim cáḿ ka i gha tcꞌáróan xgàuan koe tceesea téé sa tcꞌẽe tama, khama ne kò Pilato ba dtcàrà cꞌõán gha khõáè, i tcꞌáróan xòóè sa. 32Xu kò nxãaska ncõo-kgꞌao xu hàà, a hàà tcꞌãà dim khóèm di cꞌõán khõá, ncẽe kò Jesom cgoa xgàuèa ba, naka cꞌẽem dian hẽéthẽé e. 33Igaba ẽe xu ko Jesom koe hàà, ka xu kò sao-xgꞌae Mem nxãakamaga xꞌóóa hãa, xu kò táá cꞌõáa ba khõá. 34Igabam kò ncõo-kgꞌao xu ka cꞌẽe ba Jeso ba kgꞌáó-xgàom cgoa gáò dxàbè, i kúúga qháése cꞌáòan hẽé naka tshàan hẽéthẽé gaa koe guu a ntcã̱a. 35(Khóèm ẽe kò bóò o ba kò nxàea tseegukagu u, si gam dis nxàea tseegukagu sa tseegu si i. Me qꞌanaa, tseegu sam ko nxàe sa, a ba a ko nxàea tcgꞌòó o, gatu igaba tu gha thẽé nxãasega dtcòm̀ ka.) 36Ncẽe zi gúù zia kò kúrúse, ẽe Nqarim dis Tcgãyas koe góáèas gha nxãasega nxàea tseegukaguè ka, ncẽe kòo máá: “Cꞌõáa ba ka cúían ga khõáè tite,” ta méé sa. 37Si ko cꞌẽes Tcgãyas Nqarim di sa gataga máá: “Bóò xu gha gaam ẽe xu gáòa hãa ba,” témé.
Jeso ba ko kgꞌónòè
(Mt 27:57-61; Mk 15:42-47; Lk 23:50-56)
38Ncẽe zi gúù zi qãá qꞌoo koem kò Josefam Arimatea di ba, ncẽe kò Jesom di xgaa-xgaase-kgꞌao ii ba, Jesom dim tcꞌáró ba xàìa hãase Pilatom koe dtcàrà, Juta nem kòo qꞌáò khama. Me kò Pilato ba kgoara máá me me. Me hàà a Gam dim tcꞌáró ba séè. 39Nikodemasem ncẽe kò kgꞌaia Jeso ba ntcùú ka dàraa hãa ba kò hãa cgoa mea. Nikodemase ba kò tshãán hẽé, naka tcgáùse di nxúìan hẽéthẽé óá, 30 qóḿ-qꞌooan khama noo o. 40Jesom dim tcꞌáró ba tsara kò séè, a tsara a tshãán cgoa xgꞌae-xgꞌae a qꞌúú qgáí cgoa kúrúèa ko̱àn cgoa tcáḿ me. Ncẽe sa kò caus Juta ne ko ma kgꞌaiga kgꞌónòkus ga si i. 41Eẽm kò Jeso ba xgàuèa hãam qgáìm koem kò xhárà ba hãa, me kò ka̱bam ha̱ém tcꞌám̀s di ba xháràm qꞌoo koe hãa, ncẽe cúí khóè ga qanega gam koe kgꞌónòè tama ba. 42Juta ne dim cáḿ kgꞌónòsean di me e kò ii, si kò tcꞌám̀ sa cúù si i, khama ne kò Jeso ba gas koe ga kgꞌónò.
Káà gúùs tcꞌám̀ sa
(Mt 28:1-8; Mk 16:1-8; Lk 24:1-12)

1Tcꞌãà dim cáḿ bekem dim di ntcùúkgꞌai cgoa, qanega i ntcùú u koes kò Maria Magatalena sa tcꞌám̀s koe hàà, a hàà nxõ̱á sa bóò si tcꞌám̀s-kgꞌáḿ koe ghànèa tcgꞌòóèa. 2Si ko Simonem Peterem koe hẽé naka cꞌẽem xgaa-xgaase-kgꞌaom koe hẽéthẽé qgóéa síí, ncẽe kò Jesom ka ncàm̀mèa ba, a síí bìrí tsara a a máá: “Xꞌaiga ba xu tcꞌám̀s koe séèa tcgꞌòóa hãa, ta cꞌúùa hãa nda koe xu úú Mea hãa sa!” tas méé.
3Me kò nxãaska Petere gaam xgaa-xgaase-kgꞌaom cgoa xgoaba, tsara tcꞌám̀s koe qõò. 4Wèéa tsara ga kòo qàrò, igabam kò gaam xgaa-xgaase-kgꞌao ba Petere ba qgóéa guu, a tcꞌám̀s koe tcꞌãà a síí. 5Téém ko a qám̀se a xhõo a bóò kam kò qꞌúú qgáí cgoa kúrúèa ko̱àn cúí ga bóò i gaa koe hãa, igabam kò táá qꞌoo koe tcãà. 6Me kò nxãaska Simonem Petere ba kháóka xùri me a hàà, a hàà tcꞌám̀s koe tcãà; a qꞌúú qgáìan cgoa kúrúèa ko̱àn bóò i gaa koe xõe, 7naka kgꞌónò cgoa dim qgáím ncẽe kò Jesom tcúú koe hãa ba hẽéthẽé e. Qgáí ba kò ko̱àn cgoa hãa tama a kò cúíaga qabesea ntcõe. 8Me kò nxãaska gaam xgaa-xgaase-kgꞌaom, ẽe kò tcꞌám̀s koe tcꞌãà a síí ba, qꞌoo koe tcãà thẽé, a bóò, a dtcòm̀. 9Qanega tsara kò Nqarim dis Tcgãya sa kóḿa qꞌãa tama, Jeso ba méém xꞌooan koe tẽès gúù si i ta kòo méé sa. 10Tsara kò nxãaska xgaa-xgaase-kgꞌao tsara xꞌáé koe ka̱bise a dìbi.
Jeso ba ko Maria Magatalenas koe xꞌáíse
(Mt 28:9-10; Mk 16:9-11)
11Igabas kò Maria sa tcꞌám̀s ka tchàa koe téé a ko kgꞌae. Eẽs hãa a ko qanega kgꞌae kas kò qám̀se a tcꞌám̀s qꞌoo koe xhõo a bóò, 12a sa a cám̀ moengele tsara qꞌúúse ha̱na tsara bóò, tsara Jesom dim tcꞌáróm kò xõe koe ntcõóa-ntcõe, cꞌẽe ba kò tcúúa ba kò hãa koe ntcõe, me cꞌẽe ba nqàrèa ba kò hãa koe ntcõóa-ntcõe. 13Tsara tẽè si a máá: “Khóè seè, dùús domka si ko kgꞌae?” témé. Si máá: “Tirim Xꞌaiga ba xu tcgꞌòóa hãa, ra cꞌúùa hãa nda xu úú Mea sa!” témé.
14Ncẽetas ko méé kas kò ka̱bise a Jeso ba bóò Me tééa-tẽe, igabas kò Jeso Me e sa táá bóòa qꞌãa.
15Me Jeso ba bìrí si a máá: “Khóè seè, dùús domka si ko kgꞌae? Dìí ba si ko qaa?” témé. Xhárà-kgꞌao Me e, tas kò tcꞌẽea hãa khamas kò bìrí Me a máá: “Aboè, ncẽè tsáá ga tsi kò séè Mea hãa ne bìrí te nda koe tsi xòó Mea hãa sa, nakar séè Me,” témé.
16Me Jeso ba bìrí si a máá: “Mariaè!” témé.
Si tééa ka̱bise a qꞌóá-kgꞌai Me, a Hebera dis kgꞌuis ka máá: “Raboni!” témé. (Ncẽe sa ko máá: ‘Xgaa-xgaa-kgꞌao Tseè,’ témé.)
17Me Jeso ba bìrí si a máá: “Táá qgóó Te guu, qanega Ra Abom koe ka̱bise ta ga hãa ke. Igaba méé si Tíí qõe ga xu koe qõò naka síí bìrí xu naka máá: ‘Ka̱biser ko Tirim Abom koe, gaxao dim Abo ba; a Tirim Nqari ba, gaxao dim Nqari ba,’” témé.
18Si kò Maria Magatalena sa xgaa-xgaase-kgꞌao xu koe qõò a síí bìrí xu a máá: “Xꞌaiga bar bóòa hãa!” témé. A sa a bìrí xu ncẽe zi gúù zim bìrí sia sa.
Jeso ba ko Gam di xu xgaa-xgaase-kgꞌao xu koe xꞌáíse
(Mt 28:16-20; Mk 16:14-18; Lk 24:36-49)
19Tcꞌãà dim cáḿ bekem dim di dqòan ka xu kò xgaa-xgaase-kgꞌao xu xgꞌaea hãa, i kò Juta ne di bèean ka nquu-kgꞌáḿan qarika tcẽekgꞌammèa. Kam kò Jeso ba hàà xgꞌaekua xu koe téé a ba a bìrí xu a máá: “Tòókuan méé i gaxao cgoa hãa!” témé. 20Eẽm ko ncẽe sa mééa xgꞌara kam kò tshàua ba hẽé naka xòèa ba hẽéthẽé xꞌáí xu. Eẽ xu kò xgaa-xgaase-kgꞌao xu Xꞌaiga ba bóò ka xu kò qãè-tcao.
21Me gaicara Jeso ba bìrí xu a máá: “Tòókuan méé i gaxao cgoa hãa! Ncẽem ma Abo ba ma tsééa óá Tea khamaga Ra ko ma tsééa úú xao o ke,” témé. 22Eẽtam ko mééa xgꞌara kam kò dqòm̀a tcãà cgae xu u, a máá: “Tcom-tcomsam Tcꞌẽe bar ko máà xao o. 23Ncẽè cꞌẽe khóèan xao kòo gaan di chìbian qgóóa máá ne i qgóóa mááèa, a ncẽè qgóóa máá a tama xao kò hãa, ne i qgóóa mááè tite,” tam méé.
Jeso ba ko Tomasem koe xꞌáíse
24Nxãaskam kò Tomasem (ncẽe Didimo ta kòo ma tciièm) 12 xu ka cꞌẽe ba gaxu cgoa hãa tama, ẽem kò Jeso hààraa ka. 25Khama xu kò cꞌẽe xu xgaa-xgaase-kgꞌao xu bìrí me a máá: “Ncãa xae Xꞌaiga ba bóò!” témé.
Igabam kò bìrí xu a máá: “Cgabìan di xgꞌama ner kòo tshàua ba koe bóò tama, a tshàua te gaa xgꞌaman koe tcãà tama, naka tshàua te xòèa ba koe tcãà tama ner cuiskaga dtcòm̀a hãa tite,” tam méé.
26Bekem qãá qꞌoo koe xu kò Gam di xu xgaa-xgaase-kgꞌao xu nquum koe gaicara xgꞌaea hãa, me kò Tomase ba hãa cgoa xua. Nquu-kgꞌáḿ ne kò tcẽekgꞌamsea hãa, igabam kò Jeso ba gaxu xgꞌaeku koe hàà téé, a máá: “Tòókuan méé i gaxao cgoa hãa!” témé. 27A nxãaska Tomase ba bìrí a máá: “Tshàua tsi ncẽe koe tcãà, naka tsia tshàua Te bóò. Tchoanà tshàua tsi naka xòèa Te koe tcãà a. Káíse tcꞌẽe-tcꞌẽesean cgoa qꞌaa naka dtcòm̀,” témé.
28Me Tomase xo̱a Me a máá: “Tiri Tsi Xꞌaiga Tseè, a tiri Tsi Nqari Tseè!” témé.
29Me nxãaska Jeso ba bìrí me a máá: “Ncẽe tsi ncãa bóò Te ka tsia ko dtcòm̀? Eẽ bóò tama igaba ko dtcòm̀ nea tsꞌee-tsꞌeekgꞌaièa!” témé.
Dùú domkas ncẽes tcgãya sa góáèa sa
30Jeso ba kò Gam di xu xgaa-xgaase-kgꞌao xu cookgꞌai koe káí zi xꞌáí zi cꞌẽe zi kúrú, ncẽes tcgãyas koe góáse tama zi, 31igaba i ncẽean góáèa hãa, nxãasega tu gha dtcòm̀, Jeso ba Krestem Nqarim dim Cóá Me e sa ka, a tu a gha dtcòm̀an ka Gam dim cgꞌõèm koe kgꞌõèan úú ka.
Jeso ba ko 7 xu xgaa-xgaase-kgꞌao xu koe xꞌáíse

1Ncẽe zi gúù zi qãá qꞌoo koem kò Jeso ba gaicara Gam di xu xgaa-xgaase-kgꞌao xu koe xꞌáíse, Tiberia dim tshàam koe. Ncẽetam ma xꞌáísea. 2Simonem Petere ba hẽé, naka Tomase ba hẽé (ncẽe kò Didimo ta ma tciiè ba), naka Nataniele ba hẽé, ncẽe kò Kana koe guua ba, Galilea di i, naka Sebetem di tsara cóá tsara hẽé, naka xgaa-xgaase-kgꞌao tsara cꞌẽe tsara hẽéthẽé xua kò xgꞌaea hãa. 3Simonem Petere ba kò cꞌẽe xu bìrí a máá: “Qõòr ko a síí xꞌaùan qgóó,” témé. Xu máá: “Qõò cgoa tsi xae gha,” témé. Xu tcgꞌoa a xu a síí dxòrom koe qꞌábà, igaba xu kò ẽem ntcùúm ka táá cúí gúù ga qgóó. 
4Kaisa ntcùúkgꞌai cgoam kò Jeso ba tshàam-kgꞌáḿ koe téé-tẽe, igaba xu kò xgaa-xgaase-kgꞌao xu táá Jeso Me e sa bóòa qꞌãa. 5Me Jeso ba tcii xu a máá: “Cóá xaoè, cúí xꞌaù ga xao gáé hòò tama?” témé. Xu xo̱a Me a máá: “Eẽ-ẽe!” témé. 6Me bìrí xu a máá: “Gaxao dis cꞌuisí sa kgꞌáò xòèan dxòrom di koe xaoa tcãà, cꞌẽe gúù xao gha hòò ke,” témé. Xu xaoa tcãà si, a xu a dxòrom qꞌoo koe tcéèa tcãà sa ka tààè, xꞌaùan di káí-qꞌooan ka.
7Me kò nxãaska xgaa-xgaase-kgꞌaom ẽe Jesom kò ncàm̀a hãa ba Petere ba bìrí a máá: “Xꞌaiga Me e!” témé. Eẽm ko Simonem Petere ba kóḿ Xꞌaiga Me e sa kam kò gam di qgáían hã̱a (tséé sam kò nxõ̱òa máá ana hãa khama), a ba a tshàan qꞌoo koe nxàìa tcãà. 8Igaba xu kò cꞌẽe xu xgaa-xgaase-kgꞌao xu dxòrom cgoa tshàam tsa̱m-tsáó koe síí, xꞌaùan ka cgꞌoèa hãas cꞌuisí sa tcéè a. Nqõómkgꞌai ka xu kò nqúù tama, 100 khama noo zi náà-qꞌoo zi cúí zi kò qaùa hãa. 9Eẽ xu ko nqõómkgꞌai koe hàà ka xu kò gaa koe bóò si cꞌee sa dxùúsea hãa, a xꞌaùan úúa hãa naka péréan hẽéthẽé e.
10Me kò Jeso ba bìrí xu a máá: “Cꞌẽe xꞌaùan ẽe xao ncãa qgóó xao óá,” témé.
11Me kò Simone Petere ba qꞌábà, a cꞌuisís xꞌaùan ka kò cgꞌoèa sa tcéèa tcgꞌòó, 153 i kò ii. Káí i kò ii igabas kò cꞌuisí sa táá tòà. 12Me Jeso ba bìrí xu a máá: “Hàà xao naka hàà tcꞌõó,” témé. Nxãaska i kò xgaa-xgaase-kgꞌaoan kgoarase tama, tẽè Me i gha a máá: “Dìí Tsia?” témé ka. Xꞌaiga Me e sa xu kò qꞌana hãa khama. 13Me Jeso ba hàà, a hàà péréan séè, a máà xu. A ba a gataga hẽé xꞌaùan ka.
14Ncẽea kò nqoana dim xꞌaèm ga me e, ncẽem kò Jeso ba Gam di xu xgaa-xgaase-kgꞌao xu koe xꞌáíse ba, ẽem kò xꞌooan koe ghùièa ka.
Jeso ba hẽé naka Petere ba hẽéthẽé tsara
15Eẽ xu ko tcꞌõóa xgꞌara kam kò Jeso ba Simonem Petere ba bìrí a máá: “Simoneè, Johanem di tsi cóá tseè, ncẽe xu khóè xu ka tsia ncàm̀ Tea?” témé. Me bìrí Me a máá: “Eè, Xꞌaigaè, ncàm̀ Tsia raa sa Tsi qꞌana,” témé. Me Jeso ba bìrí me a máá: “Tiri ghùu-coan dxòókagu,” témé.
16Me kò gaicara Jeso ba bìrí me a máá: “Simoneè, Johanem di tsi cóá tseè, ncàm̀ Tea tsia?” témé. Me bìrí Me a máá: “Eè, Xꞌaigaè, ncàm̀ Tsia raa sa Tsi qꞌana,” témé. Me Jeso ba máá: “Tiri ghùuan kòre,” témé.
17Nqoana dis kam kò Jeso ba bìrí me a máá: “Simoneè, Johanem di tsi cóá tseè, ncàm̀ Tea tsia?” témé. Petere ba kò tshúù-tcao, Jeso ba kò nqoana qꞌoro tẽè me a máá: “Ncàm̀ Tea tsia?” témé khama, kam kò máá: “Xꞌaigaè, wèé zi gúù zi Tsi qꞌana; ncàm̀ Tsia raa sa Tsi qꞌana!” témé. Me Jeso ba máá: “Tiri ghùuan dxòókagu. 18Tseegukar ko tseeguan bìrí tsi a ko máá: Eẽ tsi xgꞌao cgꞌáré ii ka tsi xgꞌao ko hã̱akaguse, a ko kgꞌama tẽe a qõò ẽe tsi ko tcꞌẽe koe. Igaba ncẽe tsi kaia hãa ka tsi gha tshàua tsi tchoanà, me gha cꞌẽem khóè ba hã̱akagu tsi, a ba a ẽe tsi tcꞌẽe tama koe úú tsi,” tam méé. 19(Ncẽeta mééan kam kò Jeso ba Peterem gha hàà xꞌóóm dàò ba nxàe, a ba a Nqari ba xꞌáàkagu.) Kam kò nxãaska bìrí me a máá: “Xùri Te!” témé.
20Petere ba kò ntcẽè, a cꞌẽem xgaa-xgaase-kgꞌaom Jesom kò ncàm̀a hãa ba qãáa ba koe bóò, me ko xùri tsara a. (Ncẽe ba gam ẽe kò dqòa di tcꞌõoan koe, Jesom koe ghãase ntcõem ga me e, ncẽe kò tẽè Me a ko máá: “Xꞌaigaè, dìína ko hàà khóè ne tshàu qꞌoo koe tcãà Tsi?” témé ba.) 21Eẽm ko Petere bóò me, kam kò Jeso ba tẽè a máá: “Xꞌaigaè, kháé gam ka ntamaà?” témé. 22Me Jeso ba xo̱a me a máá: “Kgꞌõèasem gha hãa, Ra nxãakgꞌaiga síí ka̱bise sar kòo tcꞌẽe ne i ko nxãan tsáá koe dùú sa nxàe? Tsáá méé tsi xùri Te,” tam méé.
23Si kò ncẽes tchõà sa khóè qõeku xu koe qòàrase, ncẽem xgaa-xgaase-kgꞌao ba xꞌóó tite di sa. Igabam kò Jeso ba máá, xꞌóóm tite, témé tama, kgꞌamam kòo máá: “Kgꞌõèasem gha hãa, Ra nxãakgꞌaiga síí ka̱bise sar kòo tcꞌẽe ne i ko nxãan tsáá koe dùú sa nxàe?” témé.
24Ncẽem xgaa-xgaase-kgꞌao ba gam ncẽe zi gúù zi kò nxàea tseegukaguam ga me e, a kò góá zi ba. Ta qꞌana hãa gam dis nxàea tseegukagu sa tseegu si i sa.
Tcgãyas dis chõò-qꞌoo sa
25Jeso ba kò gataga thẽé cꞌẽe zi gúù zi káí zi kúrú. Ncẽè wèéa zi ga kò cúí-cúí góáèa hãa nem ga kò, bóòr ko ka, nqõóm ga ba kgoana naka wèé zi tcgãya zi ncẽe zi qgóó tama, ẽe ga kò góáèa hãa zi.

TSÉÉ ZIACTTSÉÉ ZI
xꞌáè úú-kgꞌao xu di zi
1 2 3 4 5 6 7 9 10 11 12 13 14 15 16 17 18 19 20 21 22 23 24 25 26 27 28 Téé-cookgꞌai sa
“Tséé zi xꞌáè úú-kgꞌao xu di zi” dis tcgãya sa ko Lukam dis tcgãya sa còoka qõòkagu. Luka ba ko ncẽes tcgãyas koe góá, ntama ne kò ma Jesom di ne xùri-kgꞌao ne tcꞌãà di ne ma Tcom-tcomsam Tcꞌẽem ka tcꞌãà-cookgꞌaiès ka, a qãè tchõàn Gam ka tsa̱i-tsa̱i: “Jerusalema koe hẽé naka Jutea koe hẽé naka Samaria koe hẽé naka nqõóm chõò-qꞌoo koe hẽéthẽé e” (1:8). Kaisases ko ncẽes tcgãya sa bìrí ta a, Nqarim kò ntama ma kgꞌaia Juta ne xgꞌaeku koe ma tséé sa, igabagam kò gaa koe guus ka Gam di xꞌaian wèém nqõóm koe ma tsa̱i-tsa̱is ka hẽéthẽé e.
“Tséé zi” dis tcgãya sa nqoana xòèan cgoa qꞌaa-qꞌaasea hãa, a ko xꞌáí, Jesom di qãè tchõàn kòo ma xgaa-xgaaè sa hẽé, naka si kò ma kereke sa tshàoèa sa hẽéthẽé e:
1. Dtcòm̀-kgꞌao ne kò Jerusalema koe tshoa-tshoa
2. Iseraele di cꞌẽe xòèan khama noose ne kò qõò
3. Càùsea ne kò qõò, a wèém nqõóm koe síí, Roma khama noose
“Tséé zi” dis tcgãyas koe ta ko kaisase Tcom-tcomsam Tcꞌẽem di zi tséé zi ka nxárá. Qarian cgoam kò xõa ncẽe kò dtcòm̀-kgꞌao ne Jerusalema koe hàna ne koe Pentekoste dim cáḿ ka hàà a. A ba a kò kereke sa tcꞌãa-cookgꞌai a qari-qari.
Xꞌáè úú-kgꞌao xu di xgaa-xgaan hẽé naka Nqarim dim kgꞌuim di qarian hẽéthẽéa ko “Tséé zi” dis tcgãyas koe qãèse xꞌáíse.

 
 
Qaa-qaasa kgꞌuia ne:
- Tcom-tcomsam Tcꞌẽe ba
- nxàea tseegukagu-kgꞌao
- kereke sa
- kgoarasea ne
- tãá zi qhàò zi di ne khóè ne
 
Tcgãyas qꞌoo koe hàna zi:
- Jesom di nqarikgꞌai koe qaòa ne (1) 
- Petere ba hẽé naka cꞌẽe xu xꞌáè úú-kgꞌao xu hẽéthẽé di tsééa ne Jerusalema koe (2–7) 
- Filipia xu Peterea xu di tsééa ne Jutea hẽé naka Samaria hẽéthẽé koe (8–12) 
- Paulom di tsééa ne wèém nqõóm koe: (13–28) 
- Paulom di xgaa-xgaan dis qõòs tcꞌãà di sa (13:1–14:28) 
- Jerusalema dis xgꞌae sa (15:1-35) 
- Paulom di xgaa-xgaan dis qõòs cám̀ di sa (15:36–18:22) 
- Paulom di xgaa-xgaan dis qõòs nqoana di sa (18:23–21:16) 
- Paulo ba ko qáé-nquuan koe tcãàè, a Roma koe síí (21:17–28:31) 
Jesom di nqarikgꞌai koe qaòa ne (1)
Jeso ba ko Tcom-tcomsam Tcꞌẽem gha hàà sa nqòòkagu
 
1
1Teofilaè, tcꞌãà dis tcgãyas tiris qꞌoo koer kò wèé zi gúù zi ncẽem kò ko Jeso ba tshoa-tshoa a kúrú a xgaa-xgaa zi ka góáa hãa. 2Me nxãakgꞌaiga nqarikgꞌai koem ko séè a úúèm cáḿ ba síí tcãà, ẽem kòo Tcom-tcomsam Tcꞌẽem di qarian ka ẽem nxárá tcgꞌòóa hãa xu xꞌáè úú-kgꞌao [a] xu xꞌáèan máà ka. 3A ba a kò ẽem ko xgàrasea xgꞌara ka, gaxu koe káí zi dàò zi cgoa xꞌáíse, kgꞌõèam hãa sa. 40 cáḿa nem kò xꞌáíse xu, a ko Nqarim di xꞌaian di zi gúù zi ka kgꞌui cgoa xu. 4A kò ẽem hãa a ko tcꞌõó cgoa xu ka ncẽe xꞌáèan máà xu a máá: “Táá méé xao Jerusalema koe tcgꞌoa guu, igaba méé xao kgꞌaia Abom nqòòkagua hãa sa qãà, ncẽe xao Tíí koe kóḿa hãa sa. 5Johane ba kòo tshàan cgoa tcguù-tcguu, igaba tu gha gatu cgꞌorò cáḿan qãá qꞌoo koe hàà Tcom-tcomsam Tcꞌẽem cgoa tcguù-tcguuè,” tam méé.
	[a] 1:2 xꞌáè úú-kgꞌao - Gerika sa ko “apostolo” témé.

Jeso ba ko nqarikgꞌai koe séè a úúè
(Mk 16:19-20; Lk 24:50-53)
6Khama ẽe xu ko xgꞌae cgoa Me ka xu kò tẽè Me a máá: “Xꞌaigaè, ncẽem xꞌaèm ka Tsia gáé ga táá Iseraele ne gane di xꞌaian ka̱bia máá?” témé. 7Me Jeso ba bìrí xu a máá: “Ncẽem Abo ba Gam di qarian ka tòóa xꞌaèan hẽé naka cáḿan hẽéthẽé xao gha qꞌãa sa gaxao di tama. 8Igaba ẽem ko Tcom-tcomsam Tcꞌẽe ba hàà cgae xao o ka xao gha qarian hòò, a xao a gha Tiri xao nxàea tseegukagu-kgꞌao xao ii: Jerusalema koe hẽé, naka wèém xgꞌaekum Jutea dim koe hẽé, naka Samaria dim xgꞌaekum koe hẽé, naka nqõóm chõò-qꞌoo koe ga hẽéthẽé e,” tam méé. 9Ncẽetam ko mééa xgꞌara kam kò téé a xu a ko bóò Me koe ga séè a nqarikgꞌai koe qaòkaguè, si túú-cꞌõò sa tcgáí-qꞌooa xu koe ga qàbia tcãà Me.
10Eẽ xu nqarikgꞌai koe tcgáía xu qãea tòóa, ẽem ko ma qõò khama ma, ka tsara ko kúúga qꞌúúse ha̱na tsara khóè tsara hàà qàea xu koe téé, 11a tsara a máá: “Galilea di xao khóè xaoè, dùús domka xao ncẽe koe téé-tẽe a téé a ko nqarikgꞌai koe bóò? Jesom ncẽe gaxao koe séè a nqarikgꞌai koe úúèa hãa ba gha gaam dàòm ncẽe xao bóò Mem ko qõòm cgoa ga ka̱bise a hàà,” ta tsara méé.
Matiase ba ko Jutasem dis téé-qꞌoo sa séè
(Mt 27:3-10)
12Ka xu ko nxãaska xꞌáè úú-kgꞌao xu Olife ta ko ma tciièm xàbìm koe guu a Jerusalema koe ka̱bise. Xàbìm ncẽe ba kò Jerusalema ka cúù me e, Sabata dim cáḿ ka tsi ko kgoara mááè a síí cgae me khama noo qáò-qꞌooa ne. 13Eẽ xu ko Jerusalema koe tcãà ka xu kò tcꞌamaka hãam nquum koe síí, ncẽe xu kò gaa koe cgꞌorò cáḿan hãa ba: Petere ba hẽé, naka Johane ba hẽé, naka Jakobo ba hẽé, naka Anterea ba hẽé, naka Filipi ba hẽé, naka Tomase ba hẽé, naka Baretolomaio ba hẽé, naka Mataio ba hẽé, naka Jakobom Alefaiom ka cóáse ba hẽé, naka Simonem ncẽe kòo tòókuan xꞌãà máá ba hẽé, naka Jutasem Jakobom ka cóáse ba hẽéthẽé xu u kò ii. 14Wèéa xu ncẽe xua kò khóè zi hẽé, naka Marias Jesom ka xõò sa hẽé, naka Gam ka qõese ga xu hẽéthẽé cgoa xgꞌae a tcãà tcáó a cúím tcꞌẽem cgoa còrè.
15Si kò khóè ne dis xgꞌae sa 120 khama noo. Me kò ẽe xu cáḿ xu ka Petere ba tẽe a qõese ga xu xgꞌaeku koe téé a ba a máá: 16“Tíí qõe ga xaoè, ncẽes gúùs Nqarim dis Tcgãyas koe góásea hãa sa méés tseegukaguè, ncẽem kòo Tcom-tcomsam Tcꞌẽe ba Dafitem kgꞌáḿ koe guu a Jutasem ka kgꞌui sa, gaam ncẽe Jeso ba kò hàà qgóó xu khóè xu dim tcꞌãà-cookgꞌai kò ii ba. 17Jutase ba kò sixae ka cꞌẽe me e, a kò sixae cgoam gha cúís tséé sa kúrú ka nxárá tcgꞌòóèa hãa. 18Eẽm ko Jutase cgꞌãè cauan kúrú kam kò ẽem kò suruta cgoaè marian cgoa xhárà ba xꞌámá. Ncẽem kò gaam koe cgꞌáé a xꞌóó, a qꞌarase nqáè, i wèé qꞌoo gúùa ba tcgꞌoa ba. 19Ne kò wèé ne khóè ne ẽe kò Jerusalema koe xꞌãèa hãa ne gaas gúù sa qꞌãa, me gaa domkaga gaam xhárà ba gane dis kgꞌuis ka kò Akele-dama ta ma tciiè. Ncẽe sa ko máá, ‘Xháràm cꞌáòan di ba,’ témé. 20Pesalema zi dis Tcgãyas koe i góásea hãa khama a ko máá:
‘Gam di xꞌáéan méé i nqoo-nqoosam qgáì ba ii,
naka i táá cúí khóè ga gaa koe xꞌãè guu,’
téméè, a i a ko gaicara máá:
‘Cꞌẽem khóè ba méém gam di téé-qꞌooan máàè,’
téméè. 21Gaa domkagam kò cꞌẽem khóè ba qaase, ncẽe kò sixae cgoa wèé xꞌaè ka hãa, ẽem kò ko Xꞌaigam Jeso ba qõòa te cgoa xae e ka ba, 22Johanem di tcguù-tcguukuan dim xꞌaèm koe guu a tshoa-tshoa, a síí Jesom kò sixae koe guu a séè a nqarikgꞌai koe úúèm xꞌaèm koe tcãàn koe. Ncẽe xu khóè xu ka cꞌẽe ba méém sixae cgoa hàà nxàea tseegukagu-kgꞌao ba ii, Jesom xꞌooan koe tẽea hãa di ba,” tam Petere méé.
23Xu kò cám̀ khóè tsara nxárá tcgꞌòó, Josefam ncẽe kòo Barenabase ta ma tciiè ba, ncẽe kò Juseto dis cgꞌõès ka qꞌãaèa hãa ba hẽé, naka Matiase ba hẽéthẽé tsara. 24Ne kò nxãaska còrè a máá: “Xꞌaigaè, ncẽe wèé khóèan di tcáóan qꞌana hãa Tseè, xꞌáí ta a xgꞌaekua tsara koe Tsi ndaka ba nxárá tcgꞌòóa máásea hãa sa, 25nakam ncẽe tsééan koe tcãà, xꞌáè úú-kgꞌao di i, ncẽem kò Jutase aagua a, a ba a ẽem ko qaam qgáìm koe [b] qõò,” témé. 26A ne a kò cgúúan xgꞌáḿ, i cgúúan Matiase ba nxáá, me 11 xu xꞌáè úú-kgꞌao xu koe tcãàè.
 
	[b] 1:25 ẽem ko qaam qgáìm koe - Gerika sa ko máá: “qgáía ba koe” témé.

Petere ba hẽé naka cꞌẽe xu xꞌáè úú-kgꞌao xu hẽéthẽé xu di tsééa ne Jerusalema koe (2–7)
Tcom-tcomsam Tcꞌẽem di hàà-qꞌooa ne
 
2
1Eẽm ko Pentekoste dim cáḿ ba hàà, ka ne kò wèéa ne ga cúím qgáìm koe xgꞌaea hãa. 2Me kò kúúga tcẽé-tcẽe ba nqarikgꞌai koe guu a tcꞌirìa ne hãa koe hàà, kaiam tcꞌãám di tsꞌoo-qꞌooan khama xam̀ ba, a hàà ẽe ne ko hãam nquum koe cgꞌoè. 3I kò cꞌeean di ta̱man khama ii gúùan hòòse, a tsa̱i-tsa̱ia qꞌaase, a gane koe ntcõó. 4Ne wèéa ne ga Tcom-tcomsam Tcꞌẽem ka cgꞌoè cgaeè, a ne a tshoa-tshoa a tãáka zi ta̱m zi kgꞌui, ẽem kò Tcꞌẽe ba ma máà nea khama.
5Nxãaska ne kò Nqari-tcáóa ne Juta ne Jerusalema koe xꞌãèa hãa, wèé zi qhàò zi nqarikgꞌai ka nqãaka hãa zi di ne. 6Eẽ ne ko ncẽes tcẽé-tcẽe sa kóḿ, ka ne kò káí ne khóè ne hààra xgꞌae, wèém khóè ba ne kò kóḿ me ko gam di ta̱man kgꞌui. 7Ne kò are, a xháé, a ne a máá: “Kháé ncẽe ko kgꞌui ne khóè ne wèé ne gáé Galilea di ne tama nea? 8Ka ta koáé dùús domka kháé kóḿ ne ne ko sita dis kgꞌui sa kgꞌui, ncẽe ta ábà cgoaèa hãa sa? 9Paretia ta hẽé, naka Mede ta hẽé, naka Elame ta hẽé, naka Mesopotamia koe xꞌãèa hãa ta hẽé, naka Jutea di ta hẽé, naka Kapatokia di ta hẽé, naka Ponto di ta hẽé, naka Asia di ta hẽé, 10naka Ferugia di ta hẽé, naka Pamfilia di ta hẽé, naka Egepeto di ta hẽé, naka Libia di cꞌẽe xòè di ta hẽé, Kurene ta ko ma tciièm xꞌáém qàe koe hàna a, Roma koe guua ta cgꞌáè-kgꞌao ta hẽé, 11Juta ta hẽé, naka Juta khama kúrúsea ta hẽé, naka Kereta ta hẽé, naka Arabia ta hẽéthẽé e - wèéa ta ga ko kóḿ ne ne ko are-aresa tsééan Nqarim di sita di ta̱man cgoa kgꞌui,” ta ne méé. 12Ne kò wèéa ne ga kaisase are a qꞌãa tama khama ne kò tẽèku a máá: “Dùú sa ko nxàes gúù sa gáé ncẽe sa?” témé. 13Igaba ne kò cꞌẽe ne nco̱i ne a máá: “Káí gõéa ne ne kgꞌáà hãa,” témé.
Petere ba ko khóè ne cgoa kgꞌui
14Igabam kò Petere 11 xu cgoa téé-tẽe, a ba a khóè ne cgoa kaisase tcꞌamaka kgꞌui a máá: “Gaxao khóè xao Jutea di xao hẽé, naka gatu wèé tu ncẽe Jerusalema koe xꞌãèa tu hẽéthẽé méé tu komsana te, nakar bìrí tu u, ncẽes gúùs ko dùú sa nxàe sa. 15Ncẽe ne khóè nea nqàre tama, ẽe tu ma tcꞌẽea khama, qanega i 9 di xꞌaè e ntcùúkgꞌai cgoa di i khama. 16Igabas ko ncẽes gúù sa porofitim Joelem ka nxàeèas ga si i, ncẽem kò Nqari ba máá:
17‘Còo di xu cáḿ xu kar gha Tíí Nqari Ra
wèém khóèm koe Tirim Tcꞌẽe ba ntcã̱a.
Xu gha gatu di xu cóá xu hẽé naka cóá zi hẽéthẽé porofita,
xu gha gatu di xu qárí-kgꞌao xu xꞌáí zi bóò,
xu gha gatu di xu xõòkhoe xu gataga sõokuri zi sõokuri.
18Tiri qãàn koe ga igaba,
kgꞌáòan hẽé naka dxàean hẽéthẽé
koer gha ẽe xu cáḿ xu ka
Tirim Tcꞌẽe ba ntcã̱a,
ne gha porofita.
19Are-aresa zi gúù zir gha tcꞌamaka xꞌáí,
nqarikgꞌai koe,
a Ra a gha are-aresa zi xꞌáí zi nqãaka xꞌáí,
nqõómkgꞌai koe,
cꞌáòan hẽé naka cꞌeean hẽé naka tsꞌénèan hẽéthẽé di zi.
20Cáḿ sa gha ntcùú sa kúrú,
me gha nxoe ba cꞌáòan khama ii,
Nqarim dim cáḿ hàà tamas cookgꞌai koe,
ncẽe kaia hãa a ko xꞌáàm cáḿ ba.
21Me gha wèém
ẽe ko Xꞌaigam Nqarim dim cgꞌõè ba tcii ba kgoaraè,’
tam Joele mééa.
22“Gaxao khóè xao Iseraele di xaoè, ncẽe kgꞌuian xao komsana: Jesom Nasareta di ba kò Khóèm Nqarim ka xao nxárá tcgꞌòóa mááèa hãa Me e; qarian di zi tséé zi hẽé, naka are-aresa zi xꞌáí zi hẽéthẽém kò Nqari ba Jesom koe guu a gaxao xgꞌaeku koe kúrú, ncẽe xao ma qꞌana khamaga ma. 23Nqari ba kò nxãakamaga kàa sa úúa hãa, a ba a bóòa tcgꞌòóa hãase kò Jeso ba tshàu qꞌooa xao koe tcãà, xao kò cgꞌõo Me, cgꞌãè cau xu khóè xu máà xu xgàus koe tceea ba ka. 24Igabam kò Nqari ba xꞌooan koe ghùi Me, a ba a xꞌooan di thõòan koe kgoara Me, xꞌooa nea qgóó Me i gha di qarian úú tama khama.
25“Me kò Dafite ba Gam ka kgꞌui a máá:
‘Xꞌaigam Nqari bar kò wèé xꞌaè ka cookgꞌaia te koe bóò.
Tirim xꞌõàm kgꞌáòm xòè zam hàna
khamar cuiskaga ntcãà-ntcãaèa hãa tite.
26Gaa domka i tcáóa te qãè-tcaoa;
i ta̱ma te thẽé qãè-tcaoa,
me gha tirim tcꞌáróm ga ba thẽé gataga nqòòan koe kgꞌõè.
27Cuiskaga Tsi tcꞌẽea te
xꞌóóa ne khóè ne dim qgáìm koe aagua hãa tite,
kana Tsi gataga cuiskaga Tsarim Tcom-tcomsa ba
guu nakam tsꞌóóa hãa tite khama.
28Kgꞌõèan koe ko úú te dàòan Tsi xꞌáí tea hãa;
a Tsi a gha hàna Tsi ko hãa ne
qãè-tcaoan ka cgꞌoè-cgꞌoe te,’ tam Dafite ba mééa.
29“Tíí kíí ga xaoè, kgoarasea hãaser gha gaxae ka tsgõosem Dafitem ka bìrí xao o, xꞌóóam hãa a kgꞌónòèa hãa sa, si gam dis tcꞌám̀ sa ncẽe cáḿ ka igaba qanega gatá xgꞌaeku koe hãa. 30Porofiti me e kò ii, a qꞌana hãa Nqarim ma nqòòkagu mea hãa sa, a máá, gam di xꞌaian dis ntcõó-qꞌoos koem gha gam dim qhàò ba ntcòó, téméa sa. 31Còokam kò bóòa hãa, a kò gaa domka Krestem di xꞌooan koe tẽean ka kgꞌui, a máá, Kreste ba kò xꞌóóa ne khóè ne dim qgáìm koe táá aaguè, i kò gataga cgàaa ba táá tsꞌóó, témé. 32Ncẽem Jeso bam kò Nqari ba xꞌooan koe ghùia hãa, ta sita wèéa ta ga gaan di ta nxàea tseegukagu-kgꞌao ta a. 33Eẽm ko Jeso ba tcꞌamaka dis ntcõó-qꞌoos Nqarim dim xꞌõàm kgꞌáò xòè dim dis koe ghùi a úúè, kam kò nqòòkaguèam Tcom-tcomsam Tcꞌẽe ba Xõòm koe hòò, a ba a kò wèés gúùs ncẽe tu ko bóò a ko kóḿ sa ntcã̱a xòó. 34Dafite ba kò nqarikgꞌai koe qaò tama khama, igabam kò máá:
‘Xꞌaiga ba kò Tirim Xꞌaiga ba bìrí a máá:
‘Kgꞌáò xꞌõàa Te xòè koe ntcõó,
35nakar gha nxãakgꞌaiga síí Tsari cgꞌõo-kgꞌaoan kúrú
naka i nqàrèa Tsi ka nqãaka hãa,’ ’
témé.
36“Gaa domka méé ne wèé ne Iseraele ne ncẽe sa qãèse qꞌãa: ncẽe tu kò xgàum Jeso bam Nqari ba Xꞌaiga ba hẽé naka Kreste ba hẽéthẽé kúrúa,” tam Petere méé.
37Eẽ ne ko khóè ne ncẽe sa kóḿ ka i kò tcáóa ne qhòmse, ne Petere ba hẽé naka cꞌẽe xu xꞌáè úú-kgꞌao xu hẽéthẽé bìrí a máá: “Sita ka qõese ga xaoè, nta ta gha hẽé?” témé. 38Me Petere xo̱a a máá: “Tcóóse gatu di chìbian koe naka tua wèéa tu ga Jeso Krestem dim cgꞌõèm koe tcguù-tcguuè, nxãasega i gha gatu di chìbian qgóóa mááè ke. A tu a gha Tcom-tcomsam Tcꞌẽe ba abas khama hòò. 39Nqòòkaguku sa gatu hẽé, naka gatu di cóán hẽé, naka wèéan ẽe nqúù ka hàna hẽéthẽé di si i khama, wèé ne ẽem gha Xꞌaigam gatá dim Nqari ba tcii ne,” tam méé.
40A ba a káí kgꞌuian cgoa nxàea tseegukagu, a ntcàm ne a máá: “Kgoarase ncẽes qhàòs cgꞌãè caus koe,” témé. 41Ne kò gane ẽe kò gam di kgꞌuian dtcòm̀ ne tcguù-tcguuè, ne kò 3,000 ne ẽem cáḿ ka càùse.
Dtcòm̀-kgꞌao ne ko ma kgꞌõèa xgꞌae sa
42Wèé xꞌaè ka ne kò xꞌáè úú-kgꞌao xu di xgaa-xgaan koe máàse, a kò xgꞌae a cúís gúù sa kúrú, a ne e péréan tcꞌõó, a còrè. 43Ne kò wèé ne khóè ne qꞌáòs ka tcãàè, zi kò káí zi gúù zi are-aresa zi hẽé naka xꞌáí zi hẽéthẽé xꞌáè úú-kgꞌao xu ka kúrúè. 44Ne kò wèé ne dtcòm̀-kgꞌao ne xgꞌaea hãa, a cúís gúù sa xgꞌaea máána hãa. 45A ne a wèé zi gúù zi ẽe ne qꞌõòa hãa zi xꞌámágu, a ne a qꞌaa-qꞌaaku, ẽem ma wèém khóè ba ma tcàoa hãa khama ma. 46A ne a kò wèé cáḿ ka tempelem koe xgꞌae, a kò xꞌáé xu ma xùrikua khama péréan tcꞌõó; qãè-tcaoa hãa a auku di tcáóan úúa hãase ne kò tcꞌõó. 47Nqari ba ne kòo dqo̱m̀, a ne a kò wèé khóèan ka ncàm̀mèa hãa. Me kò Nqari ba wèé cáḿ ka gane di nxáráse-qꞌooan càù ẽe kò kgoaraèa hãa ne cgoa.
Nqo̱ara hãam dtcàrà-kgꞌao ba ko qãèkaguè
 
3
1Cꞌẽem cáḿ ka tsara kò Petere ba hẽé naka Johane ba hẽéthẽé tsara còrè di xꞌaè ka tempelem koe qõò, nqoana di xꞌaè ka. 2Me kò ábà nqa̱is koe ga guu a nqo̱ara hãam khóè ba ‘Tꞌõè’ ta ko ma tciièm tempelem-kgꞌáḿ koe hàna. Wèé cáḿ kam kò gaa koe séè a úúè a síí tòóè a ko ẽe ko tcãà ne khóè ne máàku zi dtcàrà ba. 3Eẽm ko Peterea tsara Johanea tsara bóò tsara ko tempelem-kgꞌáḿ koe tcãà kam kò máàku sa dtcàrà tsara a. 4Tsara téé a tcgáí-qꞌooa ba koe bóò me, ka tsara ko Petere tsara bìrí me a máá: “Bóò tsam m,” témé. 5Me khóè ba qãèse bóò tsara a, au me tsara gha di tcoman úúa hãase. 6Igabam kò Petere ba máá: “Selefera ga hẽé naka gauta ga hẽéthẽér úú tama, igabar gha ẽer úúa hãa sa máà tsi: Jeso Krestem Nasareta dim cgꞌõè ka tẽe naka tsia qõòa te!” témé. 7A ba a kgꞌáòm xꞌõàm gam dim cgoa qgóóa ghùi me, i khóèm di nqàrèan hẽé naka nqõáa ba hẽéthẽé kúúga qꞌam̀. 8Me nxàìa tẽe a nqàrèa ba ka téé a tshoa-tshoa a qõòa te, a ba a gatsara cgoa tempelem qꞌoo koe tcãà; qõòam ko téé a nxàì a Nqari ba dqo̱m̀. 9Eẽ ne ko wèé ne khóè ne bóò me, me ko qõò a ko Nqari ba dqo̱m̀, 10ka ne ko bóòa qꞌãa me, me gaam khóèm ncẽe kòo káíse tempelem ‘Tꞌõè kgꞌáḿ’ ta ko ma tciièm koe ko ntcõó a ko dtcàràm ga me e sa, ka ne ko kaisas ares ka tcãàè, dùús kúrúse cgae mea hãa sa.
Petere ba ko tempelem koe kgꞌui
11Gaam khóèm qanega Peterea tsara Johanea tsara cgoa tcꞌàmà-tcꞌamasea hãa ka ne kò khóè ne qàròa síí cgae xu, xào-xaos Solomonem di sa ta ko ma tciiès qgáìs koe, kaisas ares ka tcãàèase. 12Eẽm ko Petere ncẽe sa bóò, kam ko bìrí ne a máá: “Khóè xao Iseraele di xaoè, dùús domka sa ko ncẽe sa arekagu xao o? Dùús domka xao ko ma bóò tsam maà? Sitsam di qarian hẽé kana sitsam di Nqari-tcáóan hẽéthẽé domka tsam kúrú mem ko qõò, ta xao tcꞌẽea? 13Nqarim Abrahamam di ba, a Isakam di ba, a Jakobem di ba, Nqarim gaxae ka xõò ga xu di ba, nxãa ba Gam dim Qãàm Jeso ba xꞌáàkagua. Tcgꞌòó Me xao kò, síím gha cgꞌõoè ka, a xao a kò Pilatom cookgꞌai koe cꞌúùse Me, ncẽe kò qõòm gha ka kgoara Mea hãa ba. 14A xao a kò Tcom-tcomsa a Tchàno ii ba cꞌúùse, a dtcàrà mááse cgꞌõo-kgꞌaom gha kgoaraè sa. 15Xꞌaigam kgꞌõèan di ba xao kò cgꞌõo, igabam kò Nqari ba xꞌooan koe ghùi Me. Ncẽes gúùs di xae nxàea tseegukagu-kgꞌao xae e. 16Dtcòm̀s ka i kò Jesom di cgꞌõèan ncẽem khóèm, ncẽe tu ko bóò a qꞌana ba, qarian máàna hãa. I Jesom koe guua dtcòm̀an ncẽem khóè ba gatu wèé tu cookgꞌai koe kgꞌõèkagua.
17“Ncẽeska, tíí kíí gatuè, qꞌana ra hãa, cꞌúùa tu kò hãa domka tu ncẽes gúù sa kúrúa hãa sa, gatu di xu tcꞌãà-cookgꞌai xu kò hẽéa khama. 18Nqari ba wèé xu porofiti xu kgꞌáḿ koe guu a kgꞌaiga nxàea hãa a ko máá, Gam dim Kreste ba gha xgàraè, témé. A ba a kò ncẽe kgꞌuian ncẽem dàòm ka tseegukagua. 19Gaa domka méé tu gatu di chìbian koe tcóóse, naka Nqarim koe ka̱bise, naka i gha nxãasega chìbia tu tchùua tcgꞌòóè, 20nxãasega i gha ka̱ba-ka̱ban tcꞌẽe di xꞌaèan Xꞌaigam koe guu a hàà ka, a ba a gha Jeso ba tsééa óá, Kreste ii ba, ncẽem nxãakamaga nxárá tcgꞌòóa máá tua hãa ba. 21Nqarikgꞌai koe méém hãa, me gha nxãakgꞌaiga síí xꞌaè ba hàà, Nqarim gha wèé zi gúù zi kúrúa ka̱bi di ba, ẽem ko ncìísega Gam di xu porofiti xu tcom-tcomsa xu kgꞌáḿ koe guu a kgꞌuia hãa sa ba. 22Moshe ba kò kgꞌui a máá: ‘Xꞌaigam gatu dim Nqari ba gha gatu di ne khóè ne xgꞌaeku koe guu a tíí khama iim porofiti ba tsééa óá máá tu u. Ke méé tu wèés gúùs ẽem gha ko bìrí tu u sa komsana. 23Dìím wèém ẽe porofiti ba komsana tama ba gha gam di ne khóè ne xgꞌaeku koe qꞌãea tcgꞌòóè,’ témé. 24Xu kò ncìísega wèé xu porofiti xu ncẽe xu cáḿ xu ka kgꞌuia hãa: Samuele ba hẽé naka ẽe kháóka hààraa xu hẽéthẽé e. 25Gatua porofiti xu hẽé naka Nqarim kò gatu ka xõò ga xu cgoa kúrúa hãas qáé-xgꞌae sa hẽéthẽé di tu cóá tu u. Ncẽem kò Abrahamam cgoa kúrúa hãa sa, a bìrí me a máá: ‘Wèé zi qhàò zi nqõómkgꞌai di zia gha tsaris qhàòs domka tsꞌee-tsꞌeekgꞌaiè,’ témé. 26Eẽm ko Nqari ba Gam dim Qãàm Jeso ba ghùi, kam kò kgꞌaia gatu koe tséé úú Me, síím gha tsꞌee-tsꞌeekgꞌai tu u ka, wèéa tu gam gha gatu di zi dàò zi cgꞌãè zi koe tcgꞌòó ka,” tam Petere méé.
Peterea tsara Johanea tsara kaia xu dis xgꞌaes cookgꞌai koe

1Eẽ tsara Peterea tsara Johanea tsara hãa a ko khóè ne cgoa kgꞌui, ka xu kò peresiti xu hẽé naka tempelem di xu kòre-kgꞌao xu ka kaia hãa ba hẽé, naka Saduke xu hẽéthẽé xu hàà cgae tsara a, 2xgꞌaìa xu kò hãa, ẽe tsara xꞌáè úú-kgꞌao tsara kòo khóè ne xgaa-xgaa, a kòo Jesom xꞌooan koe tẽeas ka khóè ne xgaa-xgaa khama. 3Dqòa a kò ii khama xu kò qgóó a qáé-nquus koe tcãà tsara a, me nxãakgꞌaiga síí xùrikom cáḿ ba hàà. 4Igaba ẽe kò Nqarim dim kgꞌui ba kóḿ ne koe ne kò káí ne dtcòm̀, i kò khóè xu di nxáráse-qꞌooan 5,000 khama noo.
5Xùrikom cáḿ ka xu ko tcꞌãà-cookgꞌai xu hẽé naka khóè ne di xu kaia xu hẽé naka xꞌáè xgaa-xgaa-kgꞌao xu hẽéthẽé Jerusalema koe xgꞌae. 6Me kò Anase kaiam peresiti ba hàna, Kaifase ba hẽé, naka Johane ba hẽé, naka Alekesantere ba hẽé, naka wèé xu khóè xu kaiam peresitim xꞌáé di xu hẽéthẽé e. 7Xu Peterea tsara Johanea tsara xgꞌaekua xu koe tòó, a tshoa-tshoa a tẽè tsara a, a máá: “Dùútsa qarim ka kana cgꞌõèm cgoa tsaoa kò ncẽeta hẽéa?” témé.
8Me kò nxãaska Petere ba Tcom-tcomsam Tcꞌẽem ka cgꞌoè cgaea hãase bìrí xu a máá: “Gaxao khóè ne di xao tcꞌãà-cookgꞌai xao hẽé naka kaia xao hẽéthẽé xaoè! 9Ncẽem cáḿ ka tsam kò ko nqo̱ara hãam khóè ba kúrúse cgaeas gúùs ncẽes qãès ka ko tẽèè, ntamam ma qãèkaguèa hãa sa ne 10méés nxãaska ncẽes gúù sa gaxao hẽé naka wèé ne khóè ne Iseraele di ne hẽéthẽé koe qꞌãase, Jeso Krestem Nasareta dim di cgꞌõèan cgoa a, ncẽe xao kò xgàua hãa ba, ncẽem kò Nqari ba xꞌooan koe ghùia hãa ba, Gam domkam ncẽem khóè ba cookgꞌaia xao koe qãè a téé-tẽe. 11Ncẽea gaxao ‘tshào-kgꞌao xao ka xguìèa hãam nxõ̱ám ga Me e, ncẽe cgáés nxõ̱á sa kúrúa hãa ba. 12I kgoarakuan cꞌẽe khóè koe ga káà a, me gataga cꞌẽem khóèm [c] ga ba nqarikgꞌai ka nqãaka káà me e, ncẽe Nqarim ka khóèan xgꞌaeku koe máàèa hãa ba. Gam dis cgꞌõès koe méé ta guu naka kgoaraè,’” tam méé.
13Eẽ xu ko Peterea tsara Johanea tsara di kgoarasean bóò, a xgaa-xgaase tama tsara hãa sa bóò, a kgꞌamaga khóè tsara a sa, ka xu ko are, a xu a bóòa qꞌãa, Jesom cgoa tsara kò hãa sa. 14Eẽ xu ko tcꞌãa-cookgꞌai xu gataga khóèm ẽe qãèkaguèa hãa ba bóò me gatsara cgoa tẽe, ka xu kò kgꞌui xu gha gúù ga úú tama. 15A xu a xꞌáè a máá, Peterea xu méé xu xgꞌaes koe tcgꞌoa. Ka xu kò tshoa-tshoa a xu a kgꞌuia xgꞌae, 16a máá: “Nta xae gha ma ncẽe tsara khóè tsara kúrú? Wèém khóèm Jerusalema koe xꞌãèa hãa ba qꞌana hãa, are-aresas xꞌáí sa tsara kúrúa hãa sa, xae gaxae igaba cuiskaga ntcoea hãa tite sa ka. 17Igaba ncẽes gúùs gha khóè ne koe táá còoka tsa̱i-tsa̱isea qõò domka méé xae ncẽe tsara khóè tsara dqàè naka tsara táá cúí khóè cgoa ncẽes cgꞌõès ka kgꞌui guu,” ta xu méé.
18Ka xu kò nxãaska gaia qꞌoo koe tciia tcãà tsara a, a xꞌáè tsara a, táá méé tsara gaia Jesom di cgꞌõèan ka kgꞌui sa, kana gaan ka xgaa-xgaa sa. 19Igabaga tsara kò Peterea tsara Johanea tsara xo̱a xu a máá: “Gaxao ka bóòa mááse, Nqarim tcgáí qꞌoo koe i tchàno o sa, gaxao méé xao kaisase komsanaè sa, Nqarim ka oose? 20Sitsama ko tààè, ncẽe tsam bóòa a kóḿa hãa zi gúù zi tsam ga nqoo cgoan ka ke,” ta tsara méé. 21Eẽ xu ko dqàè tsara xgꞌara ka xu kò guu tsara a tsara qõò, xu gha ma xgàra tsara a sa kò káà si i khama, wèé ne khóè nea kò ẽe kò kúrúsea hãas gúùs ka Nqari ba dqo̱m̀ khama. 22Are-aresam dàòm ka qãèkaguèam khóèm di kuria ne kò 40 sa nqáéa hãa khama.
	[c] 4:12 khóèm Gerika sa ko máá, “cgꞌõè,” témé.

Dtcòm̀-kgꞌao ne dim còrè ba
23Eẽ tsara ko guuè ka tsara kò gatsara ka cꞌẽe ne koe ka̱bise a síí xààa máá ne, kaia xu peresiti xu hẽé naka khóè ne di xu kaia xu hẽéthẽéa ko gatsara ka nta mééa sa. 24Eẽ ne ko ncẽe gúùan kóḿ kaga ne kò wèéa ne ga cúí koe tchàa-tchaa dòm̀, a Nqari ba còrè a máá: “Xꞌaiga Tsi Nqari Tseè, nqarikgꞌai hẽé, naka nqõókgꞌai hẽé, naka tshàa ba hẽé, naka wèé zi gúù zi gaa koe hàna zi hẽéthẽé kúrúa hãa Tseè. 25Ncẽe ko gatá ka xõòm Dafitem Tsarim qãàm kgꞌáḿ koe guu a, Tcom-tcomsam Tcꞌẽem koe guu a kgꞌui a máá:
‘Tãá zi qhàò zia dùús domka xgóà hãa,
ne ko khóè ne káà hùi zi kàa zi kúrú?
26Nqõómkgꞌai di xu xꞌaiga xu
téé-qꞌooa xu séèa hãa, xꞌãà xu gha ka,
xu tcꞌãà-cookgꞌai xu xgꞌaea hãa,
Xꞌaigam Nqari ba hẽé
naka Gam ka ntcã̱a tcúúèa ba hẽéthẽé cgoa
xu gha xꞌãàku ka,’
tam Dafite méé.
27Tseeguan kaga xu kò ncẽem xꞌáé-dxoom koe Herote ba hẽé naka Pontiose Pilato ba hẽé, tãá zi qhàò zi di ne hẽé naka Iseraele di ne hẽéthẽé nea xgꞌaea hãa a ko Tsarim tcom-tcomsam Tséé-kgꞌaom Jesom cgoa xꞌãàku, ncẽe Tsi ntcã̱á tcúúa hãa ba. 28A ne a ẽe Tsi kò Tsari qarian koe hẽé naka Tsari tcꞌẽean koe hẽéthẽé bóòa tcgꞌòóa hãa sa kúrú, ncẽe gha hàà kúrúse sa. 29Ke ncẽeska Xꞌaiga Tsi Nqari Tseè, gane di qꞌaekagukuan koe tòón tcgáí, naka Tsia Tsari ta qãà ta di tcáóan ghùi-ghui, naka ta Tsarim kgꞌui ba kgoarasea hãase xóé naka kgꞌui, 30naka Tsi Tsari xꞌõàn tchoanà xòó naka i qãèkagu, naka zi gataga xꞌáí zi hẽé naka are-aresa zi gúù zi hẽéthẽé kúrúè, Tsarim tcom-tcomsam Tséé-kgꞌaom Jesom cgꞌõè koe,” ta ne ma còrè.
31Eẽ ne ko còrèa xgꞌara kagam ko ẽe ne kò hãam qgáì ba cgùru, ne wèéa ne ga Tcom-tcomsam Tcꞌẽem ka cgꞌoè cgaeè, a Nqarim dim kgꞌui ba kgoarasea hãase xóé a kgꞌui.
Dtcòm̀-kgꞌao ne ko gane di gúùan qꞌaa-qꞌaaku
32Wèé ne dtcòm̀-kgꞌao nea kò tcáóa ne hẽé naka tcꞌẽea ne hẽéthẽé koe cúí ne e. Cúím ga ba kò gam qꞌõòa hãa gúùan cúía kàoa mááse tama, igaba ne kòo ẽe ne qꞌõòa hãa gúùan wèéa ne ga qꞌaa-qꞌaaku. 33Xu kò xꞌáè úú-kgꞌao xu Xꞌaigam Jeso ba xꞌooan koe tẽea hãa di tchõàn kaisa qarika nxàea tseegukagu; i kò kaisa cgóm̀kuan gane wèéa ne koe ga hãa, 34cꞌẽe gúù ko tcào khóèa kò gane xgꞌaeku koe káà a khama. Wèém khóèm ẽe xháràn úúa kana nquuan úúa hãa ba kò xꞌámágu u, a ẽe ne ko xꞌámágu u ka ne hòòa hãa marian ko úú, 35a ne a kò xꞌáè úú-kgꞌao xu di nqàrè-kgꞌaman koe hàà tòó o khama, me kò wèém khóè ba ẽem ma tcàoa hãa khamaga ma samaè e. 36-37Me kò Josefa ba gataga qꞌõòam kò hãam xhárà ba xꞌámágua, a kò marian cgoa hàà, a hàà xꞌáè úú-kgꞌao xu nqàrè-kgꞌam koe tòó o. Lefi dis qhàòs di me e kò ii, a Kupero koe guua hãa, a ba a kò xꞌáè úú-kgꞌao xu ka Barenabase ta ma tciiè, ncẽe ko máá: ‘Ghùi-ghui-tcáókuan dim cóá ba,’ téméè ba.
Ananiasea khara Safira khara

1Igabam kò cꞌẽem khóè ba hàna a kòo Ananiase ta ma tciiè. A ba a kò dxàeses Safiras cgoa hàna, a cꞌẽe gúùan gakhara di xꞌámágua hãa. 2A ba a kò cꞌẽe marian séè a tòóa mááse, gam dis khóès qꞌana hãase, a cꞌẽe xòèan síí xꞌáè úú-kgꞌao xu nqàrè-kgꞌam koe tòó.
3Me Petere ba máá: “Ananiaseè, dùús domka tsi ko satana ba guu me tcáóa tsi cgꞌoè-cgꞌoe, tsi kò Tcom-tcomsam Tcꞌẽe ba tshúù-ntcõaa máá, a tsi a kò cꞌẽe marian xháràm di séè a tòóa mááse? 4Xꞌámágu me tama tsi hãa cookgꞌai koe ba kò tsari tama? Eẽm ko xꞌámáguè ka ia kò gataga marian tsari tama? Dùús domka tsi ko nxãaska kháé ncẽes gúù sa tcáóa tsi koe tcãà? Tíía tsi qàe-qae tea hãa tama, igaba tsi Nqari ba qàe-qaea hãa!” témé. 5Eẽm ko Ananiase ncẽe zi kgꞌui zi kóḿ kam kò cgꞌáé a xꞌóó. Ne kò wèé ne gaas gúù sa kóḿa hãa ne kaias qꞌáòs ka tcãàè. 6Xu qárí-kgꞌao xu hàà tcꞌáróa ba séè a tcáḿ a tcgꞌòó, a síí kgꞌónò o.
7Si kò nqoana khama noo aoaran qãá qꞌoo koe gam ka dxàe sa tcãà, dùú sa kúrúsea hãa sa cꞌúùa hãase. 8Me Petere ba tẽè si a máá: “Bìrí te, gaam marim xhárà ba khao xꞌámágu cgoam ga me e sa?” témé, si máá: “Eè, gaam marim ga me e,” témé.
9Me Petere ba tẽè si a máá: “Nta khao gha ma dtcòm̀ku a Xꞌaigam Nqarim dim Tcꞌẽe ba kúrúa bóò? Qꞌãa méé si: khóè xu sarim khóè ba kò síí kgꞌónò xu di dàòa nea nquum-kgꞌáḿ koe hàna, xu gha sáá séè a tcgꞌòó si thẽé,” témé. 10Kas ko gaa xꞌaè kaga qháésega nqàrè-kgꞌama ba koe cgꞌáé a xꞌóó, xu qárí-kgꞌao xu tcãà, a sao-xgꞌae sis xꞌóóa hãa, xu séè a tcgꞌòó a síí dxàesem qàe koe kgꞌónò si. 11Si kò wèés xgꞌaes dtcòm̀-kgꞌao ne dis koe hẽé naka ẽe kò ncẽe gúùan kóḿ ne koe hẽéthẽé kaisas qꞌáò sa xóé.
Xꞌáí zi hẽé naka are-aresa zi gúù zi hẽéthẽé e
12Xu xꞌáè úú-kgꞌao xu káí zi xꞌáí zi hẽé naka are-aresa zi gúù zi hẽéthẽé khóè ne xgꞌaeku koe kúrú. Ne kò wèé ne dtcòm̀-kgꞌao ne wèé xꞌaè ka Solomonem dis xào-xaos koe xgꞌaea hãa. 13Ne kò cꞌẽe ne khóè ne ẽes xgꞌaes koe tcãàn bèe, igaba ne kò khóè ne tcom nea hãase qgóó ne. 14Eẽta i ii igaba ne kò káí ne dtcòm̀-kgꞌao ne Nqarim koe càùse, káí xu khóè xu hẽé naka káí zi khóè zi hẽéthẽé e. 15Ka ne kò tcìì-khoe ne tchàa koe tcgꞌòó, a síí gane di tcoàn cgoa dàòan qàe koe xòóè, nxãasega ne gha ẽem kòo Petere gaa koe nqáé ne sóm̀a ba ga sóm̀-som ne ka. 16Jerusalema ba nxa̱ma-nxa̱maa hãa zi nqõó zi koe ne kò khóè ne guu a xgꞌaeku, a ẽe tcììa hãa ne óága, naka dxãwa tcꞌẽean ka ko xgáèè ne hẽéthẽé e, ne wèéa ne ga hàà kgꞌõèkaguè.
Xꞌáè úú-kgꞌao xu ko xgáèè
17Igabam kò kaiam peresiti ba hẽé naka wèé xu gam cgoa kò hãa xu hẽé naka Saduke xu dis xgꞌaes di xu hẽéthẽé tauan ka tcãàè, 18a xu a kò xꞌáè úú-kgꞌao xu qgóó a qáé a síí xꞌáé-dxoom dis qáé-nquus koe tcãà xu. 19Me ntcùú ka Xꞌaigam Nqarim dim moengele ba qáé-nquum-kgꞌáḿ xgobekgꞌam, a tcgꞌòó xu, a bìrí xu a máá: 20“Qõò xao naka síí tempelem koe téé, naka khóè ne cgoa kgꞌui wèé kgꞌuian ncẽe ka̱ba kgꞌõèan di i,” témé. 21Eẽ xu ko kóḿ ka xu kò qõò a qꞌuu i ko ka síí tempelem koe tcãà, a xgaa-xgaa.
Me kò kaiam peresiti ba hẽé naka ẽem kò hãa cgoa xu hẽéthẽé ko hàà, ka xu kò tcꞌãà-cookgꞌai xu hẽé naka Iseraele di xu kaia xu dis xgꞌae sa hẽéthẽé tciia xgꞌae, a xu a qáé-nquus koe cꞌẽe xu tsééa úú, síí xu gha xꞌáè úú-kgꞌao xu tciia óá ka. 22Eẽ ko tsééèa xu ncõo-kgꞌao xu ko qáé-nquum koe síí ka xu kò síí táá sao-xgꞌae xu, ka xu ko ka̱bise a síí xàà a, a máá: 23“Ncãa xae qáé-nquu ba bóò me qarika tcẽekgꞌammèa, xu kòre-kgꞌao xu wèé xu heke-kgꞌáḿ zi koe téé-tẽe, igaba ẽe xae ko heke-kgꞌáḿ zi xgobekgꞌam ka i kò cúí khóè ga qꞌoo koe káà a,” ta xu méé. 24Eẽ xu ko tcꞌãà-cookgꞌaim tempelem di xu kòre-kgꞌao xu di ba hẽé naka kaia xu peresiti xu hẽéthẽé xu ncẽe gúùan kóḿ, ka xu kò are, dùútsa gúùs ko kúrúse sa. 25Me kò cꞌẽem khóè ba hàà bìrí xu a máá: “Bóò, gaxao thuu qáé-nquum koe tcana hãa xu khóè xua tempelem koe téé-tẽe a ko khóè ne xgaa-xgaa,” témé. 26Me nxãaska tcꞌãà-cookgꞌai ba gam di xu kòre-kgꞌao xu cgoa qõò, a síí séè a óága xu, chùi xu tamase, nxõ̱án cgoa xu gha khóè ne ka xaoè sa xu kòo bèe khama.
27Xu ko óága xu a kaia xu dis xgꞌaes cookgꞌai koe úú xu. Me kò kaiam peresiti ba tẽè xu, 28a máá: “Qarika xae kò xꞌáè xaoa a máá, táá xao ẽes cgꞌõès ka xgaa-xgaa guu témé, igaba bóò, Jerusalema ba xao gaxao di xgaa-xgaan ka cgꞌoè-cgꞌoea hãa, ncẽem khóèm di chìbian xao gaxae koe óá kgꞌoana,” témé.
29Igabam kò Petere hẽé naka cꞌẽe xu xꞌáè úú-kgꞌao xu hẽéthẽé xo̱a a máá: “Nqari ba méé ta khóèan ka kaisase qám̀sea máá. 30Gaxae ka xõòa xu dim Nqari ba Jeso ba xꞌooan koe ghùia hãa, ncẽe xao kò xgàus [d] koe tceea ba ka cgꞌõo ba. 31Nqari ba Gam dim xꞌõàm kaiam xòè koe ghùi Mea, Tcꞌãa-cookgꞌai a Kgoara-kgꞌao bam gha ii ka, a ba a gha Iseraele ne kúrú ne chìbian koe tcóóse, a chìbia ne qgóóa mááè ka. 32Sixaea ẽe zi gúù zi di xae nxàea tseegukagu-kgꞌao xae e, sixae hẽé nakam Tcom-tcomsam Tcꞌẽe ba hẽéthẽé e, ncẽem kò Nqari ba ẽe qám̀sea hãa ne máàa ba,” ta xu méé.
33Eẽ xu ko ncẽe sa kóḿ ka xu kò kaisase xgóà a cgꞌõo xu kgꞌoana. 34Igabam kò cꞌẽem Farasaim Gamaliele ta ko ma tciiè ba xgꞌaes koe tẽea téé, ncẽe kò wèé khóèan ka tcommèam xꞌáè xgaa-xgaa-kgꞌao ii ba. Xꞌáèa nem kò tcgꞌòó, xꞌáè úú-kgꞌao xu méé xu xòm̀ xꞌaè tchàa koe tcgꞌòóè di i, 35a ẽe qꞌoo koe hàna xu bìrí a máá: “Gaxao Iseraele di xao khóè xaoè, ẽe xao ko hàà ncẽe xu khóè xu koe kúrús gúùs ka méé xao qꞌãa tcꞌẽea hãase kúrú. 36Ncẽe xu cáḿ xu cookgꞌai koem kò Tutase ba tẽe, a ba a máá khóè cgáé me e témé, xu kò 400 khama noo xu khóè xu xùri me. Igabam kò cgꞌõoè, i kò wèéan ẽe ko xùri me tsa̱i-tsa̱ise, a kaà. 37Eẽm khóèm qãá qꞌoo koem kò Jutasem Galilea di ba tẽe, khóè ne ko nxáráè xꞌaèan ka, a kò káí ne khóè ne ka xùriè. Me gaam igaba kaà, i kò wèéan ẽe kòo xùri me ga tsa̱i-tsa̱ia qꞌaase. 38Khamar ko ncẽeska bìrí xao o a ko máá: ncẽe xu khóè xu koe méé xao tcgꞌòóse, guu xu méé xao. Ncẽè gaxu dis tséés kana gaxu dis kàas kò khóè ne di sa ii, nes gha kaàkaguè ke. 39Igaba ncẽè Nqarim dis kò ii ne xao cuiskaga ko̱be sia hãa tite. Nqarim cgoa ga xao gha ko xꞌãàku,” témé. 40Xu kò gam cgoa dtcòm̀ku, a xꞌáè úú-kgꞌao xu tcii, a hàà xgꞌáḿ qãá xu, a dqàè xu, táá méé xu Jesom di cgꞌõèan ka gaicara kgꞌui guu sa, a guu xu xu qõò.
41Xu kò qãè-tcaoa hãase xgꞌaes koe guu a tcgꞌoa, Jesom di cgꞌõèan domka xgàraèa ne kò kgꞌano xua hãa khama. 42A xu a kò wèé cáḿan ẽe ka tempelem qꞌoo koe hẽé naka khóè ne xꞌáé koe hẽéthẽé xgaa-xgaan cgoa chõò tama, a ko xgaa-xgaa Jeso ba nqòòkaguèa hãam Kreste Me e sa.
	[d] 5:30 xgàu - Gerika sa ko máá: ‘hìi’ témé.

1Eẽ xu cáḿ xu ka ne ko xgaa-xgaase-kgꞌao ne càùse a káí, ka ne ko Gerika di ne Juta ne mẽéku Hebera di ne Juta ne cgoa, wèé cáḿan tcꞌõoan ko gàbaè xꞌaè ka zi kò Gerika di zi dxàe-ntcõa zi qãèse máàè tama khama. 2Xu 12 xu xꞌáè úú-kgꞌao xu wèé ne xgaa-xgaase-kgꞌao ne tciia xgꞌae a máá: “Qãèa i máá xae e tite, Nqarim dim kgꞌuim di tsééan guu a síí tcꞌõoan gàbakagu ne. 3Gaxae ka qõese ga tuè, gatu xgꞌaeku koe 7 xu khóè xu nxárá tcgꞌòó, qꞌana tu hãa xu Tcom-tcomsam Tcꞌẽem ka cgꞌoèa a tcꞌẽega xu, naka xae ncẽe tsééan máà xu. 4Igaba xae gha sixae còrèan hẽé naka Nqarim dim kgꞌui ba hẽéthẽé dis tséé sa tcãà tcáóa máá,” ta xu méé.
5Me kgꞌuim ncẽe ba wèés xgꞌae sa qãè-tcaokagu. Ne Stefane ba nxárá tcgꞌòó, khóèm ncẽe kò dtcòm̀an ka hẽé naka Tcom-tcomsam Tcꞌẽem ka hẽéthẽé cgꞌoèa ba; naka Filipi ba hẽé, naka Perokoro ba hẽé, naka Nikanore ba hẽé, naka Timone ba hẽé, naka Paremenase ba hẽé, naka Nikolao ba hẽéthẽé xu, ncẽe kò Antioke koe kò guua hãa a Juta dis dtcòm̀s koe máàsea hãa ba. 6Ne kò ncẽe xu khóè xu xꞌáè úú-kgꞌao xu cookgꞌai koe tòó, ncẽe kò còrè a tshàua xu tòó cgae xu xu.
7Me kò Nqarim dim kgꞌui ba tsa̱i-tsa̱ise. Ne xgaa-xgaase-kgꞌao ne Jerusalema di ne qháése càùse a kaisase káí, si gataga thẽé peresiti xu dis xgꞌaes kaia sa dtcòm̀an koe máàse.
Stefane ba ko qáéè
8Stefane ba ko Nqarim di cgóm̀kuan hẽé naka qarian hẽéthẽé ka cgꞌoè cgaeèam khóè me e, a kò are-aresa zi gúù zi hẽé naka kaia zi xꞌáí zi hẽéthẽé khóè ne xgꞌaeku koe kúrú. 9Igaba xu kò cꞌẽe xu khóè xu ncẽe kò còrè-nquum qãàn di tsééan koe guu a kgoaraèa xu khóè xu di ba ta ko ma tciièm di xu, ncẽe kò Juta xu Kurene hẽé naka Alekesanteria hẽéthẽé di ii xu hẽé, naka cꞌẽe xu Kilikia hẽé naka Asia hẽéthẽé di xu Stefanem cgoa ntcoeku. 10Igaba xu kò gam di tcꞌẽean hẽé naka Tcom-tcomsam Tcꞌẽem ẽem kò ko Gam di hùian ka kgꞌuim cgoa hẽéthẽé tcꞌãòku tama.
11Nxãaska xu ko cꞌẽe xu khóè xu qgꞌáì, xu Stefanem ka máá: “Ncẽem khóè ba xae kóḿa hãa me ko Moshem di xꞌáèan hẽé naka Nqarim ka hẽéthẽé cgꞌãèse kgꞌui,” témé. 12Xu kò nxãaska khóè ne hẽé naka kaia xu hẽé naka xꞌáè xgaa-xgaa-kgꞌao xu hẽéthẽé ko̱bi-ko̱bi. Ne qgóó me a ne a kaia xu dis xgꞌaes cookgꞌai koe úú me. 13A xu a tshúù-ntcõan di tééa-máá-kgꞌaoan qgꞌáì i máá: “Ncẽem khóè ba ncẽem tcom-tcomsam tempelem [e] ka hẽé naka xꞌáèan ka hẽéthẽé tshúùse kgꞌuian cgoa chõò tama. 14Kóḿ mea xae hãa me ko máá: ‘Ncẽem Jesom Nasareta di ba gha ncẽes qgáì sa ko̱be, a ba a gha Moshem máà xaea hãa cauan qgꞌurì,’ témé khama,” ta xu méé. 15Xu kò kaia xu wèé xu ẽe kò xgꞌaes qꞌoo koe ntcõe xu tcgáía xu Stefanem koe qãea tòó, a kgꞌáía ba bóò i moengelem dian khama ii.
	[e] 6:13 tempele - Gerika sa ko máá: “qgáì” témé.

1Me nxãaska kaiam peresiti ba tẽè me a máá: “Kháé zi ncẽe zi chìbi-chibiku zi tseegu zia?” témé. 2Me Stefane xo̱a a máá: “Tíí kíí ga xao, àbo ga xaoè, komsana te! Xꞌáàn dim Nqari ba kò gatá ka xõòm Abrahamam koe hòòse, qanegam kò Mesopotamia koe hãa ka, qanegam Harane koe xꞌãè tamas cookgꞌai koe, 3a bìrí me a máá: ‘Tcgꞌoa tsarim nqõóm koe hẽé naka tsari ne qhàò ne koe hẽéthẽé, naka tsia xꞌáí tsir gham nqõóm koe qõò,’ témé. 4Me nxãaska Kaletea ne dim nqõóm koe tcgꞌoa a ba a Harane dim xꞌáé-dxoom koe síí xꞌãè. Me Nqari ba xõòm dis xꞌoos qãá qꞌoo koe gaa koe tcgꞌòó me, a ncẽe tu ncẽeska xꞌãèa hãam nqõóm koe tsééa óá me. 5Me kò nqõóm di cꞌẽe xòèan ga táá máà me, a cúím nqàrèm ga bam gha tòó qgáì ga táá máà me, igabam kò nqòòkagu me, gabá hẽé naka qãáa ba dis qhàòs ga sa hẽéthẽém gha ẽem nqõó ba máà ne qꞌõò sa, Abrahama ba kò cóá úú tama igaba. 6Me kò Nqari ba gam ka ncẽeta méé a máá: ‘Tsaris qhàò sa gha gane di tamam nqõóm koe cꞌúùsea hãa, a gha qãà kúrúè, a gha 400 khama noo kurian táá qãèse qgóóè. 7Igabar gha ẽe ne ko tsééa máás qhàò sa xgàra, ne gha ẽe zi gúù zi qãá qꞌoo koe tcgꞌoa, a hàà ncẽes qgáìs koe dqo̱m̀ Te,’ tam Nqari ba méé. 8A ba a kò qꞌãe nqãa-qgai khòokus dis qáé-xgꞌae sa máà me. Me kò Abrahama ba Isaka ba ábà, a ba a kò 8 dim cáḿ ka qꞌãe nqãa-qgai khòo me; me kò Isaka ba Jakobe ba ábà, me kò Jakobe ba 12 xu cóá xu ábà, ncẽe tcꞌãà di xu tsgõo xu gatá di xu.
9“Xu kò gatá ka tsgõose ga xu, gaxu ka qõesem Josefam cgoa tauan úú, a xu a kò Egepeto koe qãàse xꞌámágu me. Igabam kò Nqari ba hãa cgoa mea, 10a kò gam di zi xháé zi wèé zi koe kgoara me, a Egepeto dim xꞌaigam Farom cookgꞌai koe cgóm̀kuan hẽé naka qꞌãan di tcꞌẽean hẽéthẽé máà me, me kò Faro ba Egepeto koe hẽé naka wèém xꞌáém gam dim koe hẽéthẽé tcꞌãà-cookgꞌai ba kúrú me. 11Si kò nxãaska wèém nqõóm Egepeto dim koe hẽé naka Kanana dim koe hẽéthẽé xàbà sa tcãà, a kaisa thõòan óága, xu kò gatá ka xõò ga xu táá tcꞌõoan hòò. 12Eẽm ko Jakobe ba kóḿ i ko máá, Egepeto koe i maberean hãa, téméè kam kò gatá ka xõò ga xu tcꞌãà dis dàras gaxu dis koe tsééa úú. 13Me kò Josefa ba cám̀ dis dàras gaxu dis ka káíkhoe ga xu qꞌãàkaguse, si kò Josefam dis qhàò sa Farom koe qꞌãase. 14Ncẽes gúùs qãá qꞌoo koem kò Josefa ba khóèan tsééa hãa, i síí gam ka xõòm Jakobe ba hẽé naka gam di qhàòan wèé ga hẽéthẽé tcii. Wèéa ne ga kò 75 ne e. 15Me kò nxãaska Jakobe ba Egepeto koe síí, ncẽe xu kò gabá hẽé naka gatá ka xõò ga xu hẽéthẽé síí xꞌóó koe. 16Gaxu di tcꞌáróa ne kò ka̱bi a Shekeme koe úúè, a síí ncẽem xgꞌao Abrahama ba Hamorem di xu cóá xu koe marian tcꞌãòa cgoa xꞌámás tcꞌám̀s koe xòóè.
17“Eẽm ko Nqarim xgꞌao Abrahama ba nqòòkagua hãam xꞌaè ba cúù, ka ne kò khóè ne Egepeto koe káí a càùsea. 18Me kò cꞌẽem xꞌaiga ba nxãakgꞌaiga síí Egepeto koe tcꞌãà-cookgꞌai, ncẽe kò Josefa ba cꞌúùa hãa ba. 19A ba a kòo gatá di ne khóè ne cgoa cgꞌãèm dàòm ka tséé, a ko gatá ka xõò ga xu chùi, xu cóá-coan tchàa koe tcgꞌòó, nxãasega i gha cgꞌõoè ka.
20“Me kò ẽem xꞌaèm ka Moshe ba ábàè, a ba a kò Nqarim cookgꞌai koe kaisase tꞌõè me e. A kò xõòm dim nquum koe nqoana nxoean kòreè. 21Eẽm síí tchàa za tòóèa kas kò Farom ka cóáse sa séè a gas dim cóám khama ma kaikagua mááse me. 22Me kò Moshe ba Egepeto ne di qꞌãan di tcꞌẽean wèé ga xgaa-xgaaè, a ba a kò kgꞌuian hẽé naka tsééan hẽéthẽé koe qari me e.
23“Eẽm Moshe 40 kuri ii kam kò bìríse, gam ka cꞌẽe ne Iseraele nem gha dàra sa. 24Me kò gam ka cꞌẽe ba bóò me ko Egepetom ka ghã̱aè a ko xgꞌáḿmè, kam ko ẽe ko ghã̱aè ba hùi, a ncèèa máá me, a Egepeto ba xgꞌáḿ. 25Me Moshe tcꞌẽea máá, gam di ne khóè ne gha bóòa qꞌãa Nqari ba kò tséékagu me a ko kgoara ne sa, ta tcꞌẽea, igaba ne kò táá bóòa qꞌãa. 26Me qꞌuu dim cáḿ ka Moshe xꞌãàku ko tsara Iseraele tsara koe hàà. Kúrúm ko a xgꞌaekua tsara koe tòókuan óá kgꞌoana, khamam ko máá: ‘Khóè tsaoè, qõekua tsaoa! Dùús domka tsao ko thõò-thõoku?’ témé. 27Igabam kò khóèm ẽe kò cꞌẽe ba ghã̱a ba Moshe ba dxùukgꞌai za xàbùa tcgꞌòó a máá: ‘Dìína sitsam koe tcꞌãà-cookgꞌai a xgàra-kgꞌao ba kúrú tsia? 28A cgꞌõo te kgꞌoana tsia, ncẽe tsi ncãa ma ncãaka cáḿ ka Egepeto ba ma cgꞌõo khama ma?’ témé. 29Eẽm ko Moshe ba ncẽe sa kóḿ kam kò Midiane dim nqõóm koe qgóéa síí, ncẽem kò gaa koe síí xꞌãè koe, gaam nqõóm dim khóèm tamam iise, a ba a kò gaa koe cám̀ cóá tsara ábà.
30“Eẽ i ko 40 kurian nqáéa xgꞌara kam kò Sinai dim xàbìm koe moengele ba qãáka hãas hìis ka̱rukos koe hòòse cgae me. 31Eẽm ko Moshe ba ẽes gúù sa bóò kam kò ares ka tcãàè, a cúù-cuuse, qãèsem gha síí bóò ka, kam kò Xꞌaigam Nqarim dim dòm̀ ba kóḿse a ko máá: 32‘Tíí Ra Nqarir saò ga xu di Ra a, Nqarir Abrahama ba hẽé naka Isaka ba hẽé naka Jakobe ba hẽéthẽé di Ra,’ témé. Me Moshe qꞌáòan ka cgꞌoè cgaeè a gaa zam gha bóò sa bèe. 33Me Xꞌaigam Nqari ba bìrí me a máá: ‘Nqàrèa tsi koe nxàboan tcgꞌòó, ẽe tsi téé-tẽem qgáì ba tcom-tcomsam nqáḿ me e ke. 34Tseeguan kagar Tiri ne khóè ne Egepeto koe hàna ne di xháé-qꞌooan bóòa, gane di sónò ntcòóse-qꞌooa ner kóḿa hãa, a Ra a hààra hãa, hààr gha kgoara ne ka, ke ncẽeska hàà nakar Egepeto koe tsééa úú tsi,’ témé.
35“Ncẽe ba gaam Moshem ga me e, ncẽe ne kò xguìa hãa a máá: ‘Dìína tcꞌãà-cookgꞌai a xgàra-kgꞌao ba kúrú tsia?’ témé ba. Nqari ba kò ncẽe ba tsééa hãa, tcꞌãà-cookgꞌai a kgoara-kgꞌao bam gha kúrú ka, moengelem ncẽe kò ka̱rukos hìis koe xꞌáíse mea hãam di hùian ka. 36Me kò Egepeto koe guu a séèa tcgꞌòó ne. Gaa koem kò are-aresa zi gúù zi hẽé naka xꞌáí zi hẽéthẽé kúrú, naka Nco̱àm Tshàam koe hẽé, naka tchàa-xgóós koe hẽéthẽé e, 40 kuria ne.
37“Ncẽea gaam Moshem ga me e, ncẽe kò Iseraele di ne khóè ne bìrí a máá: ‘Nqari ba gha gatu di ne khóè ne xgꞌaeku koe guu a tíí khama iim Porofiti ba tsééa óá máá tu u,’ témé ba. 38Gaam ga me e ncẽe kò tchàa-xgóós koe Iseraele di ne khóè ne dis xgꞌaes qꞌoo koe gaam moengelem cgoa hãa ba, ncẽe kò Sinai dim xàbìm koe gam cgoa hẽé naka gatá ka xõò ga xu hẽéthẽé cgoa kgꞌui ba. Me kò kgꞌõèa hãa kgꞌuian Nqarim di hòò, nxãasegam gha hàà gatá koe óága a ka ba.
39“Igaba ne kò gatá ka xõò ga ne komsanaa ba xguì. A ne a dxùukgꞌai za xàbùa tcgꞌòó me, a ne a kò tcáóa ne qꞌoo koe Egepeto koe úú-kgꞌai, 40a ne a Arone ba bìrí a máá: ‘Nqárìan kúrúa máá ta a, cookgꞌaia ta koe gha qõò o. Moshem ncẽe kò Egepeto dim nqõóm koe séèa tcgꞌòó ta am koes dùú sa kúrúsea sa ta cꞌúùa hãa ke,’ témé. 41Gaa xꞌaèan ẽe kaga ne kò ghòè-coam dis iis koe nqárì ba kúrúa mááse, a ne a dàòa-mááku zi óágaa máá me, a gane di tshàuan kúrúas gúùs dis kõ̱è sa kúrú. 42Igabam kò Nqari ba qꞌaumana ne, a ba a guu ne ne nqarikgꞌai di zi tco̱nò zi qám̀sea máá, ncẽe i ma porofiti xu dis Tcgãyas koe ma góáèa hãa a ko máá:
‘Iseraele di tu khóè tuè,
40 kurian ncẽe tu kò tchàa-xgóós koe hãa
ka tua gáé kò dàòa-mááku zi hẽé
naka qhàea-mááku zi hẽéthẽé Tíí kúrúa máá Tea?
43Igaba tu kò wèé zi qgáì zi ẽe tu ko qõò zi koe
Molokem dim còrè-nquu ba hẽé,
naka gatu dim nqárìm Rafanem
dim tco̱nò ba hẽéthẽé tsara dqo̱m̀,
xommèa nqárìan tu gatu kúrúa máásea,
dqo̱m̀ m tu gha ka.
Gaa domkar gha tòèkagu tu u,
a Babilonem ka ncìí za úú tu u,’
témé khamaga ma.
44“Gatá ka xõò ga xu kò tchàa-xgóós koe xgàuèkom còrè-nquu ba úúa, ncẽe Nqarim kò khóè ne cgoa kgꞌui koe. Nqarim kò Moshe ba ma xꞌáía, a xꞌáè mea hãa khama kò ma kúrúèa ba. 45Xu gatá ka xõò ga xu gaam còrè-nquu ba máàèa, a xu a séè a ncẽem nqõóm koe óá me, Joshuam kò tcꞌãà-cookgꞌai xua ka. Xu kò nqõó ba séè, Me Nqari ba gaam nqõóm koe kò xꞌãèa zi qhàò zi gaxu cookgꞌai koe xhàiagu. Gaam xgàuèkom còrè-nquu ba kò hàna, i síí nxãakgꞌaiga Dafitem di xꞌaèan ga tcãà, 46ncẽe kò Nqarim tcgáí-qꞌoo koe cgóm̀kuan hòò ba. A ba a kò Nqari ba dtcàrà, còrè-nquu bam gha Jakobem dim Nqari ba tshàoa máá sa, 47me kò Solomone ba nquu ba tshàoa máá Me.
48“Igabam kò kaisase tcꞌamaka hànam Nqari ba khóè tshàu ka kúrúèa hãa nquuan koe xꞌãè tama, porofitim ko ma kgꞌui khama, 49a ko máá:
‘Nqarikgꞌai ne Tiri xꞌaian dis ntcõó-qꞌoo si i,
me nqõó ba nqàrèa Ter ko tòó qgáì i.
Nta iim nquu ba tu gha tshàoa máá Te?
Kana sãa-qꞌooa Te di qgáìa nea ndakaa?
50Wèé zi gúù zi ncẽe zia gáé Tiri tshàuan ka kúrúè tama?’
tam Xꞌaigam Nqari ba méé.
51“Gaxao khóè xao qari-tcúú xaoè, ncẽe tcáóa xao hẽé, naka tceea xao hẽéthẽé koe qꞌãe nqãa-qgai khòoè ta ga hãa xaoè! Gaxao ka xõò ga xu khamaga xao ii: wèé xꞌaè ka xao ko Tcom-tcomsam Tcꞌẽem cgoa xꞌãàku! 52Gaxao ka xõò ga xu kò wèé xu porofiti xu xgàraa hãa, a xu a kò ncẽe xu porofiti xu, ncẽe kò xꞌaè cookgꞌai koe tchànom Khóèm di hàà-qꞌooan nxàea hãa xu cgꞌõo, Jesom ncẽe xao gaxao ncẽeska xꞌámágua, a Gam di xao cgꞌõo-kgꞌao xao ii ba. 53Gaxao ncẽe kò moengele xu ka xao kò máàèa hãa xꞌáèan kò cám̀ tshàua máá, igaba kò táá komsana a xao,” tam Stefane méé.
Stefane ba ko nxõ̱án cgoa xaoa cgꞌõoè
54Ncẽe zi gúù zi xu ko kóḿ ka xu kaisase tcgꞌaìn tcáó a xu a dqùrì cgae me. 55Igabam kò Stefane ba Tcom-tcomsam Tcꞌẽem ka cgꞌoè cgaeèa hãase nqarikgꞌai koe ghùi-kgꞌai, a ba a Nqarim dim xꞌáà ba bóò, naka Jeso ba hẽéthẽé e, Me Nqarim dim kgꞌáòm xꞌõàm xòè za téé-tẽe. 56Kam ko máá: “Bóò, nqarikgꞌai nea xgobekgꞌamsea ra ko bóò, Me Khóèm dim Cóá ba Nqarim dim kgꞌáòm xꞌõàm xòè za téé-tẽe,” témé.
57Xu kò khóè xu ncẽes gúùs ka tceea xu tcẽekgꞌam, a xu a kaisase qꞌau a qàròa síí cgae me, 58a xu a xꞌáé-dxoom qãá koe tceea tcgꞌòó a úú me, a gaa koe síí nxõ̱án ka xgàrùbe me. Nxàea tseegukagu-kgꞌao xu kò gaxu di qgáían Saulo ta ko ma tciièm qárí-kgꞌaom nqàrè-kgꞌam koe tòó.
59Eẽ xu hãa a ko Stefane ba nxõ̱á zi cgoa xgàrùbe kam kò Nqari ba tcii a máá: “Xꞌaiga Tsi Jeso Tseè, tirim tcꞌẽe ba séè,” témé. 60Kam ko qhòm tsi qurù a ba a kaiam dòm̀ cgoa qꞌau a máá: “Xꞌaigaè, ncẽe ne ko tíí koe kúrús gúùs koe táá chìbi bóò ne guu,” témé. Eẽm ko gatà mééa xgꞌara kam kò xꞌóó [f].
1Me kò Saulo ba Stefanem di cgꞌõokuan dtcòm̀a máána hãa.
 
	[f] 7:60 xꞌóó - Gerika sa ko máá: “xꞌóm̀,” témé.

Filipia xu Peterea xu di tsééa ne, Jutea hẽé naka Samaria hẽéthẽé koe (8–12)
Saulo ba ko kereke sa xgàra
Eẽm cáḿ kas kò Jerusalema dis kerekes koe kaias xgàraku sa tshoa-tshoase, ka ne kò wèéa ne ga Jutea hẽé naka Samaria hẽéthẽé di tsara nqõó tsara koe tsa̱i-tsa̱ise, xu xꞌáè úú-kgꞌao xu cúí xu qaù. 2Ne kò Nqari-tcáóa ne khóè ne Stefane ba kgꞌónò, a kò kaisase kgꞌae cgae me.
3Igabam ko Saulo tshoa-tshoa a nquu xu koe tcana te a kereke sa dxàùa qꞌaa, a khóè xu hẽé naka khóè zi hẽéthẽé tcéèa tcgꞌòó a síí qáé-nquuan koe tcãà.
Qãè tchõà ne ko Samaria koe xgaa-xgaaè
4Ne kò gane ẽe kò tsa̱i-tsa̱isea hãa ne, wèé qgáìan ẽe ne ko síí koe qãè tchõàn xgaa-xgaa. 5Me kò Filipi Samaria dim xꞌáé-dxoom koe síí, a gaa koe síí nqòòkaguèa hãam Krestem ka xgaa-xgaa ne. 6Eẽ zi ko xgꞌae zi khóè ne di zi Filipi ba kóḿ a ko kúrúm ko zi xꞌáí zi are-aresa zi bóò, ka zi ko wèéa zi ga cúù-cuuse a qãèse kóḿ me. 7Dxãwa tcꞌẽea ne kò káí ne khóè ne koe kaiam qꞌaum cgoa qꞌaua tcgꞌoa khama, ne kò gataga káí ne khóè ne xꞌóó xòèa kò hãa ne hẽé naka nqo̱ara kò hãa ne hẽéthẽé qãèkaguè. 8Si kò ẽem xꞌáé-dxoom koe kaias qãè-tcao sa xóé.
Simonem tsóò-kgꞌao ba
9Igabam kò cꞌẽem khóèm Simone ta ko ma tciiè ba gaam xꞌáé-dxoom koe hàna, tsóò-kgꞌao kò ii ba, a kò Samaria di ne khóè ne arekagu. A ba a kòo gabá cgáém khóè me e sa koase. 10Ne kò wèé ne khóè ne, ẽe nqãaka hãas téé-qꞌoos di ne hẽé naka tcꞌamaka hãas téé-qꞌoos di ne hẽéthẽé qãèse komsana me, a ne a ko qꞌaua kgꞌui a ko máá: “Ncẽem khóè ba Nqarim di qarian úúa, ncẽe kaia qari ka qꞌãasea a,” témé. 11Gam koe ne ko qãèse komsana, tcꞌãòa kuri nem ko séè a ko gam di tsoò-kgꞌáḿan kàan di cgoa arekagu ne khama. 12Igaba ẽe ne ko Filipi ba dtcòm̀, ẽem kòo Nqarim di xꞌaian hẽé, naka Jeso Krestem di cgꞌõèan hẽéthẽé di qãè tchõàn xgaa-xgaa ka, ka ne kò wèéa ne ga tcguù-tcguuè, kgꞌáò-khoean ga hẽé naka dxàe-khoean ga hẽéthẽé e. 13Simonem igabam ko thẽé dtcòm̀, a ba a kò ẽem ko tcguù-tcguuèa xgꞌara ka Filipi ba wèé qgáìan ẽem ko qõò koe xùri. A ba a kò ẽem ko are-aresa zi xꞌáí zi hẽé naka kaia qarian kúrúse ko hẽéthẽé bóò ka kaisase are.
14Eẽ xu ko xꞌáè úú-kgꞌao xu Jerusalema koe hàna xu kóḿ, Samaria di ne khóè nea Nqarim dim kgꞌui ba dtcòm̀a hãa sa, ka xu kò Petere ba hẽé naka Johane ba hẽéthẽé tsara tsééa úú cgae ne. 15Ncẽe kò ẽe tsara ko síí ka còrèa máá ne tsara, nxãasega ne gha Tcom-tcomsam Tcꞌẽe ba hòò ka. 16Tcom-tcomsam Tcꞌẽe ba kò qanega cúía ne koe ga hàà tcãà ta ga hãa khama, ne ko kgꞌamaga Xꞌaigam Jesom dim cgꞌõè koe tcguù-tcguuèa. 17Ka tsara kò nxãaska tshàua tsara tòó cgae ne, ne Tcom-tcomsam Tcꞌẽe ba hòò.
18Eẽm ko Simone, Tcom-tcomsam Tcꞌẽem ko xꞌáè úú-kgꞌao tsara di tshàuan tòó cgaekus ka máàkuè sa bóò, kam kò marian tcgꞌòó a máà tsara a, ẽe qaria nem gha xꞌámá ka,19a máá: “Eẽ qarian tsao thẽé máà te naka i gha nxãasega wèé khóèan ẽe ra ko tshàua te tòó cgae e Tcom-tcomsam Tcꞌẽe ba hòò,” témé. 20Me Petere xo̱a me a máá: “Maria tsi méé i tsáá cgoa kaà, Nqarim dis máàkus ka tsi tcꞌẽea máá, marian cgoa tsi gha xꞌámá si, ta tcꞌẽea ke! 21Cꞌẽe xòè-coa ga tsi ncẽes tséés koe úú tama, i tcáóa tsi Nqarim cookgꞌai koe tchàno tama khama. 22Gaa domka méé tsi tsari chìbian koe tcóóse naka tsia tsari tsééan cgꞌãè tcgꞌoaragu, naka Xꞌaigam koe còrè, nakam gha ẽeta ii tcꞌẽean tcáóa tsi qꞌoo koe tsi úúa domka qgóóa máá tsi. 23Cgꞌãèan ka tsi cgꞌoè cgaeèa, a chìbian ka qgóóèa sar ko bóò khama,” tam méé. 24Me Simone xo̱a a máá: “Nxãaska tsao gatsao Xꞌaigam Nqari ba còrèa máá te, naka i gha nxãasega táá ncẽe tsao ko méé cgae te gúùan kúrúse cgae te,” témé.
25Eẽ tsara ko Xꞌaigam Nqarim dim kgꞌui ba nxàea tseegukagu, a ko xgaa-xgaaa xgꞌara, ka tsara ko Peterea tsara Johanea tsara Jerusalema koe ka̱bise, a dàòm qꞌoo koe tsara hãase qãè tchõàn káí xu xꞌáé-coa xu Samaria di xu koe xgaa-xgaa.
Filipi ba hẽé naka Etiopia dim khóè ba hẽéthẽé e
26Me nxãaska moengelem Xꞌaigam di ba Filipi ba bìrí a máá: “Tẽe naka koaba nqáè ka qõò, dàòm ncẽe Jerusalema koe guu a ko Gaasa koe qõòm cgoa, ncẽe tchàa-xgóós di ba,” témé. 27Me xgoaba a qõò, a gaa xꞌaè kaga dàòm qꞌoo koe Etiopia dim khóèm cgoa xgꞌae, ábà tama kò hãa ba, kaiam mari qgóó-kgꞌaom Kandakes di ba, xꞌaigas Etiopia ne di sa. Ncẽem khóè ba kò Jerusalema koe hààraa, a ko hàà Nqari ba còrè. 28Me kò ẽem xóé a ko gam dis karas qꞌoo koe hãase dìbia qõò ka porofitim Isaiam dis Tcgãya sa ko nxárá qõò. 29Me Tcom-tcomsam Tcꞌẽe ba Filipi ba bìrí a máá: “Qõò ẽe síí hãas karas koe naka síí qàea sa koe xóén qõò,” témé.
30Me nxãaska Filipi qàròa síí karas koe, a ba a kóḿ me ko khóè ba porofitim Isaiam koe ko nxárá. Me Filipi tẽè me a máá: “Kóḿa tsi ko qꞌãa dùú sa tsi ko nxárá sa?” témé. 31Me xo̱a me a máá: “Nta ra gha ma qꞌãa, cꞌẽe khóè kò qãèse bìrí tchàno-tchano te e tama ne?” témé. A ba a Filipi ba dtcàrà, qꞌábàm gha a hàà qàea ba koe ntcõó sa. 32Eẽm khóè ba kòo ncẽem tceem Nqarim dis Tcgãyas dim koe nxárá, ncẽe kò ncẽeta ma góáèa a ko máá:
“Ghùu-coam khamam kò ma
cgꞌõoku dis qgáìs koe chùia úúè,
a ba a kò nqoo-nqoosase ko dqòmmèm ghùu-coam khama ma
táá xgobekgꞌam kgꞌáḿ.
33Sau-cgaekaguèm gha kam kò táá qãèse qgóóè.
Dìí na gha gam dis qhàòs hààkos cgoa kgꞌui?
Ncẽe nqõómkgꞌai koem kgꞌõèa ba séè cgaeèa ka,”
ta i ma góáèa koe.
34Me ábà tama kò hãam khóè ba Filipi ba tẽè a máá: “Bìrí te, cgóm̀na, dìín ka ba gáé ko porofiti ba kgꞌui, gabá ko nxàese kana ba ko cꞌẽe khóè ka kgꞌui?” témé. 35Me Filipi tshoa-tshoa a kgꞌui, a ba a gaam tceem ẽem cgoa ga tshoa-tshoa a xgaa-xgaa me qãè tchõàn Jesom di ka.
36Eẽ tsara xóé a ko dàòm qꞌoo koe qõò, ka tsara ko tshàan kò hãam qgáìm koe hàà, kam ko ábà tamam khóè ba máá: “Bóò, tshàan ga ncẽe e. Ka dùúa ko tàà ra tcguù-tcguuè tite?” témé. 37[Me bìrí me a máá: “Ncẽè wèé tcáóa tsi cgoa tsi kòo dtcòm̀ ne i kgoarasea,” témé. Me xo̱a me a máá: “Dtcòm̀ ra ko Jeso Kreste ba Nqarim dim Cóá Me e sa,” témé.] 38Me xꞌáèan tcgꞌòó me kara qáé-kgꞌao ba téé. Tsara wèéa tsara ga tshàan qꞌoo koe tcãà, Filipi ba hẽé naka ábà tamam khóè ba hẽéthẽé e, me Filipi tcguù-tcguu me. 39Eẽ tsara ko tshàan qꞌoo koe tcgꞌoas kagam ko kúúga Xꞌaigam Nqarim dim Tcom-tcomsam Tcꞌẽe ba Filipi ba séèa tcgꞌòó, me ábà tamam khóè ba táá gaicara hòò me, igabagam ko kgꞌama qõò qãè-tcaoase. 40Igabam kò Filipi Asetote koe síí hòòse a ko gaa koe caate, a ba a ko wèé xu xꞌáé xu koe qãè tchõàn xgaa-xgaa, a ba a nxãakgꞌaiga Kaesarea koe síí tcãà.
Saulo ba ko Jesom cgoa xgꞌae
(Tsee 22:6-16; 26:12-18)

1Eẽ xꞌaè kam kò Saulo qanega tcgꞌaì-tcaoa, a Xꞌaigam Nqarim di ne xgaa-xgaase-kgꞌao ne cgꞌõo kgꞌoana, khamam kò kaiam peresitim koe síí, 2a síí dtcàrà me, Damaseko koe hàna xu còrè-nquu xum gha tcgãya zi góá máá sa, ncẽe gha qarian máà me zi, me ẽem kòo Nqarim dim dàòm di ne khóè ne síí hòò ne qáé ne a Jerusalema koe úú ne sa - kgꞌáò khóèa ga ii kana dxàea ga ii igaba.
3Eẽm gam dis qõòs-qꞌoo koe hànasem ko Damaseko koe cúù, kam ko kúúga xꞌáà ba dxùukgꞌaia ba koe nqarikgꞌai koe guu a xꞌáà. 4Me cgꞌáé góḿankgꞌai koe, kam ko dòm̀ ba kóḿ me ko máá: ‘Sauloè, Sauloè, dùús domka tsi ko xgàra Tea máá?’ témé. 5Me Saulo máá: “Dìí Tsia, Xꞌaigaè?” témé. Me xo̱a me a máá: “Tíí Ra a Jeso Ra, ncẽe tsi ko xgàra Ra. 6Ke ncẽeska tẽe naka tsia xꞌáé-dxoom qꞌoo koe tcãà, gaa koe tsi gha síí bìríè dùú sa tsi gha kúrú sa ke,” tam ma xo̱a me.
7Xu kò khóè xu ẽe kò Saulom cgoa hãa xu kgꞌama téé káà kgꞌuise, dòm̀ ba xu kò kóḿ, igabaga xu kò táá cúí khóè ga hòò khama. 8Me Saulo ba góḿankgꞌai koe tẽe, igaba ẽem ko xgobekgꞌam tcgáí kam kò cúí gúù ga bóò tama. Ka xu ko qgóó me tshàua ba ka, a Damaseko koe úú me. 9Me kò nqoana cáḿan séè, a táá bóò, a ba a táá cꞌẽe gúù ga tcꞌõó kana kgꞌáà.
10Me kò Damaseko koe xgaa-xgaase-kgꞌaom Ananiase ta ko ma tciiè ba hàna. Me kò Xꞌaigam Nqari ba gam koe xꞌáíse, a tcii me a máá: “Ananiaseè!” témé. Me xo̱a Me a máá: “Eè, Xꞌaigaè, ncãa ga ra a,” témé. 11Me Xꞌaiga ba bìrí me a máá: “Jutasem xꞌáé koe ncẽem tchànom cgoa qõò, naka khóèm Tareso koe guua hãam Saulo ta ko ma tciiè ba tẽè me, hãa a ba a ko còrè ke. 12Xꞌáís koem khóèm Ananiase ta ko ma tciiè ba xꞌáíèa hãa, me tcãà a ko tshàua ba tòó cgae me, tcgáía ba gha bóò ka ke,” tam méé. 13Me kò Ananiase xo̱a Me a máá: “Xꞌaigaè, káí ne khóè ne koer kóḿa hãa ẽem khóèm ka, ntamam kò ma Tsari ne khóè ne tcom-tcomsa ne Jerusalema koe hàna ne koe cgꞌãèan kúrú sa. 14Me ncẽeska ncẽe koe kaia xu peresiti xu di qarian úúa, hààm gha qgóó ẽe ko Tsari cgꞌõèan tcii ne ka,” témé. 15Igabagam kò Xꞌaigam Nqari ba Ananiase ba bìrí a máá: “Ncẽem khóè bar nxárá tcgꞌòóa máásea hãa a ko hàà tséékagu me, me tãá zi qhàò zi di ne hẽé, naka xꞌaiga xu hẽé, naka Iseraele di ne khóè ne cookgꞌai koe hẽéthẽé cgꞌõèa Te úúa te. 16Ra gha xꞌáí me, Tiri cgꞌõèan domkam gha nta noose xgàrase sa. Ke qõò!” tam méé.
17Nxãaskam ko Ananiase qõò a síí nquum qꞌoo koe tcãà. A ba a Saulom koe tshàua ba tòó a máá: “Sauloè, tíí qõeè, Xꞌaigam Jesom ncẽe kò dàòm qꞌoo koe tsi hãase ko tsáá koe xꞌáíse ba tsééa óá tea, nxãasega tsi gha gaicara bóò, a tsi a gha gataga Tcom-tcomsam Tcꞌẽem ka cgꞌoè-cgꞌoeè ka,” témé. 18I kò kúúga tsoro khama ii gúùan tcgáía ba koe qꞌõàse, me Saulo gaicara bóò, a ba a tẽe a tcguù-tcguuè. 19Eẽm ko tcꞌõóa xgꞌara, kam ko gaicara qarian hòò.
Saulo ba ko Damaseko koe hẽé naka Jerusalema koe hẽéthẽé xgaa-xgaa
Saulo ba kò cgꞌorò cáḿan séè a ba a xgaa-xgaase-kgꞌao xu Damaseko koe hàna xu cgoa hàna. 20A ba a kò kúúga còrè-nquu xu koe xgaa-xgaa, Jesom Nqarim dim Cóám ii sa. 21Ne kò wèé ne ẽe ko kóḿ me ne are, a ne a tẽè a máá: “Gaam khóèm tama ba gáé ncẽe ba, ncẽe kò Jerusalema koe tshúù sa óágara hãa ba, gane ẽe kòo ncẽem cgꞌõè ba tcii ne koe? Ncẽe kò ncẽe koe hààra ba, hààm gha khóè ne qáé, a kaia xu peresiti xu cookgꞌai koe úú ne ka ba?” ta ne ma tẽèku. 22Igabagam kò Saulo càùse qarian koe, a Damaseko koe xꞌãèa ne Juta ne arekagu, qãèsem kò xꞌáí ne, Jeso ba nqòòkaguèam Krestem ga Me e sa khama.
23Káí cáḿan qãá qꞌoo koe ne kò Juta ne qgꞌáìku a cgꞌõo me kgꞌoana. 24Igabagam kò Saulo ẽe ne kò kúrú kgꞌoana hãa sa qꞌãakaguè. Ne kò xꞌáé-dxoom di heke-kgꞌáḿan ntcùú ba hẽé naka koaba ba hẽéthẽé qꞌõé, cgꞌõo me ne gha ka. 25Igabaga ne kò gam di ne xgaa-xgaase-kgꞌao ne ntcùú ka tsꞌãàkagu me gàbas koe tcãà me a xꞌáé-dxoom dim xhàrom tcꞌamkgꞌai koe guu a xhoròkagua ba ka.
26Eẽm ko Jerusalema koe síí kam ko xgaa-xgaase-kgꞌao xu cgoa xgꞌae kgꞌoana, igabaga xu kò wèé xu ga bèe me, a xu a kò xgaa-xgaase-kgꞌao me e sa tcom tama. 27Igabagam kò Barenabase séè a xꞌáè úú-kgꞌao xu koe úú me, a Saulom ntama ma Xꞌaiga ba dàòm qꞌoo koe bóòa hãas ka bìrí xu, naka Xꞌaigam kò ma kgꞌui cgoa me sa hẽéthẽé e. Gatagam kò Damaseko koem kò Saulo ma kgoarasease Jesom cgꞌõè ka ma xgaa-xgaa sa bìrí xu. 28Nxãaskam ko Saulo hãa cgoa xu, a ba a qõòa te Jerusalema koe, a kgoarasea xóé a Xꞌaigam cgꞌõè ka kgꞌui. 29Juta ne Gerika sa ko kgꞌui ne cgoam kò kgꞌui a ntcoeku, igabaga ne kò cgꞌõo me kgꞌoana. 30Eẽ ne ko gam di ne khóè ne ncẽes gúù sa bóòa qꞌãa ka ne ko séè a Kaesarea koe úú me, a Tareso koe tsééa úú me.
31Si ko wèés kerekes Jutea di sa hẽé, naka Galilea di sa hẽé, naka Samaria di sa hẽéthẽé tòókuan úúa hãa, a sa a kò qari-qariè, a kò Nqari ba qꞌáòa hãa, a kò Tcom-tcomsam Tcꞌẽem ka ntcàm qaoè, a sa a ko càùse.

Enease ba hẽé naka Dorekase sa hẽéthẽé e
32Eẽm kòo Petere wèé xu xòè xu nqõóm di xu koe qõòa te kam kò Lita dim nqõóm koe ko hàna ne dtcòm̀-kgꞌao ne dàra. 33Gaa koem kò khóèm Enease ta ko ma tciiè ba xgꞌae cgoa, nqo̱ara kò hãa ba, 8 kurian kò kgàrom koe xõe ba. 34Me Petere ba bìrí me a máá: “Eneaseè, Jeso Kreste ba ko qãèkagu tsi, ke tẽe naka tsarim kgàro ba kgꞌónò,” témé. Me kúúga tẽe. 35Ne kò wèé ne khóè ne ẽe kò Lita hẽé naka Sarone hẽéthẽé koe xꞌãèa hãa ne bóò me, a ne a kò Xꞌaigam Nqarim koe ka̱bise.
36Si kò Jopa koe cꞌẽes xgaa-xgaase-kgꞌao sa hàna, Tabita ta kò ma tciiè sa. Gerika di cgꞌõèa sa kò Dorekase ii sa, ncẽe kgꞌuia tsi kòo ka̱bi i ne tsi ga ‘Tca̱í’ ta ma tcii sa. Ncẽe kò wèé xꞌaè ka qãè tsééan kúrú a ko dxàua ne khóè ne hùi sa. 37Gaam xꞌaèm ẽem kas kò tsàa a sa a xꞌóó, i kò tcꞌáróa sa xgꞌaàè a tcꞌamaka kò hànam nquum-qꞌoo koe tòóè. 38Lita dim nqõó ba kò Jopa dim ka cúù me e, khama ne kò ẽe ne ko xgaa-xgaase-kgꞌao ne Peterem Lita koe hàna sa kóḿ, ka ne ko cám̀ khóè tsara gam koe tsééa úú, tsara síí dtcàrà me a máá: “Cgóm̀na táá ão guu naka sita koe hàà,” témé.
39Me kò Petere xgoaba a qõò cgoa tsara a, a ba a ẽem ko gaa koe síí ka tcꞌamaka hànam nquum-qꞌoo koe úúè. Wèé zi dxàe-ntcõa zia kò Peterem qàe koe hàà téé a kgꞌae, a zi a hã̱aèko xu qgáí xu hẽé naka cꞌẽe qgáían hẽéthẽé xꞌáí me, Dorekases kò gazi cgoa qanega hãa xꞌaè kas kò qgãea hãa a. 40Me Petere wèéa ne ga tchàa koe xhàiagu, a ba a qúrùa ba ka ntcõó a còrè. Eẽm ko xꞌóóas khóès dim tcꞌáróm koe ka̱bise kam ko máá: “Tabitaè, tẽe!” témé, si tcgáía sa xgobekgꞌam, a Petere ba bóò a sa a tẽe a ntcõó. 41Me kò tshàua sa ka séè si a ba a nqàrèa sa ka téékagu si. A ba a dtcòm̀-kgꞌao ne hẽé naka dxàe-ntcõa zi hẽéthẽé tciia xgꞌae, a kgꞌõèas hãase xꞌáí ne si. 42Si kò ncẽes gúù sa wèém Jopam koe qꞌãase, ne káí ne Xꞌaigam Nqarim koe dtcòm̀. 43Me kò Petere ba Jopa koe, khòo tséé-kgꞌaom Simone ta ko ma tciièm cgoa tcꞌãòa cáḿan séè.
Petere ba hẽé naka Koniliase ba hẽéthẽé e

1Kaesarea koem kò khóè ba hàna Koniliase ta kò ma tciiè ba, tcꞌãà-cookgꞌai me e kò ii, ncõo-kgꞌao xu ncẽe kòo Italea ta ko ma tciiè xu di ba. 2Gabá hẽé naka wèé ne khóè ne xꞌáéa ba di ne hẽéthẽéa kò Nqari-tcáóa ne khóè ne e, a kò Nqari ba qꞌáò. Khóè nem kò káí aban máà, a ba a kòo wèé xꞌaè ka Nqari ba còrè. 3Me kò cꞌẽem koabam ka, nqoana di zi xꞌaè zi ka, xꞌáí sa bóò ncẽe gaas koem kò qãèse moengelem Nqarim di ba bóò sa, me ko tcãà, a ko bìrí me a máá: “Koniliaseè,” témé. 4Me gam koe qãea tòón tcgáí a bóò me, a qꞌáòs ka tcãàè a máá: “Dùú saà, Xꞌaiga Tseè?” témé. Me xo̱a a máá: “Tsari còrèan hẽé naka tsari aban hẽéthẽéa tcꞌẽe-tcꞌẽeses iise Nqarim koe tcꞌamaka qaòa hãa, 5ke ncẽeska khóè xu Jopa koe tsééa úú, naka xu síí Simonem ncẽe ko Petere ta ma tciiè ba óá; 6cꞌẽem Simonem xꞌáé koem dàra hãa, khòo tséé-kgꞌao ba, ncẽe gam dim nquum tshàa-dxoom qàe koe hàna ba ke,” témé.
7Eẽm ko moengelem ẽe kò kgꞌui cgoa me ba qõò kam kò gam di xu qãà xu ẽe kò tsééa máá me xu koe guu a cám̀ qãà tsara tcii, naka Nqari-tcáóam ncõo-kgꞌao ba hẽéthẽé e, 8a ba a wèés gúùs ẽe kúrúsea hãa sa bìrí xu, a Jopa koe tsééa úú xu.
9Xùrikom cáḿ di koaba ka, ẽe xu gaxu dis qõòs koe hãa, a xꞌáé-dxoom koe cúù xu u, kam ko Petere nquum tco̱be koe qꞌábà a síí gaa koe còrè.10Si kò xàbà sa tcãà me, me cꞌẽe gúù tcꞌõóm gha tcꞌẽe. Eẽ i hãa a ko tsãaguè kam ko sõokuris khama xam̀s gúùs ka tcãàè, 11kam ko nqarikgꞌaian bóò i ko xgobekgꞌamse, me cꞌẽem gúùm qáòm qgáím khama ii ba, gaa koe guu a ko nqãaka xõa, a ko 4 cꞌama ba cgoa góḿankgꞌai koe xòóè. 12Gam koe i kò wèé kgꞌoo-coa-qhàòan hẽé, naka ncãà-kgꞌaman cgoa ko caate kgꞌoo-coan hẽé, naka tsa̱rán hẽéthẽé hàna. 13Me nxãaska dòm̀ ba kóḿ me ko máá: “Tẽe Petereè; cgꞌõo naka kgꞌoo,” témé. 14Igabam kò Petere ba máá: “Eẽ-ẽe Xꞌaigaè, qanegar cgꞌuriga gúùan tcꞌõó ta ga hãa kana tcꞌõokuan kgꞌano tama gúùan gar tcꞌõó ta ga hãa thẽé,” témé. 15Me kò dòm̀ ba cám̀ dis ka gaicara bìrí me a máá: “Eẽ Nqarim qꞌano iise kúrúas ka táá máá, qꞌano tama saa, témé guu,” témé. 16Ncẽe sa kò nqoana qꞌoro kúrúse, me gúù ba nqarikgꞌai koe qháésega séèa ka̱biè.
17Eẽm Petere qanega hãa a ko are, ẽem ncãa ko bóòs xꞌáí sa ko dùú sa nxàe sa, ka xu ko kúúga Koniliasem ka tsééèa xu khóè xu hàà heke-kgꞌáḿs koe téé, Simonem dim nquum ka xu kò tẽèa hãa khama. 18Qꞌau xu kò a tẽè, Simonem ncẽe Petere ta ko ma tciiè ba ẽe koe xꞌãèa hãa sa.
19Eẽm Petere hãa a ko ẽes xꞌáís ka tcꞌẽe, kam ko Tcom-tcomsam Tcꞌẽe ba bìrí me a máá: “Bóò, nqoana xu khóè xu hãa a ko qaa tsi. 20Ke tẽe naka xõa, naka tsia qõò cgoa xu, cꞌẽe gúù tcꞌẽe-tcꞌẽese tamase, Tíí ra tséé xua hãa ke,” témé. 21Me Petere xõa a khóè xu koe síí a ba a máá: “Bóò, tíí ga ra a, qaa xao ko ra, dùú sa xao ko qaara máá te?” témé. 22Xu xo̱a me a máá: “Koniliasem ka xae tsééa óáèa, ncõo-kgꞌao xu dim tcꞌãà-cookgꞌai ba, tchànom khóèm, Nqari ba ko qꞌáò ba, ncẽe gam ka i ko qãèse kgꞌuiè ba, wèés qhàòs Juta ne dis ka. Tcom-tcomsam moengelem kam kò qꞌãakaguè, tsáá koem gha khóèan tsééa úú, tsi síí tciiè, a gam dim nquum koe hàà, me hàà kóḿ nta tsi ko méé sa ka,” témé. 23Me Petere tciia tcãà xu, a xꞌóm̀-qꞌooan máà xu.
Qꞌuu dim cáḿ kam kò tẽe a gaxu cgoa qõò, xu kò cꞌẽe xu dtcòm̀-kgꞌao xu Jopa di xu qõò cgoa me thẽé. 24Xùrikom cáḿ ka xu ko Kaesarea koe tcãà, Koniliase ba kò qãà nea, a gam di qhàòan tciia xgꞌaea, naka ncàm̀am hãa a tòóku cgoa khóèan hẽéthẽé e. 25Eẽm ko Petere tcãà kam kò Koniliasem cgoa xgꞌae, me nqàrè-kgꞌama ba koe cgꞌáé, a dqo̱m̀ me. 26Me Petere ghùi me a máá: “Táá ẽeta hẽé guu, khóè ra a, a tsáá khamaga ii ke,” témé.
27Eẽm ko kgꞌui cgoa me, kam kò tcãà a káí ne khóè ne bóò ne hààra xgꞌaea. 28Me bìrí ne a máá: “Gatu igaba tu gatu ka qãèse qꞌana hãa, xꞌáèa nea kgoara máá tama, Juta ba gha cꞌẽe zi qhàò zi di ne cgoa xgꞌae kana dàra ne sa. Igabam Nqari ba xꞌáí tea, táá méér cúí khóè ga qꞌano tama ia kana kgꞌamaga di i ta ma tcii guu sa, 29khama ẽer ko khóèan tsééa mááèa kar kò xguì tamase kgꞌama hàà. Khamar ko ncẽeska tẽè, dùú sar tciia mááèa sa,” témé. 30Me Koniliase ba xo̱a a máá: “4 cáḿan ncẽe nqáéa koe, ncẽe xꞌaèan nqoana di kaga, ra kò hãa a ko tirim nquum koe còrè, kam kò kúúga tca̱à qgáíkom khóè ba cookgꞌaia te koe hàà téé, 31a máá: ‘Koniliaseè, tsari còrèa ne komsanaèa, i tsari aban Nqarim cookgꞌai koe tcꞌẽe-tcꞌẽeseèa. 32Ke nxãaska Jopa koe cꞌẽe khóèan tsééa úú naka i Simone ba síí dtcàrà, ncẽe ko Petere ta ma tciiè ba. Simonem khòo tséé-kgꞌaom xꞌáé koem hàna, ncẽe tshàa-dxoom qàe koe xꞌãèa ba,’ tam méé. 33Ra kò nxãaskaga kúúga khóèan tsáá koe tsééa úú, tsi qãèse hẽé a hààraa. Ta ncẽeska wèéa ta ga ncẽe koe hàna Nqarim cookgꞌai koe, a ko hàà komsana wèéan ẽe Xꞌaigam Nqarim xꞌáè tsia, tsi ko hàà kgꞌui i,” tam méé.
34Me kò nxãaska Petere tshoa-tshoa a kgꞌui cgoa ne a máá: “Tseeguan kagar ko ncẽeska bóòa qꞌãa, Nqari ba khóèan tãákase qgóó tama sa, 35igaba wèés qhàòs koe, wèém ẽe ko qꞌáò Me, a ko ẽe tchàno ii sa kúrú bam ko Gam koe qãèse hààkagu. 36Qꞌana tu hãa, Iseraele di ne khóè ne koem kò kgꞌuian tsééa úúa hãa sa, Jeso Krestem koe guua tòókuan di qãè tchõà nem kòo xgaa-xgaa, ncẽe Xꞌaigam Nqari ba wèéa ne di Me e di i. 37Eẽ tchõà nea kò Galilea koe tshoa-tshoase a síí Jutea koe tsa̱i-tsa̱ise sa tu qꞌana, tcguù-tcguukus ncẽe Johanem kò nxàes koe guu a, 38ntam ko ma Nqari ba ma Jesom Nasareta di ba ma Tcom-tcomsam Tcꞌẽe ba hẽé naka qarian hẽéthẽé cgoa ntcã̱á tcúú sa, ntam ko ma qõòa te a qãèan kúrú sa, naka ẽe wèéa ne ẽe kò dxãwam ka qgóóèa hãa ne khóè ne wèé nem ko ma kgꞌõèkaguan ka, Nqari ba ko Gam cgoa hãa khama. 39Ta wèéa ta ga ẽem kúrúa hãas koe nxàea tseegukagu-kgꞌao ta a, Juta ne dim nqõóm koe hẽé naka Jerusalema koe hẽéthẽé e. Cgꞌõo Me ne kò, xgàus [g] koe tceea ba ka, 40igabam kò Nqari ba nqoana dim cáḿ ka ghùi Me, a kúrú Mem xꞌáíse, 41wèé khóèan koe tamase, igaba sixae koe ncẽe Nqarim ka ko nxárá tcgꞌòóèa xae, nxàea tseegukagu-kgꞌao xae gha ii ka, ncẽe ko tcꞌõó, a kgꞌáà cgoa Me xae, xꞌooan koem tẽeas qãá qꞌoo koe. 42Me kò xꞌáè xae e, khóè ne xae gha xgaa-xgaa ka, a Gam ga Me e sa xꞌáí, Nqarim ka nxárá tcgꞌòóèa ba, a ba a gha ẽe kgꞌõèa ne hẽé naka xꞌóóa ne hẽéthẽé dim Xgàra-kgꞌao ba ii ba ka. 43Wèé xu porofiti xu kò Gam ka nxàea tseegukagu, wèém ẽe ko Gam di cgꞌõèan koe dtcòm̀ ba gha qgóóa-máákuan chìbian di hòò sa,” tam Petere ba méé.
44Eẽm Petere qanega hãa a ko kgꞌui kam kò Tcom-tcomsam Tcꞌẽe ba wèéa ne ẽe kò kgꞌui ba komsana ne koe tcãà. 45Ne kò Juta di ne dtcòm̀-kgꞌao ne, ncẽe ko Peterem cgoa hààraa ne kaisas ares ka tcãàè, Tcom-tcomsam Tcꞌẽe ba kò abas iise tãá zi qhàò zi di ne koe igabaga thẽé tcãà khama. 46Ne kò kóḿ ne ne ko tãáka xu ta̱m xu cgoa kgꞌui, a ko Nqari ba kaikagu khama. Nxãaskam ko Petere máá: 47“A cꞌẽe ba hàna tshàan gha xguì ba, ncẽe ne khóè ne gha táá tcguù-tcguuè ka, ncẽe Tcom-tcomsam Tcꞌẽe ba hòòa ne, sita khama?” témé. 48Me xꞌáè, khóè ne gha Jeso Krestem dim cgꞌõèm cgoa tcguù-tcguuè sa. Ne kò dtcàrà me, cáḿ-coa nem gha xꞌãè cgoa ne sa.
	[g] 10:39 xgàu - Gerika sa ko máá: ‘hìi’ témé.

1Xu kò xꞌáè úú-kgꞌao xu hẽé naka cꞌẽe xu dtcòm̀-kgꞌao xu Jutea di xu hẽéthẽé kóḿ, tãá zi qhàò zia gataga thẽé Nqarim di kgꞌuian dtcòm̀a hãa sa. 2Xu kò nxãaska ẽem ko Petere Jerusalema koe síí ka qꞌãe nqãa-qgai khòoèa xu dtcòm̀-kgꞌao xu chìbi-chibi me, 3a xu a máá: “Qꞌãe nqãa-qgai khòoè tama xu khóè xu di nquuan koe tsi tcana, a tsi a gaxu cgoa síí tcꞌõóa,” témé.
4Me Petere ba tshoa-tshoa a wèé gúùan ma qõòa sa chóà máá xu, a máá: 5“Jopa dim xꞌáé-dxoom koer kò hàna a ko còrè, kar ko sõokuris qꞌoo koe bóòkaguè, kaiam qgáím khama iim gúù ba, me nqarikgꞌai koe guu a ko xõa ẽer hàna koe, 4 cꞌama ba cgoa ko xòóè ba. 6Ra kò qãèse ntcáà me, kar kò kgꞌoo-coan bóò, xꞌáéan dian hẽé naka qãáka dian hẽé, naka ncãà-kgꞌaman cgoa ko caate kgꞌoo-coan hẽé, naka tsa̱rán hẽéthẽé e. 7Ra kò dòm̀ ba kóḿ Me ko bìrí te a ko máá: ‘Petereè, tẽe naka cgꞌõo naka kgꞌoo,’ témé. 8Ra kò xo̱a a máá: ‘Eẽ ẽe Xꞌaigaè, qꞌano tama zi hẽé kana tcꞌõókuan kgꞌano tama zi hẽéthẽéa qanega tíí kgꞌáḿ-qꞌoo koe tcãà ta ga hãa,’ témé. 9Me kò dòm̀ ba gaia cám̀ di sa nqarikgꞌai koe guu a kgꞌui a máá: ‘Eẽ Nqarim qꞌanos iise kúrúas ka táá máá qꞌano tama sa témé guu,’ témé. 10Ncẽe sa kò nqoana qꞌoro kúrúse, si wèés gúù sa gaia séèa ghùiè a nqarikgꞌai koe ka̱biè. 11Eẽ xꞌaè kaga xu kò nqoana xu khóè xu hànar kò hãam nquum koe hàà téé, Kaesarea koe guu a tíí koe tsééèa xu. 12Me kò Tcom-tcomsam Tcꞌẽe ba bìrí te a máá, táá méér tãákase khóèan qgóó guu naka qõò cgoa xu, témé. Xu kò ncẽe xu dtcòm̀-kgꞌao xu 6 xu gataga tíí cgoa qõò, xae síí khóèm dim nquum koe tcãà. 13Me kò Koniliase ba bìrí xae e, moengele bam ma gam dim nquum-qꞌoo koe bóòa sa, naka gaam moengelem kò ma xꞌáè me a máá: ‘Khóèan Jopa koe tsééa úú naka i Simone ba tcii, Petere ta ko ma tciiè ba. 14Kgꞌuia nem gha óágara máá tsi, ncẽe gha tsáá hẽé naka wèés xꞌáés tsari sa hẽéthẽé kgoara a ke,’ tam méé. 15Eẽr ko tshoa-tshoa a ko kgꞌui cgoa ne kagam ko Tcom-tcomsam Tcꞌẽe ba tcãà cgae ne, ncẽem kò ma kgꞌaia gatá koe ma tcana khamaga ma. 16Ra nxãaskaga Xꞌaigam Jeso ba nta mééa sa tcꞌẽe-tcꞌẽese, ncẽem kò máá: ‘Johane ba tshàan cgoa tcguù-tcguua, igaba tu gha gatu Tcom-tcomsam Tcꞌẽem cgoa tcguù-tcguuèa,’ témé sa. 17Ncẽè Nqarim kò gatáa cúís aba sa máà ta a, ncẽem kò máà ta as khama ii sa, gatá ncẽe Xꞌaigam Jeso Krestem koe ko dtcòm̀ ta, ne ra tíí nxãaska dìí raà, Nqarim cgoa ga ntcoeku ra?” tam méé.
18Xu ẽe xu ko ncẽe gúùan kóḿ ka táá cúí gúù ga kgꞌui, a Nqari ba dqo̱m̀ a máá: “Cèè, Nqari ba gáé gatà thẽé tãá zi qhàò zi gha gane di chìbian koe tcóóse a zi a kgꞌõèan hòò sa kgoara máána hãa!” témé.
Kerekes Antioke koe hàna sa
19Stefanem kò cgꞌõoès qãá qꞌoo koe ne kò dtcòm̀-kgꞌao ne tsa̱i-tsa̱ise, xgàraè ne kòo khama, ka ne kò nqúù ka qõò, Finikia koe hẽé, Kupero koe hẽé naka Antioke koe hẽéthẽé e, a ko Juta ne cúí ne Nqarim di kgꞌuian bìrí. 20Igaba i ko cꞌẽea xu hàna, khóè xu Kupero di xu hẽé naka Kurene di xu hẽéthẽé e, ẽe xu ko Antioke koe hàà ka xu ko gataga thẽé Gerika ne cgoa kgꞌui, a ko Xꞌaigam Jesom di qãè tchõàn xgaa-xgaa ne. 21Me kò Xꞌaigam Nqarim dim tshàu ba gaxu cgoa hãa, ne kò káí ne khóè ne dtcòm̀, a Xꞌaigam Nqarim koe ka̱bise.
22I kò tchõàn ncẽe Jerusalema koe hànas kerekes koe síí kóḿse, xu Barenabase ba Antioke koe tsééa úú. 23Eẽm ko hàà a ko hàà cgóm̀kuan Nqarim di bóò, kam ko qãè-tcao, a ba a wèéa ne ga korè, Xꞌaigam Nqarim koe ne gha tseeguse hãa sa, tòón-tcaoase. 24Barenabase ba kò qãèm khóè me e khama, Tcom-tcomsam Tcꞌẽem ka kò cgꞌoè cgaeèa ba, kaisa dtcòm̀an kò úúa ba, ne kò káí ne khóè ne Xꞌaigam Nqarim koe óágaè.
25Me Barenabase ba Tareso koe qõò, a síí Saulo ba qaa. 26A ba a ẽem ko hòò me kaga Antioke koe úú me. Tsara kò Barenabasea tsara Sauloa tsara nxãaska wèém kuri ba hẽé a kerekes di ne khóè ne cgoa xgꞌae, a káí ne xgaa-xgaa. Ne kò Nqarim di ne xgaa-xgaase-kgꞌao ne Antioke koe tcꞌãà a dtcòm̀-kgꞌao ne ta ma tciiè. 
27Eẽ xꞌaè ka xu kò cꞌẽe xu porofiti xu Jerusalema koe guu, a xu a ko Antioke koe síí. 28Me gaxu ka cꞌẽem porofitim Agabose ta ko ma tciiè ba tẽe, a ba a Tcom-tcomsam Tcꞌẽem ka cgꞌoè cgaeèase bìrí ne, kaisas xàbà sa gha wèém nqõó ba xõa cgae sa. Si kò ncẽe sa kúrúse Kelaodiam ko Roma koe tcꞌãà-cookgꞌaia xꞌaè ka. 29Ne xgaa-xgaase-kgꞌao ne wèé ne dtcòm̀ku, gane di kgꞌõè-qꞌooan khama ne gha ma gane ka qõesea ne hùi sa, ncẽe Jutea koe hàna ne. 30Ncẽe sa ne kò kúrú, a Barenabasea tsara Sauloa tsara cgoa aban gane di kaia xu koe tsééa úú.
Herote ba ko kereke sa xgàra
 
12
1Gaa xꞌaè kam kò xꞌaigam Herote ba tshoa-tshoa a kerekes di xu cꞌẽe xu xgàra. 2A ba a xꞌáèan tcgꞌòó, me kò Jakobom, Johanem ka káímkhoe ba, ntcàum cgoa cgꞌõoè. 3Eẽm ko bóò, si ncẽe sa Juta ne tcgáí qꞌoo koe qãè si i, kam kò còoka qõò, a xꞌáèan tcgꞌòó, me Petere ba thẽé qáéè. Cáḿ xu ẽe xua kò péré gãé-gãe úú tamas pérés ko tcꞌõóè xu cáḿ xu u. 4Eẽm ko qgóó mea xgꞌara kam ko qáé-nquum koe tcãà me, me 4 zi xgꞌae zi ncõo-kgꞌao xu di zi ka kòreè. Me kò Herote bìríse, Paseka dis kõ̱ès qãá qꞌoo koem gha khóè ne cookgꞌai koe óá me sa.
5Me kò Petere ba gataga ma qáé-nquum koe kòreè. Igabas kò kereke sa Nqarim cookgꞌai koe qarika còrèan kúrúa máá me.
Petere ba ko qáé-nquum koe guu a kgoaraè
6Eẽm gha Herote khóè ne koe tcgꞌòó a úú mem cáḿ dim ntcùúm cookgꞌai koem kò Petere cám̀ tsara ncõo-kgꞌao tsara xgꞌaeku koe xꞌóm̀a, a ba a cám̀ tsara táù tsara cgoa qáéèa, kòre-kgꞌao xu ko nquum-kgꞌáḿ koe hãa, a xu a kò qáé-nquu ba kòre. 7Igabam kò kúúga moengelem Xꞌaigam Nqarim di ba gam koe hàà téé, me qáé-nquum qꞌoo koe xꞌáà ba xꞌáà. Me Petere ba nxa̱raa ba koe ntcãa-ntcãa, a ghùi me, a máá: “Tẽe qháése,” témé. I táùan qꞌóḿa ba koe guu a kgoarase. 8Me moengele ba bìrí me a máá: “Kgꞌónòse naka tsia nxàboa tsi nxàbo,” témé. Me gatà hẽé. Me bìrí me a máá: “Hã̱a tsarim qgáí ba naka tsia xùri te,” témé. 9Me Petere xùri me, a tcgꞌoa cgoa me. Ncẽe moengelem ka ko kúrúè sa tseegu si i sam kò cꞌúùa hãa, sõokuris qꞌoo koem kòo xꞌáí sa bóò, tam ko tcꞌẽea khama. 10Eẽ tsara ko tcꞌãà di kòre-kgꞌaoan nqáé, a ko cám̀ dian nqáé ka tsara ko síí qano dis heke-kgꞌáḿs koe tcãà, heke-kgꞌáḿs xꞌáé-dxoom koe i ko tcgꞌoa a sííè sa. Igabas ko kgꞌama cuiaga xgobekgꞌamsea máá tsara a. Tsara tchàa koe tcgꞌoa, a tsara a cꞌẽem dàòm cgoa tcgꞌoa, me moengele ba kúúga guu me.
11Eẽm ko Petere síí cuiaga bóòa qꞌãa kam ko máá: “Ncẽeskar tseegukaga qꞌana hãa, Nqarim Gam dim moengele ba tsééa óágara hãa sa, hààm gha Herotem tshàu-qꞌoo koe kgoara te ka, naka wèés gúùs Juta ne kò nqòò cgae teas koe hẽéthẽé e,” témé.
12Eẽm ko ẽes gúù sa tcꞌẽea xgꞌara kam ko Marias dim nquum koe síí, Johanem ka xõò sa, Mareko ta ko ma tciiè ba. Káí ne khóè nea kò gaa koe xgꞌaea, a ko còrè. 13Nquu-kgꞌáḿ bam kò xgꞌáḿ-xgꞌam kas ko cꞌẽes qãàs, Roda ta ko ma tciiè sa síí komsana. 14Eẽs ko Peterem dim dòm̀ ba kóḿa qꞌãa kagas ko táá síí xgobekgꞌama máá me, a qãè-tcaoan domka qàròa tcãà qꞌoo koe, a sa a síí Peterem nquu-kgꞌáḿ koe tẽe sa nxàe. 15Ne bìrí si a máá: “Teme si ko,” témé, si gataga cúíga ma bìrí ne, gaan ga a sa. Ne máá: “Gam dim moengele me e,” témé.
16Me Petere hãa a nquu-kgꞌáḿ ba xgꞌáḿ-xgꞌam. Xgobekgꞌam ne kò, a bóò me a kaisase are. 17Me kò tshàua ba cgoa xꞌáí ne, nqoo ne gha ka, me chóà máá ne Xꞌaigam Nqarim ma qáé-nquum qꞌoo koe tcgꞌòó mea sa. Me bìrí ne a máá: “Ncẽes gúù sa méé tu Jakobo ba bìrí, tíí qõe ga ne hẽéthẽé e,” témé. Kam ko tcgꞌoa, a tãá qgáì koe síí.
18Eẽ i ko qꞌuu kas ko kaias xháé sa ncõo-kgꞌao xu koe tcãà, Peterem kas dùú sa kúrúsea di sa. 19Me Herote qaa a táá hòò me, kam ko kòre-kgꞌao xu xgóàse tẽè, a cgꞌõoè xu gha di xꞌáèan tcgꞌòó. A ba a Jutea koe tcgꞌoa a Kaesarea koe síí, a síí gaa koe ão.
Herotem dis xꞌoo sa
20Herote ba kò Turea tsara Sitonea tsara di ne khóè ne cgoa mẽéku. Gane di tsara nqõó tsara kò Herotem kò tcꞌãà-cookgꞌaiam qgáìm koe guu a gane di tcꞌõoan hòò. Kas ko xgꞌaes gane di sa Belasetom koe síí, tcom-tcomsam qãàm xꞌaigam Herotem di ba, a síí tòókuan dtcàrà.
21Eẽ kò nxárá tòóèam cáḿ kam ko Herote xꞌaian di qgáían hã̱a, a síí xꞌaian dis ntcõó-qꞌoos koe ntcõó, a khóè ne cgoa kgꞌui. 22Ne kò khóè ne qãè-tcaoan ka qꞌau a máá: “Ncẽea Nqarim dim dòm̀ me e, khóèm dim tama me e!” témé. 23Herote ba kò Nqari ba táá dqo̱m̀a máá, khamam kò Nqarim dim moengele ba qháése xgꞌáḿ me, me nxa̱ian ka kgꞌooè, a xꞌóó.
24Me kò Nqarim dim kgꞌui ba càùse a káí.
25Barenabasea tsara Sauloa tsara kò tsééa tsara kúrúa xgꞌara ka tsara ko Jerusalema koe ka̱bise, Johane ba tsara ko séè, Mareko ta ko ma tciiè ba.
 
Paulom di tsééa ne wèém nqõóm koe (13-28)
Paulom di xgaa-xgaan dis qõòs tcꞌãà di sa (13:1–14:28)
Barenabasea tsara Sauloa tsara ko tsééa tcgꞌòóè
 
13
1Antioke koe hànas kerekes qꞌoo koe xu ko porofiti xu hẽé, naka xgaa-xgaa-kgꞌao xu hẽéthẽé xu hàna: Barenabase ba hẽé, naka Simonem ncẽe ko Nigere ta kò ma tciiè ba hẽé (ncẽe kgꞌuia i ko ka̱biè ne i ko máá, ntcùúm khóè ba téméè ba), naka Lukiom Kurene di ba hẽé, naka Manaenem ncẽe kò tcꞌãà-cookgꞌaim Herotem cgoa xgꞌae a kaikaguèa ba hẽé, naka Saulo ba hẽéthẽé xu u kò ii. 2Hãa a xu a kò Xꞌaiga ba dqo̱m̀ a ko tcꞌõoan carase, kam ko Tcom-tcomsam Tcꞌẽe ba bìrí xu a máá: “Nxárá tcgꞌòóa máá Te Barenabasea tsara Sauloa tsara, naka tsara tsééan tciia Ra máá tsara síí kúrú,” témé. 3Eẽ xu ko tcꞌõoan carase a ko còrèa xgꞌaras kaga xu ko tshàua xu gatsara koe tòó a tsééa tcgꞌòó tsara a.
Barenabasea tsara Sauloa tsara Kupero koe
4Gatsara ẽe kò Tcom-tcomsam Tcꞌẽem ka tsééa tcgꞌòóèa tsara ko Selukia koe qõò, a tsara a gaa koe síí skepe sa qꞌábà a tshàam ka nxa̱ma-nxa̱maèam nqõó-coam Kupero dim koe qõò. 5Tsara Salamise koe síí a gaa koe Nqarim dim kgꞌui ba Juta ne di còrè-nquuan koe xgaa-xgaa. Me Johane ba gatsara cgoa hãa gatsara dim hùi-kgꞌaom iise.
6Tshàam ka nxa̱ma-nxa̱maèam nqõóm wèém ẽe ba tsara kò caate, a tsara a nxãakgꞌaiga Pafose dim xꞌáém koe síí tcãà, a gaa koe Juta dim tsóò-kgꞌaom cgoa xgꞌae, ncẽe kò gataga thẽé tshúù-ntcõa dim porofiti ii ba, Bare-Jeso ta kò ma tciiè ba. 7Me kò tcꞌãà-cookgꞌaim Seregio Paulom cgoa ko hãa, tcꞌẽega kò iim khóè me e. Me Barenabasea tsara Sauloa tsara tcii, Nqarim dim kgꞌui bam kò kóḿ kgꞌoana khama. 8Igabam ko tsóò-kgꞌaom Bare-Jeso, Elemase ta ko ma Gerikas ka ma tciiè ba ntcoe tsara a, a ba a gataga tcꞌãà-cookgꞌai bam gha dtcòm̀an koe tcgꞌòó sa tcꞌẽe. 9Me nxãaska Saulom, ncẽe kò gataga Paulo ta ma tciiè ba, Tcom-tcomsam Tcꞌẽem ka ko cgꞌoè cgaeèa ba qãea tòón tcgáí Elemasem koe a máá: 10“Tsáá dxãwam di tsi cóá tseè, wèé zi gúù zi tchàno zi di tsi cgꞌõo-kgꞌao tseè! Wèé kàan xꞌooan hẽé naka xhùukuan hẽéthẽé di ka cgꞌoè cgaea tseè, cuiskaga tsi gáé Xꞌaigam Nqarim di dàòan ncẽe tchàno guua hãa tite kàma-kama a tamase?
11“Ncẽeska bóò, Xꞌaigam Nqarim dim tshàu ba tsáá cgoa tééa qꞌaara. Káà tcgáí tsi gha, a gha gataga qáòm xꞌaè ba séè a táá cáḿs di xꞌáàn hòò a bóò,” tam méé. Me kúúga qháésega nqa̱ra-nqa̱u sa hẽé naka ntcùú sa hẽéthẽé ka cgꞌáé-kgꞌaiè, me qõòa nxa̱ma-nxa̱ma a qgóó-hìi me gha khóèan qaa. 12Eẽm tcꞌãà-cookgꞌaim ko dùús kúrúsea sa bóò kagam kò dtcòm̀, xgaa-xgaan ẽe Xꞌaigam Nqarim dia ko kaisas are sa tcãà mea khama.
Pauloa tsara Barenabase tsara Antioke Pisidia di koe
13Pafose koem kò Paulo ba gam ka cꞌẽea tsara cgoa skepe sa qꞌábà, a Perega koe síí, Pamfilia di i. Me kò Johane síí gaa koe qꞌaa cgoa tsara a, a Jerusalema koe ka̱bise. 14Perega koe guus ka tsara kò Antioke Pisidia koe hàna koe síí. Ka tsara ko Sabata dim cáḿ ka còrè-nquum qꞌoo koe tcãà, a tsara a ntcõó. 15Xꞌáèan hẽé naka porofiti xu hẽéthẽé di zi tcgãya zi ko nxáráèa xgꞌara, ka xu kò còrè-nquum di xu tcꞌãà-cookgꞌai xu khóèan tsééa úú, i síí dtcàrà tsara a, a máá: “Gaxae ka káíkhoea tsaoè, ghùi-tcáókuan dim kgꞌui ba tsao kò úúa, ncẽe khóè ne tsao gaam cgoa xꞌáè kgꞌoana ba, ne tsao khóè ne bìrí me,” témé.
16Me Paulo ba tẽem ko ka, xꞌõàa ba cgoa nqookagu ne a máá: “Iseraele di tu khóè tuè, naka gatu cꞌẽe zi qhàò zi di tu hẽéthẽé e, gatu ncẽe Nqari ba ko qꞌáò tu, komsana te méé tu! 17Nqarim, Iseraele di ne khóè ne di ba kò gaxae ka xõò ga xu nxárá tcgꞌòóa máásea, a ko khóè ne di kgꞌõèan qãèse qõòkagu, Egepeto koe ne ko xꞌãèa ka, a ba a ko kaisa qarian cgoa gaam nqõóm koe séèa tcgꞌòó ne, 18a ba a kò 40 khama noo kurian tchàa-xgóós koe gane di kgꞌóòan qáò-tcaoa máá. 19A ba a kò Kanana koe ẽem ko 7 zi qhàò zi cgꞌõoa xgãá kam ko khóè ne nqõóan gane di máà, qꞌõò o ne gha ka.
20“Wèé zi gúù zi ncẽe zia ko 450 khama noo kurian séè. Me kò ncẽe zi gúù zi qãá qꞌoo koe Nqari ba xꞌaigan máà ne, i kò nxãakgꞌaiga porofitim Samuelem di xꞌaèan síí tcãà. 21Ne kò khóè ne nxãaska xꞌaiga ba dtcàrà, Me Nqari ba Saulo ba máà ne, Kishem ncẽe Benjamenem dis qhàòs di ko iim ka cóáse ba, me 40 kurian tcꞌãà-cookgꞌai ne. 22Saulo bam ko xꞌaigan koe tcgꞌòós qãá qꞌoo koem kò Nqari ba Dafite ba xꞌaiga ba tòó. A gam ka nxàea tseegukagu a máá: ‘Dafitem Jesem ka cóáse bar hòòa, tcáó-cꞌõáa te dim khóè me e, tíí ko tcꞌẽes gúùs wèé sam gha kúrú,’ témé. 23Ncẽem khóèm dis qhàòs koem kò Nqari ba guu a Kgoara-kgꞌaom Jeso ba Iseraele ne koe tsééa óá, ncẽem kò ma nqòòkagua khama. 24Jesom hàà tamas cookgꞌai koem kò Johane ba chìbian koe tcóósean di tcguù-tcguukuan ka wèé ne khóè ne Iseraele di ne xgaa-xgaa. 25Eẽm ko Johane tsééa ba cgoa xgꞌara qõò kam kò tẽè a máá: ‘Tíí ra dìí ra, ta tu tcꞌẽea? Eẽ tu nqòòkaguèar tama ra a, igaba bóò, Cꞌẽe ba ko qãáa te koe hàà, ncẽe nxàbo tca̱ia ba kgoara gar kgꞌano tama ba,’ tam méé.
26“Tíí kíí ga xaoè, a Abrahamam ka cóáse ga xaoè, naka gatu ncẽe ko Nqari ba qꞌáò tu, qhàò zi di tuè, kgꞌuian ncẽe kgoarasean dia gatá koe tsééa óágaèa. 27Jerusalema koe xꞌãèa hãa ne khóè ne hẽé naka gane di xu tcꞌãà-cookgꞌai xu hẽéthẽéa kò Jeso ba bóòa qꞌãa tama kana kóḿa qꞌãa tama. Igaba ne kò chìbi-chibi a xgàra Me, a ne a ko ncẽem dàòm ka porofiti xu di kgꞌuian tseegukagu, ncẽe wèé cáḿan Sabata di ka ko nxáráè e. 28Táá xu kò qꞌãa, dùútsa dàòm ka xu gha chìbi-chibi a cgꞌõo Me sa, igaba xu kò Pilato ba dtcàrà, cgꞌõo Mem gha sa. 29Eẽ xu ko Gam ka ko góásea gúùan wèé tseegukagua xgꞌara ka xu ko xgàus [h] tcꞌamkgꞌai koe xòo Me, a tcꞌám̀s koe tcãà Me. 30Igabam kò Nqari ba xꞌooan koe ghùi Me. 31Me kò gataga káí cáḿan ga bóòè ẽe kò ko Gam cgoa Galilea koe guu a ko Jerusalema koe qõò ne ka. Ncẽes noose ga ne gatá di ne khóè ne koe Gam di ne nxàea tseegukagu-kgꞌao ne e. 32Tsam ncẽe koe hààraa, hàà tsam gha qãè tchõàn xgaa-xgaa tu u ka. Nqòòkagukus Nqarim gatá ka xõò ga xu máàna hãa 33sam ncẽeska tseegukagua gatá ka, gaxu di ta cóá ta, Jeso ba xꞌooan koe ghùian ka. Ncẽe i gataga ma cám̀ dim pesalemam koe ma góásea khama a ko máá:
‘Tsáá Tsia Tiri Tsi Cóá Tsi i;
Ra ncẽem cáḿ koe guu a Tsarir Xõò Ra a,’
téméè khama. 34Nqari ba xꞌooan koe ghùi Mea, táám gha gaia tsꞌóó ka, di tseeguan di kgꞌuian ga ncẽe e Baebeles koe ncẽe ko máá:
‘Tcom-tcomsa a tseegu di tsꞌee-tsꞌeekgꞌaikua
ner gha máà tu u,
ncẽe Dafite bar kò gaan ka nqòòkagua a,’
témé e.
35I gataga cꞌẽe koe ncẽeta ma góásea a ko máá:
‘Cuiskaga tsi tcom-tcomsam Qãàm tsari ba guu,
nakam tsꞌóóa hãa tite,’ témé.
36Dafite ba kò gam di xꞌaèan ka Nqarim ko tcꞌẽea sa kúrú, a ba a kò xꞌóó, a ba a gam ka xõò ga xu cgoa kgꞌónòè, i tcꞌáróa ba tsꞌóó. 37Igaba Gaam ẽe Nqarim ka kò xꞌooan koe ghùièam di tcꞌáróa ne kò táá tsꞌóó. 38Gaa domka méé xao qꞌãa, tíí kíí ga xaoè, qgóóa-máákuan chìbian dia ncẽem Khóèm Jesom koe hàna sa. Ncẽe tchõà nea gaan xgaa-xgaa xao o tsam ko ga a. Moshem di xꞌáèan qgóóa qari ka tu kò táá tchàno tu iise bóòè, 39igabam ko wèém ẽe ko Jesom koe dtcòm̀ ba Gaam domka tchànom iise bóòè. 40Ke méé tu qꞌõése, nakas táá porofiti xu nxàeas gúù sa kúrúse cgae tu u guu, ncẽe ko máá:
41‘Bóò, gatu ntcoe-kgꞌao tu,
are méé tu naka tua xꞌóóa xgãáse,
hààr gha gatu di xu cáḿ xu ka cꞌẽes gúù sa kúrú,
cꞌẽe ne khóè ne kòo gaas ka bìrí tu u
ne tu dtcòm̀ tite sa,’”
tam Paulo ba méé.
42Tsara kò Pauloa tsara Barenabasea tsara còrè-nquum koe guu a ko qõò, ka ne kò khóè ne dtcàrà tsara a, ka̱bise tsara gha a hààkom Sabatam ka gaicara xgaa-xgaa ne sa. 43Eẽs ko xgꞌae sa qõòa qꞌaa ka ne kò káí ne Juta ne hẽé, naka Nqari-tcáóa ne khóè ne ncẽe Juta di cauan koe dtcòm̀a ne hẽéthẽé, Pauloa tsara Barenabasea tsara xùri, ncẽe ko síí kgꞌui cgoa ne, a korè ne, Nqarim di cgóm̀kuan koe méé ne kgꞌama gataga cúí ma hãa sa tsara.
44Xùrikom cáḿ Sabata dim ka ne ko wèé ne khóè ne xꞌáé-dxoom ẽem di ne hàà ne gha Xꞌaigam Nqarim dim kgꞌui ba kóḿ ka qõòa xgꞌae ne kò cgꞌorò ne táá síí. 45Eẽ ne ko Juta ne xgꞌae zi khóè ne di zi bóò, ka ne ko chìi di tcꞌẽean ka cgꞌoè cgaeè, a ne a Paulo ba nco̱i, a ẽem ko kgꞌui zi gúù zi ka ntcoeku cgoa me. 46Tsara nxãaska Pauloa tsara Barenabasea tsara kgoarasease xo̱a xu a máá: “Kgꞌaia méé tsam ga kò Nqarim dim kgꞌui ba gatua bìrí tu us gúù si i. Igabaga tu xguì Mea, a gataga xꞌáía hãa, chõò tama kgꞌõèan tu kgꞌano tama sa, khama tsam gha ncẽeska tãá zi qhàò zi di ne koe síí. 47Ncẽea Xꞌaigam Nqarim ma xꞌáè tsama hãa ga a khama a máá:
‘Tãá zi qhàò zi dim xꞌáà bar kúrú tu ua hãa,
nxãasega tu gha Tiri kgoarasean nqõóm chõò-qꞌoo koe úú ka,’
témé,” ta tsara méé.
48Tãá zi qhàò zi di ne ko ncẽe gúùan kóḿ ka ne ko qãè-tcao, a ne a Xꞌaigam Nqarim dim kgꞌui ba dqo̱m̀. Ne kò wèé ne ẽe kò nxárá tcgꞌòóèa ne chõò tama kgꞌõèan ne gha hòò ka dtcòm̀.
49Me kò Xꞌaigam Nqarim dim kgꞌui ba wèém nqõóm ẽem koe tsa̱i-tsa̱ise. 50Igaba ne kò Juta ne tcom-tcomsa zi khóè zi dtcòm̀a hãa zi hẽé, naka xꞌáé-dxoom di xu tcꞌãà-cookgꞌai xu hẽéthẽé ntcàma ghùi, a khóè ne kúrú, ne Pauloa tsara Barenabasea tsara cgáé-qꞌoo koe téé, a ne a gane dim nqõóm koe xhàiagu tsara a. 51Tsara nxãaska gaa koe ga nqàrè tcꞌamkgꞌaia tsara di tsharàn qãè-qãe, a tsara a Ikonio dim nqõóm koe qõò. 52Gatà i ko ii igaba ne kò xgaa-xgaase-kgꞌao ne qãè-tcaoan ka cgꞌoè cgaeè, Tcom-tcomsam Tcꞌẽem ka hẽéthẽé e.
	[h] 13:29 xgàu - Gerika sa ko máá: ‘hìi’ témé.

Pauloa tsara Barenabasea tsara Ikonio koe

1Kgꞌaiga tsara ko hẽé khama tsara ko Pauloa tsara Barenabasea tsara Ikonio koe síí còrè-nquum Juta ne dim koe tcãà. Gaa koe tsara kò qarika kgꞌui, ne gaa koe káí ne khóè ne Juta di ne hẽé naka Gerika di ne hẽéthẽé dtcòm̀. 2Igaba ne kò Juta ne ẽe kò dtcòm̀an xguì ne tãá zi qhàò zi di ne kúrú ne cgꞌãè tcꞌẽean ka tcãàè, a ne a kò táá dtcòm̀-kgꞌao ne cgoa kóḿku. 3Tsara kò Pauloa tsara Barenabasea tsara gaa koe tcꞌãòa xꞌaèan séè a hãa, a tsara a Xꞌaigam Nqarim dim kgꞌui ba kgoarasea xóé a kgꞌui, Me Nqari ba xꞌáí Gam di cgóm̀kuan dim kgꞌui ba tseegu me ii sa, qarian máà tsara ka, xꞌáí zi hẽé naka are-aresa zi gúù zi hẽéthẽé tsara gha kúrú di i. 4Ne kò khóè ne xꞌáé-dxoom di ne qꞌaa-qꞌaaè. Cꞌẽe nea kò Juta ne cgoa kóḿkua, ne cꞌẽe ne xꞌáè úú-kgꞌao tsara cgoa kóḿkua. 5Qhàò zi di ne hẽé, naka Juta ne hẽé, naka gane di xu tcꞌãà-cookgꞌai xu hẽéthẽé ne kò qgꞌáìkua máá tsara a, xgáè tsara ne gha, a nxõ̱án cgoa xao tsara a ka. 6Igaba tsara kò gaas kàa sa bóòa qꞌãa, a Lukonia di tsara xꞌáé-dxoo tsara koe bèe a qgóéa síí, Lusetera hẽé naka Derebe hẽéthẽé di tsara xꞌáé-dxoo tsara koe, naka gatsara xꞌáé tsara nxa̱ma-nxa̱maa hãa xu xꞌáé xu koe hẽéthẽé e. 7A tsara a kò gaa koe qãè tchõàn xgaa-xgaa.
Pauloa tsara Barenabasea tsara Lusetera koe hẽé naka Derebe koe hẽéthẽé e
8Lusetera koem kò nqàrèa ba koe kò nqo̱ara hãam khóè ba hàna, kgꞌaiga kò gataga ma ábàèa ba, a xgꞌaom ko ntcõó a ábàè ne qõò tama ba. 9Paulo bam kò komsana ẽem ko ma xgaa-xgaa khama. Me kò Paulo ba qãea tòón tcgáí gam koe, a bóò me me dtcòm̀an úúa hãa kgꞌõèkagu me gha a. 10Kam ko qꞌaua kgꞌui cgoa me a máá: “Tẽe naka nqàrè ka téé tchànose!” témé. Me kò gaa xꞌaè kaga khóè ba tcꞌãò ta ma tẽe a tshoa-tshoa a qõò.
11Eẽ ne ko khóè ne Paulom ncãa kúrús gúù sa bóò ka ne ko Lukonia dis kgꞌuis cgoa qꞌau a máá: “Nqárìa ne ncãa xõa-kgꞌai ta a, khóèan dis iis koe,” témé. 12A ne a kò Barenabase ba Zese ta ma tcii nqárìm tcꞌamaka ka ba, a Paulo ba Heremese ta ma tcii, kgꞌui-kgꞌao me e kò ii khama. 13Me kò peresitim Zesem di ba, ncẽe gam dim tempelem kò xꞌáé-dxoom cookgꞌai koe hãa ba, ghòèan hẽé naka xꞌaa zi hẽéthẽé óá, heke-kgꞌáḿs xꞌáé-dxoom dis koe, gabá hẽé naka khóè ne hẽéthẽéa ko dàòa-mááku zi xꞌáè úú-kgꞌao tsara kúrúa máá kgꞌoana khama.
14Igaba ẽe tsara xꞌáè úú-kgꞌao tsara Barenabasea tsara Pauloa tsara kò ncẽes gúùs ka kóḿ ka tsara ko qgáía tsara tòà qꞌaa, a khóè ne koe qgóéa síí, a tsara a qꞌau a máá: 15“Khóè tuè, dùúska tu ko hẽéa? Gatsam igaba tsam khóè tsam m gatu khamaga ma ka, qãè tchõàn tsam ko óágara máá tu u, cgꞌãa-cgꞌana zi gúù zi ncẽe zi méé tu guu, naka kgꞌõèa hãam Nqarim koe ka̱bise, ncẽe nqarikgꞌai hẽé naka nqõókgꞌai hẽé naka tshàa ba hẽé naka wèé zi gaan koe hàna zi hẽéthẽé kúrúa ba. 16Ncẽe nqáéa xꞌaè kam kò wèé zi qhàò zi guu, zi dàòa zi ẽe zi ko ma tcꞌẽe khama ma qõò. 17Gatà i ii igabam kò nxàea tseegukagu, hàna baa sa, qãè zi gúù zi kúrúan ka, a ba a nqarikgꞌai koe guu a túúan máà tu u, naka tcꞌõoan ko tcuùè xꞌaèan hẽéthẽé e, a ba a kò tcáóa tu tcꞌõoan cgoa xgꞌãàkagu, a qãè-tcaokagu tu u,” tam méé. 18Ncẽeta xám̀ kgꞌuian tsara ko kgꞌui igaba i kò qaria máá tsara a, xgáè-kgꞌam ne tsara ga sa, dàòa-máákuan kúrúa máá tsara an koe.
19Nxãaska ne ko cꞌẽe ne Juta ne Antioke koe hẽé naka Ikonio koe hẽéthẽé guua ne xgꞌae sa kgꞌuia tàà a máá, Pauloa tsara tshúù tsara a, témé. Ne kò Paulo ba nxõ̱án cgoa xgꞌáḿ, a ne a xꞌáé-dxoom ka tchàa za tcéèa tcgꞌòó me, xꞌóóa baa, ta ne kò tcꞌẽea khama. 20Igaba ẽe xu ko xgaa-xgaase-kgꞌao xu ko qàea ba koe nxa̱ma-nxa̱ma me kagam ko tẽe, a ba a xꞌáé-dxoom koe ka̱bise. Xùrikom cáḿ kam ko gabá hẽé naka Barenabase ba hẽéthẽé tsara Derebe koe qõò.
Pauloa tsara Barenabasea tsara ko Antioke koe ka̱bise
21A tsara a gaam xꞌáé-dxoom koe qãè tchõàn xgaa-xgaa, a káí xgaa-xgaase-kgꞌaoan hòò. Nxãaska tsara ko Lusetera koe hẽé naka Ikonio koe hẽé naka Antioke koe hẽéthẽé ka̱bise. 22A tsara a síí xgaa-xgaase-kgꞌaoan qari-qari, a ntcàm ne, dtcòm̀an koe ne gha qgóóa qari ka. Tsara bìrí ne a máá: “Káí xgàrakuan koe méé ta hãa naka nxãatama Nqarim di xꞌaian koe tcãà,” témé. 23Ne kò kaia xu wèés kerekes koe nxárá tcgꞌòóa mááse. A ne a còrè a tcꞌõoan carase a ne a Nqarim cookgꞌai koe tòó xu, ncẽe Gam koe xu dtcòm̀a hãa ba.
24Eẽ tsara ko Pisidia tchoaba ka tsara ko Pamfilia koe hàà, 25a ko Perega koe Nqarim dim kgꞌui ba xgaa-xgaa, ka tsara ko Atalia koe xõa. 26A tsara a kò gaa koe guu a skepes cgoa Antioke koe síí, ncẽe khóè ne kò gaa koe còrèa máá tsara a koe a ne a kò Nqarim di cgóm̀kuan di qarian dòm̀ qꞌoo koe tsééa úú tsara a, tséés ẽe tsara kò ncẽeska xgꞌara-xgꞌara hãas koe.
27Gaa koe tsara ko tcãà ka tsara ko kereke sa xgꞌae-xgꞌae, a tsara a wèé gúù ẽem Nqari ba kúrú cgoa tsaraà nxàe, naka Nqarim ma tãá zi qhàò zi di ne heke-kgꞌáḿs dtcòm̀an di sa kgoara máána hãa sa. 28Gaa koe tsara kò xgaa-xgaase-kgꞌao ne cgoa qáòm xꞌaè ba séè a hãa.
Jerusalema dis xgꞌae sa (15:1-35)

1Xu kò cꞌẽe xu khóè xu Jutea koe guu a Antioke koe dtcòm̀-kgꞌao ne síí xgaa-xgaa, a kò máá: “Moshem di xꞌáè-kgꞌáḿan ka xao ko qꞌãe nqãa-qgai khòoè tama ne xao cuiskaga kgoaraè tite,” témé. 2Ncẽe sa kò Paulo ba hẽé naka Barenabase ba hẽéthẽé tsara kúrú tsara ntcoeku cgoa xu, a qarika tẽèku cgoa xu. Tsara kò Paulo ba hẽé naka Barenabase ba hẽéthẽé tsara, cꞌẽe xu dtcòm̀-kgꞌao xu cgoa nxárá tcgꞌòóè, Jerusalema koe xu gha qõò ka, a xꞌáè úú-kgꞌao xu hẽé naka kaia xu koe hẽéthẽé síí ncẽes tẽès ka kgꞌui ka.
3Si kò kereke sa tsééa tcgꞌòó xu, xu ko Finikia koe hẽé naka Samaria koe hẽéthẽé tcãà, a xu a nxàe, nta ne ma tãá zi qhàò zi di ne Nqarim koe ka̱bisea hãa sa. Ncẽe tchõà nea kò wèé ne dtcòm̀-kgꞌao ne kúrú ne kaisase qãè-tcao. 4Eẽ xu ko Jerusalema koe tcãà ka xu kò kereke sa hẽé naka xꞌáè úú-kgꞌao xu hẽé naka kaia xu ka hẽéthẽé qãèse hààkaguè. A tsara a kò ẽem Nqari ba gatsara koe kúrúa hãa zi gúù zi wèé zi nxàe. 5Igaba ne kò cꞌẽe ne dtcòm̀-kgꞌao ne ncẽe kò Farasai xu dis xgꞌaes koe hãa ne tẽea-téé a máá: “Nqõóm di zi qhàò zi di ne méé ne qꞌãe nqãa-qgai khòoè, naka nea bìríè Moshem di xꞌáè-kgꞌáḿan méé ne qgóóa qari sa,” témé.
6Xu kò xꞌáè úú-kgꞌao xu hẽé naka kaia xu hẽéthẽé xu ncẽes tchõà sa xgꞌaea máá a nxàe. 7Me kò Petere kaias nxàes qãá qꞌoo koe tẽea-téé a bìrí xu a máá: “Tíí ka cꞌẽe xaoè, qꞌana xao hãa me kò kgꞌaiaka xꞌaè ka Nqari ba gatu xgꞌaeku koe nxárá tcgꞌòó sa kúrúa hãa, tíí kgꞌáḿ koe ne gha tãá zi qhàò zi di ne guu a qãè tchõàn kóḿ sa, a ne a dtcòm̀ ka. 8Nqarim ncẽe khóèm dis tcáó sa qꞌana ba ko xꞌáí ne, qãèsem ko hààkagu ne sa, Tcom-tcomsam Tcꞌẽe ba máà ne ka, ncẽem kò sixae ka hẽé khama. 9Sita hẽé naka gane hẽéthẽé xgꞌaeku koem kò cúí qꞌaa-qꞌoo ga táá kúrú, gane di tcáóa nem kò dtcòm̀an cgoa qꞌano-qꞌano khama. 10Dùús domka xao ko Nqari ba kúrúa bóòa máá? Dùús domka xao ko xgaa-xgaase-kgꞌao ne qgꞌáó koe jokoan xòó, ncẽe gaxae kana gaxae ka xõò ga xu xu kò gaan dcẽé ka tààè e? 11Igaba xae ko tseeguan kaga dtcòm̀, cgóm̀kuan Xꞌaigam Jesom di ka ta gha gane khamaga ma kgoaraè sa,” tam méé.
12Xu wèé xu khóè xu nqoo, a Barenabasea tsara Pauloa tsara komsana, tsara ko ma xꞌáí zi hẽé naka are-aresa zi gúù zi hẽéthẽé ma nxàe sa, ẽem kò Nqari ba tãá zi qhàò zi di ne koe gatsara ka kúrúa zi. 13Eẽ tsara ko kgꞌuia xgꞌara kam ko Jakobo xo̱a a máá: “Tíí ka cꞌẽe xaoè, komsana te xao: 14Simone ba ko nxàe, me ma Nqari ba ma tãá zi qhàò zi di ne ma kgꞌaia dàra hãa sa, gaa zi koem gha cgꞌõèa ba domka khóè ne nxárá tcgꞌòóa mááse ka. 15Kgꞌuian porofiti xu di igabaga i ko ncẽes gúùs cgoa dtcòm̀ku, ncẽe i ma ncẽeta ma góáèa koe, ncẽem ko Nqari ba máá:
16‘Ncẽe zi gúù zi qãá qꞌoo koer gha ka̱bise,
a Ra a gha Dafitem dim nquu ba ka̱base tshào, ncẽe cgꞌáéa ba.
Eẽ cgꞌáéa hãa xòèa ba Ra gha gaia tshàoa ghùi,
a gha kúrú me me tchànose téé,
17nxãasega ne gha ẽe qaùa ne khóè ne Xꞌaigam Nqari ba qaa ka,
naka wèé ne tãá zi qhàò zi di ne hẽéthẽé e,
ncẽe cgꞌõèa Te ka ko tciiè ne.
18Nqarim ko ma kgꞌui i,
ncẽe ko ncìísega ncẽe zi gúù zi nxàea tcgꞌòó zi qꞌãaèa ba,’ tam méé.
19Gaa domkaga ra bóòa tcgꞌòóa, a ko còo dis ka ko máá: Ncẽè tãá zi qhàò zi di ne kò Nqarim koe ka̱bise ne méé ta táá xgáè ne guu. 20Igaba méé xae góá máá ne, naka ne táá kúrú mááseèa nqárìan máàèa hãa zi gúù zi tcꞌõó guu, naka nea gataga táá cgꞌáràn kúrú guu, naka nea táá chúú-chuuèa kgꞌoo-coan di kgꞌòóan kgꞌoo guu, naka nea táá cꞌáòan tcꞌõó guu. 21Ncìísega i ko Moshem di xꞌáèan xꞌáé-dxoo xu koe xgaa-xgaaè, ncẽe i ko ma còrè-nquuan koe wèé Sabatan ka nxáráè khama,” tam méé.
Tcgãyas dtcòm̀-kgꞌao ne ko góá mááè sa
22Ka xu ko nxãaska xꞌáè úú-kgꞌao xu hẽé, naka kaia xu hẽé, naka wèés kereke sa hẽéthẽé bóò i qãè e, cám̀ khóè tsara ne gha xgꞌaes koe guu a nxárá tcgꞌòó, a Paulo ba hẽé naka Barenabase ba hẽéthẽé tsara cgoa Antioke koe tsééa úú sa. Jutasem ncẽe kò Baresabase ta ma tciiè ba hẽé naka Silase ba hẽéthẽé tsara kò nxárá tcgꞌòóè, ncẽe kò dtcòm̀-kgꞌao ne ka kaisase tcommèa hãa tsara. 23Ka xu ko tcgãyas ncẽeta ma góásea hãa sa gatsara cgoa tsééa úú, ncẽe ko máá:
“Gaxae xꞌáè úú-kgꞌao xae hẽé naka kaia xae hẽéthẽéa ko, gataga gatu ka káíkhoe ga xae ko tsgám̀kagu tu u, gatu dtcòm̀-kgꞌao tu tãá zi qhàò zi di tu, Antioke koe hẽé, Siria koe hẽé, naka Kilikia koe hẽéthẽé hàna tu, a xae a ko máá:
24Gaxae ka cꞌẽea xua gaxae dis xgꞌaes koe tcgꞌoara hãa sa xae kóḿa hãa, a xu a kgꞌuian cgoa tcgꞌome tcúú tua, a tshúù-tshuu tcꞌẽe tua sa, gaxae xꞌáèan máà xu tama koe. 25Gaa domka xae xgꞌae a dtcòm̀kua, a cám̀ tsara khóè tsara nxárá tcgꞌòóa, a gatu koe tsééa úúa hãa, gaxae di tsara ncàm̀-khoe tsara Barenabasea tsara Pauloa tsara cgoa tsara gha qõò ka, 26khóè tsara ncẽe kò gatá dim Xꞌaigam Jeso Krestem domka gatsara di kgꞌõèan cgꞌoè-cgꞌoegam qgáìm koe tcana hãa tsara. 27Gaa domka xae ko Jutase ba hẽé naka Silase ba hẽéthẽé tsara gatu koe tsééa úú, síí tsara gha ncẽe koe xae góáa hãas gúù sa kgꞌáḿa tsara ka chóà máá tu u ka. 28Tcom-tcomsam Tcꞌẽe ba hẽé naka gaxae hẽéthẽéa kò bóò i qãèa máá xaea hãa, táá méé xae cúí gúù qóḿ ga xgàmkagu tu u guu sa, ncẽe zi gúù zi gatu koe ko qaase zi ka oose, ncẽe ko xùri zi: 29táá méé tu kúrú mááseèa nqárìan ko máàè tcꞌõoan tcꞌõó guu, naka tua cꞌáòan tcꞌõó guu, naka tua táá chúú-chuu a cgꞌõoè kgꞌoo-coan kgꞌoo guu. Naka tua gataga táá cgꞌáràn kúrú guu. Ncẽe xꞌáè-kgꞌáḿan tu kò ko xùri ne tu gha ko qãèse hẽé. Qãèse tu hãa.”
30Eẽ xu ko tsééa tcgꞌòóè ka xu kò Antioke koe síí tcãà, a xu a kò gaa koe khóè ne xgꞌae-xgꞌae, a tcgãya sa máà ne. 31Eẽ ne ko nxárá si ka ne kò ghùi-ghui-tcáókuan di kgꞌuian qãè-tcaoa máá. 32Ka tsara kò Jutasea tsara Silasea tsara, porofiti tsara a kò ii khama qáò xꞌaèan séè a dtcòm̀-kgꞌao ne cgoa kgꞌui, a ghùi-ghui tcáó ne, a qari-qari ne. 33Eẽ tsara kò gaa koe xꞌaèan séèa hãa, ka tsara kò dtcòm̀-kgꞌao ne ka tòókuan cgoa tsééa ka̱biè, a tsara a kò gane ẽe kò tsééa úú tsara hãa ne koe ka̱bise. 34[Igaba i ko Silase ba qãèa máá gaa koem gha qaù sa.]
35Igaba tsara ko Pauloa tsara Barenabasea tsara Antioke koe qaù, ncẽe gatsara hẽé naka káí ne khóè ne cꞌẽe ne hẽéthẽé kò Xꞌaigam Nqarim di qãè tchõàn xgaa-xgaa koe.
Paulom di xgaa-xgaan dis qõòs cám̀ di sa (15:36–18:22)
Paulo ba hẽé naka Barenabase ba hẽéthẽé tsara ko qõòa qꞌaa
36Cgꞌorò cáḿan qãá qꞌoo koem kò Paulo Barenabase ba bìrí a máá: “Hààn tsam ka̱bise naka tsama síí wèé xu xꞌáé-dxoo xu koe gatsam ka cꞌẽe ne kabi, ncẽe tsam kò Xꞌaigam dim kgꞌui ba xgaa-xgaa hãa xu, naka bóò nta ne ma hãa sa,” témé. 37Me kò Barenabase tcꞌẽe, Johanem ncẽe Mareko ta kò ma tciièm cgoa tsara ga qõò sa. 38Igabam kò Paulo tcꞌẽe a bóò, i qãèa máá tsara tama gatsara cgoam gha qõò sa, Pamfilia koem kò qꞌaa cgoa tsara a, a kò táá còoka tsééa qõò cgoa tsara a khama. 39Kas kò kaisas ntcoekus tshúù sa tẽe, tsara kò gaa koe ga qꞌaa. Me Barenabase ba Mareko ba séè, a ba a Kupero koe skepes cgoa qõò. 40Me Paulo Silase ba nxárá tcgꞌòóa mááse, a ba a xgoaba, ne kò dtcòm̀-kgꞌao ne còrèa máá tsara a, Nqarim di cgóm̀kuan gha hãa cgoa tsara a ka, 41tsara kò Siria hẽé naka Kilikia koe hẽéthẽé tcana nqáé a kò gaa koe kereke zi qari-qari.
Timoteo ba ko Pauloa tsara Silasea tsara cgoa qõò

1Me kò Paulo gataga Derebe koe qõò, a síí Lusetera koe tcãà. Gaa koem kò cꞌẽem xgaa-xgaase-kgꞌaom Timoteo ta kòo ma tciiè ba xꞌãèa, ncẽe xõòs kò Juta dis qhàòs di ii, a dtcòm̀-kgꞌao sa ii, me xõò ba Gerika dis qhàòs di ii ba. 2Dtcòm̀-kgꞌao ne Lusetera hẽé naka Ikonio hẽéthẽé di nea kò ko qãè zi gúù zi gam ka kgꞌui. 3Me kò Paulo ba tcꞌẽe, Timoteom gha xùri me sa, khamam kò séè me a qꞌãe nqãa-qgai khòo me, Juta ne ẽe zi nqõó zi koe hàna ne domka, xõò ba Gerika me e sa ne kò wèéa ne ga qꞌana hãa khama. 4Eẽ xu ko ma xꞌáé-dxoo xu koe ma qõòa te khama xu kò ma xꞌáè úú-kgꞌao xu hẽé naka kaia xu Jerusalema koe hàna xu hẽéthẽé xu kúrúa hãa xꞌáèan bìrí ne, a xu a qarika méé ne qgóó o sa bìrí ne. 5Zi kò kereke zi dtcòm̀an koe qari-qariè, a wèé cáḿ ka càùse.
Paulom dis bóòkaguè sa Teroa koe
6Xu Ferugia hẽé naka Galatia hẽéthẽé di xu xgꞌaeku xu koe qõò, Asia dim xgꞌaekum koe xu ga kgꞌui ba xgaa-xgaa sam kò Tcom-tcomsam Tcꞌẽe ba cara xua hãa khama. 7Eẽ xu ko Misia dim xgꞌaekum koe cúù, ka xu kò Bitunia dim xgꞌaekum koe xu gha tcãà sa xꞌãà máá, igabam kò Jesom dim Tcꞌẽe ba táá kgoara máá xu. 8Khama xu kò Misia dim xgꞌaekum koe tcana nqáé, a Teroa dim xꞌáé-dxoom koe síí. 9Eẽm ntcùúm kam kò Paulo Maketonia dim khóèm dis xꞌáí sa bóòkaguè, me téé-tẽe a ko dtcàrà me a ko máá: “Tchoaba naka Maketonia koe hàà hùi ta a,” témé. 10Eẽm ko Paulo ẽes xꞌáí sa bóòa xgꞌara ka xae kò qháése Maketonia koe xae gha síí sa kgꞌónòsea máá, gaa koe xae gha qãè tchõàn síí xgaa-xgaa ne sam kò Nqari ba tciia máá xaea hãa sa xae kò bóòa tcgꞌòóa khama.
Filipi koes ko Lidia Jesom koe dtcòm̀
11Teroa koe xae ko skepes cgoa guu ka xae kò tchànose Samoterake koe qõò, a xùrikom cáḿ ka Neapolise koe síí. 12Gaa koe xae kò guu a Filipi koe síí tcãà, kaiam xꞌáé-dxoom Maketonia dim xgꞌaekum di ba, Roma dim nqõóm di qarian dòm̀ qꞌoo koe hãa ba. Eẽm xꞌáé-dxoom koe xae kò cgꞌorò cáḿ-coan séè.
13Sabata dim cáḿ ka xae kò xꞌáé-dxoom dis heke-kgꞌáḿs koe tcgꞌoa, a tshàam koe síí, còrè di qgáìa ne ko gaa koe hàna, ta xae kò tcꞌẽea khama. Khóè zi ẽe kò gaa koe xgꞌaea hãa zi cgoa xae kò ntcõó a kgꞌui. 14Gazi ka cꞌẽe sa kò Lidia si i, Tiatira dim xꞌáé-dxoom di sa, Nqari ba kòo còrè sa, ncẽe kò ko nco̱à a tca̱àko qgáían tꞌõè xꞌámágu sa. Paulom ko kgꞌui zi gúù zis kò qarika komsana, Nqari ba kò xgobekgꞌam tcáó sia hãa khama. 15Eẽ ne ko gasá hẽé naka gas dim xꞌáé-qꞌoom di ne hẽéthẽé tcguù-tcguuè, kas ko xꞌáéa sa koe tciia úú xae e, a máá: “Ncẽè Xꞌaigam Nqarim koe dtcòm̀ar khóèr ii sa xao kò bóòa hãa ne méé xao nxãaska xꞌáéa te koe hàà, naka tíí cgoa hãa,” témé. A kò qarika dtcàrà xae e, xae síí cgae si.
Pauloa tsara Silasea tsara qáé-nquum koe
16Cꞌẽem cáḿ ka, ẽe xae xóé a ko còrè dim qgáìm koe qõò ka xae kò qãàs cgoa xgꞌae, ncẽe kò tcꞌẽean úúa sa, hààko zi gúù zi gha nxàe di i sa, ncẽe kò ko hààko kúrúse zi gúù zi nxàean ka gas ka qꞌõòse ga ne káí marian kúrúa máá sa. 17Ncẽes cóá sa kò Pauloa xae qꞌaua xùri, a ko máá: “Ncẽe xu khóè xua kaisase tcꞌamaka hãam Nqarim di xu qãà xu u, ncẽe ko kgoarase tu gha di dàòan ka bìrí tu u xu,” témé. 18Káí cáḿa nes kò séè a ncẽes gúù sa kúrú, me Paulo xgꞌaì a ba a ka̱bise a dxãwa tcꞌẽe ba bìrí a máá: “Jeso Krestem cgꞌõè kar ko bìrí tsi, a ko máá, gas koe méé tsi tcgꞌoa,” témé. Me dxãwa tcꞌẽe ba gaa xꞌaè kaga tcgꞌoa cgae si.
19Eẽ xu ko qꞌõòsea xu bóòa qꞌãa, gaicara xu marian hòò tite sa, ka xu ko Pauloa tsara Silasea tsara qgóó a xꞌámágu dis qgáìs koe úú, tcꞌãà-cookgꞌai xu koe. 20Eẽ xu ko Roma di xu kaia xu cookgꞌai koe síí cgoa tsara a ka xu kò máá: “Ncẽe tsara khóè tsara Juta tsara a, a ko xꞌáé-dxoom koe ncõoan kúrú, 21a tsara a ko gataga tãá cauan khóè ne xgaa-xgaa, Roma di ta khóè ta di xꞌáèan koe tcꞌẽese tama a, ta dtcòm̀ m tama,” témé.
22Si kò xgꞌaes khóè ne di sa thẽé qaru cgae tsara a, xu kò Roma di xu kaia xu qgáían méé tsara tcgꞌòó cgaeè naka qoaè sa xꞌáè. 23Eẽ tsara ko thõòkase xgꞌáḿmèa xgꞌara ka tsara kò qáé-nquum koe tcãàè, me kò kòre-kgꞌao ba qãèse méém kòre tsara a sa xꞌáèè. 24Eẽm kò máàèa hãa xꞌáèa nem kò tséékagu, a ba a kò qꞌoo koe hànam qáé-nquu-coam qꞌoo koe tcãà tsara a, a hìi-tcúrían koe nqàrèa tsara qáéa ntcòo. 
25Ntcùú nqáè ka tsara ko Pauloa tsara Silasea tsara còrè, a Nqari ba ciian nxáèa máá, xu kò cꞌẽe xu khóè xu qáéèa kò hãa xu kóḿ tsara a. 26Si kò kúúga kaias cgùrus nqõóm di sa kúrúse, si kò qáé-nquum ko tcꞌamkgꞌaia sa koe tshàoèa hãas tshoa-tshoase-qꞌoo sa ko̱ri, i kúúga wèé qáé-nquuan di kgꞌáḿan xgobekgꞌamse, i wèém khóèm di táùan kgoarase. 27Eẽm ko qáé-nquum dim kòre-kgꞌao ba tẽe kam kò bóò i qáé-nquum di kgꞌáḿan xgobekgꞌamsea hãa, kam ko ntcàu ba tsgúùa tcgꞌòó a cgꞌõose ka hẽé, khóè xua qgóéa hãa, tam kò tcꞌẽea hãa khama. 28Igabam kò Paulo ba kaisase qꞌau a máá: “Táá tshúù gúù kúrú cgaese guu, wèéa xae ga ncẽe koe hàna ke,” témé.
29Me qáé-nquum dim khóè ba xꞌáà-xꞌaa-kgꞌai cgoa dis gúù sa dtcàrà a qháése tcãà, si kò cgùru sa tcãà me, me kò Pauloa tsara Silasea tsara nqàrè-kgꞌam koe cgꞌáé. 30A ba a tchàa koe tcgꞌòó tsara a, a tẽè tsara a, a máá: “Khóè tsaoè, dùú sa ra gha kúrú a nxãasega Nqarim di kgoarakuan hòò?” témé. 31Tsara xo̱a me a máá: “Xꞌaigam Jesom koe dtcòm̀, tsáá hẽé naka xꞌáéa tsi di ne hẽéthẽé tu, nxãaska tu gha kgoaraè ke,” témé. 32Ka tsara kò Xꞌaigam Nqarim dim kgꞌui ba gabá hẽé, naka wèé ne ẽe kò gam xꞌáé koe hàna ne hẽéthẽé bìrí.
33Eẽm ntcùúm kagam kò qáé-nquum dim kòre-kgꞌao ba séè tsara a, a síí gatsara di chìbian xgꞌaà-kgꞌam, ne kò gaa xꞌaè kaga gabá hẽé naka gam dis xꞌáé-qꞌoos di ne hẽéthẽé tcguù-tcguuè. 34A ba a gam dim nquum koe úú tsara a, a tcꞌõoan máà tsara a. Gabá hẽé naka gam dis xꞌáé-qꞌoos di ne hẽéthẽéa kò qãè-tcaoan ka cgꞌoè cgaeè, ncẽeska ne Nqarim koe dtcòm̀a hãa khama.
35Xùrikom cáḿ ka ntcùúkgꞌai cgoa di xꞌaè ka xu kò Roma di xu kaia xu xꞌáèan pirisean cgoa tsééa úú ncẽe kò máá: “Eẽ tsara khóè tsara kgoara naka tsara qõò,” témé e. 36Me qáé-nquum dim kòre-kgꞌao ba gaa kgꞌuian Paulo ba bìrí a máá: “Kaia xu ncãa kgoaraè méé tsao di xꞌáèan tcgꞌòó, ke tsao ncẽeska tòókuan cgoa tcgꞌoa naka qõò,” témé.
37Igabam kò Paulo bìrí xu a máá: “Khóè ne cookgꞌai koe ne kò xgꞌáḿ tsam m, qãèse tẽèa cgáé-cgae naka chìbi-chibi tsam m tamasega, Roma di tsam khóè tsam m igaba, a kò qáé-nquum koe tcãà tsam m, ka xua ko ncẽeska tsꞌãà ka tcgꞌòó tsam m sa tcꞌẽe? Cuiskaga a! Gaxu méé xu hàà naka hàà gaxu ka tcgꞌòó tsam m,” témé.
38Pirise xua kò Roma di xu kaia xu ncẽe kgꞌuian bìrí. Eẽ xu ko Roma di tsara khóè tsara ii sa kóḿ ka xu kò qꞌáò, 39a xu a hàà qgóóa-máákuan dtcàrà, a tcgꞌòó tsara a, a dtcàrà tsara a, xꞌáé-dxoom koe tsara gha tcgꞌoa sa. 40Tsara ẽe tsara ko qáé-nquum koe guu ka Lidia sa dàra, ka tsara kò gaa koe dtcòm̀-kgꞌao ne cgoa xgꞌae, a tsara a ghùi-ghui tcáó ne ko kgꞌuian máà ne, a xgoaba.
Tesalonika koe

1Eẽ tsara ko Pauloa tsara Silasea tsara Amfipolise hẽé naka Apolonia hẽéthẽé tchoaba ka tsara kò síí Juta ne dim còrè-nquum Tesalonika koe hàna hãam koe tcãà. 2Me Paulo caua ba a kò ii khama síí còrè-nquum qꞌoo koe tcãà, a nqoana xu cáḿ xu Sabata di xu séè a qarika khóè ne cgoa kgꞌui, Nqarim di zi Tcgãya zi koe guu a. 3A ba a ka̱bi, a bìría kgꞌónò ne, qaase i ko Krestem ncẽe nqòòkaguèa ba méém xgàrase naka ba xꞌooan koe tẽe sa. Bìrí nem kò a máá: “Jesom ncẽer ko bìrí tu u ba, Gaam Krestem ga Me e,” témé. 4Ne kò cꞌẽe ne Juta ne ncẽe kò ncẽe gúùan kóḿ ne kaisase nxùrù-tcáóa máá Pauloa tsara Silasea tsara xùria ne. Kaias xgꞌaes Nqari ba ko còrè ne Gerika ne di sa hẽé, naka káí zi khóè zi tcꞌamaka hàna téé-qꞌooan di zi hẽéthẽé e kò ii.
5Igaba ne kò cꞌẽe ne Juta ne tau di ne e khama ne kò cꞌẽe ne khóè ne dàòan qàe koe xꞌãèa hãa ne cgꞌãè cau ne xgꞌae-xgꞌae a tshúùan ghùi. Jasonem dim xꞌáé ba ne kò qaru cgae, síí ne gha Pauloa tsara Silasea tsara qaara tcgꞌòó a khóè ne cookgꞌai koe úú tsara a ka. 6Igaba ẽe ne kò táá hòò tsara a ka ne kò Jasone ba hẽé naka cꞌẽe ne dtcòm̀-kgꞌao ne hẽéthẽé tcéèa tcgꞌòó, a xꞌáé-dxoom di xu tcꞌãà-cookgꞌai xu koe úú ne, a qꞌau a máá: “Khóè tsara ncẽe kò ko nqõó ba tshúù-tshuu tsara ncẽeska ncẽe koe hàna, 7me Jasone ba xꞌáéa ba koe tciia tcãà tsaraa hãa. Xu ko wèéa xu ga Roma ne dim xꞌaigam Kaesaram di xꞌáè-kgꞌáḿan xguì, a kò máá: ‘Cꞌẽem Xꞌaigam Jeso ta ko ma tciiè ba hãa,’” témé. 8Eẽ ne ko khóè ne hẽé naka tcꞌãà-cookgꞌai xu hẽéthẽé ncẽes gúù sa kóḿ ka ne kò kaisase xgꞌaì. 9Xu kaia xu Jasone ba hẽé naka cꞌẽe ne hẽéthẽé surutakagu, a guu ne ne qõò.
Pauloa tsara Silasea tsara Berea koe
10Eẽm ntcùúm kaga ne kò kúúga dtcòm̀-kgꞌao ne, Pauloa tsara Silasea tsara Berea koe tsééa úú. Eẽ tsara ko síí ka tsara kò Juta ne dim còrè-nquum koe tcãà. 11Berea di ne khóè ne ko qãè ne khóè ne e Tesalonika di ne khóè ne ka tꞌõè-tcáó ne, khama ne kò kgꞌui ba wèé tcáóa ne ka séèa mááse, a ne a kò Nqarim di zi Tcgãya zi wèé cáḿ ka nxárá, Paulom kgꞌuia hãas tseegu ii sa ne kò bóò kgꞌoana hãa khama. 12Ne kò káí ne dtcòm̀, káí zi khóè zi tcom-tcomsa zi Gerika di zi hẽé naka káí xu khóè xu Gerika di xu hẽéthẽéa kò dtcòm̀.
13Igabaga ẽe ne ko Juta ne Tesalonika koe hàna ne Paulom ko Nqarim dim kgꞌui ba Berea koe xgaa-xgaa sa kóḿ, ka ne kò gaa koe síí, a síí ncõoan ghùi. 14Ne nxãaska dtcòm̀-kgꞌao ne Paulo ba tshàa-dxoom qàe koe qháése tsééa úú, igaba tsara kò Silasea tsara Timoteo tsara Berea koe qaù. 15Eẽ kò Paulo ba úúa tòó xu khóè xua kò Atene noose qõò cgoa me, a síí Berea koe ka̱bise, Silasea tsara Timoteoa tsara méé tsara qháése síí cgae me di xꞌáè-kgꞌáḿan cgoa.
Paulo ba Atene koe
16Eẽm kò Paulo qanega Atene koe Silasea tsara Timoteoa tsara qãà hãa, kam kò ẽem ko xꞌáé-dxoom koe i kúrúa mááseèa hãa nqárìan cgꞌoèa hãa sa bóò ka kaisase tshúù-tcao. 17A ba a kò ko wèé cáḿ ka còrè-nquum koe Juta ne hẽé, qhàò zi di ne ncẽe Nqari ba kò ko còrè ne hẽé, naka khóè ne ncẽe kò ko wèé cáḿ ka gúù zi ko xꞌámáguèm qgáìm koe nqáé ne hẽéthẽé cgoa qarika kgꞌui. 18Xu kò gataga thẽé cꞌẽe xu Epikuria hẽé naka Setoike hẽéthẽé di sara dtcòm̀ sara di xu qꞌãa-kgꞌao xu ntcoeku cgoa me. Cꞌẽe xua kò ko máá: “Dùús tcꞌamkgꞌai koe ba gáé ko ncẽem khóè ba kgꞌui?” témé. Xu cꞌẽe xu xo̱a a máá: “Kúrúa mááseèa nqárìan kam ko kgꞌui khama i xám̀,” témé. Paulo ba kò ko Jesom ka hẽé naka xꞌooan koe tẽes ka hẽéthẽé xgaa-xgaa domka xu kò ko ncẽeta méé khama. 19Ne nxãaska tcꞌãà-cookgꞌai xu dis xgꞌaes Areopago ta ko ma tciiès cookgꞌai koe séè a úú me, a máá: “Qꞌãa kgꞌoana ta hãa, dùútsa xgaa-xgaas ka̱bas ka tsi ko kgꞌui sa. 20Cꞌẽe zi gúù zi ẽe ta ko kóḿ tsi tsi ko nxàe zia gatá koe are-aresa zi i, ta dùú zi ko nxàe sa qꞌãa kgꞌoana,” ta ne méé. 21Wèé ne xꞌãè-kgꞌao ne Atene di ne hẽé naka tãá xu nqõó xu koe guua ne khóè ne, ncẽe kò gaa koe xꞌãèa hãa ne hẽéthẽéa kò ko tcꞌẽe, gane di xꞌaèan ne gha ka̱base ne ko nxàe a ko kóḿ zi gúù zi koe nqáékagu sa.
22Me kò nxãaska Paulo ba Areopagom dis xgꞌaes nqáè koe tẽe a téé a máá: “Gaxao khóè xao Atene di xao koer ko wèé zi dàò-kgꞌáḿ zi koe bóò, dtcòm̀an xao úúa hãa sa. 23Eẽr kòo caate gatu dim xꞌáé-dxoom koe kar kò ẽe tu ko còrè zi qgáì zi bóò kar kò altaram ncẽeta ma góásea hãa ba bóò: ‘NQARIM CꞌÚÙSEA HÃAM DI BA,’ ta ko mééè ba. Tu kò dìím ii sa tu cꞌúùa hãa igaba còrè Me, ra ko ncẽeska Gam kar ga bìrí tu u sa tcꞌẽe.
24“Nqarim ga Me e, ncẽe nqõómkgꞌai hẽé naka wèé zi gúù zi gaam koe hãa zi hẽéthẽé kúrúa hãa ba. Xꞌaigam nqarikgꞌai hẽé naka nqõómkgꞌai hẽéthẽé di ba, khóèan tshàu ka kúrúèam tempelem koe xꞌãè tama ba, 25kana cꞌẽe gúù ko qaa khóè khama ma khóèan tshàu ka kúrúa mááè tama ba, Gabá ko wèé khóèan ga kgꞌõèan hẽé naka sónòan hẽé naka wèés gúù sa hẽéthẽé máà khama. 26Cúím khóèm koem guu a nqõóm di zi qhàò zi wèé zi kúrúa hãa, wèém nqõóm koe zi gha xꞌãè ka, Me xꞌaèan hẽé naka hàà zi ko xꞌãè qgáìan hẽéthẽé qꞌaa-qꞌaa máá zia hãa. 27Nqari ba ne gha nqòòan úúa hãase qaa ka, a gha cꞌẽedaoka ẽe ne ko qaa Me ka hòò Me. Gatàm ma gatá wèé ta ka nqúù tama igaba. 28Ncẽe ta ko cꞌẽea ta méé khama a ko máá:
‘Gam koe ta kgꞌõèa, a ko qõòa te, a hàna hãa.’
Ncẽe ne ko gatu di ne dqo̱m̀-kgꞌao ne méé a ko máá,
‘Gatá igaba ta thẽé Gam di ta cóá ta a,’
témé khama.
29“Ncẽe ta Nqarim di ta cóá ta ii, ka méé ta táá tcꞌẽea máá, Nqari ba khóèan tshàu ka kúrúèa hãa, kana tꞌõè nxõ̱án tca̱àko hẽé naka seleferan hẽéthẽé cgoa kúrúèa hãa, ta tcꞌẽea guu. 30Nqari ba xgꞌao ko khóè ne di tcꞌirì-tcꞌirisean bóòa guu, igabagam ko ncẽeska wèé zi qgáì zi koe khóèan bìrí, kúrúa mááseèa hãa nqárìan méé ne tcgꞌoaragu, naka gane di chìbian koe tcóóse sa. 31Cáḿ bam tòóa hãa, Gam kam gha nqõó ba bóò qꞌoo a Gam nxárá tcgꞌòóa hãam Khóèm cgoa xgàra me ba khama. Ncẽe sa tseegu si i sam wèé ne khóè ne xꞌáía hãa, xꞌooan koe ghùia ba ka.
32Eẽ ne ko Paulo ba kóḿ me ko xꞌooan koe ghùiès ka kgꞌui, ka ne kò cꞌẽe-kgꞌáía ne tsa̱ruan kúrú u, igaba ne kò cꞌẽe ne máá: “Gaicara tsi gha ncẽes gúùs ka kgꞌui sa ta ko tcꞌẽe,” témé. 33Me nxãaska Paulo gane xgꞌaeku koe tcgꞌoa. 34Igaba xu kò cꞌẽe xu khóè xu hàà cgae me, a xu a dtcòm̀. Gaxu cgoam kò Dionisio, Areopagom xꞌáé di ba, xgꞌaes dim tcꞌãà-cookgꞌai ba hẽé naka cꞌẽes khóès Damarise ta ko ma tciiè sa hẽé, naka cꞌẽe ne hẽéthẽé hàna.
Paulo ba Korinta koe

1Ncẽe zi gúù zi qãá qꞌoo koem kò Paulo ba Atene koe guu a ba a Korinta koe qõò, 2a ba a kò gaa koe Akilam cgoa xgꞌae, ncẽe kò Juta dis qhàòs di ii ba, Ponto koe kò ábàèa ba, me kò gam dis khóès Perisilas cgoa Italea koe guu a ka̱basega hààraa, Kelaodiase ba kò wèé ne Juta ne ẽe Roma koe hãa ne méé ne tcgꞌoa di xꞌáèan tcgꞌòóa hãa khama. Me kò Paulo gaa koe síí xgꞌae cgoa khara a, 3a ba a kò síí hãa cgoa khara a, a tséé cgoa khara a, gakhara khamam kò ko ma xgàuèko nquu-coan kúrú khama. 4Wèé cáḿan Sabata di kam kò ko còrè-nquuan koe khóè ne cgoa qarika kgꞌui, a ba a kò ko Juta ne hẽé naka Gerika ne hẽéthẽé tchàno dàòan xꞌáí.
5Eẽ tsara ko Silasea tsara Timoteoa tsara Maketonia koe síí tcãà kam kò Paulo qãè tchõàn xgaa-xgaa koe tcãàn tcáó, a kò Juta ne Jesom ka nxàea tseegukagua máá, nqòòkaguèam Krestem ga Me e sa.
6Igaba ẽe ne kò Juta ne Paulo ba ntcoe, a ne a ko cgꞌãèse gam ka kgꞌui, kam kò qgáía ba di tsharàn qãè-qãe, a ba a bìrí ne a máá: “Gatu tcúú koe i cúíaga cꞌáòan cgꞌoèa hãa, tíí ra tchàno ra a. Ncẽe koe guus kar ko tãá zi qhàò zi di ne koe qõò,” témé. 7Me Paulo ba còrè-nquum koe guu, a ba a cꞌẽem khóèm Titio Juseto ta ko ma tciièm dim nquum ncẽe kò qàea ba koe hãam koe síí tcãà, ncẽe kò ko Nqari ba còrè ba. 8Ne kò còrè-nquum dim tcꞌãà-cookgꞌaim Kerisepo ba gam xꞌáé-qꞌoo di ne hẽéthẽé cgoa Xꞌaigam koe dtcòm̀. Ne kò káí ne cꞌẽe ne Korinta koe kò xꞌãèa hãa ne ncẽe qãè tchõàn kóḿ, a ne a kò dtcòm̀, a tcguù-tcguuè.
9Cꞌẽem ntcùúm kam kò Paulo Xꞌaigam ka bóòkaguè, Me Xꞌaiga ba kgꞌui cgoa me, a ba a máá: “Táá bèe guu, igaba méé tsi kgꞌama kgꞌui naka táá nqoo guu, 10Tíí ra tsáá cgoa hãa, i cúí khóè ga gaan di tshàuan tòó cgae tsia hãa tite, ncẽem xꞌáé-dxoom koer káí ne khóè ne úúa hãa ke,” tam méé. 11Me kò nxãaska Paulo gaa koe kuri ba hẽé naka 6 nxoean hẽéthẽé hãa, a khóè ne Nqarim dim kgꞌui ba xgaa-xgaa.
12Igabaga ẽem ko Galio Akaia dim tcꞌãà-cookgꞌai ba tòóè ka ne kò Juta ne Paulo ba xgꞌaea máá a qaru cgae, a ne a qhàìs koe úú me, síím gha chìbi-chibiè ka, 13a ne a kò máá: “Ncẽem khóè ba ko khóè ne qgꞌáì, a ko máá, Nqari ba méé ne còrè, témé, sita di xꞌáèan koe qaase tamas gúù sa,” ta ne méé.
14Igaba ẽem Paulo ba kgꞌui kgꞌoana hãa kam ko Galio ba Juta ne bìrí a máá: “Ncẽè gatu Juta tu kò cgꞌãè gúùan kúrú dis chìbi sa kana xgóàs chìbi sa kúrúa hãa, ner ga kò komsana tua hãa. 15Igaba tséékaguèa xu kgꞌui xu hẽé, naka cgꞌõèan hẽé naka gatu di xꞌáè-kgꞌáḿan hẽéthẽé di zi tẽè zi i, ke tu gatu bóòa mááse tu ga ma kgꞌónò zi sa. Cuiskagar tíí gaa zi di dàòan bóòa tcgꞌòóa máá tu u tite ke,” tam méé. 16A ba a nxãaska qhàìs koe xhàiagu ne. 17Ne kò wèéa ne còrè-nquum dim tcꞌãà-cookgꞌaim Sosetenese ba qaru cgae. A ne a qhàìs cookgꞌai koe xgꞌáḿ me. Igabam kò Galio ba táá cgꞌárés kaga nqábé ne.
Paulo ba ko Antioke koe ka̱bise
18Paulo ba ko Korinta koe tcꞌãòa xꞌaè-coan dtcòm̀-kgꞌao ne cgoa xꞌãè, a ba a nxãaska Perisila khara Akila khara cgoa xgoaba a skepes cgoa Siria koe qõò. Eẽm ko Kenkerea koe síís cookgꞌai koem kò tcúúa ba dqòm, gaìseam kò hãas gaìses domka. 19Ne Efeso koe síí tcãà, ncẽe gaa koem kò Paulo síí Peresila khara Akila khara qaù koe. A ba a gabá síí còrè-nquum koe tcãà, a ba a síí Juta ne cgoa qarika kgꞌui. 20Eẽ ne ko khóè ne dtcàrà me, cgꞌárésem gha hãa cgoa ne sa, kam kò xguì. 21Igabaga ẽem ko xgoaba kam kò xꞌáè ne a máá: “Ncẽè Nqarim kò ncàm̀a hãa ner gha ka̱bise cgae tu u,” témé. A ba a nxãaska Efeso dim xꞌáé-dxoom koe skepes cgoa qõò.
22Eẽm ko Kaesarea dim xꞌáé-dxoom koe síí skepes cgoa tcãà, kam ko gaa koe guus ka kerekes Jerusalema koe hànas koe síí tcãà, a khóè ne tsgám̀kagu a ba a nxãaska Antioke dim xꞌáé-dxoom koe ka̱bise.
Paulom di xgaa-xgaan dis qõòs nqoana di sa (18:23–21:16)
Apolose ba Efeso hẽé naka Korinta hẽéthẽé koe
23Gaa koem kò xꞌaè-coa séè a hãa, a ba a nxãaska wèém xgꞌaekum Galatia dim koe hẽé naka Ferugia dim di xu xꞌáé xu koe hẽéthẽé tcana te, a ko wèé ne xgaa-xgaase-kgꞌao ne qari-qari.
24Me cꞌẽem Jutam Apolose ta ko ma tciiè ba, Efeso dim xꞌáé-dxoom koe hàà, ncẽe kò Alekesanteria dim xꞌáé-dxoom koe ábàèa ba. Qãèse ko kgꞌuim khóè me e kò ii, Nqarim di zi Tcgãya zi kò qãèse qꞌana ba. 25Gatagam kò Nqarim dim dàò ba qãèse xgaa-xgaaèa, a ko kgoara-tcaoase kgꞌui, a ko Jesom ka tseeguse xgaa-xgaa, Johanem di tcguù-tcguukuan ka cúím kò qꞌana igaba. 26Tshoa-tshoam kò a còrè-nquum qꞌoo koe kgoarasease kgꞌui. Eẽ khara ko Perisila khara Akila khara kgꞌuia ba kóḿ kaga khara ko xꞌáéa khara koe séè a úú me, a síí Nqarim dim dàòm ka qãèse cgꞌoèase bìrí me.
27Me nxãaska Apolose Akaia dim xgꞌaekum koem gha qõò sa bìríse, ne kò dtcòm̀-kgꞌao ne Efeso koe hàna ne hùi me, a tcgãya sa dtcòm̀-kgꞌao ne Akaia koe hàna ne góá máá, a kò dtcàrà ne, qãèse ne gha hààkagu me sa. Eẽm ko síí gaa koe tcãà kam kò gane ẽe kò Nqarim di cgóm̀kuan domka dtcòm̀-kgꞌao ii ne kaisase hùi. 28Wèém khóèm cookgꞌai koem kòo Juta ne cgoa ntcoeku khama, a Nqarim di zi Tcgãya zi cgoa xꞌáí, Jeso ba nqòòkaguèam Krestem ga Me e sa.

1Eẽm kò qanega Apolose Korinta koe hãa, kam kò Paulo nqõóm nqáè koe tchoaba a nqáé, a ba a Efeso koe síí tcãà. Gaa koem kò cꞌẽe xu xgaa-xgaase-kgꞌao xu cgoa xgꞌae. 2Kam ko tẽè xu a máá: “Xgꞌao xao ko dtcòm̀ ka xaoa xgꞌao Tcom-tcomsam Tcꞌẽe ba hòò?” témé. Xu xo̱a me a máá: “Qanega xae Tcom-tcomsam Tcꞌẽem ka kóḿ ta ga hãa,” témé. 3Me tẽè xu a máá: “Kháé nxãaska xaoa dùútsa tcguù-tcguukus ka tcguù-tcguuèa?” témé. Xu xo̱a me a máá: “Johanem dis tcguù-tcguuku si i,” témé. 4Me Paulo máá: “Johanem dis tcguù-tcguuku sa chìbian koe tcóóse a Nqarim koe ka̱bisean di si i. Khóè nem kò bìrí, Gaam ẽe ko gam qãá qꞌoo koe hààm koe ne gha dtcòm̀ sa, ncẽe Jeso ba,” tam méé.
5Ncẽe sa xu kò kóḿ ka xu kò Xꞌaigam Jesom di cgꞌõèan koe tcguù-tcguuè. 6Eẽm ko Paulo gaxu koe tshàua ba tòó kam kò Tcom-tcomsam Tcꞌẽe ba tcãà cgae xu, xu tãáka ta̱man ka kgꞌui, a xu a porofita. 7Wèéa xu kò 12 xu khóè xu u.
8Me kò Paulo ba còrè-nquum qꞌoo koe tcãà, a gaa koe nqoana nxoean Nqarim di xꞌaian ka kgoarasease kgꞌui, a ko tẽèku a ko xo̱aku cgoa ne. 9Igaba ne ko cꞌẽea ne kóḿan xguì, a ne a táá dtcòm̀, a ne a ko khóè ne cookgꞌai koe Nqarim dim dàòm ka cgꞌãèse kgꞌui. Me kò Paulo ba nxãaska guu ne, a ba a xgaa-xgaase-kgꞌao xu séè, a wèém cáḿ ba Turano dim xgaa-xgaa-nquum koe qarika kgꞌui. 10Ncẽe sa kò cám̀ kurian séè, nxãasega ne gha wèé ne Asia dim nqõóm koe kò xꞌãèa hãa ne Juta ne hẽé naka Gerika ne hẽéthẽé Xꞌaigam Nqarim dim kgꞌui ba kóḿ ka.
Sekefam di xu cóá xu
11Me kò Nqari ba Paulom di tshàuan cgoa are-aresa zi xꞌáí zi kúrú, 12i kò ẽem kò khùbuan tchùu cgoa qgáían hẽé naka tcꞌamakam ko hã̱a qgáían hẽéthẽé tsàako ne khóè ne koe séè a úúè, i tcììan guu ne, i dxãwa tcꞌẽean tcgꞌoaragu ne.
13Xu kò nxãaska cꞌẽe xu Juta xu, ncẽe kòo nqõó ba nxa̱ma-nxa̱ma a ko caate xu, gane ẽe kò dxãwa tcꞌẽean ka cgꞌoè cgaeèa ne koe tshoa-tshoa a dxãwa tcꞌẽean tcgꞌòó, Xꞌaigam Jeso Krestem dim cgꞌõè ba tciian ka, a xu a kò máá: “Jesom cgꞌõè kar ko xꞌáè tsi, ncẽe Paulom kò Gam ka xgaa-xgaa ba, a ko máá, tcgꞌoa,” témé. 14Juta ne dim kaiam peresitim Sekefam di xu cóá xu 7 xua kò ncẽes gúù sa kúrú. 15Igabam kò dxãwa tcꞌẽe ba xo̱a xu a máá: “Jeso bar qꞌana, a ra a Paulom ka qꞌana, ka xaoa gaxao dìí ga xaoa?” témé. 16Me kò dxãwa tcꞌẽean úúam khóè ba nxàì cgae xu, a ba a wèéa xu ga tàà. Xgꞌáḿ xum kò a thõò-thõo xu, xu kò nquum koe guu a hã̱a tamase qgóéa tcgꞌoa.
17Ne kò wèé ne Juta ne hẽé naka Efeso koe xꞌãèa ne Gerika ne hẽéthẽé ne ncẽe gúùan qꞌãa. Wèéa ne ga kò qꞌáòs ka tcãàè, i kò Xꞌaigam Jesom di cgꞌõèan kaikaguè. 18Ne kò káí ne dtcòm̀, a ne a hàà gane di zi tséé zi ẽe ne kò kúrú zi cgꞌãè zi nxàe. 19Káí ne ẽe kòo tsoòan ka xgaa-xgaase nea kò gane di zi tcgãya zi óága, a ne a síí wèé khóèan cookgꞌai koe dàò zi. Gaa zi tcgãya zi di mari ne kòo nxárá xgꞌae ne i 50,000 xu qano mari xu selefera di xu khama noo. 20Me kò ncẽem dàòm ka Xꞌaigam dim kgꞌui ba kaisase càùse a kaisa qarian úú.
Ncõo sa Efeso koe
21Ncẽe zi gúù zi ko kúrúsea xgꞌara kam kò Paulo bìríse, Maketonia hẽé naka Akaia hẽéthẽé koem gha nqáé a Jerusalema koe qõò sa, a máá: “Gaa koer ko síí hẽéa xgꞌara ne méér Roma koe síí dàra,” témé. 22Me kò cám̀ tsara hùi-kgꞌao tsara gam di tsara, Timoteo ba hẽé naka Eraseto ba hẽéthẽé tsara Maketonia koe tsééa úú. A ba a gabá xꞌaè-coa ba Asia dim nqõóm koe qaù.
23Gaam xꞌaèm ẽem kas kò kaias ncõo sa Nqarim dim dàòm ka tcãà. 24Me kò cꞌẽem khóèm Demeterio ta kò ma tciiè ba hàna, seleferan di gúùan kòo kúrú ba, tempelem cꞌẽes nqárìs Aretamese dis di sere-serean ko seleferan cgoa kúrú ba, i kòo gam di tsééan káí marian óága gam cgoa kò kúrú xu tséé-kgꞌao xu koe. 25Kam ko gaa xu tséé-kgꞌao xu hẽé naka cꞌẽe xu gatà iise ko tséé xu hẽéthẽé tciia xgꞌae, a ba a máá: “Khóè xaoè, qꞌana xaoa, ncẽes tséés koe xae qguù sa úúa hãa sa. 26Ncẽeska xao bóò a kóḿa hãa, ncẽem khóèm Paulo ba káí khóèan qgꞌáìa hãa sa, Efeso dim xꞌáé-dxoom koe cúí tamase, igaba wèém nqõóm Asia dim koe ga hẽéthẽé e, a ba a ko tshàu cgoa kúrúèa nqárìa ne nqárì tama a, témé, a tcꞌãòa hãa khóèan séèa ka̱bia hãa. 27Cgꞌãès gúù sa gha hàà kúrúse, sixae dis tséés qãè sa cgꞌãa-cgꞌana di iise cúí bóòè tite, igabam gha thẽé tempelem kaias nqárìs Aretameses di ba kgꞌamaga káà hùise hãa, i gha gataga thẽé gas di dqo̱m̀mèan, nqõó xu Asia di xu koe hẽé naka wèém nqõóm koe hẽéthẽé kaàkaguè!” tam méé.
28Eẽ ne ko ncẽes gúù sa kóḿ ka ne kò kaisase xgóà, a ne a tshoa-tshoa a qꞌau a máá: “Kaia saa Aretameses Efeso di sa!” témé. 29Me kò kúúga wèém xꞌáé-dxoo ba kaias tcẽé-tcẽes ka tcãàè. Ne khóè ne kõ̱èan dim qgáìm koe xgꞌae a qàròa tcãà, a ne a kò Paulom cgoa ko qõòa te tsara khóè tsara, Maketonia di tsara, Gaio ba hẽé naka Arisetareko ba hẽéthẽé tsara, kõ̱èan dim qgáìm koe tcéèa tcãà. 30Paulo ba kò xgꞌaes koe tcãà kgꞌoana, igabaga xu kò xgaa-xgaase-kgꞌao xu xgáè-kgꞌam me. 31Cꞌẽe xu tcꞌãà-cookgꞌai xu Asia dim nqõóm di xu, ncẽe kò gam di ncàm̀-khoe ii xua kò thẽé kgꞌuian tsééa úú, kõ̱èan dim qgáìm koe méém táá síí di i.
32Si kò xgꞌae sa dùús ko kúrú sa qꞌãa tama. Cꞌẽe nea kò cúís gúùs ka qꞌau, ne ko cꞌẽe ne cꞌẽes ka qꞌau. Ne kò káí-kgꞌaise khóè ne dùús domka ne ko ẽe koe xgꞌaea hãa sa qꞌãa tama. 33Juta ne kò Alekesantere ba xgꞌaes qꞌoo koe xàbùa tcãà, ne cꞌẽe ne xgꞌaes di ne dùú sam gha kúrú sa bìrí me. Me kò xo̱ara mááse kgꞌoana kam kò tshàua ba cgoa dtcàrà, nqoo ne gha sa. 34Igabaga ne kò Juta me e sa bóòa qꞌãa, ka ne ko cám̀ aoaran wèéa ne ga cúí koe ntcoon-kgꞌáḿ a qꞌau, a máá: “Aretameses Efeso di sa kaia hãa!” témé.
35Igabam kò xꞌáé-dxoom dim góá-kgꞌao ba xgꞌae sa nqookagu, a ba a máá: “Efeso di tu khóè tuè, wèém khóè ba qꞌana hãa [i], Efeso dim xꞌáé-dxoo ba kaia hãas Aretameses dim tempelem dim kòre-kgꞌao me e sa, naka nqarikgꞌai koe guu a cgꞌáéa hãas sere-sere sa hẽéthẽé e! 36Ncẽe zi gúù zia ntcoeè tama, gaa domka méé tu nqooa hãas gúù si i, naka táá cꞌẽe gúù ga qháése kúrú guu. 37Ncẽe xu khóè xu ncẽe tu ncẽe koe óágara xua tsꞌãà tama, a xu a gataga gatá dis nqárì sa cóè tama. 38Khama ncẽè Demeterio ba hẽé naka gam di xu tséé-kgꞌao xu hẽéthẽé ko cꞌẽem khóèm cgoa ncõoan úúa hãa ne, xu xꞌaiga-coa xu hàna, i qhàìan xgobekgꞌamsea. Guu xu naka xu gaa koe síí chìbi-chibiku. 39Igabaga ncẽè xao kò cꞌẽe gúù úúa hãa, ncẽe xao còoka úú kgꞌoana hãa a, ne xao gha kaia xu dis xgꞌaes cookgꞌai koe nxàe e. 40Ncẽe i ma ncẽe cáḿ ka ii khama, ta gha ncẽe kúrúseas gúùs ka kaias cgꞌãès qꞌoo koe hãa. Xo̱ara mááse ga káà a, gaan cgoa ta ga ncẽes tcẽé-tcẽe sa ncèèa mááse e khama,” tam méé. 41Ncẽetam ko mééa xgꞌara kam kò xgꞌae sa qõòa qꞌaakagu.
	[i] 19:35 Wèém khóè ba qꞌana hãa - Gerika sa ko máá: “Dìí ba gáé cꞌúùa hãa?” témé.

1Eẽs ko tcẽé-tcẽe sa chõò kam ko Paulo xgaa-xgaase-kgꞌaoan tciia xgꞌae, a ba a ghùi-ghui tcáó ne, a xꞌáè ne, a ba a tcgꞌoa a Maketonia koe qõò. 2Eẽ xu qgáì xum ko tchoaba, a kò khóè ne káí kgꞌuian cgoa ghùi-ghui tcáó, a ba a síí Akaia koe tcãà, 3a gaa koe síí nqoana nxoean xꞌãè. Siria koem kò qõò kgꞌoana kam kò bóòa qꞌãa, Juta xu qgꞌáìkua máá mea hãa sa, khamam kò Maketonia koem gha ka̱bise dis tcꞌẽe sa kúrú. 4Gam cgoa kò hãa xu khóè xua kò Sopaterem Pirom ka cóásem ncẽe Berea koe guua ba hẽé, naka Tesalonika koe kò guua tsara Arisetarekoa tsara Sekumadua tsara hẽé, naka Gaiom Derebe koe ko guua ba hẽé, naka Timoteo ba hẽé, naka Asia dim nqõóm koe ko guua tsara Tigikoa tsara Terofimoa tsara hẽéthẽé e. 5Ncẽe xu khóè xu kò sixae cookgꞌai koe qõò, a síí Teroa koe qãà xae e. 6Igaba xae kò sixae skepes cgoa Filipi koe guu a qõò, péré gãé-gãe úú tamas pérés ko tcꞌõóès kõ̱ès qãá qꞌoo koe. A xae a 5 cáḿan qãá qꞌoo koe Teroa koe síí cgae xu, a xae a kò síí gaa koe 7 cáḿan hãa.
Paulom dis dàra sa Teroa koe
7Tcꞌãà dim cáḿ bekem dim ka xae kò hààra xgꞌae a xae a péréan tcꞌõó. Paulo ba kò khóè ne cgoa qarika kgꞌui, i nxãakgꞌaiga síí ntcùú nqáèan tcãà, xùrikom cáḿ kam gha qõò sam kò dtcãasea hãa khama. 8Eẽ ta kò xgꞌaea hãam nquum tcꞌamaka hãam koe i kò káí lampian hàna hãa. 9Me kò qárí-kgꞌao-coam Etiko ta ko ma tciiè ba fensteres koe ntcõe, ncẽe kò Paulom kò ko qáòse kgꞌui ka ko kaisase xꞌóm̀a cgꞌáé ba. Tcꞌoms ko tàà me kam kò nqoana dim nquum koe guu a góḿankgꞌai koe cgꞌáé, a síím ko ghùiè ka xꞌóóa. 10Me kò Paulo ba xõa, a ba a qárí-kgꞌao-coam tcꞌamkgꞌai koe ncemea xòose, a ba a xꞌõàa ba ka xgábé me, a máá: “Táá qꞌae guu, kgꞌõèam hãa ke,” témé. 11A ba a gaicara tcꞌamaka hãam nquum koe qaò, a síí péréan tcꞌõó. Kgꞌui cgoa nem ko i nxãakgꞌaiga síí cáḿan tcgꞌoa, me xgoaba. 12Ne kò khóè ne qárí-kgꞌao-coa ba kgꞌõèam hãase xꞌáéan koe séè a úú, a ne a kò kaisase qgài-qgai tcáóè.
Teroa koe guu a Milete koe qõòa ne
13Xae xgoaba a skepes qꞌoo koe tcãà a xae a Asose koe qõò, ncẽe gaa koe xae kò Paulo ba síí skepes cgoa séè kgꞌoana koe. Ncẽetam kò ma kgꞌónòsea, nqàrè cgoam kò ko gaa za síí khama. 14Eẽm ko Asose koe síí xgꞌae cgoa xae e ka xae ko séè me, a xae a skepes cgoa Mitilene koe síí. 15Qꞌuu dim cáḿ ka xae kò skepes cgoa qõò, a Kiose koe síí tcãà. Eẽm cáḿ qãá qꞌoo koe xae kò tchoaba a síí Samose koe tcãà, a qꞌuu dim cáḿ ka Mileto koe síí. 16Me Paulo Efeso koem gha nqáé a qõò sa bìríse, nxãasegam gha táá Asia dim nqõóm koe síí qáò xꞌaèan hãa ka. Pentekoste dim cáḿ cookgꞌai kam gha síí Jerusalema koe tcãà sam kò qháéa máána hãa khama.
Paulo ba ko Efeso di xu kaia xu cgoa còo di sa kgꞌui
17Mileto koem ko guu kam kò Paulo ba Efeso koe khóèan tsééa úú, síí i gha kerekes di xu kaia xu tciia máá me ka. 18Eẽ xu ko gam koe hàà kam ko bìrí xu a máá: “Qꞌana xaoa, ntar kò ko ma kgꞌõè sa, wèé xꞌaèan ncẽer kò gaxao cgoa hàna ka, tcꞌãà dim cáḿ Asia dim nqõóm koer ko hààm koe guu a. 19Juta ne kò kúrúa bóò te, a ne a kàa zi ka qarika xgáè te, igabar Xꞌaigam Nqari ba cgꞌáré-cgꞌaresean cgoa hẽé naka tcgáí tshàran cgoa hẽéthẽé kúrúa máána hãa. 20Qꞌana xao hãa, cꞌẽe gúù gatuar ga hùi cgoa tuar kò táá gatu koe chóm̀ sa, igabar kò wèé ne khóè ne cookgꞌai koe hẽé naka xꞌáéa tu koe ga hẽéthẽé gaan ka xgaa-xgaa tu u. 21Juta ne hẽé naka Gerika ne hẽéthẽér qarika bìría hãa, gane di chìbian koe ne gha tcóóse a Nqarim koe ka̱bise a gatá dim Xꞌaigam Jesom koe dtcòm̀ sa.
22“Igaba bóò, ncẽeskar ko Jerusalema koe qõò Tcom-tcomsam Tcꞌẽem ka chùiè a, gaa koe gha síí kúrúse cgae te sar cꞌúùa hãase. 23Wèém xꞌáé-dxoom ẽer kò tcãàm koem kò Tcom-tcomsam Tcꞌẽe ba qarika bìrí te, qáé-nquuan koe hẽé naka qóḿ cgoa qgóókuan hẽéthẽéa tééa máá tea hãa sa. 24Gatà i ii igabar kò táá tiris kgꞌõè sa cgáés iise séèa mááse. Nooase cgáéa máá teas gúù sa Xꞌaigam Jesom máà tea hãa tsééan xgꞌara-xgꞌara si i khama. Wèé qaria te cgoar ko gaan koe tséé, qàrò-kgꞌaom kõ̱ès koe ko qàròm khama ma. Ncẽes tséé sa ko khóè ne qarika qãè tchõàn Nqarim di cgóm̀kuan di ka bìrían di si i.
25“Qꞌana ra hãa, xao gaicara kgꞌáía te hòò naka bóòa hãa tite sa, gaxao ncẽe wèéa xao xgꞌaeku koer kòo qõòa te a ko xꞌaian nqarikgꞌai di ka xgaa-xgaa xao. 26Gaa domkar ko ncẽem cáḿ ka bìría cgáé-cgae xao o, ncẽè cꞌẽe-kgꞌáía tu kò ko aaguse ne i tíí chìbi tama a gha ii sa. 27Wèés Nqarim ko tcꞌẽe sar bìrí tua, cꞌẽe gúù gar chóm̀-kgꞌai tu u tama. 28Qꞌõésea méé xao hãa, naka xaoa wèés xgꞌaes ghùuan di sa thẽé qꞌõé. Tcom-tcomsam Tcꞌẽe ba kòre-kgꞌao iise gaxaoa tòó xaoa hãa, kerekes Nqarim di sa xao gha kòre ka, ncẽe Gam di cꞌáòan kam xꞌámáa sa. 29Qꞌana ra hãa, qõòar hãa koe i gha bèe-beesa ncuutshaan xgꞌaekua tu koe hàà tcãà sa, ncẽe cuiskaga ghùuan bóòa guua hãa tite e. 30Gatu xgꞌaeku koe ga igaba xu gha kàma zi gúù zi ko kgꞌui xu khóè xu guu a tcgꞌoa, a xu a gha xgaa-xgaase-kgꞌao ne tseeguan dim dàòm koe tcgꞌòó, xùri xu ne gha ka. 31Ke méé tu kókòa hãa! Naka tua tcꞌẽe-tcꞌẽese, nqoana kurian ncẽe nqáéa hãa kar ko koaba ba hẽé naka ntcùú ba hẽéthẽé wèéa tu ga tcgáí-tshàran cgoa tchàno-tchano sa.
32“Ncẽeskar ko Nqarim tshàu qꞌoo koe tcãà tu u. Gam dim kgꞌuim cgóm̀kuan di ba méé tu tcꞌẽe-tcꞌẽese. Ncẽe ba qarian úúa, tshàoam gha ghùi tu u di i, a gha gataga tsꞌee-tsꞌeekgꞌaikuan máà tu u, wèé ne ẽe Nqari ba máàsea hãa nem ko ma máà khama. 33Cꞌẽem khóèm di selefera, kana gauta, kana qgáían gar ncóó ta ga hãa. 34Gaxao igaba xao qꞌana hãa, tiri tshàuan ncẽea ko ẽer tcàoa hãa gúùan máà te sa, naka tíí ka cꞌẽea xu tcàoa hãa gúùan hẽéthẽé e. 35Wèé zi gúù zi ẽer kúrúa hãa zi koer xꞌáí xaoa, ncẽeta ma tsééan ka méé ta ẽe kgꞌamka ne hùi sa, naka ta gataga Xꞌaigam Jesom di kgꞌuian tcꞌẽe-tcꞌẽese, ncẽem kòo máá: ‘Cꞌẽem khóè ba cꞌẽes gúù sa tcgꞌòó a máà nea kaisase tsꞌee-tsꞌeekgꞌaièa, tchoanà tshàu a séèan ka,’ témé sa,” tam Paulo méé.
36Ncẽetam ko mééa xgꞌara kam kò wèéa xu cgoa ga qhòm tsi qurù a còrè. 37Xu wèéa xu ga kaisase kgꞌae, a xu a Paulo ba xgábé, a xꞌobè me. 38Me kò ma xꞌáè xua sa kò kaisase tshúù-tcaokagu xu, ncẽe cuiskaga xu gaicara kgꞌáía ba hòò naka bóòa hãa tite sa.
Paulo ba ko Jerusalema koe qõò

1Eẽ xae ko gaxu cgoa qꞌaa, ka xae kò skepes cgoa qõò, a xae a tchàno a Kose koe síí, a xùrikom cáḿ ka Rotese koe síí tcãà, a gaa koe guus ka Patara koe qõò. 2Xae Finikia koe ko qõòs skepe sa sao-xgꞌae, a gaas koe tcãà, a qõò. 3Eẽ xae ko tshàan ka nxa̱ma-nxa̱maèa hãam nqõó-coam Kupero di ba hòò, ka xae kò dxàe xòè za ntcòo me, a Siria koe qõò, a Ture koe síí tcãà, gaa koes kòo skepe sa ẽes nqàòa hãa zi gúù zi xòo khama. 4Gaa koe xae kò xgaa-xgaase-kgꞌao xu hòò, a xae a kò 7 cáḿan gaxu cgoa hãa. Tcom-tcomsam Tcꞌẽem di qarian ka xu kò Paulo ba bìrí, táá méém Jerusalema koe nqáé sa. 5Igaba ẽe i ko gaxae di cáḿan xgꞌara ka xae kò xgoaba, a dàòa xae koe qõò. Ne kò wèéa ne ga, khóè zi hẽé naka cóán ga hẽéthẽé, úúa tòó xae e. Ta nxãakgꞌaiga xꞌáé-dxoom ka tchàa koe síí, a ẽe ta ko tshàam-kgꞌáḿ koe síí ka ta kò qúrùa ta cgoa qo̱m̀, a còrè. 6Xae kò nxãaska xꞌáè ne a skepes koe tcãà, ne gane xꞌáéan koe ka̱bise a dìbi.
7Eẽ xae ko Ture koe guuam dàòm cgoa xgꞌara, ka xae kò Petolemaia koe tcãà, a xae a kò sixae ka cꞌẽea ne tsgám̀kagu, a gane cgoa cúím cáḿ ba hãa. 8A xae a qꞌuu dim cáḿ ka xgoaba, a Kaesarea koe hàà, a xae a Filipim dim nquum koe síí tcãà, qãè tchõàn dim kgꞌui-kgꞌao ba, 7 xu hùi-kgꞌao xu Jerusalema koe kò nxárá tcgꞌòóèa xu ka cꞌẽe ba, a gam cgoa hãa. 9Qanega séèè ta ga hãa zi cóá zi 4 zim kò úúa hãa, ncẽe kòo porofita zi.
10Eẽ xae gaa koe cáḿ-coa xu hãa, kam kò Agabose ta ko ma tciièm porofiti ba Jutea koe guu a hàà. 11Sixae koem ko hàà kam kò Paulom dim bàne ba séè a nqàrèa ba hẽé naka qꞌóḿa ba hẽéthẽé qáé, a máá: “Ncẽea Tcom-tcomsam Tcꞌẽem ko méé ga a: Ncẽem bànem dim khóèm gha ma Jerusalema di ne Juta ne ka ma qáéè ga a, a ne a tãá zi qhàò zi di ne tshàu qꞌoo koe tcãà me,” témé.
12Eẽ xae ko sixae hẽé naka ẽe koe kò hàna ne khóè ne hẽéthẽé ncẽes gúù sa kóḿ, ka ta kò Paulo ba dtcàrà, táám gha Jerusalema koe qõò sa. 13Igabam kò Paulo xo̱a ta a, a máá: “Dùú sa tu ko kúrú ncẽe tu ko kgꞌae a ko thõò-thõo tcáó te ka? Qáé-nquum koe tcãàèan cúí ra kgꞌónòsea máá tama, igaba ra Xꞌaigam Jesom di cgꞌõèan domka Jerusalema koe xꞌóóan ga thẽé kgꞌónòsea máána,” témé. 14Eẽ ta ko bóò, kgꞌuia ta tàà mea hãa tite sa, ka ta kò guu me, a máá: “Xꞌaigam Nqarim ko tcꞌẽe sa méés kúrúse,” témé. 15Eẽ xu cáḿ xu qãá qꞌoo koe xae kò Jerusalema koe abagu, a qõò. 16Xu kò cꞌẽe xu xgaa-xgaase-kgꞌao xu Kaesarea di xu qõò cgoa xae e, a kò Menaso ta ko ma tciièm khóèm Kupero dim xꞌáé koe úú xae e, kgꞌaiakam xgaa-xgaase-kgꞌao ba, ncẽe xae gha síí xꞌãè cgoa ba.
Paulo ba ko qáé-nquuan koe tcãàè, a Roma koe síí (21:17–28:31)
Paulo ba ko Jakobo ba dàra
17Eẽ xae ko Jerusalema koe hàà ka ne kò dtcòm̀-kgꞌao ne qãèse-hààkagu xae e. 18Xùrikom cáḿ kam kò Paulo ba sixae cgoa Jakobom koe qõò, xu kò wèé xu kaia xu hànaa. 19Eẽm ko tsgám̀kagu xua xgꞌara kam kò wèés gúùs ẽem Nqari ba gam di tsééan koe guu a qhàò zi di ne koe kúrúa hãa sa cúí cúí qãèse bìrí xu.
20Eẽs gúù sa xu ko kóḿa xgꞌara ka xu kò Nqari ba dqo̱m̀. A xu a nxãaska bìrí me a máá: “Bóò tsi ko, sixae ka qõese tseè, nta noo tcám̀-tcám̀a nea Juta ne xgꞌaeku koe dtcòm̀a hãa sa, a ne a wèéa ne ga Moshem di xꞌáèan qgóóa qaria hãa. 21Tsáá ka ne bìríèa hãa, wèé ne Juta ne ẽe tãá zi qhàò zi di ne xgꞌaeku koe hãa ne tsi ko xgaa-xgaa, Moshem di xꞌáèan ne gha ntcoe sa, a ko bìrí ne, táá ne gha gane di cóán qꞌãe nqãa-qgai khòo, kana Jutan di cauan xùri sa. 22Kháé sa gha nxãaska dùú sa kúrúè? Tseegukaga ne gha kóḿ, hààraa tsi hãa sa. 23Ke ncẽe xae ko bìrí tsis gúù sa kúrú. Gaìsea hãa xu khóè xu 4 xua ncẽe koe hàna. 24Ke gaxu cgoa tempelem koe qõò, naka qꞌano-qꞌanosean dis xgꞌaàku sa gaxu cgoa tcana máá. Suruta máá xu naka xu gha nxãasega tcúúa xu dqòm. Nxãaska ne gha wèé ne khóè ne qꞌãa, wèé gúùan ẽe tsáá ka ko nxàeè nea tseegu tama sa, igaba tsi ko Nqarim di xꞌáèan qgóóa qari sa. 25Igaba tãá zi qhàò zi di ne ncẽe dtcòm̀a hãa ne: xae tcgãya sa góá máána hãa, sixae ma bóòa hãa sa, a máá, táá méé ne kúrú mááseèa nqárìan ko máàè tcꞌõoan tcꞌõó guu, naka nea cꞌáòan tcꞌõó guu, naka nea táá chúú-chuu a cgꞌõoè kgꞌoo-coan kgꞌoo guu, naka nea cgꞌáràn kúrú guu, ta ko méé sa,” ta xu méé.
26Me kò Paulo ba gaa xu khóè xu séè, a ba a xùrikom cáḿ ka gaxu cgoa xgꞌae a qꞌano-qꞌanosean dis xgꞌaàku sa tcana máá. A ba a tempelem koe tcãà, a nxàe, n-cáḿa i gha gaa qꞌano-qꞌanosean di cáḿan chõò sa, a gataga nxàe, gaxu di dàòa-máákuan gha n-cáḿa kúrúè sa.
Paulo ba ko qáéè
27Eẽ i 7 cáḿan nqáéa hãa ka xu kò cꞌẽe xu Juta xu Asia koe guua xu tempelem koe bóò me; a xu a kò wèé xu khóè xu qgꞌáì, xu tshàua xu cgoa qgóó me, 28a qꞌau a máá: “Iseraele di xao khóè xaoè, hùi xae e! Ncãa ga me e khóèm wèé khóèan ko wèé qgáìan koe xgaa-xgaa ba, gatá di ne khóè ne hẽé, xꞌáè-kgꞌáḿan ga hẽé, naka ncẽem qgáìm kaga hẽéthẽé ko tshúù gúùan kgꞌui ba, a Gerikan gataga tempelem koe óágara hãa, a gatà hẽés ka ncẽem qgáìm tcom-tcomsa ba cgꞌãè-cgꞌãea hãa!” témé. 29Ncẽeta xu kò méé, Terofimom Efeso di ba xu kò Paulom cgoa xꞌáé-dxoom koe bóòa hãa khama, a xu a kò tcꞌẽea máá, Paulo ba tempelem koe tcãà mea, ta tcꞌẽea hãa.
30Me kò wèém xꞌáé-dxoo ba xháés ka tcãàè, ne khóè ne wèé ne qgóéa xgꞌae a tempelem qꞌoo koe Paulo ba qgóó a tceea tcgꞌòó, i kò tempelem di nquu-kgꞌáḿan kúúga tcẽekgꞌammè. 31Paulo ba ne kò cgꞌõo kgꞌoana kam ko Roma di xu ncõo-kgꞌao xu dim kaia ba bìríè, Jerusalemam wèé ba tshúù qgáì koe hãa sa. 32Kam ko cúí qꞌoro ncõo-kgꞌao xu hẽé naka ncõo-kgꞌao di xu tcꞌãà-cookgꞌai xu hẽéthẽé séè, a khóè ne koe qgóéa tcãà. Eẽ ne ko khóè ne ncõo-kgꞌao xu cgoa bóò me ka ne kò Paulom xgꞌáḿ guu.
33Me kò nxãaska ncõo-kgꞌao xu dim kaia ba gaa koe síí a Paulo ba qgóó a qáé me, a xꞌáè, cám̀ táùan cgoa méém qáéè sa. A ba a tẽè, dìím ii sa, a gataga dùú sa kúrúa hãa sa. 34Ne kò xgꞌaes koe cꞌẽe ne cúís gúù sa qꞌau, ne cꞌẽe ne tãá sa qꞌau. Are sa kò hàna khamam kò ncõo-kgꞌao xu dim kaia ba táá qꞌãa, dùús ko kúrúse sa, a kò gam di xu ncõo-kgꞌao xu xꞌáè, Paulo ba xu gha séè a ncõo-kgꞌao xu dim xꞌáém koe úú sa. 35Eẽ xu ko qꞌábà qaò dim qgáìm koe síí kam kò Paulo ba ncõo-kgꞌao xu ka qgóóa ghùiè, khóè ne di xgóàn ka. 36Wèéa ne kò xùri me, a kò qꞌau a ko máá: “Cgꞌõo me,” témé khama.
Paulo ba ko tééa mááse
37Eẽ xu ncõo-kgꞌao xu gaxu dim xꞌáém koe tcãà me kgꞌoana, kam ko Paulo ncõo-kgꞌao xu dim kaia ba tẽè a máá: “Cꞌẽes gúù sa ra gáé ga kgꞌui cgoa tsi?” témé. Me máá: “Gerika sa tsi koáé cèè kgꞌui? 38Kháé tsi nxãaska Egepeto tsi tama tsia, ncẽe kò nqáéa xꞌaèan ka tshúù sa ghùia tsi, a 4,000 xu cgꞌõo-kgꞌao xu qãáka úúa tsi?” tam ma tẽè me. 39Me Paulo xo̱a a máá: “Tíí ra Juta ra a, Tareso Kilikia di koe ábàèa ra, cgáém xꞌáé-dxoom dir xꞌãè-kgꞌao ra. Cgóm̀na guu te nakar khóè ne cgoa kgꞌui,” témé.
40Me kgoara máá me, me Paulo qꞌábà ko qaòè qgáì koe tẽèse tshàua ba cgoa khóè xu xꞌáí, nqoo xu gha ka. Eẽ xu ko qháì ta ma nqoo kam ko Paulo Hebera sa kgꞌui cgoa xu, a máá:

1“Tíí kíí ga xao, àbo ga xaoè, ncẽeska xao tiris tééa mááse sa komsana, ncẽer ko ncẽeska gaxao cookgꞌai koe nxàe sa,” témé. 2Eẽ xu ko kóḿ me ko Hebera dis kgꞌui sa kgꞌui cgoa xu ka xu kò kaisase nqoo.
Me nxãaska Paulo ba máá: 3“Tíí ra Juta ra a, Tareso Kilikia di koe ábàèa ra, a ra a ncẽem xꞌáé-dxoom koe kaikaguèa, a ra a kò xꞌáèan àbo ga xu di ka Gamalielem di nqàrè-kgꞌaman koe qarika xgaa-xgaaè, a kò Nqari ba qarika tsééa máá, gaxao wèé xao ncẽe cáḿ ka ii khama. 4Xùri-kgꞌao ne ncẽem dàòm Jesom di ner kò xꞌooan koe xgàra, kgꞌáò-khoean hẽé naka dxàe-khoean hẽéthẽér kòo qáé, a ra a kòo qáé-nquuan koe tcãà a, 5ncẽem ga ma kaiam peresiti ba hẽé naka kaia xu dis xgꞌae sa hẽéthẽé ma nxàea tseegukagua máá tea hãa khama ma. Tcgãya zi Damaseko di xu Juta xu góá mááèa hãa zir kò séè, a ra a Damaseko koe úú, a ra a gaa koe síí khóè ne qáé, a séè a Jerusalema koe óá ne, nxãasega ne gha xgàraè ka.
Paulo ba ko nxàe, ntam ma Jesom cgoa xgꞌaea sa
(Tsee 9:1-19; 26:12-18)
6“Eẽr ko koaba di xꞌaè ka Damaseko qàe koe hàà, kam ko kúúga kaisase tca̱àkom xꞌáà ba nqarikgꞌai koe guu a xꞌáà-xꞌaa te, 7kar ko góḿankgꞌai koe cgꞌáé, a ra a kgꞌui ba kóḿ me ko bìrí te a máá: ‘Sauloè! Sauloè! Dùús domka tsi ko xgàra Te?’ témé. 8Ra tẽè Me a máá: ‘Dìí Tsia Xꞌaigaè?’ témé. Me xo̱a te a máá: ‘Tíí Ra Jeso Ra a, Nasareta di Ra, ncẽe tsi ko tsáá xgàra Ra,’ témé. 9Xu kò tíí cgoa kò hãa xu khóè xu xꞌáà ba bóò, igaba xu ko táá Gaam ẽe kò tíí cgoa kgꞌuim di kgꞌui-qꞌooan kóḿ. 10Ra tẽè Me a máá: ‘Xꞌaigaè, dùú ra gha kúrú?’ témé. Me Xꞌaigam Nqari ba bìrí te a máá: ‘Tẽe, naka tsia Damaseko koe qõò, gaa koe tsi gha síí bìríè wèé zi gúù zi Tíí xꞌáè tsia hãa zi, kúrú tsi gha zi,’ témé. 11Xu tíí cgoa kò hãa xu khóè xu qgóó hìi a Damaseko koe úú te, xꞌáàm di tca̱à-qꞌooa nea ko cgꞌõo tcgáí tea hãa khama.
12“Me kò Ananiase ta ko ma tciièm khóè ba hàà bóò te. Nqari-tcáóam khóèm xꞌáèan ko komsana me e kò ii, a ba a kò wèé ne Juta ne gaa koe xꞌãèa ne ka kaisase tcommèa. 13Me dxùukgꞌaia te koe téé a ba a máá: ‘Tíí qõe tsi Saulo tseè, bóò gaicara!’ témé. Ra kò gaam xꞌaèm ẽem kaga bóò me. 14Kam ko nxãaska máá: ‘Nqarim gatá ka xõò ga xu di ba nxárá tcgꞌòó tsia hãa, xꞌáèa ba tsi gha qꞌãa ka, a tsi a tchànom Khóèm Jeso ba bóò ka, a Gam kgꞌáḿ koe guuam kgꞌui ba kóḿ ka. 15Eẽ tsi bóò a kóḿa hãa zi koe tsi gha Gam dim nxàea tseegukagu-kgꞌao ba ii ka, wèé khóèan koe. 16Ka ncẽeska tsi ko dùú sa qãà? Tẽe naka tsia tcguù-tcguuè naka i chìbia tsi xgꞌaàra tcgꞌòóè, tcii cgꞌõè Me kose,’ témé.
Paulo ba ko tciiè a síí qhàò zi di ne xgaa-xgaa
17“Eẽr ko Jerusalema koe ka̱bise, a ra a ko tempelem koe còrè, kar ko cꞌẽes sõokuris ka tcãàè. 18A ra a Xꞌaigam Nqari ba bóò Me ko tíí cgoa kgꞌui a ko máá: ‘Qháé, naka ncẽeskaga Jerusalema koe tcgꞌoa, cuiskaga ne Tíí ka nxàea tseegukaguan tsari dtcòm̀a hãa tite ke,’ témé. 19Ra kò xo̱a a máá: ‘Xꞌaigaè, ncẽe xu khóè xua qꞌana, wèém còrè-nquum koer kò ko tcãà a ko ẽe ko Tsáá koe dtcòm̀a ne qáé, a ra a ko xgꞌáḿ ne sa. 20Eẽ i ko Tsarim nxàea tseegukagu-kgꞌaom Stefanem di cꞌáòan ntcã̱aguè, kar ko tíí ga ra gaa koe tééa-tẽe a ra a ko gaxu cgoa dtcòm̀ku, a kò ẽe ko cgꞌõo me xu di qgáían kòre,’ témé. 21Me nxãaska Xꞌaiga ba bìrí te a máá: ‘Qõò, nqúù kar gha tsééa úú tsi, tãá zi qhàò zi di ne koe ke,’ témé,” tam Paulo méé.
Paulo ba ko xgꞌáḿmè, Roma dim khóè me e igaba
22Xu kò khóè xu Paulo ba komsana, me nxãakgꞌaiga qõò a síí ncẽeta méé. Xu kaisase qꞌau a máá: “Ncẽeta iim khóè ba méém nqõómkgꞌai koe tcgꞌòóè, qãè tama ia, kgꞌõèm gha sa ke,” témé. 23Eẽ xu ko qꞌau, a ko qgáía xu xaoa qꞌaa, a ko góḿan dõea kã̱é tcꞌamaka, 24kam ko tcꞌamaka hànas téé-qꞌoos dim tcꞌãà-cookgꞌaim ncõo-kgꞌao xu di ba xꞌáè, me Paulo síí ncõo-kgꞌao xu dim xꞌáém koe tcãàè, a ba a xgꞌáḿmèkose tẽèè. Tcꞌamaka hànas téé-qꞌoos dim tcꞌãà-cookgꞌai ba kò qꞌãa kgꞌoana, dùús domka xu ko khóè xu ẽeta ma qꞌau cgae me sa khama. 25Eẽ xu ko qáéa xòó me, síí xu gha xgꞌáḿ me ka, kam kò Paulo ncõo-kgꞌao xu dim tcꞌãà-cookgꞌaim ẽe kò qàea ba koe tẽem ncẽe nqãaka hànas téé-qꞌoos dim ka máá: “A xꞌáèa ne kgoara hãa, Roma dim khóèm gha xgꞌáḿmè sa, ncẽe kgꞌui zi cgoa kò táá tẽèè a nxãata ma chìbi-chibiè ba?” témé.
26Nqãaka hànas téé-qꞌoos dim tcꞌãà-cookgꞌaim ko ncẽes gúù sa kóḿ kam ko tcꞌamaka hànas téé-qꞌoos dim tcꞌãà-cookgꞌaim koe síí xàà si, a máá: “Nta tsi gha hẽé? Ncẽem khóè ba Roma dim khóè me e ka,” témé.
27Me tcꞌamaka hànas téé-qꞌoos dim tcꞌãà-cookgꞌai ba Paulom koe síí, a tẽè me a máá: “Bìrí te, Roma di tsi khóè tsi ii sa?” témé. Me máá: “Eè, gaar ga ra a,” tam ma xo̱a. 28Me nxãaska tcꞌamaka hànas téé-qꞌoos dim tcꞌãà-cookgꞌai ba máá: “Tíí ra kaisa surutan surutaa, nxãasegar gha Roma dim xꞌãè-kgꞌao ba kúrú ka,” témé. Me Paulo ba xo̱a a máá: “Igabar tíí nqõóm dir xꞌãè-kgꞌaor iise ábàèa,” témé.
29Xu ẽe kò tẽè me kgꞌoana hãa xu qháése guu me. Me tcꞌamaka hànas téé-qꞌoos dim tcꞌãà-cookgꞌai ba qꞌae, ẽem ko bóòa qꞌãa, Paulo ba Roma dim khóèm me e, igabam táùan cgoa qáé mea sa ka.
Paulo ba Juta di xu tcꞌãà-cookgꞌai xu dis xgꞌaes koe
30Ncõo-kgꞌao xu dim kaia ba kò qãèse qꞌãa kgꞌoana, dùús kam ko Paulo ba Juta ne ka chìbi-chibiè sa, khamam kò qꞌuu dim cáḿ ka kgoara me, a ba a xꞌáèan tcgꞌòó, kaia xu peresiti xu hẽé naka kaia xu dis xgꞌae sa hẽéthẽé xu méé xu xgꞌae sa. Me kò nxãaska Paulo ba cookgꞌaia xu koe óága.
1Me Paulo ba kaia xu dis xgꞌae sam qãèse téé a ko tcgáí-qꞌooa sa koe bóò koe máá: “Tíí kíí ga xaoè, Nqarim cookgꞌai koer qꞌanos tcáós cgoa tchànos kgꞌõè sa kgꞌõèa hãa ncẽes koosega,” témé. 2Kam ko nxãaska kaiam peresitim Ananiase ba ẽe kò Paulom qàe koe téé-tẽe xu bìrí a máá, xgꞌáḿ kgꞌáḿ me méé xu, témé. 3Me nxãaska Paulo bìrí me a máá: “Nqari ba gha xgꞌáḿ tsi, tsáá ẽe qꞌúúse xgꞌaàèam nquum cgáé-qꞌoo khama ii tseè! Eẽ koe tsi ntcõe a ko chìbia te bóò xꞌáèan ma ii khama, igaba tsi ko tsáá ga tsi xꞌáèan ntcoe, thõò-thõoè méé ra, ta mééan ka,” témé.

4Eẽ kò Paulom qàe koe téé-tẽe xu kò bìrí me a máá: “Kaiam peresitim Nqarim di ba tsi koáé cgúí?” témé. 5Me Paulo ba xo̱a xu a máá: “Tíí kíí ga xaoè, kaiam peresiti me e sar kò bóòa qꞌãa tama; góásea i hãa a ko máá: ‘Táá tcꞌãà-cookgꞌaim tsari ne khóè ne dim ka cgꞌãè gúù kgꞌui guu!’ téméè khama,” tam méé.
6Me kò nxãaska Paulo ba, cꞌẽea xu Saduke e, xu cꞌẽea xu Farasai e sam kò qꞌana hãa khama xgꞌaes cookgꞌai koe qꞌaua tcgꞌòó a máá: “Tíí kíí ga xaoè, tíí ra Farasai ra a, Farasai khara ka cóáse ra a. Tẽèkus qꞌoo koer hãa, xꞌóóa ne gha xꞌooan koe tẽe di nqòòa ner úúa hãa khama,” témé.
7Eẽm ko ncẽeta mééa xgꞌara kas ko Saduke xu hẽé naka Farasai xu hẽéthẽé xgꞌaeku koe mẽéku sa tẽe, si xgꞌae sa qꞌaa-qꞌaase. 8Saduke xu kòo máá, xꞌooan koe tẽe sa káà si i, i moengelean ga káà a, me tcꞌẽe ba thẽé káà me e, témé khama. Igaba xu kòo Farasai xu ncẽe gúùan wèé ga hàna sa dtcòm̀. 9Si kò kaisas tcẽé-tcẽe sa tẽe, xu cꞌẽe xu xꞌáè xgaa-xgaa-kgꞌao xu ncẽe kòo Farasai di ii xu tẽe a kaisase ntcoeku a máá: “Ncẽem khóèm ka xae cúí gúù tshúù ga hòò tama. Kháé dùú sa gha ii, ncẽè cꞌẽedaokam kò tcꞌẽe ba kana moengele ba kgꞌui cgoa mea ne?” ta xu méé. 10Si xgꞌae sa kaisase mẽéku, me tcꞌamaka hànas téé-qꞌoos dim ncõo-kgꞌao ba qꞌáò, Paulo ba xu gha séè a tòà qꞌaas gúùs ka, khamam ncõo-kgꞌao xu bìrí, xõa xu gha a síí qarika séèa tcgꞌòó me, a ncõo-kgꞌao xu dim xꞌáém koe úú me ka.
11Xùrikom ntcùúm kam ko Xꞌaigam Nqari ba Paulom qàe koe hàà téé a máá: “Tòón tcáó! Ncẽe tsi kò Tíí ka ma Jerusalema koe nxàea tseegukagua khama méé tsi gataga ma thẽé Roma koe nxàea tseegukagu,” témé.
Paulom gha cgꞌõoè dis kàa sa
12Qꞌuu i ko ka xu ko Juta xu tcúú qáé, a xu a kaias gaìses cgoa gaìse, cuiskaga xu tcꞌõó kana kgꞌáà tite di sa, Paulo ba xu cgꞌõo tamas cookgꞌai koe. 13Ncẽes gaìse sa kò kúrúa hãa xu khóè xua kò 40 sa nqáéa hãa. 14Kaia xu peresiti xu hẽé naka khóè ne di xu kaia xu hẽéthẽé koe xu kò síí a máá: “Gaìsea xae hãa kaias gaìses cgoa, cúí gúù ga xae xám̀ tite sa, Paulo ba xae cgꞌõo tamas cookgꞌai koe. 15Ke méé xao ncẽeska gaxao hẽé naka kaia xu dis xgꞌaes di xu hẽéthẽé ncõo-kgꞌao xu dim kaia ba bìrí nakam máà xao o me, gam ka xao qãèse qꞌãa kgꞌoana khama ma kúrúse ná. Sixaea ncẽe koem hàà tamas cookgꞌai koe cgꞌõoa ba kgꞌónòsea máána hãa ke,” témé.
16Igaba ẽem ko Paulom ka qõeses dim cóá ba gaas kàa sa kóḿ, kagam ko síí Paulo ba bìrí si, ncõo-kgꞌao xu dim xꞌáém qꞌoo koe. 17Me nxãaska Paulo ba cꞌẽem tcꞌãà-cookgꞌaim nqãaka hànas téé-qꞌoos di ba tcii, a bìrí me a máá: “Ncẽem qárí-kgꞌao ba séè naka tcꞌamaka hànas téé-qꞌoos dim tcꞌãà-cookgꞌaim koe úú, cꞌẽes gúù sam úúa hãa bìrí mem gha sa ke,” témé. 18Me nxãaska séè me, a ba a tcꞌamaka hànas téé-qꞌoos dim tcꞌãà-cookgꞌaim koe úú me. A ba a máá: “Paulom qáéèa ba tséé tea, ncẽem qárí-kgꞌao bar gha tsáá koe óá ka, cꞌẽe gúùm úúa, bìrí tsi kgꞌoanam hãa a khama,” témé.
19Me tcꞌamaka hànas téé-qꞌoos dim tcꞌãà-cookgꞌai ba qárí-kgꞌao ba séè, a dxùukgꞌaia ba za tcéèa nqáékagu me, a tẽè me a máá: “Dùú sa tsi úúa hãa, bìrí te kgꞌoana tsi hãa sa?” témé. 20Me máá: “Juta xu kgꞌuia xgꞌaea hãa, dtcàrà tsi xu gha, tsi qꞌuu ka Paulo ba kaia xu dis xgꞌaes cookgꞌai koe óága ka, gam ka xu qãèse tẽèa kgꞌónò kgꞌoana khama xu kò hẽé. 21Igaba táá nqábé xu guu, 40 sa nqáéas xgꞌaes khóè xu di sa qa̱e mea hãa ke. Gaìsea xu hãa, tcꞌõó a xu a kgꞌáà tite sa, cgꞌõo me tama xu hãas cookgꞌai koe ke. Kgꞌónòsea xu hãa ncẽeska, a qãà hãa nxàe tsi ghas cúí sa, gaxu dis dtcàràs koe.
22Me tcꞌamaka hànas téé-qꞌoos dim tcꞌãà-cookgꞌai ba qárí-kgꞌao ba bìrí me qõò, a qꞌãa-qꞌãa me, a ba a máá: “Táá cúí khóè ga ncẽe gúùan ncẽe tsi tíí koe xààa hãa bìrí guu,” témé.
Paulo ba ko Kaesarea koe úúè
23Me nxãaska cꞌẽe tsara nqãaka hàna téé-qꞌooan di tsara tcꞌãà-cookgꞌai tsara tcii, a bìrí tsara a, a máá: “Kgꞌónòse tsao naka 200 xu ncõo-kgꞌao xu séè, 70 xu bìi qábì-kgꞌao xu hẽé naka 200 xu kgꞌáó xaose xu hẽéthẽé e, naka xao Kaesarea koe ncẽem ntcùúm ka 9 di xꞌaè ka qõò, 24Paulo ba bìian qgóóa máá, nakam nxãasega tcꞌãà-cookgꞌaim Felikisem koe qãèse úúè,” témé. 25A ba a kò tcgãya sa ncẽeta ma góá:
26“Tíí ra Kelodiase Lisiase ra a,
“Tcꞌãà-cookgꞌaim Felikisem tcom-tcomsa bar ko góá máá:
“Tsgám̀kua ne!
27“Khóèm ncẽer kò tcgãyas cgoa tséé úú ba Juta xu ka qgóóèa, xu kò cgꞌõo me kgꞌoana, igabar kò tiri xu ncõo-kgꞌao xu cgoa hàà, a hàà hùi me, Roma dim khóè me e sar kò kóḿa hãa khama. 28Qꞌãa kgꞌoana ra kò hãa, dùús domka xu ko chìbi-chibi me sa, khamar ko nxãaska gaxu dis xgꞌaes kaias koe óá me. 29Ra kò bóò, chìbi-chibi mes gaxu di sa kò gaxu di xꞌáèan di ii sa, igaba i ko cgꞌõoèm gha kana qáéèm gha di chìbia ba kgꞌanoa hãa di chìbian káà a. 30Eẽr ko ẽem khóèm koe gha hàà kúrúses kàa sa qꞌãakaguè, kar ko cúí qꞌoro tsáá koe tsééa úú me. A ra a gataga ẽe ko chìbi bóò me xu thẽé xꞌáèan máà, chìbian ẽe xu úú cgoa mea xu gha tsáá koe úú ka,” témé.
31Xu kò nxãaska ncõo-kgꞌao xu gaxu di zi xꞌáè-kgꞌáḿ zi komsana, a xu a Paulo ba séè a ntcùú ka Antipatirise koe úú. 32Xu qꞌuu dim cáḿ ka nqàrè cgoa hàna xu khóè xu, ẽe kò bìian qábìa hãa xu guu xu Paulo ba úú, xu gaxu ncõo-kgꞌao xu dim xꞌáém koe ka̱bise. 33Eẽ xu ko bìian qábìa hãa xu khóè xu Kaesarea koe síí, ka xu kò tcꞌãà-cookgꞌai-kgꞌaom koe tcgãya sa tcgꞌòó a úú, a Paulo ba gam tshàu qꞌoo koe tcãà. 34Me tcꞌãà-cookgꞌai-kgꞌao ba tcgãya sa nxárá, a ba a ndakam nqõóm koem guua hãa sa tẽè. Kilikia koem guua hãa sa kò bóòa qꞌãase 35kam ko máá: “Ncẽè chìbi ko bóò tsi xu khóè xu kò ncẽe koe hàà ner gha hàà tsaris tchõà sa kóḿ,” témé. A ba a nxãaska xꞌáè, Paulom gha Herotem dim nquum xꞌaian dim koe qãèse qgóó, a qꞌõéè sa.
Paulo ba ko Juta xu ka chìbi-chibiè

15 cáḿan ko nqáé kam kò kaiam peresitim Ananiase ba Kaesarea koe síí, cꞌẽe xu kaia xu hẽé naka xꞌáè qꞌãa-kgꞌaom Teretalase ba hẽéthẽé cgoa, a ko síí gaxu ko ma Paulo ba chìbi bóò sa tcꞌãà-cookgꞌaim koe nxàe. 2Eẽm ko Paulo ba tciia tcãàè, kam kò Teretalase ba tshoa-tshoa a chìbi-chibi me, a máá:
“Qãè-tcaoa ta máána hãa, qáòm xꞌaèm ncẽe ta tsáá dòm̀ qꞌoo koe tòókuan cgoa xꞌãèa hãa ba. Tsari tcꞌãà-cookgꞌaia ne káí còoka-kgꞌõèa-qõòan óágara hãa, sita di ne khóè ne kúrúa ka̱bi di i. 3Felikise tsi kaisase tcom-tcomsa tseè, wèé dàòan koe ga hẽé naka wèé za ga hẽéthẽé ta ko ncẽes gúù sa dtcòm̀, wèé qãè-tcaoan cgoa. 4Igaba nxãaska, nqúù ka tchõà sa úú tamaser ko còrè tsi, tsari qãèan koe tsi gha guu a xòm̀se komsana xae e sa.
5“Ncẽem khóè ba ta ko bóò me ghã̱àku-kgꞌao me e, a ba a ko wèém nqõóm koe wèé ne Juta ne qgꞌáì. A ba a gataga Nasareta dis xgꞌaes dim tcúú me e. 6A ba a kò gataga tempele bam gha cgꞌuri-cgꞌuri di dàòan qaa, ta kò nxãaska qgóó a qáé me. 7 [j]8Tẽèa xam̀a ba ka tsi gha tsáá ga tsi tseeguan hòò, chìbi zi ncẽe zi wèé zi ncẽe xae kò tcee me zi koe,” tam méé.
9Xu kò Juta xu gataga chìbi bóòa ba koe tcãà, a wèé gúùan ẽea tseegu u sa nxàe.
	[j] 24:7 Cꞌẽe zi tcgãya zi Gerika di zi ncẽe xùri ko kgꞌuian úúa: “a ta a kò tcꞌẽe, sita di xꞌáèan cgoa ta ga xgàra me sa. 7 Igabam kò ncõo-kgꞌao xu dim kaiam Lisiase ba hàà a hàà kgãà ka tshàu-qꞌooa ta koe séèa tcgꞌòó me. 8 A ba a ẽe ko chìbi-chibi me ne xꞌáè, tsáá cookgꞌai koe méé ne hàà sa.”

Paulo ba ko Felikisem cookgꞌai koe tééa mááse
10Eẽm ko tcꞌãà-cookgꞌai ba kgꞌuim gha di xꞌaèan máà me, kam kò Paulo ba kgꞌui a máá: “Qꞌana ra hãa, tsi ncẽes qhàò sa tcꞌãòa kurian tcꞌãà-cookgꞌaia hãa, ra ko qãè-tcaoase cookgꞌaia tsi koe xo̱ara mááse. 11Thamkase tsi gha nxàea cgáékagu u, 12 ga nqáé tama cáḿan kar kò Jerusalema koe síí ko còrè sa. 12Tiri xu chìbi-chibi-kgꞌao xu kò hòò te nakar cúí khóè cgoa ga tempelem koe ntcoeku tama, kana cꞌẽe khóè gar kò còrè-nquuan koe qgꞌáì tama, kana xꞌáé-dxoom qꞌoo koe ga igaba. 13Gataga xu cuiskaga qãèse xꞌáí tsi tite, chìbi-chibia xu kò ko máá tes gúù sa. 14Gatà i ii igaba, xu ko ncẽes gúùs cúís ka tseegu, ncẽe xu ko máá, Nqarim ncẽe sita ka xõò ga xu di bar ko dqo̱m̀ gaam dàòm ncẽe xu ko tshúù-ntcõa iise séèm ka. Igabagar ko wèés gúùs Moshem di xꞌáèan koe góáèas koe hẽé naka ncẽe porofiti xu koe góáèas koe hẽéthẽé dtcòm̀. 15A ra a gataga ncẽe xu khóè xu khamaga ma gaas nqòòs cúís ga sa Nqarim koe úúa hãa, ncẽe xꞌooan koe tẽe sa gha ẽe tchàno ne koe ga hẽé naka ẽe chìbiga ne koe ga hẽéthẽé hãa di sa. 16Ra ko gaa domkaga wèé qaria te cgoa kúrú, Nqari ba hẽé naka khóè ne cookgꞌai koe hẽéthẽér gha wèé xꞌaè ka tchàno tcáóan úúa hãa sa.
17“Jerusalema koer kò káí kurian nqáéase hàà, tiri ne khóè ne dxàua ner gha máàku zi óágara máá ka, a ra a hàà dàòa-mááku zi kúrú ka. 18Eẽ ne ko tempelem koe bóò ter ko ncẽeta hẽé kar ko xꞌáèan koe ko qaase sa kúrúa hãa. Kaias xgꞌae sa kò tíí cgoa hãa tama, i kò tcẽé-tcẽean káà a. 19Igaba i kò cꞌẽe Jutan hàna, Asia dim xgꞌaekum koe guua a, ncẽe tsáá cookgꞌai koe ga kò hààraa a, a hàà chìbia te nxàe, úú ana ra kò hãa ne. 20Kana ncẽe koe hàna xu igaba méé xu ẽer kò xgꞌaes cookgꞌai koe téé-tẽe ka xu kò dùútsa chìbi sa bóò tea hãa sa nxàe. 21Cúís gúùs chìbi-chibi te xu ga ko sa, ncẽer kò qꞌau si i, ẽer ko cookgꞌaia xu koe tẽe ka, a máá: ‘Xꞌooan koe tẽean dis gúù si i, ncẽer tíí gaxao cookgꞌai koe chìbian qꞌoo koe hãa sa,’ témé sa,” tam méé.
22Me kò nxãaska Felikisem, ncẽe ko dtcòm̀-kgꞌaoan di kgꞌõèan di dàòan ka qãèse qꞌana ba gane di còoka-qõòan téékagu, a ba a máá: “Eẽm ko Lisiasem ncõo-kgꞌao xu dim tcꞌamaka hànas téé-qꞌoos dim tcꞌãà-cookgꞌai ba hàà ner gha gaxao dis tchõà sa hàà bóò,” témé. 23A ba a kò ẽe nqãaka hànas téé-qꞌoos dim tcꞌãà-cookgꞌai ba bìrí, Paulo bam gha kòre sa, igaba méém kgoarasean máà me, naka gam ka cꞌẽea xu táá cara guu, gam ko tcꞌẽe gúùan máà mea ne.
Paulo ba Felikise khara Derusila khara cookgꞌai koe
24Cꞌẽe cáḿan nqáéasem kò Felikise ba gam dis khóès Derusilas cgoa hàà, ncẽe Juta kò ii sa. A ba a Paulo ba tcii, a hàà kóḿ me, me ko Jeso Krestem di dtcòm̀an ka kgꞌui. 25Igabaga ẽem ko Paulo ba tchàno sa hẽé naka qgóóse sa hẽé naka hààkos xgàraku sa hẽéthẽé ko bìrí me, kam ko Felikise qꞌáòs ka tcãàè a ba a máá: “Tcꞌãòa i hãa, ke qõò ncẽeska! Eẽr ko xꞌaèan hòò ner gha síí tcii tsi ke,” témé. 26Eẽm xꞌaèm kam kò gataga tcoma hãa, Paulom gha tsꞌãà ka mari cgoa xꞌámá me sa, khamam kòo káíse tcii me kgꞌui cgoa mem gha ka.
27Cám̀ kurian nqáéa kam kò Porekio Feseto ba ntcõó-qꞌooan Felikisem di séè, igabam kò Felikise Juta ne hùi kgꞌoana khamam kò Paulo ba qáé-nquuan koe guu.
Paulo ba Fesetom cookgꞌai koe

1Eẽm ko Feseto gam dim xgꞌaekum koe hàà kam kò nqoana cáḿan qãá qꞌoo koe Jerusalema koe qõò, Kaesarea koe guu a. 2Xu kò kaia xu peresiti xu hẽé naka Juta di xu tcꞌãà-cookgꞌai xu hẽéthẽé gam cookgꞌai koe síí xꞌáíse, a xu a Paulom di chìbian nxàe, a Feseto ba dtcàrà, 3Paulo bam gha Jerusalema koe úú sa, kàa sa xu kò kgꞌónòa, dàòm qꞌoo koe xu gha cgꞌõo me di sa khama. 4Me kò Feseto ba xo̱a a máá: “Paulo ba Kaesarea koe qgóóèa, ra ko tíí ga ra thẽé gaa za qõò. 5Ke guu naka xu gaxao di xu kaia xu cꞌẽe xu tíí cgoa qõò, naka gaa za síí khóè ba chìbi-chibi, ncẽè cꞌẽe gúù tshúùm kò kúrúa ne,” témé.
6Eẽm ko 8 kana 10 cáḿan nqáé tama cáḿan Jerusalema koe hãa kam kò Kaesarea koe qõò, a qꞌuu dim cáḿ ka qhàìs koe síí ntcõó-qꞌooa ba koe ntcõó, a ba a xꞌáèan tcgꞌòó, Paulom gha cookgꞌaia ba koe tciia óáè sa. 7Eẽm ko Paulo hàà ka xu ko Jerusalema koe guua xu Juta xu hàà tééa nxa̱ma-nxa̱ma me, a káí zi chìbi zi qóḿ zi tcee cgae me, ncẽe tseegukagu tama xu hãa zi.
8Me nxãaska Paulo xo̱ara mááse a máá: “Cúí chìbi ga ra kúrúa hãa tama, Juta ne di xꞌáèan ntcoean koe, kana tempelem koe ga igaba, kana Roma ne dim xꞌaigam Kaesaram koe ga igaba,” témé.
9Me Fesetom, ncẽe Juta ne ko hùi kgꞌoana ba Paulo ba bìrí a máá: “Jerusalema koe qõò sa tsia ko tcꞌẽe, a tsi a síí cookgꞌaia te koe téé, a chìbian ncẽe xo̱ara mááse?” témé.
10Me Paulo xo̱a a máá: “Ncẽeskar Kaesaram dis qhàìs koe téé-tẽe, ncẽe gaa koe méér ga ko hàà xo̱ara máásekaguè koe. Cúí gúù tshúù gar Juta ne koe kúrúa hãa tama, ncẽe tsáá ga tsi ma thẽé tꞌõèse qꞌana khama. 11A ncẽè chìbigar kò ii, xꞌóó ra gha sa ko qaas chìbi sa, ner xꞌóó sa xguìa hãa tite, igaba ncẽè chìbi ne ko bóò te qgáì kò káà ii ne i cúí khóè ga qari úú tama, gane tshàu qꞌoo koe i gha tcãà te di i. Kaesara bar ko dtcàrà mááse!” témé.
12Eẽm ko Feseto gam dis xgꞌaes cgoa chóà xgꞌara kam ko nxàe a máá: “Kaesara ba tsi dtcàrà máásea, khama tsi gha Kaesaram koe qõò,” témé.
Paulo ba Ageripa khara Berenise khara cookgꞌai koe
13Cgꞌorò cáḿ-coan qãá qꞌoo koe khara kò xꞌaigam Ageripa ba hẽé naka Berenise sa hẽéthẽé khara Kaesarea koe hàà, a síí Feseto ba tsgám̀kagu. 14Káí cáḿan khara ko gaa koe hãa kam kò Feseto ba Paulom dis tchõàs ka xꞌaiga ba chóà cgoa, a ba a máá: “Ncẽe koem cꞌẽem khóè ba hàna Felikisem ka qáé-nquum koe qaùèa ba. 15Eẽr ko Jerusalema koe síí ka xu ko kaia xu peresiti xu hẽé naka kaia xu Juta ne di xu hẽéthẽé chìbi-chibi me, a xu a dtcàrà te, chìbiga me e, tar gha méé sa. 16Ra ko bìrí xu, Roma ne dis kgꞌóòs tama si i sa, khóèm gha khóè ne máàè, qanegam chìbi ko bóò mem khóèm cgoa qꞌoaku naka máàèa baa chìbian koe xꞌaèan hòò naka xo̱ara mááse tamas cookgꞌai koe sa. 17Eẽ xu ko ncẽe koe xgꞌae, kar kò tchõà sa táá ão-ão, igabar kò qꞌuuan ka qhàìs koe síí ntcõó-qꞌooa te koe ntcõó, a ra a khóèm gha óágaè di xꞌáèan tcgꞌòó. 18Eẽ xu ko chìbi ko bóò me xu tẽe a ko kgꞌui ka xu ko táá cúí gúù kaga chìbi-chibi me tíí ko nqòòa hãa a. 19Gaan téé-qꞌoo koe xu ko kgꞌama kgꞌuian úúa ntcoeku cgoa me xu kòo o, gaxu dis dtcòm̀s ka naka Khóèm xꞌóóam ka hẽéthẽé e, Jeso ta ko ma tciiè ba, ncẽe Paulom kò máá kgꞌõèam hãa, témé ba. 20Aagusear kò hãa, ntar ga ma chìbian ẽe ma xùri dàò sa, khamar kò tẽè me, Jerusalema koe qõòa nem ko tcꞌẽe sa, a gaa koe síí chìbian xo̱ara mááse sa. 21Eẽm ko Paulo dtcàrà mááse, Kaesaram dis bóòs koem gha úúè sa, kar ko xꞌáè, qgóóèm gha sa, ra nxãakgꞌaiga Kaesaram koe síí tsééa úú me,” tam méé.
22Me nxãaska Ageripa Feseto ba bìrí a máá: “Tíí kar ncẽem khóè ba kóḿ kgꞌoana,” témé. Me xo̱a a máá: “Qꞌuu ka tsi gha kóḿ me,” témé.
Paulo ba Ageripam cookgꞌai koe
23Xùrikom cáḿ ka khara kò Ageripa ba hẽé naka Berenise sa hẽéthẽé khara hàà, xꞌai-xꞌáísean cgoa, a khara a hàà komsanan dim nquum koe tcãà, tcꞌamaka hãas téé-qꞌoos di xu ncõo-kgꞌao xu cgoa, naka qꞌãaèa xu khóè xu xꞌáé-dxoom di xu hẽéthẽé cgoa. Fesetom di xꞌáè-kgꞌáḿan kam kò Paulo óágaè. 24Feseto ba ko máá: “Xꞌaigam Ageripa ba hẽé, naka wèé ne khóè ne ncẽe koe gatsam cgoa hãa ne hẽéthẽé tuè, ncẽem khóè ba tu ko bóò! Wèé ne khóè ne Juta di nea còrè tea gam ka, Jerusalema koe hẽé naka ncẽe Kaesarea koe hẽéthẽé e, a ko qꞌau cgae te, táá méém ga qanega kgꞌõèas gúùs ka. 25Ra bóò me cúí gúù ga kúrúa hãa tama, xꞌoo sam ga kgꞌanoa a, igabam ko nxãaska xꞌaiga-dxoom Roma dim koes gha tchõà sa úúè sa dtcàrà mááse, ra nxãaska bóò Roma koer gha úú me sa. 26Igabar cúí gúù ga úú tama, gam kar gha xꞌaiga-dxoom tiri ba góá máá a. Khamar gaa domkaga óága mea wèéa tu cookgꞌai koe, gataga kaisase tsáá xꞌaiga tsi Ageripa tsi cookgꞌai koe, nxãasegar gha ncẽe xùri dàòan di xo̱an koe cꞌẽes gúù sa hòò, a nxãan ka góá ka. 27Bóòr ko i káà hùi i khama, qáéèam khóè ba tsééa úúa ne, chìbi-chibièam ko mááès gúù sa qãèse nxàe tamase,” tam méé.

1Me kò nxãaska Ageripa Paulo ba bìrí a máá: “Kgoara tsi mááèa kgꞌuia tsi gha mááse sa,” témé. Kam kò nxãaska Paulo xꞌõàa ba ghùi, a ba a xo̱ara mááse, a máá:
2“Xꞌaiga tsi Ageripa tseè, bóòr ko tsꞌeekgꞌai ra a sa, ncẽer ncẽe cáḿ ka tsáá cookgꞌai koe tẽe ka, a ko wèé chìbian tiri ncẽe Juta ne koe guua hãa koe xo̱ara mááse. 3Qãèse tsi qꞌana hãa, Juta ne di kgꞌóòan hẽé naka ntcoeku-kgꞌáḿa ne hẽéthẽé e khama. Gaa domkar ko dtcàrà tsi, qãèse tsi gha komsana te sa.
4“Cgꞌáré ra a koe ga ne guu a wèé ne Juta ne kgꞌõè-qꞌooa te qꞌana hãa. Qꞌana ne hãa, ntar kò ko ma tiri ne khóè ne xgꞌaeku koe hẽé naka Jerusalema koe hẽéthẽé tshoa-tshoases koe ga guu a ko ma kgꞌõè sa. 5Qáò xꞌaèa ne ne qꞌãa tea, a ne a ga nxàea tcgꞌòó, tcꞌẽe ne kòo ne, qari dàòan sita dis dtcòm̀s di koer kò kgꞌõè sa, Farasai ra iise. 6Ra ncẽeska ncẽe koe tẽe, tẽèkus koe, nqòòs ncẽer úúa hãas di sa, nqòòkagukus ncẽe Nqarim kò sita ka xõòa xu nqòòkagua hãas koe. 7Sita di zi qhàò zi 12 zi Iseraele di zi ko koaba ba hẽé naka ntcùú ba hẽéthẽé Nqari ba qarika tsééa máá, ncẽes nqòòkaguku sa ne gha hòò di tcoma ne ne úúa hãa khama. Oo, xꞌaigaè, ncẽes nqòòs domkar ko Juta ne ka chìbi-chibiè. 8Dùús domka tu dtcòm̀ úú tama, Nqari ba ga khóèan xꞌooan koe ghùi di i?
9“Igabar kò tíía, tíí ka bóòa hãa, káí zi gúù zi méér ga kúrú naka Jesom Nasareta dim di cgꞌõèan ntcoe sa. 10Ncẽea Jerusalema koer kò kúrús ga si i: Kaia xu peresiti xu koer hòòa qarian cgoar kò káí dtcòm̀-kgꞌaoan [k] qáé-nquuan koe tcãà, gatagar kò tíí igaba ẽer ko kóḿ cgꞌõoè ne ko sa ka, ẽes gúù sa dtcòm̀a máána hãa. 11Káíser kò ko còrè-nquu xu koe tcana te a xgàra ne, a ra a kò kúrú ne, gane dis dtcòm̀ sa ne gha cóè ka. Kaisase gane koe xgóàn kar kò gataga tãá nqõóan di xꞌáé-dxooan koe ga síí xgàra ne.
	[k] 26:10 dtcòm̀-kgꞌao ne - Gerika sa ko máá: “tcom-tcomsa ne,” témé.

Paulo ba ko nxàe, ntam ma Jesom cgoa xgꞌaea sa
(Tsee 9:1-19; 22:6-16)
12“Ncẽes tcꞌẽe sa úúaser kò Damaseko koe qõò, kaia xu peresiti xu koe guua qarian hẽé naka xꞌáèan hẽéthẽé úúa hãase. 13Xꞌaigaè, koaba di xꞌaè e kò ii, ẽer kò dàò qꞌoo koe hàna kar kò nqarikgꞌai koe guuam xꞌáà ba bóò, kaisase ko cáḿs ka xꞌáà ba, me ko tíí koe xꞌáà, naka ẽe kò tíí cgoa hãa xu koe hẽéthẽé e. 14A ẽe xae wèéa xae ga góḿankgꞌai koe cgꞌáéa hãa kar kò dòm̀ ba kóḿ, me ko Hebera dis kgꞌuis ka kgꞌui cgoa te a ko máá: ‘Sauloè, Sauloè, dùú sa tsi ko xgàra Tea máá? Tcꞌíía tsi kòo ka̱bi ne tsi ko thõò-thõose, ghòèm khama dqàbi hìi ba ko tcꞌíí ba,’ témé.15Ra tẽè a máá: ‘Dìí Tsia, Xꞌaigaè?’ témé. Me Xꞌaigam Nqari ba xo̱a a máá: ‘Jeso Ra a, ncẽe tsi ko xgàra Ra. 16Igabaga tẽe naka nqàrèa tsi cgoa téé, ncẽes gúùs domkar tsáá koe xꞌáísea hãa ke: Tiri tsi qãà tsi gha ii kar nxárá tcgꞌòó tsia, a Tíí koe tsi bóòa hãa zi gúù zi hẽé naka xꞌáí tsir gha zi gúù zi hẽéthẽé di tsi nxàea tseegukagu-kgꞌao tsi ii ka hẽéthẽé e. 17Tsari ne khóè ne koe hẽé naka tãá zi qhàò zi di ne koe hẽéthẽér gha kgoara tsi, ncẽer gha gane koe tsééa úú tsi ne, 18tcgáía ne tsi gha xgobekgꞌam ka, a ntcùúan koe ka̱bi a tcgꞌòó ne a xꞌáàn qꞌoo koe tcãà ne ka, a satanam di qarian koe tcgꞌòó ne a Nqarim koe úú ne ka, nxãasega ne gha chìbian di qgóóa-máákuan hòò, a ne a gha Tíí koe dtcòm̀an ka Nqarim di ne khóè ne ii ka,’ témé.
Paulo ba ko gam di xgaa-xgaan ka nxàe
19“Khamar xꞌaiga tsi Ageripa tseè, nqarikgꞌai dis xꞌáí sa ntcoe tama. 20Igabar kò kgꞌaia Damaseko di ne koe síí nxàe si, a nxãaska Jerusalema koe hẽé naka Jutea dim nqõóm koe hẽé, naka gataga tãá zi qhàò zi di ne koe ga hẽéthẽé síí nxàe si a ko máá, gane di chìbian koe méé ne tcóóse naka Nqarim koe ka̱bise, naka tcóósea ne hãa sa ko xꞌáí zi tséé zi kúrú. 21Ncẽes gúùs domka ne kò Juta ne tempelem koe qgóó te, a ne a cgꞌõo te kgꞌoana. 22Igaba ra wèé xꞌaèan ncẽe kaga Nqarim koe hùian hòòa, a ncẽe koe tẽe, a ko wèé ne khóè ne ẽe nqãaka hàna ne hẽé naka tcꞌamaka hàna ne hẽéthẽé koe nxàea tseegukagu. Cꞌẽe gúù tíí tcꞌẽe koe tcgꞌoara hãar nxàe tama, igabar ko porofiti xu hẽé naka Moshe ba hẽéthẽé xu nxàea hãa, a máá, kúrúses gha témés gúù sa nxàe. 23Ncẽe xu kòo máá, Kreste ba gha xgàrase, a ba a gha tcꞌãà a xꞌooan koe tẽe, a gha ncẽem dàòm ka Iseraele di ne khóè ne koe hẽé naka tãá zi qhàò zi di ne koe ga hẽéthẽé xꞌáàn ka kgꞌui, témé sa,” tam Paulo ba méé.
24Paulom qanega hãa a ko gam di xo̱ara máásean ka nxàe kam kò Feseto ba tcãà kgꞌáḿ-qꞌoo me, a qꞌau a máá: “Temea tsia, Pauloè! Kaisase xgaa-xgaasean tsaria temekagu tsia!” témé.
25Igabam kò Paulo ba máá: “Teme tama raa, tcom-tcomsa tsi Feseto tseè, igaba ra ko tchàno tseeguan kgꞌui. 26Ncẽe zi gúù zi kam xꞌaiga ba qꞌanaa hãa khamar ko gam cgoa kgoarasease kgꞌui, a gataga tcoma hãa, cꞌẽe gúùan ga kò táá nqáé me sa, ncẽe zi gúù zia kò xàìase kúrúè tama khama. 27Xꞌaiga tsi Ageripa tseè, porofiti xu tsia ko dtcòm̀? Qꞌana ra hãa dtcòm̀ xu tsi ko sa,” tam méé.
28Me kò Ageripa Paulo ba bìrí a máá: “Xòm̀ xꞌaè ka tsi gha kúrú ter dtcòm̀-kgꞌao ba kúrú, sa tsi koáé tcꞌẽe!” témé.
29Me Paulo xo̱a a máá: “Xòm̀ xꞌaè kana qáò xꞌaè i ko séè igabar tchõà úú tama, a ko Nqari ba còrè, tsáá cúí tsi tama tsi méé tsi ii sa, igaba gataga wèéa ne ncẽe ko ncẽe cáḿ ka komsana te ne méé ne tíí khama dtcòm̀-kgꞌao ba kúrú sa, igaba ra tcꞌẽe tama tíí khama tu gha ii sa, ncẽe zi táù zi úúan ka,” tam Paulo ba méé.
30Me nxãaska xꞌaiga ba tẽe, naka tcꞌãà-cookgꞌai ba hẽé, naka Berenise sa hẽé, naka wèé ne ẽe ko gane cgoa ntcõe ne hẽéthẽé e. 31Eẽ ne ko qõò ka ne ko bìríku a máá: “Ncẽem khóè ba cúí chìbi ga kúrú tama, cgꞌõoèm gha sa ko qaa a, kana qáé-nquuan koem gha tcãàè di i!” témé.
32Me kò Ageripa Feseto ba bìrí a máá: “Ncẽem khóè ba ga kò kgoaraèa, ncẽè Kaesaram koe tchõà sa úúa nem kò dtcàrà máásea tama ne,” témé.
Paulo ba ko tshàa ba tchoaba a Roma koe qõò

1Eẽ i ko dtcòm̀kuèa Italea koe xae gha qõò sa, ka xu kò Paulo ba hẽé naka cꞌẽe xu ẽe kò qáéèa hãa xu hẽéthẽé, xu ncõo-kgꞌao xu dim kaiam Juliom tshàu qꞌoo koe tcãàè, ncẽe kò Kaesara ta ko mééès xgꞌaes di ba. 2Xae Aderamitime koe guua hãas skepe sa qꞌábà, ncẽe kò Asia di xu nqõó-coa xu tshàam qàe koe hàna xu koe qõò sa tééa máána hãa sa. Xae kò tshàan qꞌoo koe tcãà. Arisetarekom cgoa xae kò hàna, Maketonia dim nqõóm di ba, ncẽe kò Tesalonika koe guua ba. 3Qꞌuu dim cáḿ ka xae kò Sitone koe tcãà, me kò Julio ba Paulo ba qãèse qgóóa hãa khamam kò kgoara me, tcáràse ga xu koem gha síí ka, xu síí ẽem ko tcꞌẽe gúùan koe hùi me ka. 4Eẽ koe guus ka xae kò Kupero qàe koe síí nqáé, tcꞌãá sa kò qꞌóá-kgꞌam xaea khama. 5Eẽ xae ko Kilikia hẽé naka Pamfilia hẽéthẽé qꞌóá-kgꞌamam tshàa ba tchoaba, ka xae kò Mira koe síí, ncẽe kò Likia koe hàna a. 6Gaa koem kò ncõo-kgꞌao xu dim kaia ba Alekesanteria dis skepes, Italea koe ko qõò sa hòò, a gaas koe nqàò xae e.
7Káí cáḿan xae kò kgàesase qõò, a qóḿ cgoa qgóókua hãase Kenito koe síí tcãà. Tcꞌãá ba kò guu xae e naka xae còoka qõò tama, khama xae ko nxãaska tshàam ka nxa̱ma-nxa̱maèam nqõó-coam Kereta dim qàe koe síí nqáé, Salemone qꞌóá-kgꞌama hãase. 8Qóḿ ba qgóóa hãase xae kò qõò a cꞌẽem qgáìm koe síí tcãà, ‘Qãèm qgáìm skepe zi ko téé ba,’ ta ko ma tciiè ba, ncẽe Lasea dim xꞌáé-dxoom qàe koe hàna ba.
9Káí xꞌaèa ne kò nqáéa, skepes cgoa tshàa ba tchoaba nea kò cgꞌoe-cgꞌoega a, tcꞌõoan carasean di xꞌaèan qãá qꞌoo o kò ii khama, me kò Paulo ba nxãaska qꞌãa-qꞌãa xu 10a máá: “Khóè xaoè! Bóòr ko kam gha gaxae dim dàò ba cgꞌoe-cgꞌoega ii, skepes koe hẽé naka gúù zi koe hẽéthẽé cúí tamase, igaba gaxae di kgꞌõèan koe ga hẽéthẽé e,” témé. 11Igabam kò ncõo-kgꞌao xu dim kaia ba, Paulo bam ga komsana kámá ka, chùi-kgꞌao ba hẽé naka skepes ka qꞌõòse ba hẽéthẽé tsara di bìríkuan komsana. 12Skepean ko téés qgáì sa ko sao di xꞌaè ka qãè tama, khama xu kò káí xu dtcòm̀ku, kgꞌama xu gha qõò sa, cꞌẽedaoka xu gha Fenekise koe síí dis nqòò sa úúa hãase, a sao di xꞌaè ka gaa koe hãa. Ncẽe sa kò skepean ko téés qgáì si i, Kereta di sa, dtcẽèan xòè hẽé naka tcgꞌaoan xòè hẽéthẽé dim xgꞌaekum koe.
Kaiam tcꞌãá ba
13Eẽm ko dtcẽè xòè dim tcꞌãám nqaea hãa ba tshoa-tshoa a ko tcꞌãá, ka xu ko tcꞌẽea máá, ncãa xu ncẽeska tcꞌẽe xu ko sa nxãwa hòò, ta tcꞌẽea, a xu a nxãaska skepe sa ko qgóóa tòó gúùan tcgꞌòó, a xgoaba a Kereta qàe dim tshàam dxùukgꞌai séè a qõò. 14Xòm̀ xꞌaè qãá qꞌoo koem kò dxãwa tcꞌãám Erakilo ta ko ma tciiè ba Kereta koe guu, a kaisase tcꞌãá hàà. 15Si kò skepe sa tcꞌãám ka qgóóè, a kò gãá ba ka tààè. Xae kò nxãaska guu me a kgꞌama qꞌooa ba koe ntcõó, i kò tshàan gaan ko tcꞌẽe koe xàbùa úú xae e. 16Eẽ xae ko tshàam ka nxa̱ma-nxa̱maèa hãam nqõó-coam cgꞌárém Kauda ta ko ma tciièm qàe koe hàà nqáé, ka xae ko skepe-coas ncẽe skepe-dxoos kháó koe hàna sa qóḿ cgoa qgóókua hãase kgoana a kòre, táás gha ko̱bese ka. 17Eẽ xu ko khóè xu tcꞌamaka ghùi a ko tcãà sia xgꞌara ka xu ko skepes dòm̀ qꞌoo koe dqùian qáéa ntcòo, qgóó xu gha tòó si ka. Siretise di góḿ dtcõòan koe xu gha síí ncemea tcãàsean bèe ka xu ko skepe sa ko qgóóa tòó qanoan tshàam qꞌoo di qáú, a xu a skepe sa guu si tshàan ka ghànèa úúè. 18Dxãwa tcꞌãá ba kò tshúù qgáì koe tòó xaea, xu nxãakgꞌaiga qꞌuu dim cáḿ ka skepes qꞌoo koe xu nqàòa hãa zi gúù zi xaoa tcgꞌòó. 19Nqoana dim cáḿ ka xu kò skepes ko tséé cgoaè zi gúù zi tshàua xu tcꞌáró ka xaoa tcgꞌòó. 20Cáḿ sa hẽé naka tco̱nò zi hẽéthẽéa kò káí cáḿan hòòse tama, i kò tcꞌãán qanega tcꞌãá, i hùian xae gha hòò di nqòò ga káà a.
21Eẽ xu ko qáòm xꞌaè ba úú a tcꞌõó tama kam ko Paulo xgꞌaekua xu koe tẽe, a máá: “Khóè xaoè, komsana tea xao ga kò hãa, a ga kò táá Kereta koe guu a xgoaba hãa, ncẽeska xao ga kò ncẽe cgꞌãèan koe hẽé naka aaguse-cgaesean koe hẽéthẽé tcgꞌòósea hãa. 22Igabar ko ncẽeska bìrí xao o a ko máá, tòón tcáó méé xao, témé! Cúía xao ga kgꞌõèa xao ka aaguse cgaeèa hãa tite ke. Igabas gha skepes cúí sa tshúù-tshuuè. 23Ncẽe ncãa nqáém ntcùúm kam ncãa, ncẽer Gam di ii a ko gataga tsééa máám Nqarim dim moengele ba hàà qàea te koe téé, 24a ba a máá: ‘Táá qꞌáò guu, Pauloè. Roma ne dim xꞌaigam Kaesaram cookgꞌai koe tsi gha tééa mááse. Bóò, Nqari ba wèé xu ẽe tsi ko tshàa ba tchoaba cgoa xu, Gam di cgóm̀kuan ka kgꞌõèa xu kgoara hãa,’ témé. 25Ke xao khóè xaoè, ghùi tcáó, Nqarim koer tcoman úúa hãa ke, ẽer ma bìríèa khamaga i gha ii sa. 26Gatà i ii igaba méé xae tshàam ka nxa̱ma-nxa̱maèam nqõó-coam cꞌẽem koe xaoa tcãàè,” tam méé.
Skepes xꞌoo-qꞌoo
2714 dim ntcùúm ka xae ko qanega Ateria dim tshàam qꞌoo koe ko ghànèa úúè. Xu skepes di xu nqàri-kgꞌao xu nqõó ba xu sao-xgꞌaea sa ntcùú nqáè ka bóòa qꞌãa. 28Xu kò qàm-qꞌooan ko tcꞌãò-tcꞌãom gúù ba tshàan qꞌoo koe tcãà a bóò i 40 xu mitara xu di qàman úúa. Xòm̀ xꞌaè qãá qꞌoo koe xu ko gaia tcꞌãò-tcꞌão, i 30 xu mitara xu di qàm-qꞌooan qgóó. 29Nxõ̱á xàbìan koe xae gha xgꞌáḿa ntcòosean bèe ka xu ko 4 qanoan skepe sa ko qgóóa tòó kháóa sa koe guu a xòo, a xu a qꞌuu i gha sa còrè. 30Skepes di xu nqàri-kgꞌao xu kò skepes koe tsꞌana tcgꞌoa kgꞌoana khama xu kò skepe-coa sa tshàan qꞌoo koe xòo, skepe sa ko qgóóa tòó qanoan xu kò síí skepe sa ko qõòkagus qanos koe guu a xòó témé a. 31Nxãaskam kò Paulo ba ncõo-kgꞌao xu dim kaia ba hẽé naka ncõo-kgꞌao xu hẽéthẽé bìrí a máá: “Khóè xu ncẽe xu kò skepes qꞌoo koe hãa tama ne xao cuiskaga kgꞌõèa hãa tite,” témé. 32Xu kò nxãaska ncõo-kgꞌao xu skepe-coa sa qgóóa hãa dqùian qꞌãea qhòm, a guu sis cgꞌáéa tcãà.
33Eẽ i ko qhòase kam kò Paulo ba wèéa xu qꞌãa-qꞌãa, tcꞌõó méé xu sa, a máá: “Ncẽea 14 dim cáḿ me e, xae ko kgꞌama bóòa mááse ba, a xàbàs cgoa hãa, a cúí gúù ga tcꞌõó ta ga hãa. 34Gaa domkar ko ncẽeska dtcàrà xao o, tcꞌõó xao gha sa, kgꞌõèan di qaria ne i gha máà xao o, gaxao ka cꞌẽem cúím ga ba gaam dim tcúú-cꞌõòm cúím kaga aaguse cgaeèa hãa tite khama,” témé. 35Gatàm ko mééa xgꞌara kam ko péréan séè, a ba a wèé xu cookgꞌai koe Nqari ba qãè-tcaoa máá, a khõá qꞌaa a, a ba a tshoa-tshoa a tcꞌõó. 36Xu kò wèéa xu ga ghùi-ghuin tcáóè, a xu a gaxu igaba tshoa-tshoa a tcꞌõoan tcꞌõó. 37Wèéa xae xgꞌae-qꞌooa kò 276 xae khóè xae e, ẽe kò skepes koe qꞌábà hãa xae. 38Eẽ xu ko tcꞌõóa tcꞌãò ka xu kò skepe sa xu gha subu-subu ka maberean tshàam qꞌoo koe ncemea tcãà.
39Qꞌuu i ko ka xu ko nqõó ba táá bóòa qꞌãa, igaba xu ko tshàam-kgꞌáḿ hòò góḿan úúa a, ncẽè qãèse xu kò ko bóò ne xu gha gaa koe skepe sa tòó ka. 40Khama xu kò skepe sa ko tshàan qꞌoo koe qgóóa tòó qanoan qgóóa ghùi, a xu a gaa xꞌaè kaga skepe sa ko qõòkagu xu hìi xu koe qáésea hãa xu dqùi xu kgoara, a nxãaska còoka hànam sa̱ri ba tcꞌãám úú-kgꞌaia xòè koe tchoanà a góḿan hàna qgáìan koe síí. 41Igabas kò skepe sa góḿ-dtcõòan koe xgꞌáḿa tcãàse. I kò skepes di còo-kgꞌaian nqãè, a táá ko̱ri, i kháóa sa tshàan di qhonèan ka xgꞌáḿmè a khoana tòm̀-tomse.
42Xu kò ncõo-kgꞌao xu ẽe qáéèa hãa xu khóè xu cgꞌõo kgꞌoana, tshàa ba xu gha ba̱ra a síí tcgꞌoa a tsꞌãà khama. 43Igabam kò ncõo-kgꞌao xu dim kaia ba, ncẽe kò Paulo ba kgꞌõèkagu kgꞌoana hãa ba, gaxu ko tcꞌẽes gúùs koe cara xu. A ba a bìrí xu, ẽe ba̱ra qꞌana xu méé xu kgꞌaika tshàan qꞌoo koe nxàìa tcãà naka xua ba̱ra, na góḿankgꞌai koe síí sa. 44Naka xu ẽe qaùa hãa xu wèé xu nqaoan hẽé naka skepes di qàmàn hẽéthẽé cgoa síí, témé. Xu kò gataga ma wèéa xu góḿankgꞌai koe bèea síí.
Paulo ba Maleta koe
 
28
1Eẽ xae ko tshàam ka nxa̱ma-nxa̱maèam nqõóm koe qãèse síí, ka xae ko Maleta me e sa kóḿ. 2Ne kò gaam nqõóm di ne qãèse qgóó xae e. Tuu i kò ko a gataga qgàisa a khama ne ko cꞌee sa dxùúa máá xae e, a wèéa xae ga cgꞌáè xgàu. 3Paulo ba kò cꞌee-tca̱ruan sáà a cꞌeean koe tcãà, kas kò dcàù sa cꞌeean di kùruan ka tcgꞌòóè a sa a tshàua ba koe qꞌám̀se. 4Eẽ ne ko xꞌãè-kgꞌao ne cgꞌao sa bóò, si Paulom tshàu koe ntcã̱à-ntca̱nasea tẽe ka ne ko bìríku a máá: “Tseegukagam ncẽem khóè ba khóè cgꞌõo-kgꞌao me e, tshàam koem qãèse tcgꞌoara hãa, igaba i Xgàrakuan guu mem kgꞌõèa hãa tite,” témé. 5Igabam kò Paulo ba cgꞌao sa cꞌeean qꞌoo koe xaoa tcãà, a ba a táá cꞌẽe gúù ga tsàa. 6Khóè ne kò tcꞌẽea máá, gãem gha kanam gha qháése ga cgꞌáé a xꞌóó, ta tcꞌẽea. Igaba ẽe ne qáòm xꞌaè ba séè a qãà mea, a ne a bóò i cúí gúù tshúù ga kúrúse cgae me tama ka ne kò tcꞌẽea ka̱bi a ne a máá, nqárì me e, témé.
7Cꞌẽem xꞌáé ba kò gaa koe cúùse hàna, Pubilio ta ko ma tciièm khóèm di ba, gaam tshàam ka nxa̱ma-nxa̱maèam nqõóm dim xꞌaiga ba. Ncẽe kò xꞌáéa ba koe qãèse hààkagu xae e ba, a kò nqoana cáḿan qãèse qgóó xae e. 8Pubiliom ka xõò ba kòo tsàa a kgàrom koe xõe. Cgꞌõà ba hẽé naka cꞌáòan úúam qꞌoo ba hẽéthẽém kò ko tsàa. Me kò Paulo ba síí cgae me, a ba a còrè, a ba a gam koe tshàua ba tòó, a kúrú mem qãè. 9Ncẽe gúùan kúrúsea qãá qꞌoo koe ne kò ẽem nqõóm di ne khóè ne tcììa kò hãa ne wèéa ne hàà, a ne a kò gataga thẽé hàà kgꞌõèkaguè. 10Káí zi aba zi ne kò máà xae e, a ne a kò ẽe xae ko xgoaba ka wèé gúùan ẽe ko qaase máà xae e.
Paulo ba ko Roma koe hàà
11Nqoana nxoean qãá qꞌoo koe xae ko Alekesanteria dis skepes cgoa xgoaba, ncẽe ko gaam nqõóm koe saoan nqáékagua hãa sa, a ko tcúúa sa koe ‘Hò-hore tsara nqárì tsara’ ta ma góásea sa. 12Sirakuse koe xae ko hàà tcãà a xae a gaa koe nqoana cáḿan hãa. 13Gaa koe guus ka xae kò gaia xgoaba a xae a Regume koe síí tcãà. Me kò qꞌuu dim cáḿ ka tcꞌãá ba tshoa-tshoa a dtcẽè xòè koe guu a tcꞌãá. Xae kò cám̀ dim cáḿ ka Puteoli dim xꞌáé-dxoom koe hàà. 14Gaa koe xae kò dtcòm̀-kgꞌao xu cꞌẽe xu cgoa xgꞌae, xu ko dtcàrà xae e, 7 cáḿan xae gha gaxu cgoa hẽé sa. Xae kò nxãaska Roma koe síí tcãà. 15Xu kò dtcòm̀-kgꞌao xu ẽe xu ko sixae ka kóḿ kaga hàà, cꞌẽe xua kò Apiom di xꞌámágu qgáì hẽé naka ‘Nqoana nquuan cgꞌáèan di’ ta ko ma tciièm qgáì ba hẽéthẽé khama noose nqúù ka guu a hàà, xgꞌae cgoa xae e xu gha ka. Paulom ko bóò xu kam kò Nqari ba qãè-tcaoa máá, a ba a ghùi-ghui tcáóè.
Paulo ba ko Roma koe xgaa-xgaa
16Eẽ xae ko Roma koe hàà kam ko Paulo ba cúísem gha hẽé sa kgoara mááè, ncõo-kgꞌaom qꞌõé me gham cgoa.
17Paulo ba ko nqoana cáḿan qãá qꞌoo koe Juta di xu tcꞌãà-cookgꞌai xu xꞌáé-dxoom di xu xgꞌaes koe tciia óá, a ba a kò ẽe xu hààra xgꞌaea ka bìrí xu a máá: “Tíí kíí ga xaoè, qanegar cúí gúù ga kúrú tama gaxae di ne khóè ne ka, gaxae ka tsgõosea ne di kgꞌóòan igaba gar tsa̱á hãa tama, igabar kò Jerusalema koe guu a tcgꞌòóèa, a kò Roma xu tshàu qꞌoo koe tcãàè. 18Tẽè tea xu ko xgꞌara ka xu ko Roma xu kgoara te kgꞌoana, cúí chìbi gar kò úú tama xꞌoos di xgàrakuan kgꞌanoa a khama. 19Eẽ xu ko Juta xu xguì kar kò Kaesaram koe tchõà sa úúan ka cúí qaùa mááèa. Khóè ne tiri ner gha ma chìbi-chibi sa ko káà si i igaba. 20Gaa gúùan domkagar kò dtcàrà máásea, bóò xao or gha sa, a ra a gataga chóà cgoa xao o. Iseraele ta di nqòòan domkar táùan ncẽe cgoa qáéèa,” tam méé.
21Xu xo̱a me a máá: “Tsáá ka ko kgꞌui tcgãyan xae qane cgoa ga hòò tama Jutea koe guua a. Xu sixae ka cꞌẽea xu, gaa koe ko guu a ncẽe koe hàà xua tsáá ka cgꞌãè gúù ga xàà tama, kana kgꞌui ta ga hãa. 22Igaba xae ko tsáá koe kóḿ sa tcꞌẽe, nta tsi ko tsáá ma bóò sa, wèé qgáì koe ne khóè ne ncẽes xgꞌae sa ma xꞌóéa sa xae qꞌana khama,” ta xu méé.
23Xu kò cꞌẽem cáḿ ba tòó Paulom cgoa xu gha xgꞌae ba, ka xu ko káí a ẽem ko Paulo hẽé koe hàà. Me kò ntcùúkgꞌai cgoa koe guu a kgꞌui cgoa xu i síí dqòa. A ba a Nqarim di xꞌaian ka nxàea tseegukagu, a ko Jesom ka kgꞌuia tàà xu kgꞌoana, Moshem di xꞌáèan koe hẽé, naka porofiti xu di Tcgãyan koe hẽéthẽé guu a. 24Xu kò cꞌẽea xu kgꞌuia ba dtcòm̀, xu cꞌẽe xu táá dtcòm̀ m. 25Xu ko ntcoeku cgoaku, a gataga qõòa qꞌaa. Paulom ko ncẽem kgꞌuim còo di ba kgꞌuia xgꞌara, a ko máá: “Tcom-tcomsam Tcꞌẽe ba gaxao ka tsgõose ga xu koe tseeguan kgꞌuia, ẽem kò ko porofitim Isaiam koe guu a ko kgꞌui ka a ko máá:
26‘Khóè ne ncẽe ne koe qõò naka síí máá:
‘Kóḿ tu gha igaba tu kóḿa qꞌãa tite,
a tu a gha bóò,
igaba tu cuiskaga bóòa qꞌana hãa tite.
27Ncẽe ne khóè ne di tcáóa nea xꞌóóa khama,
ne ko tshúù-xamse tceea ne cgoa kóḿ,
a ne a tcgáía ne tcẽekgꞌama,
táá ne gha tcgáía ne cgoa bóò ka,
a gataga táá tceea ne cgoa kóḿ ka,
a ne a gha táá tcáóa ne cgoa kóḿa qꞌãa ka,
a ne a gha táá Tíí koe ka̱bise ka,
Ra gha táá qãè-qãe ne ka,’
ta i ma góáèa.’
28“Khama ra ko tcꞌẽe, qꞌãa tu gha, Nqarim di kgoarakua nea tãá zi qhàò zi di ne koe tsééa úúèa sa, ne gha komsana a,” tam méé. 29[Ncẽetam ko mééa xgꞌara ka xu ko Juta xu xgoaba a qõò, káí kgꞌuian úú cgoakuase xgꞌaekua xu koe.]
30Me kò Paulo ba cám̀ kurian xꞌãè, ẽem kò cgóbèa hãam nquum koe, a ba a gataga wèé ne ẽe ko dàra me ne qãèse hààkagu. 31A ba a kò Nqarim di xꞌaian ka xgaa-xgaa, a ko Xꞌaigam Jeso Krestem ka xgaa-xgaa, kaisase kgoarasease, i kò cúí khóè ga xgáè-kgꞌam me tama.

ROMA NEROMROMA NE
Paulom dis tcgãya sa
Roma ne koe
1 2 3 4 5 6 7 8 9 10 11 12 13 14 15 16 Téé-cookgꞌai sa
Paulo ba kò ncẽes tcgãya sa Roma di ne dtcòm̀-kgꞌao ne góá máá, Roma dis kereke sam kò dàra kgꞌoana khama. Gam dis tcꞌẽe sa kò dtcòm̀-kgꞌao ne cgoa síí gaa koe cgꞌárése hãa, a nxãwa còoka qõò si i.
Dtcòm̀-kgꞌao nem ko qãèse bìrí, dtcòm̀-kgꞌao ba ko dùús koe dtcòm̀ sa, naka dtcòm̀s ko wèé cáḿan di kgꞌõèan koe dùú sa nxàe sa.
Paulo ba ko 1:17 koe góá, tcgãyas ko nxàe gúùan ka: Baebele sa ko nxàea tcgꞌòó, Nqari ba ko ntama ma khóè ne Gam ka tchànokagu sa: dtcòm̀s koe guu a, “gaas di tshoa-tshoasean koe guu a síí gaas di chõò-qꞌooan koe tééan koe.”
Me ko nxãaska Paulo ba 1-3 di xu tcee xu koe xꞌáí, wèé ne khóè ne (Juta ne hẽé naka tãá zi qhàò zi di ne hẽéthẽéa) cgꞌãèan di qarian dòm̀ qꞌoo koe hãa, ke méé ne Nqarim cgoa xgꞌae-xgꞌaese sa. Jeso Krestem koe dtcòm̀an koe cúí ne ko khóè ne guu a Nqarim koe tchànokaguè (3:22).
Dtcòm̀-kgꞌao ne ko Krestem koe guu a Nqarim koe tòókuan hòò (5:1), naka ka̱bas kgꞌõè sa hẽéthẽé e (6 dim tceem koe). Nqarim dim Tcꞌẽe ba ko dtcòm̀-kgꞌao ba kgoara, xꞌáèan di qarian koe hẽé, cgꞌãèan koe hẽé naka xꞌoos koe hẽéthẽé e (7-8 di tsara tcee tsara koe).
Me ko nxãaska Paulo góá, nta ne kò ma Juta ne hẽé naka qhàò zi di ne hẽéthẽé ma Nqarim ko ma nqõóm di ne khóè ne ma tcꞌẽea máás koe ma tcãà sa (9-11).
Còo dis kam ko Paulo ba dtcòm̀-kgꞌao ne gha ma kgꞌõès ka góá, káí-kgꞌaise cꞌẽe ne khóè ne cgoa tsééa xgꞌaean ka (12-16 di xu tcee xu koe).

 
 
Qaa-qaasa kgꞌuia ne:
- dtcòm̀ sa (1:16, 17; 5:1) 
- tchànokagu (5:1) 
- qꞌanokagu (6:22) 
- cgàa ba - Tcꞌẽe ba (8:5-9) 
 
Tcgãyas qꞌoo koe hàna zi:
- Téé-cookgꞌai sa hẽé naka tcꞌẽe-kgꞌáḿ zi hẽéthẽé e (1:1-17) 
- Kgoarasean koe ko qaase sa (1:18–3:20) 
- Nqarim dim dàòm kgoarasean di ba (3:21–4:25) 
- Ka̱bas kgꞌõè sa Krestem koe (5:1–8:39) 
- Nqarim dis tcꞌẽe sa Iseraele koe hẽé naka qhàò zi di ne koe hẽéthẽé e (9:1–11:36) 
- Dtcòm̀-kgꞌao ne ko ma tséé sa (12:1–15:13) 
- Chõò-qꞌoo sa hẽé naka tsgám̀ku zi hẽéthẽé e (15:14–16:27) 
Téé-cookgꞌai sa (1:1-17)
Tsgám̀kaguku zi
 
1
1Paulo ra a, Jeso Krestem dir qãà ra, ncẽe xꞌáè úú-kgꞌao [a] bar gha ii ka tciièa hãa ra, a ra a Nqarim di qãè tchõàn dise nxárá tcgꞌòó a cúía tòóèa. 2Nqari ba kò nxãakamaga Gam di xu porofiti xu koe guu a ncẽe qãè tchõàn nqòòkagu taà hãa, Tcom-tcomsa zi Tcgãya zi Nqarim di zi koe, 3ncẽe ko Gam dim Cóám ka kgꞌui i, ncẽe kò khóèan dis iis koe Dafitem ka tsgõose-coa ii ba, 4a kò ẽem kò xꞌooan koe tẽe ka Tcom-tcomsam Tcꞌẽem koe guu a qarian cgoa xꞌáíèa ba, Nqarim dim Cóám ii sa - gatá dim Xꞌaigam Jeso Kreste ba. 5Ncẽe xae kò Gam koe guu a cgóm̀kuan hẽé naka xꞌáè úú-kgꞌao xae gha ii sa hẽéthẽé hòò ba, nxãasega xae gha wèé ne khóè ne qhàò zi di ne Gam di cgꞌõèan domka tciia óá, ne gha nxãasega dtcòm̀s koe guua komsanan úú ka. 6Tu gatu thẽé gane ka cꞌẽe tu u, Jeso Krestem di iise tciièa hãa tu.
7Wèéa tu ẽe Roma koe hàna tu ncẽe Nqarim ka ncàm̀mèa hãa, a hàà tu gha tcom-tcomsa ii ka tciièa hãa tu kar ko máá:
Nqarim gatá ka Xõò ba hẽé naka Xꞌaigam Jeso Kreste ba hẽéthẽé tsara koe guua hãa cgóm̀kuan hẽé naka tòókuan hẽéthẽé méé i gatu cgoa hãa, témé. 
	[a] 1:1 xꞌáè úú-kgꞌao - Gerika sa ko “apostolo” témé.

Paulo ba Roma koe dàran xgónèa
8Tcꞌãà dis kar ko Jeso Krestem koe guu a gatu wèé tu domka tirim Nqari ba qãè-tcaoa máá, gatu dis dtcòm̀ sa ko wèém nqõóm koe nxàeè khama. 9Nqarim, ncẽer ko wèé tcáóa te cgoa Cóásem di qãè tchõàn xgaa-xgaan koe tsééa máá ba tirim tééa-máá-kgꞌao Me e, xòm̀ xꞌaèser ko tcꞌẽe-tcꞌẽese tu u di ba. 10Tiri còrèan koer ko wèé xꞌaè ka dtcàrà, còo dis ka i gha, Nqarim kò ncàm̀a hãa ne, dàòan xgobekgꞌamsea máá te, ra síí cgae tu u sa. 11Bóòa tur xgónèa hãa khama, nxãasegar gha cꞌẽes máàkus Tcom-tcomsam Tcꞌẽem di sa máà tu u, tu gha qari-qariè ka. 12Méér ko saa, tíí hẽé naka gatu hẽéthẽé ta ga korèku si i, ncẽe ta gatá wèéa ta úúa hãa dtcòm̀an cgoa, gatu hẽé naka tíí ga ra hẽéthẽé e.
13Tíí qõe ga tuè, qꞌãa tu gha sar ko tcꞌẽe, káí qꞌoro ra ko hàà cgaea tu bìrísea hãa, nxãasegar gha hàà gatu koe ga thẽé tcꞌáróan kúrú ka, ncẽer ma tãá zi qhàò zi di ne cꞌẽe ne koe hẽéa khamaga ma; igabagar ncẽes noosega xgáèa tòóèa. 14Kúrú méér gas tséés kaia sar úúa hãa, Gerika ne koe hẽé naka Gerika tama ne koe ga hẽéthẽé e, ẽe tcꞌẽega ne koe hẽé naka ẽe káà tcꞌẽe ne koe ga hẽéthẽé e. 15Gaa domkar ko kaisase tcꞌẽe, gatu ẽe Roma koe hàna tu koer gha gataga thẽé qãè tchõàn xgaa-xgaa sa.
Qãè tchõàn di qaria ne
16Qãè tchõàn domkar sau-cgaekaguè tama, Nqarim di qari i khama, ẽe ko dtcòm̀ wèém gha kgoarase di i, tcꞌãà dis ka Juta ne koe, naka gataga Gerika ne koe hẽéthẽé e. 17Nqarim di tchànoa ne ko dtcòm̀s koe guu a qãè tchõàn koe xꞌáíè khama, gaas di tshoa-tshoasean koe guu a síí gaas di chõò-qꞌooan koe tééan koe, ncẽe i ma góásea a ko máá: “Eẽ tchàno ii ba gha dtcòm̀s koe guu a kgꞌõè,” téméè khamaga ma.
 
Kgoarasean koe ko qaase sa (1:18–3:20)
Wèém khóè ba cgꞌuri-kgꞌao me e
18Nqarim di xgóà ne ko nqarikgꞌai koe guu a wèés ẽe Nqari-tcáó tama sa hẽé naka khóèan di cgꞌãè tcáóan koe hẽéthẽé xꞌáíè khama, ncẽe ko gaan di cgꞌãè cauan cgoa tseeguan náà ntcòó o. 19Ncẽe Nqarim ka ga qꞌãaè sa ne xꞌáíèa hãa khama, Nqari ba xꞌáí ne sia hãa domka. 20Chõò tama qarian Nqarim di hẽé naka Gam di ii-qꞌooan hẽéthẽé ncẽe hòòse tama, nea kò nqõóm tshoa-tshoase koe guu a ẽem Nqari ba kúrúa hãa gúùan koe ga bóòa qꞌãase a ko xꞌáíse, nxãasega ne gha khóè ne táá máá, cꞌúùa ne kò hãa, témé ka. 21Eẽta ne ma Nqari ba qꞌana hãa igaba ne Nqarim iise dqo̱m̀ Me tama, kana qãè-tcaoa máá Me tama khama, igaba i gane di tcꞌẽe-kgꞌáḿan káà hùis gúù sa kúrúa, i gane di tcáóan ncẽe káà tcꞌẽe e ntcùú-ntcuuèa hãa. 22Eẽta ne ko máá, tcꞌẽega ne e, témé, igaba ne kò kaàn tcꞌẽe, 23a ne a kò chõò tamam Nqari ba ne gha dqo̱m̀ kámá ka, chõòko khóèan di zi sere-sere zi hẽé, tsa̱rán di zi hẽé, naka kgꞌoo-coan di zi hẽé naka ncãà-kgꞌaman cgoa ko caate kgꞌoo-coan di zi hẽéthẽé dqo̱m̀.
24Gaa domkam kò Nqari ba cgꞌãè zi gúù zi tcáóa ne ko tcꞌẽe zi guua máá ne, ne kò cgáé-qꞌooa ne koe sau-sauga zi gúù zi kúrú cgaeku. 25Nqarim di tseeguan ne kò tshúù-ntcõan kúrú, a ne a kò xommèa hãa zi gúù zi dqo̱m̀ a tsééa máá zi, Kúrú-kgꞌao ba ne gha dqo̱m̀ khama ii xꞌaè ka - ncẽe ko chõò tamase dqo̱m̀mè ba! Amen.
26Ncẽes gúùs domkam kò Nqari ba tcáóa ne koe ne ko qaa zi gúù zi sau-sauga zi máà ne. Zi kò gane di zi khóè zi gazi khama ma dxàe zi khóè zi cgoa séèkuan kúrú. 27Gatà iim dàòm kaga xu kò khóè xu thẽé khóè zi cgoa séèkuan kúrú guu, a xu a gaxu khama ma kgꞌáò-khoe xu cgoa séèku di tcꞌẽean ka tcãàè. A kò gaxu khama ma kgꞌáò-khoe xu cgoa sau-sauga tsééan kúrú, a kò gaxu di cgꞌãè tsééan koe guu a xgàrasean óága cgaese.
28Ncẽe ne khóè ne kò Nqarim qꞌãa cgoa tchõà úú tama, khamam kò cgꞌãè tcꞌẽean guua máá ne, ne kúrúè ta ga kò hãa zi gúù zi kúrú. 29Wèé zi cau zi cgꞌãè zi ka ne kò cgꞌoè cgaeè, cgꞌãèan hẽé, cẽèan hẽé naka cgꞌãè tcꞌẽean ka hẽéthẽé e. Wèés ncóó sa cgꞌoè cgae nea, naka cgꞌõo sa hẽé, kóḿku tama sa hẽé, kàaku sa hẽé naka cgꞌãè tcáó sa hẽéthẽé e. Cꞌam̀ku-kgꞌao ne e, 30nco̱iku-kgꞌaoan hẽé, Nqarim di ne hòre-kgꞌao ne hẽé, dxàesere ne hẽé, bóòseko ne hẽé, dqo̱m̀seko ne hẽé, cgꞌãè zi gúù zi di ne kúrú-kgꞌao ne hẽé, gane di xõòan ntcoea hãa ne hẽéthẽé e. 31Káà tcꞌẽe ne e, a tcom-tcomsa tama, a gane ka cꞌẽe ne ncàm̀ tama, a ne a thõò-xama-máákuan úú tama. 32Eẽta ne ma tchàno xꞌáèan Nqarim di qꞌana hãa, ẽe zi gúù zi ko kúrú khóèa nea xꞌoos ka kgꞌanoèa di i, igaba ne ncẽe zi gúù zi cúí zi kúrú tama, a ko gataga thẽé ẽe ko kúrú zi ne cgoa qãè-tcao.
Nqarim di xgàrakua nea tchàno o

1Gaa domkaga tsi gha méé gúùa káà a, tsáá ncẽe cꞌẽe khóèan ko xgàra tsi, dìí tsia ga igaba. Eẽ tsi ko ma cꞌẽe khóèan xgàra khamaga tsi ko ma xgàrase, tsáá ẽe ko cꞌẽe khóèan xgàra tsia ko gaan ko hẽé khamaga hẽé khama. 2Ta qꞌana hãa, Nqarim di xgàrakua ne ẽe ko ncẽe zi gúù zi kúrú ne koe tchàno o sa. 3Khama tsáá, ncẽe kgꞌama khóè ii tsi, nxãa tsi kò ko ncẽe zi gúù zi ko kúrú khóèan xgàra, a tsi a ko tsáá ga tsi thẽé gataga kúrú zi, ne tsi gáé tcꞌẽea máá, Nqarim di xgàrakuan tsi gha nxànagu, ta tcꞌẽea? 4Kana tsia ko Gam di qãèan hẽé, naka Gam di qgóósean hẽé naka Gam di qáò tcáóan hẽéthẽé dis qguù sa ta̱na? A cꞌúùa tsia Nqarim di qãèa ne ko chìbian koe tcóósean koe úú tsi sa? 5Igaba tsari qari tcúúan hẽé naka tcóóse tamas tcáós tsari sa hẽéthẽé domka tsi ko Nqarim di xgóàn xgꞌae-xgꞌae cgaese, Nqarim di xgóàn dim cáḿ ka, ncẽe i gha Gam di xgàrakuan tchàno hàà xꞌáíse ba. 6Nqari ba gha wèém khóè ba ẽem ma tsééa hãa khamaga ma ka̱bia máá: 7Gane ẽe qãèan kúrú koe qáò tcáóa hãa ne, a ko gatà hẽéan ka Nqarim koe dqo̱m̀kuan hẽé, naka tcomkuan hẽé, naka ẽe kaà tama sa hẽéthẽé qaa, nem gha Nqari ba chõò tamas kgꞌõè sa máà. 8Igaba gane ẽe ko xaù, a tseeguan xùri tama, igaba ko cgꞌãèan xùri ne koe i gha Nqarim di xgꞌaìan hẽé naka xgóàn hẽéthẽé hãa. 9Xgàrase sa hẽé naka qóḿ zi hẽéthẽéa gha wèém khóèm ẽe ko cgꞌãèan kúrúm koe hãa: kgꞌaika Juta ne koe, naka gataga qhàò zi di ne koe hẽéthẽé e. 10Igaba i gha dqo̱m̀kuan hẽé, naka tcomkuan hẽé, naka tòókuan hẽéthẽé wèém khóèm ẽe ko qãèan kúrúm koe hãa: kgꞌaika Juta ne koe, naka gataga qhàò zi di ne koe hẽéthẽé e. 11Nqari ba tãákase khóèan qgóó tama khama.
12Qhàò zi di nea xꞌáèan dòm̀ qꞌoo koe hãa tama, a ne a gha chìbian kúrú a xꞌáèan dòm̀ qꞌoo koe hãa tamase ga kaàkaguè; ne Juta ne xꞌáèan dòm̀ qꞌoo koe hãa, a ko chìbian kúrú, a ne a gha xꞌáèan ka xgàraè. 13Eẽ ko xꞌáèan kóḿ nea Nqarim cookgꞌai koe tchàno ne iise bóòè tama khama, igaba ẽe ko xꞌáèan ko méé sa kúrú ne ko tchàno ne iise bóòè. 14Tãá zi qhàò zi di nea Moshem di xꞌáèan úú tama, igaba ncẽè ẽe ne kòo tcáóa ne qꞌoo koe ne qꞌana hãa sa kúrú nes nxãa sa Moshem di xꞌáèan koe ko qaases ga si i, a ne a gane ka xꞌáèan úúa hãa, ẽeta ne ma Moshem di xꞌáèan úú tama igabaga. 15Gane di qgóóse-kgꞌáḿan koe i ko xꞌáíse, ẽe ko xꞌáèan koe qaase sa tcáóa ne qꞌoo koe góásea hãa sa. Gataga ne tcꞌẽe-kgꞌáḿan úúa hãa ncẽe ko ẽe qãè iis ka hẽé naka ẽe qãè tamas ka hẽéthẽé bìrí ne e. Si ko ncẽe sa xꞌáèa nea tcáóa ne qꞌoo koe hàna sa nxàea tseegukagu. Gaa kaga i ko gane di tcꞌẽean cꞌẽe xꞌaè ka chìbi-chibi ne, a cꞌẽe xꞌaè ka kúrú ne ne kgꞌuia mááse. 16Ncẽe xgàrakua ne gha hàà kúrúse, Nqarim ko hàà khóèan di zi tséé zi chóm̀sea zi Jeso Krestem koe guu a xgàram cáḿ ka, ẽer ko ma qãè tchõàn koe ma xgaa-xgaa khamaga ma.
Juta ne hẽé naka Moshem di xꞌáèan hẽéthẽé e
17Igaba tsáá, ncẽe Juta ka ko tciise tsi, a xꞌáèan koe dtcãàsea hãa tsi, a ko Nqarim cgoa dqo̱m̀se tsi, 18tsáá ẽem Nqari ba tcꞌẽea hãa sa qꞌana tsi, a ko ẽe cgáé ii zi bóòa tcgꞌòó tsi, Moshem di xꞌáèan koe tsi xgaa-xgaase zia hãa khama, 19tsáá ẽe káà tcgáí ne khóè ne ko qgóó-hìi tsi, naka ẽe ntcùú qꞌoo koe hàna ne di tsi xꞌáà tsi di tcoman úúa hãa tsi, 20tsáá ẽe káà tcꞌẽe ne di tsi tchàno-tchano-kgꞌao tsi, naka ẽe cgꞌáré ne di tsi xgaa-xgaa-kgꞌao tsi, (qꞌãan di tcꞌẽean hẽé, naka tseeguan hẽéthẽé tsi xꞌáèan koe úúa hãa domka). 21Kháé nxãaska tsáá ncẽe cꞌẽe ne ko xgaa-xgaa tsi, te tsi koáé tsáá xgaa-xgaase? Tsáá ẽe tsꞌãàn méé i guuès ka ko xgaa-xgaa tsi, nxãa tsia gáé ko tsꞌãà? 22Tsáá ẽe ko máá, khóè ne méé ne táá cgꞌáràn kúrú témé tsi, nxãa tsia gáé ko cgꞌáràn kúrú? Tsáá ẽe kúrúa mááseèa hãa nqárìan ko xguì tsi, nxãa tsia gáé ko tempelean koe tcãà a tsꞌãà? 23Tsáá ẽe Nqarim di xꞌáèan tsi úúa hãa sa ko dqo̱m̀se tsi, Nqari ba tsia ko sau-cgaekagu Gam di xꞌáèan ko méé sa kúrú taman ka? 24Ncẽe i ma góásea hãa khama a ko máá: “Gatu domka i ko Nqarim di cgꞌõèan tãá zi qhàò zi di ne ka cgꞌuri-cgꞌuriè,” téméè khama.
25Ncẽè xꞌáèan tsi kòo komsana nes tsaris qꞌãe nqãa-qgai khòoè sa cgáé si i; igaba ncẽè xꞌáèan tsi kòo tsa̱a nes nxãaska tsaris qꞌãe nqãa-qgai khòoè sa gaas tama si i. 26Ncẽè ẽe qꞌãe nqãa-qgai khòoè tama ne kò ko xꞌáèan ko qaa sa qgóóa qari, ne ne gáé ẽe qꞌãe nqãa-qgai khòoèa ne khama ma bóòè tite? 27Tsáá ẽe góá tòóèa xꞌáèan úúa hãa a qꞌãe nqãa-qgai khòoèa hãa tsi, igabaga ko xꞌáèan khõá tsia gha chìbi-chibi a xgàraè, ẽe tcꞌáróa ne koe qꞌãe nqãa-qgai khòoè tama igaba ko xꞌáèan komsana ne ka. 28Khóè ba tcꞌáróa ba koem kò qꞌãe nqãa-qgai khòoèa hãa ne cúíga tseegu dim Jutam tama me e, si gataga tseegu dis qꞌãe nqãa-qgai khòoè sa tchàa di kana tcꞌáróm koe ko kúrúès tama si i. 29Igaba tseegu dim Juta ba ẽe qꞌoo za Juta ii me e, si qꞌãe nqãa-qgai khòoè sa ko tcáós koe kúrúè, Tcꞌẽem ka, góá tòóèa hãa xꞌáèan ka tamase. Eẽta iim khóè ba khóèan kam gha dqo̱m̀mè sa kgꞌano tama, igabam Nqarim kam gha dqo̱m̀mè sa kgꞌanoa.

1Kháé nxãaska dùútsa cgáé sa hàna, Juta tsi kò ii ne? Kana i ko qꞌãe nqãa-qgai khòoèan dùú sa hùi? 2Wèé zi xòè zi koe ga i kaisase cgáé e! Tcꞌãà dis ka ne Juta ne Nqarim di kgꞌuian máàèa hãa khama.
3Igaba kháé, ncẽè cꞌẽe-kgꞌáía ne kò xgꞌao tcom-tcomsa tama ne i ga kò nta ii? Gane dis tcom-tcomsa tama sa gha Nqarim dis tcom-tcomsa sa kaàkagu? 4Nxãas tama si i! Ncẽe sa méés qꞌãase: Nqari ba méém tseegu ii, nakam wèém khóè ba tshúù-ntcõa-kgꞌao ba ii. Ncẽe i ma góáèa a ko máá:
“Nxãasega Tsi gha Tsáá Nqari Tsi
Tsari kgꞌuian koe guu a tchàno Tsi iise bóòè ka,
a gha Tàà-kgꞌao ba ii,
ẽe Tsi kòo qhàìs koe xgàra ne,”
téméè khama.
5Igaba ncẽè gatá di tchàno taman kòo Nqarim di tchànoan xꞌáí, ne ta gha dùú sa méé? Méé ta gha a máá, Nqari ba qãèse hẽé tama, gatá koe xgóàn ka? témé. (Khóèan ga méé khamar ko méé.) 6Nxãas tama si i! Nqarim kò tchàno tama ne ba gha nta hẽés ka nqõó ba xgàra?
7Igaba i ga cꞌẽe khóèan máá: “Tiri tshúù-ntcõan kòo Nqarim di tseeguan càù a kaisa dqo̱m̀kuan máà Me ne, ra ko dùús domka qanega chìbi-kgꞌaom khama ma bóòèa máá?” témé. 8Kháé nxãaska ta ko dùús domka máá: “Hàà naka ta cgꞌãè gúùan kúrú, naka i gha nxãasega qãè gúùan hàà,” témé tama? Cꞌẽe ne ncẽe ko chìbi-chibi ta a, a ko máá, ta ko méé ga a témé ne khama. Eẽ ne ii khamaga ne gha ma xgàraè, si gha ẽe sa tchàno si i.
Cúí khóè ga tchàno tama
9Kháé ta gha nxãaska dùú sa nxàe? Sita Juta ta gáé cgáé taà? Cgꞌárés kaga i gatà ii tama! Ncìísegar xꞌáía hãa, Juta ne hẽé naka qhàò zi di ne hẽéthẽéa cúíta ga ma chìbian dòm̀ qꞌoo koe hãa sa. 10Ncẽe i ma góáèa khama a ko máá:
“Cúí khóè ga káà a, tchàno o.
11Cúí khóè ga káà a, kóḿa ko qꞌãa a,
i cúí khóè ga káà a, Nqari ba ko qaa a.
12Wèéa ne ga Nqari ba qꞌaumana hãa,
a ne a wèéa ne ga káà hùi ne e,
wèéa ne ga.
Cúím qãè tsééan ko kúrúm ga ba káà me e.”
13“Gane di dòm̀a nea
xgobekgꞌamsea zi tcꞌám̀ zi khama ii,
i ko gane di ta̱man qàe-qaeku sa kúrú.”
“I cgꞌaoan di dqãèan kgꞌáḿa ne koe hãa.”
14“Gane di kgꞌáḿa nea cgúíkuan hẽé
naka xgóàn hẽéthẽé ka cgꞌoèa hãa.”
15“Gane di nqàrèa ne cꞌáòan ntcã̱agu ka qháé e.
16Eẽ ne nqáéa hãam dàòm koes ko̱be sa hẽé
nakas cgꞌãa-cgꞌanakagu sa hẽéthẽé hàna,
17ne tòókuan dim dàò ba cꞌúùa.”
18“Tcgáí qꞌooa ne koe i Nqarim qꞌáò ga káà a.”
19Ta qꞌana hãa, wèés gúùs ẽe i ko xꞌáèan nxàe sa, i ko ẽe xꞌáèan dòm̀ qꞌoo koe hàna ne cgoa nxàe sa, nxãasegas gha wèés kgꞌáḿ sa nqookaguè, me gha wèém nqõó ba Nqarim koe xo̱ara mááse ka. 20Gaa domkam Nqarim cookgꞌai koe cúím khóèm ga ba xꞌáèan komsanan ka, tchànom iise bóòèa hãa tite; xꞌáèan koe ta ko guu a chìbian ka qꞌãa khama.
 
Nqarim dim dàòm kgoarasean di ba (3:21–4:25)
Dtcòm̀an koe guua hãa tchànoa ne
21Igaba i ncẽeska xꞌáèan koe guu tama, a Nqarim koe guua tchànoan xꞌáísea hãa, gatà i ko ma xꞌáèan hẽé naka porofiti xu hẽéthẽé ma gaan ka nxàea tseegukagu igaba. 22Ncẽe tchànoa ne Nqarim koe guua, Jeso Krestem koe dtcòm̀an ka, wèé ne ẽe ko dtcòm̀ ne di iise. Cúí qꞌaa-qꞌoo ga káà a khama, 23wèéa ne ga chìbian kúrúa hãa, a Nqarim di xꞌáàn tcàoa hãa domka, 24a ne a ko Gam di cgóm̀kuan domka tchàno ne iise bóòè, Jeso Krestem koe hàna kgoarakuan koe guu a, si ncẽe sa kgꞌamaga dis máàku si i. 25Ncẽem kò Nqari ba qhàea-máákus iise tcgꞌòó ba, nxãasega ta gha Gam koe dtcòm̀an ka, Gam di cꞌáòan koe guu a gatá di chìbian qgóóa mááè ka. Ncẽe sa kòo Nqarim di tchànoan xꞌáí, kgꞌaia kò kúrúsea hãa chìbian nem kò kgꞌama bóòa guu di i. 26Ncẽe sam kò Gam di qáò tcáóan koe guu a kúrú, Gam di tchànoa nem gha nxãasega ncẽem xꞌaèm koe xꞌáí ka. Gataga i ko thẽé xꞌáí, Gabá tchàno Me e sa, ẽe ko Jesom koe dtcòm̀ ba tchànom iise bóòan ka.
27Kháé ta gha nxãaska dùús cgoa dqo̱m̀se? Gúù cgoa tama a! Dùús domka? Xꞌáèan ko méé sa kúrú domkaà? Nxãan tama a, igaba dtcòm̀an domka a. 28Khóè ba ko dtcòm̀s koe guu a tchànom iise bóòè sa ta qꞌana hãa khama, xꞌáèan ko méé sa kúrús ka tamase. 29Ka ba gáé Nqari ba Juta ne cúí ne di baa, a tãá zi qhàò zi dim tama baa thẽé? Tãá zi qhàò zi di Me e gataga thẽé, 30Nqari ba cúí Me e khama, a gha ẽe qꞌãe nqãa-qgai khòoèa hãa ne gane di dtcòm̀an koe guu a tchàno ne iise bóò, a gha gataga thẽé ẽe qꞌãe nqãa-qgai khòoè tama ne gane di dtcòm̀an koe guu a tchàno ne iise bóò. 31Ka sa ko nxãa sa nxãaska máá, dtcòm̀an domka ta ko xꞌáèan aagu, témé? Nxãas tama si i! Igaba ta ko xꞌáèan qgóóa qari.
Abrahamam dis xꞌáí sa

1Dùú sa ta gha kháé nxãaska Abrahamam ka nxàe, khóèan dis iis koe kgꞌaika dim xõòm gatá di ba. Dùú sa kò kúrúse cgae me? 2Ncẽè Abrahamam kò ẽem kúrúa hãa zi tséé zi domka tchànom iise bóòèa hãa, nem ga kò dqo̱m̀se cgoam ko sa úúa hãa, igaba Nqarim cookgꞌai koe tamase. 3Nqarim dis Tcgãya sa ko máá: “Abrahama ba kò Nqarim koe dtcòm̀, a ba a kò gam dis dtcòm̀s koe guu a tchànom iise bóòè,” témé khama. 4Tséé-kgꞌaom kò tsééa hãa nem gam di surutan máàkus iise máàè tama, igabam ko ẽem tséé-kgꞌam hãa sa suruta-kgꞌammè. 5Igaba ẽe tséé tama, a Nqarim koe tcoman úúa hãa ba, Nqarim ncẽe ẽe Nqari-tcáó tama ba ko tchàno iise bóò ba, nxãam di dtcòm̀a nea ko Nqarim ka tchàno iise bóòè. 6Ncẽem kò gataga Dafite ma khóèm di tsꞌeekgꞌaian ma nxàe khamaga ma; khóèm ncẽe kò Nqarim ka tchànom iise bóòè ba, gam di zi tséé zi bóò ka oose, a ko máá:
7“Tsꞌee-tsꞌeekgꞌaièa nea
gane ẽe gane di tsééan cgꞌãè ko qgóóa mááè ne,
ncẽe gane di chìbian ko qàbi-kgꞌaiè ne!
8Tsꞌee-tsꞌeekgꞌaièa baa
khóèm ẽe gam di chìbia nem
Nqari ba tcee cgae me tite ba,”
tam méé.
9Ncẽes tsꞌee-tsꞌeekgꞌaiku sa gáé qꞌãe nqãa-qgai khòoèa ne dis cúí saà, kana saa thẽé qꞌãe nqãa-qgai khòoè tama ne di saa? Ncẽeta ta ko méé a ko máá: “Abrahama ba kò gam dis dtcòm̀s domka tchànom iise bóòè,” témé ka. 10Nta iis téé-qꞌoos koe ba kò tchànom iise bóòè? Eẽm kò qꞌãe nqãa-qgai khòoè qãá qꞌoo koea kò ii, kana ẽem ko qꞌãe nqãa-qgai khòoè cookgꞌai koea kò ii? Eẽm kò qꞌãe nqãa-qgai khòoè qãá qꞌoo koe tama a kò ii, igaba ẽem kò qꞌãe nqãa-qgai khòoèa cookgꞌai koe e. 11A ba a kò qꞌãe nqãa-qgai khòoèam hãa dis xꞌáís dtcòm̀an koe guua hãa tchànoan ka ko nxàea tseegukagu sa hòò, dtcòm̀an ẽem kò qanega qꞌãe nqãa-qgai khòoè tama kam kò úúa hãa a. Nxãasegam gha wèé ne ẽe ko dtcòm̀, igaba qanega qꞌãe nqãa-qgai khòoè tama ne dim xõò ba ii, ne nxãasega tchàno ne iise bóòè ka. 12A ba a gataga gane ẽe qꞌãe nqãa-qgai khòoèa ne dim xõò me e (ẽe qꞌãe nqãa-qgai khòoèa ne cúí ne ka tamase, igaba thẽé ẽe dtcòm̀s dim dàòm koe ko qõò ne, ncẽem ko gatá ka xõòm Abrahama ba úúa hãa sa, ẽem kò qanega qꞌãe nqãa-qgai khòoè tama ka.)
Nqarim dis nqòòkaguku sa ko ẽe dtcòm̀a hãa ne ka hòòè
13Abrahama ba hẽé naka gam dis qhàò sa hẽéthẽéa kò nqõóm di ne qꞌõò-kgꞌao ne ne gha ii dis nqòòkaguku sa xꞌáèan domka hòò tama khama, igaba dtcòm̀s koe guua tchànoan domka a. 14Ncẽè Nqarim kò ẽem ko nqòòkaguas gúù sa ẽe ko xꞌáèan komsana ne máà, nes nxãaska dtcòm̀ sa káà tséé si i khama, si nqòòkaguku sa thẽé káà hùi si i. 15Xꞌáèa ne ko Nqarim di xgóàn óá khama. Igaba ẽe xꞌáèan káà a koe, i xꞌáèan tsa̱a káà a.
16Gaa domkagas nqòòkaguku sa dtcòm̀an koe guua, nxãasegas gha cgóm̀ku dis gúù sa ii ka, a sa a gha wèés qhàòs Abrahamam dis koe qarika téé - xꞌáèan di ne cúí ne ka tamase, igabaga gane ẽe Abrahamam dis dtcòm̀s koe hàna ne koe hẽéthẽé e, gatá wèéa ta dim xõò ba. 17Ncẽe i ma góásea a ko máá: “Káí zi qhàò zi dim xõò bar kúrú tsia hãa,” téméè khama. Nqarim ncẽem kò Gam koe dtcòm̀, Nxãam cookgꞌai koem gatá dim xõò me e, - Nqarim ncẽe ẽe xꞌóóa hãa ne ko kgꞌõèkagu, a kò ẽe kgꞌaiga káà ii zi gúù zi kúrú zi hãa ba. 18Nqòòa ne kò káà a, igabam kò Abrahama nqòòan úúa hãa, a dtcòm̀, a hàà káí zi qhàò zi dim xõò ba kúrú, ẽem kò ma bìríè a máá: “Tsaris qhàò sa gha gatà ii,” téméèa khamaga ma. 19Eẽtam kò ma gam dim tcꞌáró ba cgꞌãa-cgꞌanasea hãa sam kò bóò, i kuria ba 100 qàe koe hãa, si Sarah sa gataga thẽé cóán ábà tite, tchòoa sa ko xꞌóóa hãa khama, igabam kò gam dis dtcòm̀s koe táá xhõen-tcáó. 20A ba a kò gam dis dtcòm̀ úú tamas ka Nqarim dis nqòòkagukus ka táá káíse tẽèse, a táá gam di dtcòm̀an cgoa ntcoeku, igabam kò dtcòm̀an koe qari-qariè, a kò Nqari ba dqo̱m̀. 21A kò kaisa tcoman úúa hãa, Nqari ba qarian úúa, ẽem nqòòkagu mea hãa sam gha kúrú di i. 22Ncẽes gúùs domkagam kò “dtcòm̀an koe guu a Nqarim ka tchànom iise bóòèa hãa.” 23Me ncẽem kgꞌuim “tchàno iisem bóòèa hãa” di ba gaam cúí ba góá tòóa mááè tama, 24igabam gatá di me e thẽé, gatá ncẽe gha Nqarim ka tchàno ta iise bóòè ta, ncẽe ko Gam koe dtcòm̀ ta, Gaam ncẽe Jesom gatá dim Xꞌaiga ba xꞌooan koe ghùia hãa ba. 25Ncẽe kò gatá di chìbian domka xꞌooan koe tcãàè ba, a kò xꞌooan koe ghùiè ba, tchàno iise ta gha bóòè ka.
 
Ka̱bas kgꞌõè sa Krestem koe (5:1–8:39)
Tòóku sa hẽé naka qãè-tcao sa hẽéthẽé e

1Gaas gúùs domkaga a, ncẽe ta dtcòm̀an koe guu a tchàno ta iise bóòèa hãa a, domka ta Nqarim cgoa tòókuan úúa, gatá dim Xꞌaigam Jeso Krestem koe guu a, 2Gam koe ta ko guu a dtcòm̀an koe kgoarasea hãase Gam di cgóm̀kuan ncẽe koe tcãà, ncẽe ta gaan tcꞌamkgꞌai koe téé-tẽe e, a ko Nqarim dim xꞌáàm dis nqòòkagukus koe qãè-tcao o. 3Gaan ka cúí tamase, igaba ta ko gataga thẽé xgàrasean ka qãè-tcao, qꞌana ta hãa i ko xgàrasean qarika téékagu ta a khama; 4Me gha Nqari ba, qarika ta kò téé ne cgáé ta iise bóò ta a; ta gha Nqarim kòo cgáé ta iise bóò ta a ne, nqòò sa úúa hãa. 5Si nqòò sa sau-cgaekagu ta a tama, Gam di ncàm̀kuan cgoam Nqari ba tcáóa ta cgꞌoè-cgꞌoea hãa khama, ncẽem máà ta a hãam Tcom-tcomsam Tcꞌẽem ka.
6Eẽ ta ko qanega kgꞌamka ii kam kò Kreste ba qãèm xꞌaèm ka Nqari-tcáó tama ne domka xꞌóó khama. 7Káí-kgꞌaise i thamka tama, khóèm ga tcgꞌòóse a ẽe tchàno iim khóèm domka xꞌóó sa, khóèm ẽe kaisase qãèm ka i ga kúrúse, cꞌẽem khóèm ga tcgꞌòóse a gaam domka xꞌóó sa. 8Igabagam Nqari ba gatá koem úúa ncàm̀kuan xꞌáía hãa, qanega ta kò chìbi-kgꞌao ta ii kam Kreste ba xꞌóóa máá ta a hãa di i.
9Khama nxãaska, ncẽè ta ncẽeska Gam di cꞌáòan ka tchàno ta iise bóòèa, ka ta gha nta noose Gam koe guu a Nqarim di xgóàn koe kgoaraè? 10Nqarim di ta cgꞌõo-kgꞌao ta a kò ii, igaba ta kò Gam dim Cóám dis xꞌoos koe guu a Gam cgoa tòóku. Ncẽe ta Gam cgoa tòókua hãa ka ta gha nta noose kgoaraè, Krestem dis kgꞌõès ka? 11Ncẽes gúùs ka cúí tama a, igaba ta ko thẽé Nqarim koe qãè-tcao gatá dim Xꞌaigam Jeso Krestem koe guu a, ncẽe ta Gam koe guu a Nqarim cgoa tòókuan hòòa ba.
Xꞌoo sa cúím khóèm (Adam) koe guua, si kgꞌõè sa cúím Khóèm (Krestem) koe guua
12Gaa domka i chìbian cúím khóèm Adam koe guu a nqõóm koe tcana, a i a xꞌoo sa óágara hãa, si xꞌoo sa ncẽem dàòm ka wèé khóèan koe hààraa, wèé khóèa nea chìbian kúrúa hãa domka. 13Xꞌáèan kò tcgꞌòóès cookgꞌai koe, i kò nqõómkgꞌai koe kgꞌaiga chìbian hàna khama, igaba ẽe i xꞌáèan káà a koe i chìbian xꞌáíse tama. 14Igabas kò Adam di xꞌaèan koe guu a síí Moshem di xꞌaèan koe chõò koe xꞌoo sa tcꞌãà-cookgꞌaia hãa, gane ẽe chìbian gane di kò Adam di zi tséé zi cgꞌãè zi khama ii tama ne koe ga igaba, Adam ncẽe kò Krestem ẽe gha hààm dis sere-seres khama ii ba.
15Igabas Nqarim dis aba sa Adam ka kúrúèa cgꞌãèan khama ii tama.
Eẽm khóèm cúím di cgꞌãè tsééan domka
ne kò káí ne khóè ne xꞌóó,
igabas Nqarim dis cgóm̀ku sa hẽé naka Gam dis abas ncẽem kò cúím Khóèm Jeso Krestem di cgóm̀kuan koe guu a máà ta a sa hẽéthẽé
káí ne khóè ne koe kaisase càùsea.
16Nqarim dis aba sa hẽé naka cúím khóèm dis chìbi sa hẽéthẽé sara xgꞌaeku koe i gataga qꞌaa-qꞌooan hàna hãa:
Cúís tséés cgꞌãès qãá qꞌoo koe i bóòa tcgꞌòóèa hãa,
khóè ba méém xgàraè sa,
igaba ne gha khóè ne káí zi tséé zi cgꞌãè zi qãá qꞌoo koe Nqarim dis máàkus domka
tchàno ne iise bóòè.
17Eẽm khóèm cúím Adam dis tséés cgꞌãès domkas kò
xꞌoo sa gaam khóèm cúím koe guu a tcꞌãà-cookgꞌaia hãa.
Igaba ncẽem Khóèm cúím Jeso Kreste ba
ncẽes gúù sa nqáéa hãase kúrúa hãa: ẽe ko kaisa cgóm̀kuan hẽé naka abas tchànoan di sa hẽéthẽé hòò ne gha Gam koe guu a kgꞌõèan koe tcꞌãà-cookgꞌai ka.
18Gaa domka, ncẽe ne kò ma wèé ne khóè ne cúím khóèm dis tséés cgꞌãès koe guu a chìbiga ne iise bóòè, khamaga ne kò wèé ne khóè ne cúím Khóèm di tsééan tchànoan di koe guu a tchàno ne iise bóòè, a gha kgꞌõèan úúa hãa. 19Ncẽe ne kò ma káí ne cúím khóèm di komsana taman domka chìbi-kgꞌao ne kúrúè, khamaga ne gha ma káí ne cúím Khóèm di komsanan domka tchàno ne iise bóòè khama.
20I kò xꞌáèan ga thẽé hàà, nxãasega i gha chìbian càù ka. Igaba ẽe i kò chìbian càùse, koe i kò cgóm̀kuan kaisase càùse. 21Nxãasegas gha, ẽes ma xꞌoo sa chìbian ma tcꞌãà-cookgꞌaia hãa khamaga ma gataga cgóm̀ku sa thẽé tchànoan koe guu a tcꞌãà-cookgꞌai, a gha gatá dim Xꞌaigam Jeso Krestem koe guu a chõò tamas kgꞌõè sa óá ka.
Chìbian koe ta guu a xꞌóóa hãa, igaba ta Krestem koe kgꞌõèa hãa

1Kháé ta gha nxãaska dùú sa nxàe? Chìbian méé ta xꞌãèa máá na kúrú saa, naka i gha nxãasega cgóm̀kuan càùse? 2Nxãas tama si i! Chìbian xꞌóóa guua hãa ta khóè ta a, ka ta gha ntama ma gaan koe qanega kgꞌõè? 3Kana tua cꞌúùa hãa, wèéa ta ẽe Jeso Krestem koe tcguù-tcguuèa hãa ta Gam di xꞌooan koe tcguù-tcguuèa sa? 4Gam dis xꞌoos koe tcguù-tcguuèan ka ta Gam cgoa kã̱éèa hãa. Igabagam kò Kreste ba Xõòm di xꞌáàn ka gataga thẽé xꞌooan koe ghùiè, nxãasega ta gha gatá igaba thẽé ka̱bas kgꞌõè sa kgꞌõè ka.
5Xꞌoos koe ta Gam cgoa cúí ta a, khama ta gha gataga thẽé xꞌooan koe ghùikus koe Gam cgoa cúí ii. 6Qꞌana ta hãa, si gatá dis ncìís ii-qꞌoos khóèan di sa Gam cgoa xgàuèa hãa, nxãasega i gha gatá di tcꞌáróan ncẽe chìbian di kaàkaguè, ta gha táá gaicara chìbian di ta qãà ta ii ka, 7dìím wèém ẽe xꞌóóa hãa ba chìbian dòm̀ qꞌoo koe hãa tama khama.
8Ncẽè Krestem cgoa ta kò xꞌóóa hãa, ne ta ko dtcòm̀, gataga ta gha thẽé Gam cgoa kgꞌõè sa. 9Kreste ba xꞌooan koe ghùièa hãa sa ta qꞌana hãa khama, a cuiskaga gaicara xꞌóóa hãa tite, si xꞌoo sa gaia Gam koe qari úú tama. 10Xꞌoos ẽem kò xꞌóós koem kò chìbian koe cúí qꞌoro xꞌóó, igaba kgꞌõès ẽem kò kgꞌõè sam kò Nqari ba kgꞌõèa máá khama. 11Gaam dàòm cúím kaga méé tu Jeso Krestem koe: chìbian xꞌóóa guua hãa, igaba ko Nqari ba kgꞌõèa máá tu khóè tu khama ma qgóóse.
12Gaa domka méé tu táá chìbian hẽé naka i gatu di tcꞌáróan ncẽe kaàko koe xꞌaiga ii guu, naka tu cgꞌãè zi tcꞌẽe zi gaan di zi komsana guu. 13Táá méé tu gatu di tcꞌáróan di xòèan chìbian tcgꞌòóa máá guu, cgꞌãè zi tséé zi koe gha tséékaguè gúùan iise. Igaba méé tu Nqari ba máàse, khóè ne ncẽe xꞌooan koe tcgꞌòóèa a kgꞌõèan koe tcãàèa hãa ne khama ma, naka tua gatu di xòèan tchàno zi gúù zi koe gha tséékaguè di iise máà Me. 14Xꞌáèan dòm̀ qꞌoo koe tu hãa tama, igaba tu cgóm̀kuan dòm̀ qꞌoo koe hãa, ke méé i chìbian gatu koe táá qarian úú guu.
Tchànoan di ne qãà ne
15Kháé méé ta nxãaska nta hẽé? Chìbian méé ta kúrú saa, xꞌáèan dòm̀ qõò koe ta hãa tama, a cgóm̀kuan dòm̀ qꞌoo koe hãa domka? Nxãas tama a si i! 16Cꞌúùa tu gáé hãa, cꞌẽem khóèm komsana koe tsi kò máàsea hãa ne tsi gaam khóèm di tsi qãà tsi i sa? Chìbian ncẽe ko xꞌoo sa óága di tsi qãà tsia ga ii, kana tsia ga komsanan, ncẽe ko tchànoan óága di tsi qãà tsi ii igaba. 17Nqari ba méém qãè-tcaoa mááè, chìbian di tu qãà tu u kò ii, igaba tu kò ẽe tu kò máàè xgaa-xgaan wèé tcáóa tu cgoa komsana domka. 18Chìbian koe tu kgoaraèa hãa, a tu a ncẽeska tchànoan di tu qãà tu u.
19Khóèan ga ko méé khamar ko méé, gatu di ii-qꞌooan koe tu kgꞌamka tu u khama, a ra a ko máá: ẽe tu kò ma gatu di tcꞌáróan di xòèan ma kúrúa hãa, i cgꞌurian hẽé naka chõò tama zi tséé zi cgꞌãè zi hẽéthẽé di qãà ii, khamaga méé tu ma ncẽeska kúrú u naka i tchànoan di qãà, naka tu gha nxãasega qꞌano-tcáó ii. 20Qanega tu kò chìbian di tu qãà tu ii, ka tu kò tcꞌẽea máá, kgoarasea tu hãa a ẽe tchàno ii sa kúrú tite, ta tcꞌẽea hãa khama. 21Dùú sa kò ẽem xꞌaèm ka ka̱bisea máá tu u? Ncẽeska zi ko gaa zi gúù zi sau-cgaekagu tu u ka. Si gaa zi gúù zi dis chõò-qꞌoo sa xꞌoo si i! 22Igaba tu ncẽeska chìbian koe kgoaraèa, a tu a Nqarim di tu qãà tu u, a gatu dis ka̱bisea mááku sa hòòa, si gha qꞌano-tcáókagu tu u, i gha chõò-qꞌooa sa chõò tamas kgꞌõè sa ii. 23Chìbian di suruta nea xꞌoo si i, igabas Nqarim dis aba sa chõò tamas kgꞌõè si i khama, gatá dim Xꞌaigam Jeso Krestem koe.
Séèkuan dis xꞌáí sa

1Tíí qõe ga tuè, gatu ncẽe xꞌáèan qꞌana hãa, tu gáé cꞌúùa hãa, xꞌáèa nea khóèm koe qarian úúa hãa sa, kgꞌõèam hãas noose? 2Gaa domkas séèa hãas khóè sa xꞌáèan koe guu a gas dim khóèm koe qáésea hãa, ẽem kgꞌõèa hãas noose; igaba gas dim khóèm kòo xꞌóó nes séèkuan di xꞌáèan koe kgoarasea. 3A ncẽè gas dim khóèm qanega kgꞌõèa hãa koes kòo cꞌẽem khóè ba séè, nes ko cgꞌárà-kgꞌao sa ta ma tciiè; igaba ncẽè gas dim khóèm kòo xꞌóó nes gha ẽe xꞌáèan koe kgoarasea hãa, a cꞌẽem khóè bas kòo séè ne cgꞌárà-kgꞌao tama.
4Tíí qõe ga tuè, gatu ka igabaga i gatà ii, gatu igaba tu kò Krestem dim tcꞌáróm koe guu a xꞌáèan koe xꞌóó, nxãasega tu gha Cꞌẽem ẽe xꞌooan koe ghùièa hãam di ii ka, ta gha nxãasega Nqari ba tcꞌáróan kúrúa máá ka. 5Eẽ ta kò qanega nqõóm di ta ii, ka zi kò gúù zi ẽe chìbian ka ncàm̀mèa hãa zi, xꞌáèan ka kúrúè a cgáé-qꞌooa ta koe tséé, nxãasega ta gha xꞌoo sa tcꞌáróan kúrúa máá ka. 6Igaba ta ncẽeska xꞌáèan koe kgoarasea hãa, a ẽe kò qáé taa hãa sa xꞌóóa guua, nxãasega ta gha táá ncìís kgꞌõès góá tòóèa hãa zi gúù zi dis koe tséé, igaba ta gha ka̱ba kgꞌõèan Tcꞌẽem di koe tséé ka.
Chìbian cgoa xꞌãàku sa
7Kháé ta gha nxãaska dùú sa nxàe? Xꞌáèa nea chìbigaa? Nxãas tama si i! Xꞌáèan tama kò ii ner ga kò chìbian cꞌúùa hãa. Xꞌáèan kò méé naka máá, “Táá ncóó guu,” témé tama ner ga kò ncóós dùú sa ii sa cꞌúùa hãa khama. 8Igaba i chìbian ncẽem xꞌáè-kgꞌáḿ koe guu a kòm̀ ba hòòa, a wèé zi ncóó-kgꞌáḿ zi tíí koe óágara hãa; xꞌáèan káà a koe i chìbian xꞌóóa hãa khama. 9Tíí igabar kò cꞌẽe xꞌaè ka xꞌáèan káà a koe kgꞌõèa, igaba ẽem ko ncẽem xꞌáè-kgꞌáḿ ba hàà ka i kò chìbian tshoa-tshoa a kgꞌõè, 10ra tíí xꞌóó. Ra kò bóòa qꞌãa, gaam xꞌáè-kgꞌáḿ ẽe kò ko kgꞌõè sa óága ba, tíí koe xꞌoo sa óágara hãa sa. 11Chìbia ne kò ncẽem xꞌáè-kgꞌáḿ koe kòm̀ ba hòò a qàe-qae te, a gaam koe guu a cgꞌõo te khama.
12Khama ra ga nxãaska máá, xꞌáèa ne tcom-tcomsa a, me xꞌáè-kgꞌáḿ ba gataga tcom-tcomsa, a tchàno, a qãè me e, témé. 13Ka sa kò kháé nxãaska gaas gúùs ẽe qãè sa ka̱bise a tíí koe xꞌoo sa kúrú? Nxãas tama si i! Igaba chìbi si i kò ii ncẽe kò tíí koe xꞌoo sa kúrú sa, nxãasegas gha chìbi sa xꞌáíse chìbi si i sa ka, ncẽe kò qãès gúùs koe guu a tíí koe xꞌoo sa óágara hãa sa. Ncẽem dàòm kas kò kaisase xꞌáíse, kaias chìbi si i sa, ncẽem xꞌáè-kgꞌáḿ koe guu a.
14Xꞌáèa nea tcꞌẽem di i sa ta qꞌana hãa, igaba ra tíí cgàam cgoa kúrúèa, a chìbian koe qãà iise xꞌámáguèa, 15a ẽer ko kúrú sa bóòa qꞌãa tama. Eẽr kúrú kgꞌoana hãa sar kúrú tama khama, igaba ẽer kúrúa sa tcꞌẽe tama sa, gaas kúrú ra kos ga si i. 16Igaba ncẽè ẽer kúrúa sa tcꞌẽe tama sar kòo kúrú, ner ko dtcòm̀, xꞌáèa ne qãè e sa. 17Ncẽe i ii khama ra tíí tama ra a ncẽe ko kúrú u ra, igaba tíí koe xꞌãèa hãas chìbi si i. 18Qꞌana ra hãa, si cúís gúùs qãès ga sa tíí koe xꞌãèa hãa tama khama, nxãa tar ko méé ner ko máá, tirim cgàam koe témé. Ncàm̀a ner úúa hãa, qãèa ner ga kúrú di i, igabar ko gaan kúrú ka tààè khama. 19Eẽr kúrú kgꞌoana hãas gúùs qãè sar kúrú tama, igaba ẽer kúrúa sa tcꞌẽe tamas cgꞌãè saa, gaas kúrúr kos ga si i khama. 20Nxãaska, ncẽè ẽer kúrúa sa tcꞌẽe tama sar kòo kúrú ner tíí tama ra a ẽe ko kúrú si ra, igaba tíí koe xꞌãèa hãa chìbi ii ẽe ko kúrú si i.
21Ra ko bóò, i ko ncẽe qarian tíí koe tséé: qãèa ner kúrú kgꞌoana, igaba i cgꞌãèan gaa koe ga tíí cgoa hàna. 22Tcáóa te qꞌoo koe ra ko Nqarim di xꞌáèan koe qãè-tcao khama; 23igabar ko cꞌẽe qarian bóò, i ko cgáé-qꞌooa te di zi xòè zi koe tséé, a ko tcꞌẽea te di qarian cgoa xꞌãàku, a ko chìbian di qarian dim qãà ba kúrú te, ncẽe cgáé-qꞌooa te di zi xòè zi koe hàna a. 24Tsóágase cgóm̀gar khóè ra gáé! Dìí na gha ncẽem tcꞌáróm xꞌooan dim koe kgoara te? 25Igaba méém Nqarim ncẽe ko gatá dim Xꞌaigam Jeso Krestem koe guu a kgoara te ba qãè-tcaoa mááè!
Ncẽe sa gha nxãaska tiris téé-qꞌoo sa ii: Tcꞌẽea te koer Nqarim dim xꞌáèm dòm̀ qꞌoo koe hãa, igabar cgàaa te koe chìbian di qarian dòm̀ qꞌoo koe hãa sa.
Tcom-tcomsam Tcꞌẽem koe kgꞌõèa ne

1Gaa domka i ncẽeska gane ẽe Jeso Krestem koe hãa ne koe cúí xgàrakuan ga káà a. 2Kgꞌõèan dim Tcꞌẽem di qaria nea Jeso Krestem koe guu a chìbian hẽé naka xꞌooan hẽéthẽé di qarian koe kgoara taa [b] hãa khama. 3Moshem di xꞌáèa ne kò cgàam di kgꞌamkan domka kgoara ta ka tààè, igabam kò Nqari ba Gam dim Cóám koe guu a kgoara ta a khama. Ncẽe kò chìbi-kgꞌaom khama ma tsééa tcgꞌòóèa hãa ba, a ko hàà cgàa ii, a hàà gaam cgàam koe chìbian dis tcgꞌòóa mááku sa ii ba. 4Nxãasega ta gha xꞌáèan koe ko qaase tchànoan kúrú ka, a ta a Tcꞌẽem ko ma qaa khama ma kgꞌõè, cgàam ko ma qaas ka tamase.
5Eẽ cgàam di nea ko gane di tcꞌẽean cgàam di zi gúù zi koe tcãà, igaba ne ko gane ẽe Tcꞌẽem di ne gane di tcꞌẽean Tcꞌẽem di zi gúù zi koe tcãà khama. 6Si cgàam koe tcãà tcꞌẽe sa xꞌoo si i, si Tcꞌẽem koe tcãà tcꞌẽe sa kgꞌõè sa hẽé naka tòóku sa hẽéthẽé e. 7Cgàam koe tcãà tcꞌẽe sa Nqarim cgoa kóḿku tama si i, cgàa ba Nqarim di xꞌáèan dòm̀ qꞌoo koe máàse tama khama, a máàse ana hãa tite. 8Ne gane ẽe cgàam koe hãa ne cuiskaga Nqari ba qãè-tcaokagua hãa tite.
9Igaba tu gatu cgàam koe hãa tama, a Tcꞌẽem koe hãa, ncẽè tseeguan kagam kò Krestem dim Tcꞌẽe ba gatu koe xꞌãèa hãa ne. Igaba ncẽè cꞌẽem khóèm kò Krestem dim Tcꞌẽe ba úú tama nem Krestem di tama. 10Igaba ncẽè Krestem kò gatu koe hãa, nem gatu dim tcꞌẽe ba tchànoan domka kgꞌõèa hãa, ẽetam ga ma gatu dim tcꞌáró ba chìbian domka xꞌóóa igaba. 11Ncẽè Gaam ẽe Jeso ba xꞌooan koe ghùia hãam dim Tcꞌẽem kò gatu koe xꞌãèa hãa, nem gha thẽé Gaam ẽe Kreste ba xꞌooan koe ghùia hãa ba gatu di tcꞌáróan ncẽe kaàko o gha kgꞌõèan máà, Gam dim Tcꞌẽem ncẽe gatu koe xꞌãèa hãam koe guu a.
12Gaa domka ta kúrú ta gas tséé sa úúa hãa, tíí qõe ga tuè - cgàam ko ma tcꞌẽe khama ma kgꞌõè di tama sa, 13cgàam ko ma tcꞌẽe khama tu kòo ma kgꞌõè ne tu gha xꞌóó khama, igaba ncẽè Tcꞌẽem di qarian ka tu kòo tcꞌáróm di zi tséé zi cgꞌõo ne tu gha kgꞌõè. 14Wèéa ne ẽe Nqarim dim Tcꞌẽem ka tcꞌãà-cookgꞌaièa nea Nqarim di ne cóá ne e khama. 15Qãàn ko kúrú tu um Tcꞌẽe ba tu mááè tama khama, gaicara gha qꞌáòan koe tcãà tu u ba, igaba tu cóá tu gha ii dim Tcꞌẽe ba mááèa, ncẽe ta ko tcii a ko máá, “Aboè, gatá ka Xõò Tseè!” témé ba. 16Tcꞌẽe ba ko Gaam ka gatá dim tcꞌẽem cgoa xgꞌae a nxàea tseegukagu, Nqarim di ta cóá ta a sa. 17Ncẽè Nqarim di ta cóá ta kò ii, ne ta nxãaska xꞌaian di ta qꞌõò-kgꞌao ta a, Nqarim di xꞌaian di ta qꞌõò-kgꞌao ta, Krestem cgoa xgꞌae a Nqarim di xꞌaian qꞌõòa hãa ta. Igaba méé ta gataga Gam cgoa xgꞌae naka xgàraè, naka taa nxãasega Gam di xꞌáàn koe tcãà.
	[b] 8:2 taa - Gerika sa ko máá: “tsi” témé. Ncẽes gúù sa ko wèé ne dtcòm̀-kgꞌao ne nxàe khamam kò “ta” dim kgꞌui ba tséékaguè.

Hààko xꞌaè di xꞌáà ne
18Tíí ko bóò ka i gatá di xgàrakuan ncẽe xꞌaè di gúù cgáé tama a, ncẽe gha hàà gatá koe xꞌáíè xꞌáàn cgoa i kòo tòóa xgꞌaeè ne. 19Wèém nqõó ba kaisa tcoman cgoa Nqarim di ne cóá ne gha hàà xꞌáíèm xꞌaè ba qãà hãa khama. 20Nqõó ba gha hàà cgꞌãa-cgꞌanase domka, ẽem gaam nqõóm ga ba ma tcꞌẽea khama tamase, igaba Gaam ẽe kò gaatama ma xgàra mem kò ma tcꞌẽea hãa khama ma; me nqõó ba nqòòan úúa hãa, 21tsꞌóóm tite di i, a ba a gha kgoaraè a gaicara qãà-khoe ii tite, a gha nxãasega Nqarim di ne cóá ne di kgoarasean hẽé naka xꞌáàn hẽéthẽé máàè ka. 22Qꞌana ta hãa khama, me ko wèém nqõó ba ncẽeskaga igaba thõò-tcaoase kgꞌae, ábàn di thõòan koe hãas khóès khama ma. 23Me nqõóm cúím tama me e ncẽe ko thõò-tcaoase kgꞌae ba, igaba ta ko gatá igaba thẽé thõò-tcaoase kgꞌae, ncẽe Tcꞌẽe ba úúa hãa ta. Me Tcꞌẽe ba tcꞌãà a kúrúsea hãam tcꞌáró me e, ncẽe hààko xꞌaè di kgꞌõèan di nqòòan máà ta a hãa ba, ta hãa a ko Nqarim gha hàà Gam di ta cóá ta ii sa xꞌáím cáḿ ba qãà, tcꞌáróa tam gha kgoarasean máà ba. 24Ncẽe nqòòan úúa hãase ta kò kgoaraè khama. Si hòòsekos nqòò sa cgꞌárés kaga nqòòs tama si i: dìí na ga ẽe i hòòa hãas koe nqòò? 25Igaba ncẽè ẽeta hòò tamas koe ta kò nqòòan úúa hãa, ne ta ko qáò tcáóan cgoa qãà si.
26Gatà iim dàòm kagam ko Tcꞌẽe ba gatá di kgꞌamkan koe hùi ta a thẽé. Cꞌúùa ta hãa dùú sa ta ga còrè a dtcàrà sa, naka ta ga ma còrè sa, igabam ko Tcꞌẽe ba Gam ka gatá téé-qꞌoo koe thõò-tcaoase còrèa máá ta a, a ba a ko kgꞌuian cgoa nxàeè tite nxãa kgꞌuian cgoa kgꞌaea máá ta a. 27Me Nqarim ncẽe ko tcáóa ta qꞌoo koe hãa zi bóò ba Tcom-tcomsam Tcꞌẽem di tcꞌẽe-kgꞌáḿan qꞌana hãa, Gam di ne khóè ne téé-qꞌoo koem ko Tcꞌẽe ba ẽem ko ma Nqari ba tcꞌẽe khama ma còrèa máá ne khama.
28Ta qꞌana hãa, wèé zi gúù zia ko gane ẽe Nqari ba ncàm̀a hãa ne koe tsééa xgꞌae sa, nxãasega i gha qãè ka, gane ẽem nxãakamaga Gam di tcꞌẽean koe guu a tciia hãa ne koe. 29Gane ẽem Nqari ba nxãakamaga qꞌana hãa nem nxárá tcgꞌòóa hãa khama, Gam dim Cóám dis iis koe ne gha hãa ka. Nxãasegam gha Gam dim Cóá ba káí qõea ba xgꞌaeku koe qgáé-kgꞌai di ba ii ka. 30Me Nqari ba nxãaska gane ẽem nxárá tcgꞌòóa hãa ne tciia hãa, a ẽem tciia hãa ne ko tchàno ne iise bóò, a ẽem ko tchàno ne iise bóò ne Gam di xꞌáàn máàna hãa.
Nqarim di ncàm̀kua ne
31Kháé ta gha nxãaska ncẽe zi gúù zi ka dùú sa nxàe? Ncẽè Nqarim kò gatá xòè koe hãa ne i gha dìín gatá cgoa xꞌãàku? 32Gaam ẽe kò Gam dim Cóám tcꞌáró-tcꞌaro ga táá bóòa guu, igaba kò gatá wèéa ta domka tcgꞌòó Me ba, nxãa ba gáé cuiskaga Gam cgoa wèé zi gúù zi máà ta a hãa tite thẽé? 33Dìí na gha ẽe Nqarim ka nxárá tcgꞌòóèa hãa ne chìbi-chibi? Nqari ba ko tchàno ne iise bóò ne. 34Dìí na gha xgàra ne? Jeso Kreste ba xꞌóóa hãa! Si gataga kaisas gúù sa: xꞌooan koem ghùièa hãa si i, a gataga Nqarim dim kgꞌáòm xꞌõàm xòè koe hãa, a ko gataga còrèa máá ta a! 35Dìí na gha Krestem di ncàm̀kuan cgoa qꞌaa-qꞌaa ta a? A tcabà zia, a qóḿ zia, a xháé zia, a xàbà saa, a dxàu saa, a cgꞌãè saa, a ntcàu baa? 36Ncẽe i ma Nqarim di zi Tcgãya zi koe ma góásea hãa a ko máá:
“Tsáá domka ta ko wèém koaba-dàò ba cgꞌõoè,
a ta a ko cgꞌõoè ko zi ghùu zi khama ma bóòè,”
téméè khama. 37Nxãan tama a, igaba ta wèé zi gúù zi ncẽe zi koe kaia ta tàà-kgꞌao ta a, Gaam ẽe ncàm̀ ta am koe guu a. 38Kaisa tcoma ner úúa hãa, Nqarim di ncàm̀kuan cgoa ga qꞌaa-qꞌaa ta as gúù sa káà si i sa khama: a kgꞌõè saa ga igaba, a moengele xua ga igaba, a tcꞌãà-cookgꞌaia ga igaba, a ncẽem xꞌaèm di zi gúù zia ga igaba, a hààkom xꞌaèm di zia ga igaba, a cꞌẽe qaria ga igaba, 39a tcꞌamaka hãam nqõó baa ga igaba, a nqãaka hãa baa ga igaba, a cꞌẽes gúùs ncẽem nqõómkgꞌai di saa ga igaba, nxãa zia cuiskaga Nqarim di ncàm̀kuan cgoa qꞌaa-qꞌaa ta a hãa tite, ncẽe Jeso Krestem gatá dim Xꞌaigam koe hãa a.
 
Nqarim dis tcꞌẽe sa Iseraele koe hẽé naka qhàò zi di ne koe hẽéthẽé e (9–11)
Nqari ba Gam di ne khóè ne nxárá tcgꞌòóa

1Tseegua ner ko Krestem koe kgꞌui, a tshúù-ntcõa tama, i ko tiri tcáóan Tcom-tcomsam Tcꞌẽem koe nxàea tseegukagu, 2kaisa tshúù-tcaoa ner úúa, a chõò tamas thõò sa tcáóa te koe úúa hãa. 3Ncàm̀ar kò hãa, tíí ra ga kò tíí ka cgúíèa sa, a ga kò Krestem koe guu a qꞌãea tcgꞌòóèa hãa, tíí qõe ga ne domka, ncẽe tiris qhàòs di ii ne. 4Iseraele di ne khóè nem Nqari ba nxárá tcgꞌòóa Gam di ne cóá ne gha ii ka, a ba a Gam di xꞌáàn xꞌáí nea, a gane cgoa qáé-xgꞌae sa kúrúa hãa, a Gam di xꞌáèan máà nea, a ba a xgaa-xgaa nea hãa nta ne gha ma dqo̱m̀ Me sa, ncẽem gataga thẽé Gam di zi nqòòkaguku zi máàna hãa ne, 5ncẽe kò Nqarim ka tsééa tcgꞌòóèa xu khóè xuku xu ka tsgõose-coa ne; khóèan dis iis ka i kòo kgꞌuiè nem ncẽem Kreste ba gane dis qhàòs koe guua hãam ga Me e. Nqarim ncẽem wèé zi tcꞌamkgꞌai koe hãa ba. Chõò tamase méém dqo̱m̀mè. Amen.
6Eẽm kò Nqari ba Iseraele ne nqòòkagua hãas kam tààèa hãa tar méé tama. Wèéa ne ẽe Iseraele koe ábàèa nea Iseraele di tama khama. 7Ne gataga Abrahamam ka tsgõose-coa ne wèé ne Nqarim di ne cóá ne tama ne e. Nqari ba kò Abrahama ba bìrí a máá: “Isakam koe tsi gha guu a ẽer nqòòkagu tsia tsgõo-coan úú,” témé khama. 8Ncẽe sa ko máá, cgàam di ne cóá ne tama ne e ncẽe Nqarim di ii ne, igaba nqòòkagukus di ne cóá nea, gane Abrahamam di ne cóá ne ne e, témé. 9Ncẽea nqòòkagukus kò ma nxàeèa hãa ga a khama: “Tchànom xꞌaèm kar gha ka̱bise, si gha Sarah sa cóá ba ábà,” tam méé.
10Ncẽes gúùs cúís tama si i, igaba tsara kò thẽé Rebekas di tsara cóá tsara cúím xõòm ka ábàè, gatá ka tsgõosem Isaka ba. 11-12Nqarim di tciikua ne kaisase cgáé e, i khóèan ko kúrú tsééan cgáé tama. Nqari ba ko Gam di tcꞌẽean koe guu a nxárá tcgꞌòó - ncẽes gúù sa méés qarika tééa mááse sa. Si ko ncẽes gúù sa ncẽe koe xꞌáíse: qanega tsara cóá tsara ábàè tama cookgꞌai koe, a qanega tshúù kana qãè gúù ga kúrú tamas cookgꞌai koem kò Nqari ba gatsara ka xõòs Rebeka sa bìrí a máá: “Kaia ba gha cgꞌáré ba tsééa máá,” témé. 13Ncẽe i ma góásea hãa khama a ko máá: “Jakobe bar ncàm̀a hãa, a Esau ba hòrea hãa,” téméè khama.
14Kháé ta gha dùú sa nxàe? Nqari ba tchàno tama saa? Nxãas tama si i! 15Moshem kam kò máá:
“Eẽr ko thõò-xama máá bar gha thõò-xama máá,
a ẽer ko cgóm̀ ba cgóm̀,”
témé khama. 16Khama i nxãaska khóèm dis ncàm̀s koe kana tsééa ba koe guu tama, igaba i Nqarim di thõò-xama-máákuan koe guua. 17Si ko Nqarim dis Tcgãya sa Faro ba bìrí a máá: “Kaikagu tsia raa, Tiri qaria ner gha tsáá koe xꞌáí ka, nxãasega i gha Tiri cgꞌõèan wèém nqõóm koe nxàeè ka,” témé khama. 18Gaa domkam ko nxãaska Nqari ba ẽem thõò-xama máá kgꞌoana hãa ba thõò-xama máá, a ba a ko ẽem qari-qari tcúú kgꞌoana hãa ba qari-qari tcúú.
Nqarim di xgóàn hẽé naka Gam di thõò-xama-máákuan hẽéthẽé e
19Me gha nxãaska gatu ka cꞌẽe ba bìrí te a máá: “Ncẽeta i kò ii ne ba ko nxãaska Nqari ba dùús domka chìbi-chibi taa máá? Nqarim tcꞌẽea hãa sa i gha dìín ntcoe?” témé. 20Ka tsi gáé tsáá tcꞌẽea máá dìí tsi i ta tcꞌẽea, khóè tseè, Nqarim cgoa ga ntcoeku tsi? Ka sa gáé ga ẽe xommèa hãa sa ẽe xom sia hãa ba bìrí naka máá: “Dùús domka tsia ncẽer ii khama ma kúrú tea hãa?” témé? 21Gàba zi dim kúrú-kgꞌao ba gáé xom cgoa di góḿan koe, cúís dtcõos koem ga cám̀ gàba sara kúrú di qarian úú tama, si cꞌẽe sa cgáé zi tséé zi di sa ii, si cꞌẽe sa kgꞌamaga di zi tséé zi di sa ii? 
22Igaba tsi ko nta méé ncẽes gúùs ka: Nqari ba kò ẽem xgóà cgaea hãa gàban, ncẽe kaàkagukuan tééa máána hãa koe Gam di xgóàn xꞌáí kgꞌoana, a Gam di qarian qꞌãakagu kgꞌoana. Igabam kò qáò tcáóse hãa cgoa ne, 23Gam di xꞌáàn kaisam gha nxãasega gataga cgóm̀kuan di gàban koe xꞌáí ka, ncẽem nxãakamaga xꞌáàn kgꞌónòa máána hãa a, 24gatá ncẽem tciia hãa ta koe, Juta ne cúí ne koe tamase, igaba tãá zi qhàò zi di ne koe ga hẽéthẽé e. 25Ncẽem ko Hoseam dis Tcgãyas koe méé khama a ko máá:
“Gane ẽe kò kgꞌaiga Tiri ne khóè ne tama
ner gha Tiri ne khóè ne ta ma tcii,
a ra a gha gaas ẽe kò kgꞌaiga ncàm̀mè tama sa
tiris ncàm̀-khoe sa ta ma tcii,” témé.
26“Ne gha gaam qgáìm ẽe ne kò bìríèa hãa a máá:
‘Tiri tu khóè tu tama tu u,’
téméèam koe ne gha bìríè a máá:
‘Kgꞌõèa hãam Nqarim di tu cóá tu u,’
téméè.”
27Me ko Isaia ba Iseraelem ka qꞌau a ko máá:
“Eẽta ne ga ma tshàa-dxoom qàe di góḿan
khama ma káí ne e igaba
ne gha cgꞌorò ne kgoaraè,”
témé.
28Xꞌaigam Nqari ba gha xòm̀ xꞌaè-coan qꞌoo koe
chõò tamase nqõó ba xgàra khama.
29Eẽm xgꞌao Isaia ba mééa khamaga i ii, ncẽem kòo máá:
“Ncẽè Xꞌaigam qarim wèém kò xgꞌao
cꞌẽe qhàòan ga qaùa máá ta a tama,
ne ta ga kò Sodoma khama ii,
a ga kò Gomora khama ma kúrúsea,”
témé khama.
Paulo ba ko Iseraele ne còrèa máá
30Kháé ta gha nxãaska dùú sa nxàe? Tãá zi qhàò zi di ne, ncẽe kò tchànoan qaa tama, nea tchànoan hòòa ka, tchànoan ncẽe dtcòm̀s koe guua a. 31Igaba ne kò Iseraele ne, ncẽe xꞌáèan koe guua tchànoan kòo qaa ne táá hòò o. 32Dùús domkaà? Dtcòm̀an koe ne kò guu a qaa a tama, igaba ne kòo tséé zi koe guu a qaa a khama. A ne a kò nxõ̱ás tcꞌamkgꞌai koe tcgàba, 33ncẽe i ma góásea a ko máá:
“Qꞌãa, nxõ̱á sar ko Sione koe tòó,
khóè ne gha kúrú ne tcgàba sa,
nxõ̱ám kúrú ne gha ne cgꞌáé ba;
me gha dìím wèém ẽe ko Gam koe dtcòm̀ ba
táá sau-cgaekaguè ka,”
tam méé.

1Tíí qõe ga tuè, tcáóa te qꞌoo koer ko kaisase tcꞌẽe Iseraele ne gha kgoaraè sa, a ra a ko gataga Nqarim koe còrèa máá ne. 2Nqarim koe ne máàsea hãa khama, ra ko ncẽe sa nxàea tseegukagu, igabaga i gane di máàsean tseeguan di qꞌãan koe guu tama. 3Nqarim koe guua hãa tchànoan ne bóòa qꞌãa tama khama, a ko gane di tchànoan ne gha kúrúa mááse sa qaa, a Nqarim di tchànoan koe máàse tama. 4Kreste ba ko xꞌáèan chõòkagu khama, nxãasega ta gha táá xꞌáèan ko qaa sa kúrúan ka tchànokaguè ka, igabagam gha dìím wèém ẽe ko dtcòm̀ ba tchànokaguè.
Kgoarakuan di qãè tchõà nea wèém khóèm di i
5Moshe ba xꞌáèan koe guua hãa tchànoan ka ncẽe sa góáa hãa a ko máá: “Dìím wèém ẽe ko xꞌáèan ko qaa sa komsana ba gha gaan ka kgꞌõè,” témé khama. 6Igaba i ko dtcòm̀s koe guua tchànoan ncẽeta méé a ko máá: “Táá tcáóa tsi qꞌoo koe máá, ‘Dìí na gha nqarikgꞌai koe qaò?’ témé guu” (ẽe sa Kreste ba nqãaka úú si i ke), 7“kana máá: ‘Dìí na gha nqãaka hãam nqõóm koe síí?’ témé guu” (ẽe sa Kreste ba xꞌooan koe ghùi si i ke). 8Kháé i ko nxãaska dùú sa méé? Ncẽe si i: “Kgꞌui ba tsáá ka cúù me e, kgꞌáḿa tsi koe hẽé naka tcáóa tsi koe hẽéthẽé e,” ta i ko méé. Ncẽe ba dtcòm̀s dim kgꞌui me e, ncẽe xae ko gaam ka xgaa-xgaa ba, 9ncẽe ko máá: “Ncẽè tsáá ka tsi kòo kgꞌáḿa tsi cgoa nxàea tseegukagu Jeso ba Xꞌaiga Me e sa, a kòo tcáóa tsi koe dtcòm̀ Nqari ba xꞌooan koe ghùi Mea hãa sa, ne tsi gha kgoaraè,” témé ba. 10Tcáóa ta cgoa ta ko dtcòm̀, a ta a ko tchànokaguè, a ko kgꞌáḿa ta cgoa nxàea tseegukagu, a ko ncẽem dàòm ka kgoaraè khama. 11Nqarim dis Tcgãya sa ko máá: “Dìím wèém ẽe ko Nqarim koe dtcòm̀ ba cuiskaga sau-cgaekaguè tite,” témé khama. 12Juta ne hẽé naka qhàò zi di ne hẽéthẽé xgꞌaeku koe i cúí qꞌaa-qꞌoo ga káà a; cúím Nqari ba Xꞌaigam wèé ne di Me e, a ba a ko wèé ne ẽe ko tcii Me ne qguùan cgoa tsꞌee-tsꞌeekgꞌai khama. 13“Dìím wèém ẽe gha Nqarim dim cgꞌõè ba tcii ba gha kgoaraè,” ta i ko mééè khama.
14Kháé ne gha nxãaska ntama ma cgꞌõèa ba tcii, ncẽè Gam koe ne kò dtcòm̀ tama ne? A ne a gha ntama ma Gam koe dtcòm̀, ncẽè qanega ne kò Gam ka kóḿ tama ne? A ne a gha ntama ma kóḿ, ncẽè xgaa-xgaa ne gha ba ne kò úú tama ne? 15Me gha ntama ma gaam ẽe ko tchõàn xgaa-xgaa ba xgaa-xgaa, ncẽè tsééam kò úúè tama ne? Ncẽe i ma Nqarim di zi Tcgãya zi koe ma góásea a ko máá: “Tsóágase i gáé qãè tchõàn di xàà-kgꞌaoan di hàà-qꞌooan tꞌõèa!” téméè khamaga ma. 16Igaba ne kò káí-kgꞌaise táá qãè tchõàn komsana. Isaia ba kò máá: “Xꞌaigaè, dìí ba gaxae di kgꞌuian komsana hãa?” témé khama. 17I ko nxãaska dtcòm̀an ẽe ko kóḿmès koe guu, si ko ẽe ko kóḿmè sa Krestem dim kgꞌuim ka ko xgaa-xgaaès koe guu.
18Igabar ko ẽe ne kóḿ ta ga hãas ka tẽè. Tseeguan kaga ne kóḿa hãa! Ncẽe Nqarim di zi Tcgãya zi ko méé a ko máá:
“Wèém nqõóm koe ga i dòm̀a xu síía hãa,
i gaxu di kgꞌuian nqõóm chõò-qꞌoo koe ga síía hãa,”
témé khamaga ma.
19Ra ko gaicara tẽè, Iseraele ne kò kóḿa qꞌãa tama sa? Kóḿa ne kò qꞌana hãa! Moshe ba kò tcꞌãà dis ka máá:
“Kúrú tu ur gha tu gane ẽe qhàòs di tama ne koe tau di,
a ra a gha káà tcꞌẽes qhàòs di ne cgoa xgóàkagu tu u,”
témé khama.
20Me kò gataga Isaia ba kgoarasea hãase Nqarim mééa hãa sa nxàe a máá:
“Gane ẽe qaa Te tama ne kar hòòèa hãa,
a Ra a kò gane ẽe tcꞌẽe Te tama ne koe xꞌáísea hãa,”
témé.
21Igabam kò Iseraele ba bìrí a máá:
“Wèém cáḿ kar tshàua Te tchoanà xòóa máána hãa
khóè ne ẽe komsana tama a ko ntcoeku cgoa Te ne,”
témé.
Nqarim di thõò-xama-máákua ne Iseraele ne koe

1Ra ko nxãaska tẽè a máá: “Nqari ba gáé kò Gam di ne khóè ne xguì?” témé. Nxãas tama si i! Tíí ga ra thẽé Iseraele ra a khama, a Abrahamam ka tsgõose-coa ra a, Benjamenem dis qhàòs di ra. 2Nqari ba kò Gam di ne khóè ne ncẽe kgꞌaigam kò qꞌana hãa ne táá xguì. Cꞌúùa tu gáé hãa Nqarim dis Tcgãyas ko Elijam ka méé sa? Me ko ma Nqarim cookgꞌai koe Iseraele ne ma chìbi-chibi sa, a ko máá: 3“Xꞌaigaè, Tsari xu porofiti xu ne cgꞌõoa hãa, a Tsari altaran ko̱bea hãa, ra tíí cúí ga ra qaùa, ne ko cgꞌõoa te xaù,” témé. 4Ka ba kò kháé Nqari ba ntama ma xo̱a me? Nqari ba kò xo̱a a máá: “7,000 xu khóè xur tòóa máásea hãa, ncẽe qanega Baale ba qám̀sea máá tama xu,” témé. 5Ncẽeskaga i gataga ii: qaùa hãa nea hàna, cgóm̀kus koe guu a nxárá tcgꞌòóèa hãa ne. 6Igaba ncẽè cgóm̀kus koe i kò guua hãa ne i nxãaska gane di tsééan koe guu tama; ncẽè gatà i kò ii nes nxãaska cgóm̀ku sa cgóm̀kus tama si i.
7Kháé nxãaska dùú saa? Iseraele ne kò ẽe ne kòo qaas gúù sa táá hòò. Khóè ne ẽe nxárá tcgꞌòóèa hãa ne cúí ne kò hòò si, igaba ne kò ẽe qaùa hãa ne qari-qarin tcúúè. 8Ncẽes ko Nqarim dis Tcgãya sa méé khama a ko máá:
“Nqari ba kò tcáóa ne hẽé naka tcꞌẽea ne hẽéthẽé ntcùú-ntcuu,
a tcgáía ne ga táá bóòkagu
a tceea ne ga táá kóḿkagu
ncẽem cáḿ kaga igaba,”
témé khama.
9Gatagam ko Dafite ba máá:
“Gane dis suu [c] sa méés ntcóm̀ sa ii naka xhám̀ sa ii,
nxãasega ne gha cgꞌáéa tcãà,
a gha gane di xgàrasean ka̱bia mááè ka.
10Gane di tcgáían méé i ntcùú-ntcuuè
naka ne nxãasega táá bóò,
naka i gane di qhùrian chõò tamase na̱iè,”
tam kò méé.
11Ra ko nxãaska tẽè a máá: Eẽ ne kòo Juta ne tcgàba ka nea gáé kò cgꞌáé, táá ne gha gaicara tẽe ka? Nxãas tama si i! Igaba gane di cgꞌáé-qꞌooan gha tãá zi qhàò zi di ne koe kgoarasean óága domka a, nxãasega ne gha Juta ne chìi ka. 12Gane di cgꞌáé-qꞌooa ne kò nqõó ba qguùkagu, i kò gataga tààè-qꞌooa ne tãá zi qhàò zi di ne qguùkagu. Ka nea gha nxãaska tãá zi qhàò zi di ne nta noose qguùkaguè, ncẽè cgꞌoèas tcꞌãò-tcꞌãos Juta ne dis kò hãa ne?
	[c] 11:9 suu - Gerika sa ko máá: “cháà sa” témé - tcꞌõoan ko tòó a tcꞌõóès qgáì si i.

Tãá zi qhàò zi di ne di kgoarasea ne
13Gatu cgoar ko kgꞌui, tãá zi qhàò zi di tuè: tãá zi qhàò zi di ne koer xꞌáè úú-kgꞌao ra a domka ra ko ncẽes tséés tiri sa kaikagu, 14tiris tséés koer gha cꞌẽedaoka tiris qhàòs di ne khóè ne kúrú ne chìi di ii domka, ra gha nxãasega cꞌẽe ne kgoara ka. 15Ncẽè Nqarim ka xguìès Juta ne dis kò ko dàò ba xgobekgꞌam, me nqõó ba Nqarim cgoa tòókuan úú ne sa gha gane Juta ne dis dtcòm̀mè sa dùú sa ii? Xꞌooan koe guu a kgꞌõè si i gha ii! 16Ncẽè tcꞌãà dis péré-qàmàs kò Nqari ba tcgꞌòóa mááèa, nem nxãaska wèém péré ba gataga thẽé Gam di me e, a ncẽè hìis di to̱bean kò Gam di ii, ne i nxã̱an ga thẽé Gam di i. 17A ncẽè cꞌẽe xu nxã̱a xu olife dis hìis di xu kòo qꞌãea tcgꞌòóè, tsi tsáá ncẽe qãáka ka dis olifes di tsi nxã̱a tsi gaa koe qꞌám̀a tòóè, a ko cꞌẽe xu cgoa ẽes hìis to̱be di qguùan qꞌaa-qꞌaaku, 18ne méé tsi táá gaxu nxã̱a xu koe bóò-boose guu. Ncẽè bóò-boose tsi kòo ne méé tsi tcꞌẽe-tcꞌẽese, tsáá tsia to̱bean qgóó tòó tama, igaba i to̱bean qgóó tòó tsia hãa sa.
19Igaba tsi gha máá: “Nxã̱a xua qꞌãea tcgꞌòóèa hãa, nxãasegar gha tíí qꞌám̀a tòóè ka,” témé. 20Eẽ sa tseegu si i. Gaxu di dtcòm̀an úú taman domka xu qꞌãea tcgꞌòóèa hãa, tsi kò tsáá tsari dtcòm̀an domka tééa hãa. Ke méé tsi táá bóò-boose guu, igaba méé tsi qꞌáòa hãa. 21Ncẽè Nqarim kòo hìis kgꞌaiga úúa hãa nxã̱an bóòa guu tama, ne tsi tcꞌẽea máá, tsáám gha bóòa guu tsi, ta tcꞌẽea?
22Ke méé tsi Nqarim di qãèan hẽé naka Gam di xgóàn hẽéthẽé qꞌana hãa. Xgóà Me e ẽe chìbian kúrú ka cgꞌáéa hãa ne koe, igabam tsáá koe qãè Me e, ncẽè Gam di qãèan koe tsi kòo hãa ne. Tama kò ii ne tsi gha tsáá igaba thẽé qꞌãea tcgꞌòóè. 23A ncẽè Juta ne kò gane dis dtcòm̀ tamas koe kúúa hãa tama, ne ne gha gaicara qꞌám̀a tòóè, Nqari ba qarian úúa hãa, gaicaram gha qꞌám̀a tòó ne di i khama. 24Ncẽè kgꞌaiga qãáka ka dis hìis olife dis koe tsi kò tsáá guu a qꞌãea tcgꞌòóèa hãa, a olife dis hìis xháràèas koe qꞌám̀a tòóèa hãa, ncẽe i ga kgꞌaiga ii tama khama, ne ba gha Nqari ba nxãaska nta noose ka̱bi a kgꞌaigaka di nxã̱an gaan dis hìis olife dis koe gaicara qꞌám̀a tòó? 
Iseraele ba gha ka̱bi a tòóa kgꞌónòè
25Tíí qõe ga tuè, ncẽes gúùs chóm̀sea hãa sa tu gha qꞌãa sar ko tcꞌẽe, nxãasega tu gha táá tcꞌẽega tu ii sa bìríse ka. Ncẽes gúùs chóm̀sea hãa sa ncẽe si i: qari tcúúan Iseraele di ne khóè ne dia xòm̀ xꞌaè qꞌoo [d] di i, si gha nxãakgꞌaiga síí cgꞌoèa hãas nxáráse-qꞌoos tãá zi qhàò zi di ne di sa Nqarim koe hàà. 26Ne gha ncẽem dàòm ka wèé ne Iseraele ne kgoaraè, ncẽe i ma góásea hãa a ko máá:
“Kgoara-kgꞌao ba gha Sione koe guu a hàà,
a ba a gha Jakobem ka tsgõose-coa ne koe
cgꞌãè tcáóan tcgꞌòó.
27Si gha ncẽe sa Tiris qáé-xgꞌae sa ii gane cgoa,
gane di chìbia ner gha ko séèa tcgꞌòó cgae ne ka,”
téméèa khama.
28Juta nea qãè tchõàn xguìa hãa khama ne Nqarim di ne cgꞌõo-kgꞌao ne e, nxãasega i gha qãè tchõàn gatu qhàò di tu koe hàà ka. Igaba ncẽè nxárá tcgꞌòóa mááses ka ta kòo kgꞌui ne ne Nqarim ka ncàm̀mèa hãa, gane ka tsgõose ga xu cgoam kúrúa hãas qáé-xgꞌaes domka. 29Nqari ba aban ẽem ko tcgꞌòó ka hẽé naka ẽem ko tcii ne ka hẽéthẽé tcꞌẽea ka̱bi tama khama. 30Gatu qhàò zi di tua kò cꞌẽe xꞌaè ka Nqari ba komsana tama, igaba tu ncẽeska, Juta ne di komsana taman domka, Nqarim di cgóm̀kuan hòòa. 31Gane igabaga ne ncẽeska ẽeta iim dàòm ka Nqarim máà tua hãa cgóm̀kuan domka komsana tama, nxãasega ne gha thẽé ncẽeska Nqarim di cgóm̀kuan hòò ka. 32Nqari ba kò wèé ne khóè ne kúrú ne komsana taman koe tòóse, nxãasegam gha wèéa ne ga cgóm̀kuan xꞌáí ka khama.
	[d] 11:25 xòm̀ xꞌaè qꞌoo - kana “cꞌẽe xòè za”.

Nqari ba dqo̱m̀a ne
33Tsóágase i gáé Nqarim di qguùan kaia!
Tsóágase i gáé Gam di qꞌãan di tcꞌẽean hẽé
naka qꞌãa-kgꞌáḿa ba hẽéthẽé tchàà-a!
Dìí na gha Gam di zi tcꞌẽe-kgꞌáḿ zi bóòa qꞌãa?
Dìí na gha Gam di zi dàò zi qaara tcgꞌòó a xùri?
34Nqarim dis Tcgãyas ko méé a ko máá:
“Dìí na Xꞌaigam di tcꞌẽe-kgꞌáḿan qꞌana?
Dìí na ga tchàno-tchano Me?
35Kana ia xgꞌao dìín cꞌẽe gúù máà Me,
Me ga gaa gúùan suruta ka̱bi?”
témé khama.
36Wèé zi gúù zia Gam ka kúrúèa,
a zi a Gam koe guua,
a Gam domka hàna.
Nqari ba méém chõò tamase dqo̱m̀mè! Amen.
 
Dtcòm̀-kgꞌao ne ko ma tséé sa (12:1–15:13)
Nqari ba tsééa máá

1Gaa domkar ko Nqarim di thõò-xama-máákuan koe guu a dtcàrà tu u, tíí qõe ga tuè, tcꞌáróa tu tu gha dàòa-máákus iise tcgꞌòó sa, kgꞌõèa hãa, a tcom-tcomsa, a ko Nqari ba qãè-tcaokagu sa - ncẽea tcꞌẽem di tsééan gatu ga còrè cgoa ga a khama. 2Táá méé tu ncẽem nqõóm di cauan xùri guu, igaba méé tu tcꞌẽe-kgꞌáḿa tu koe ka̱ba-ka̱baè, naka tua gha nxãasega Nqarim dis tcꞌẽe sa qꞌãa, gaas ẽe qãè ii, a ko qãè-tcaokagu Me, a tchàno ii sa.
3Cgóm̀kuan ncẽer máàèa hãa domkar ko wèém khóèm ẽe gatu xgꞌaeku koe hãa ba bìrí a ko máá: Táá méém tcꞌẽe-qꞌooa ba koe tcꞌamakam hãa sa bìrísea hãa guu, igaba méém wèém khóè ba tcꞌẽe-kgꞌáḿa ba koe, ẽem Nqari ba máà mea hãas tcꞌãò-tcꞌãos dtcòm̀an dis cgoa qgóóse. 4Cúím tcꞌáróm koe ta káí xòèan úúa hãa, i wèé xòèan cúís tséé sa kúrú tama khama. 5Ncẽem dàòm ka ta ko, ẽeta ta ma káí ta a igaba cúím tcꞌáró ba Krestem koe kúrú, me wèém xòè ba cꞌẽe xu xòè xu cgoa xgꞌae-xgꞌaeèa hãa. 6Ke méém wèém khóè ba tãáka zi aba zi ẽem Nqari ba Gam di cgóm̀kuan ka máà taà hãa zi tséékagu: ncẽè porofitan kò ii ne méém ẽem úúa hãa dtcòm̀an dis tcꞌãò-tcꞌãos cgoa tséékagu u. 7Naka ncẽè cꞌẽe ne tsééa máás kò ii ne méém tsééa máá ne, naka ncẽè xgaa-xgaas kò ii ne méém xgaa-xgaa, 8naka ncẽè cꞌẽe ne korès kò ii ne méém korè ne. Ncẽè cꞌẽe ne hùis kò ii ne méém kgoarasea hãase hùi ne. Ncẽè cꞌẽe ne tcꞌãà-cookgꞌais kò ii ne méém wèé tcáóa ba cgoa gatà hẽé. Ncẽè cꞌẽe ne koe cgóm̀kuan xꞌáís kò ii ne méém qãè-tcaoan cgoa xꞌáí i.
Dtcòm̀-kgꞌao ne dis kgꞌõè sa
9Ncàm̀ku sa méés tseegu di sa ii. Eẽ cgꞌãè ii sa hòre, qgóóa qari ẽe qãè ii sa. 10Gatu ka cꞌẽea ne kaisase ncàm̀, khóè qõeku ne ga ma ncàm̀kua hãa khama ma. Gatu nqáéase tu gatu ka cꞌẽe ne tcom. 11Táá méé tu xhõen-tcáó guu; gatu dim tcꞌẽe ba méém ka̱ru; Xꞌaiga ba méé tu tsééa máá. 12Nqòòan koe méé tu qãè-tcaoa hãa, naka tua xgàrasean koe qáò tcáó ii, naka còrèan koe qgóóa qari. 13Cꞌẽe ne dtcòm̀-kgꞌao ne kòo xháé ne méé tu ẽe tu úúa hãa sa gane cgoa qꞌaa-qꞌaaku. Xꞌáéa tu koe cꞌẽe ne qãèse hààkaguan koe tu tcãàn tcáó.
14Tsꞌee-tsꞌeekgꞌai ẽe xgàra tu u ko ne; tsꞌee-tsꞌeekgꞌai ne, táá cgúí ne guu. 15Eẽ ko qãè-tcao ne cgoa qãè-tcao, naka ẽe ko kgꞌae ne cgoa kgꞌae. 16Cúíta noose tu qgóóku; táá bóò-boose guu, igabaga ẽe nqãaka hànas téé-qꞌoos di ne cgoa tsééa xgꞌae; táá tcꞌẽega tu ii sa bìríse guu.
17Táá cꞌẽem khóèm cgꞌãèan kúrúa máá tua ba cgꞌãèan cgoa ka̱bia máá guu. Eẽ wèém khóèm koe qãè iis koe méé tu tcãà tcꞌẽe. 18Ncẽè tààè tama tu kò hãa, i gataga gatu koe guua hãa, ne méé tu wèé khóèan cgoa tòóku. 19Ncàm̀-ncamsa tuè, táá méé tu cgꞌãèan ka̱bia máá guu, igaba tu Nqarim di xgóàn guua máá a; ncẽe Nqarim di zi Tcgãya zi ko Xꞌaigam ka méé a ko máá:
“Ka̱bia mááku sa Tiri si i,
Ra gha Tíía ka̱bia máá,”
témé khama.
20Igaba
ncẽè gatu dim cgꞌõo-kgꞌaom kò xàbà hãa ne
tcꞌõoan máà me nakam tcꞌõó,
naka cáḿan kò hãa ne
tshàan máà me nakam kgꞌáà.
Eẽta hẽéan ka tu gha ko kúrú mem saucgae a chìbi bóòse. [e]
21Táá méé tu cgꞌãèan ka tààè guu, igabaga méé tu qãè gúùan cgoa cgꞌãèan tàà.
	[e] 12:20 kúrú mem saucgae a chìbi bóòse - Gerika sa ko máá: “ka̱ruko zi cꞌee ntcom̀ zi tcúúa ba koe xgꞌae-xgꞌae,” témé.

Tcꞌãà-cookgꞌaian qám̀sea máá sa

1Wèém khóè ba méém tcꞌãà-cookgꞌaian qám̀sea máá. Nqarim ka kgoara mááèa hãa tama tcꞌãà-cookgꞌai nea káà a ke, igaba ẽe hàna ne Nqarim ka tòóèa hãa. 2Dìím wèém ẽe ko tcꞌãà-cookgꞌaian ntcoe ba ko Nqarim nxárá tcgꞌòóa hãa sa ntcoe, me gha dìím wèém gatà ko hẽé ba xgàrakuan óága cgaese. 3Tcꞌãà-cookgꞌai xua ẽe qãèan ko kúrúm ka bèeè tama khama, igaba xu ko ẽe cgꞌãèan ko kúrúm ka bèeè. Eẽ tcꞌãà-cookgꞌaia hãam bèe tsi kò tcꞌẽe tama ne méé tsi nxãaska qãè gúùan kúrú nakam gha dqo̱m̀ tsi. 4Nqarim dim tséé-kgꞌao me e, tsari qãèan domka ko tséé ba khama. Igaba ncẽè cgꞌãèan tsi kòo kúrú ne méé tsi bèe, ntcàum ẽem qgóóa hãa bam kgꞌamaga qgóó tama ke. Nqarim dim tséé-kgꞌao me e, a ko Nqarim di xgóàn óá, ẽe ko cgꞌãèan kúrú ne koem gha xgàrakuan qõòkagu khama. 5Gaa domka méé tsi ẽe tcꞌãà-cookgꞌaia hãam koe qám̀sea hãa, Nqarim di xgàrakuan bèe domka cúí tamase, igaba tsari tcꞌẽe-tcꞌẽesean domka hẽéthẽé e. 6Ncẽes gúùs domkaga tu ko nqõóm ko tcgꞌòóa mááè marian tcgꞌòó, tcꞌãà-cookgꞌai xua Nqarim di xu tséé-kgꞌao xu u khama, ncẽe ko tsééa xu kúrú xu. 7Ke méé tsi ẽe tsi ga wèém khóè ba úú cgoa hãa sa máà me: nqõóm ko tcgꞌòóa mááè mari kò ii ne tcgꞌòó o, ncẽè mari kò ii ne méé i mari ii, táòkgꞌaikus kò ii ne méés táòkgꞌaiku sa ii, naka kaikagukus kò ii ne méés kaikaguku sa ii.
Tsáá ka cꞌẽe ba ncàm̀ sa
8Táá méés cúí khóè koe ga qanega tsi suruta tamas chìbi sa hãa guu, tsáá ka cꞌẽe ba ncàm̀s cúís oose. Eẽ gam ka cꞌẽe ba ncàm̀a hãa ba ko xꞌáèan ko qaa sa kúrú ke. 9Xꞌáèan ncẽe ko máá: “Táá méé tsi cgꞌáràn kúrú guu; táá méé tsi cgꞌõo guu; táá méé tsi tsꞌãà guu; táá méé tsi ncóó guu,” naka cꞌẽe xꞌáè-kgꞌáḿan hẽéthẽéa cúím xꞌáè-kgꞌáḿ koe qgóóa xgꞌaeèa, ncẽe ko máá: “Tsáá ka cꞌẽe ba ncàm̀ ẽe tsi ma ncàm̀sea hãa khamaga ma,” témé ba. 10Ncàm̀ku sa tsáá ka cꞌẽe ba chìbi kúrú cgaes tama si i. Gaa domkagas ko ncàm̀ku sa xꞌáèan ko méé sa kúrú.
Xꞌáàm qꞌoo koe kgꞌõè
11Xꞌaèm ncẽe ta ko gaam qꞌoo koe kgꞌõè ba tu qꞌana hãa, ke méé tu ncẽe sa kúrú. Tcꞌoman koe tu gha tẽe dim xꞌaè ba hààraa. Xꞌaèm kgoarakus di ba ncẽeska kaisase cúù me e ke, ncẽe ta kò tshoa-tshoa a ko dtcòm̀ kam kò ii tama khama. 12Ntcùúa ne nqáéa hãa, i koaban cúù u. Ke hàà naka ta ntcùú-qꞌoo di tsééan dxùukgꞌai za tòó naka taa xꞌáàn di zi ncõo gàba zi hã̱a. 13Hàà naka ta qãèm dàòm ka qgóóse, cáḿs di xꞌáàn qꞌoo koe hãa ne khóè ne khama ma, ẽe kaisase ko tcꞌõó, a ko kgꞌáà ne hẽé, naka cgꞌáràn ko kúrú a káà qgóóse-qꞌoo ne hẽé, naka mẽéku a tau di ii ne hẽéthẽé ka tamase. 14Igaba méé tu Xꞌaigam Jeso Kreste ba hã̱a, naka tua cgàa ba tu ga ma qãè-tcaokagu di zi tcꞌẽe-kgꞌáḿ zi chõòkagu.
Kgꞌamka ne hẽé naka qari ne hẽéthẽé e
 
14
1Eẽ dtcòm̀a hãa, igaba gam di dtcòm̀an koe kgꞌamka ba, qãèse hààkagu, ẽem tcꞌẽea hãas koe ntcoeku cgoa me tamase. 2Cꞌẽem khóèm dis dtcòm̀ sa ko kgoara máá me, me wèés gúù sa tcꞌõó, igaba khóèm ẽe gam dis dtcòm̀s kgꞌamka ii ba ko tso̱bèan cúí ga tcꞌõó. 3Khóèm ẽe ko wèés gúù sa tcꞌõó ba méém táá ẽe wèés gúù sa tcꞌõó tama ba ntcoea hãase séè guu, nakam ẽe wèés gúù sa tcꞌõó tama ba táá ẽe ko wèés gúù sa tcꞌõóm qãèse hẽé tama sa bóò guu, Nqari ba qãèse hààkagu mea hãa ke. 4Dìí tsia tsáá, cꞌẽem khóèm dim qãàm qãèse hẽé tama ta ko méé tsi? Gam ka qꞌõòsem koe i guua hãa ẽem ko kúrú tsééan koem gha tééa qari kanam gha cgꞌáé sa. Igabam gha tééa qari, Xꞌaiga ba qarian úúa hãa khama, kúrú mem gham tééa qari di i.
5Cꞌẽem khóèm kam cꞌẽem cáḿ ba cꞌẽe xu cáḿ xu ka cgáé me e, me ko cꞌẽem khóè ba wèé cáḿan ga cúíta noose séè. Wèém khóè ba méém tcꞌẽea ba qꞌoo koe bìrísea hãa, ẽem tcꞌẽea hãa sa gaas ga si i sa. 6Gaam ẽe ko cꞌẽem cáḿ ba cꞌẽe xu ka tãákase séè ba ko Xꞌaigam gha kaikaguè domka gatà hẽé. Me ko gaam ẽe ko tcꞌõó ba thẽé Xꞌaigam gha kaikaguè domka gatà hẽé, Nqari bam ko qãè-tcaoa máá khama. Me ko gaam ẽe cꞌẽe zi tcꞌõo zi tcꞌõó tama ba thẽé Xꞌaigam gha kaikaguè domka gatà hẽé, a ba a ko Nqari ba qãè-tcaoa máá. 7Gatá ka cꞌẽem cúía ko gam ka kgꞌõèa mááse ba káà me e, me gataga cꞌẽem cúía ko gam ka xꞌóóa mááse ba káà me e khama. 8Ncẽè kgꞌõè ta kòo ne ta ko Xꞌaiga ba kgꞌõèa máá, a ncẽè xꞌóó ta kòo ne ta ko Xꞌaiga ba xꞌóóa máá. Khama nxãaska, kgꞌõè ta ga ko kana ta ga ko xꞌóó igabaga, ta Xꞌaigam di ta a. 9Kreste ba kò ncẽes gúùs domka xꞌóó, a kò gaicara kgꞌõè, nxãasegam gha ẽe xꞌóóa hãa ne hẽé naka kgꞌõèa hãa ne hẽéthẽé dim Xꞌaiga ba ii ka khama. 10Kháé nxãaska tsáá, dùús domka tsia ko tsáá qõem qãèse hẽé tama sa bóò, kana tsáá, dùús domka tsia ko tsáá qõe ba ntcoea hãase séè? Wèéa ta ga gha Nqarim dis ntcõó-qꞌoos xgàrakuan dis cookgꞌai koe hàà téé ka. 11Ncẽeta i ma góásea a ko máá:
“Kgꞌõèar hãas noosem gha
wèém qúrù ba cookgꞌaia Te koe qo̱m̀,
me gha wèém ta̱m ba Nqarir ii sa dqo̱m̀,”
téméè khama. 12Me gha nxãaska wèém khóèm gatá xgꞌaeku koe hàna ba gam ka Nqarim koe xo̱ara mááse.
Táá tsáá qõe ba chìbi kúrúkagu
13Ke méé ta táá xgàraku guu. Igaba méé ta tcꞌẽea ta koe bìrísea hãa, gaicara ta gatá ka qõesem cookgꞌai koe xgáè-kgꞌam me gha kana gha chìbian koe tcãà me sa tòóa hãa tite sa. 14Qꞌana ra hãa, a Xꞌaigam Jesom koe kaisa tcoman úúa hãa, cúís gúùs gaas ka qꞌano tama sa káà si i sa. Igaba ncẽè cꞌẽem khóèm dis bóòs kas kò qꞌano tama, nes nxãaska gaam koe qꞌano tama. 15A ncẽè tsáá ko tcꞌõós kòo tsáá qõe ba tshúù-tshuu tcꞌẽe, ne tsi ncàm̀kuan xꞌáí tama. Táá méé tsi hẽé nakas tcꞌõó tsi ko sa tsáá qõe ba ho̱àkagu guu, ncẽe Krestem kò gaam domka xꞌóó ba. 16Táá hẽé nakas ẽe gatu ka ko qãè iise bóòè sa cꞌẽe ne ka cgꞌãè iise nxàeè guu. 17Nqarim di xꞌaia nea tcꞌõó sa hẽé naka kgꞌáà sa hẽéthẽé di tama a khama, igaba i Tcom-tcomsam Tcꞌẽem koe tchànoan hẽé, naka tòókuan hẽé naka qãè-tcaoan hẽéthẽé di i. 18Dìím wèém ẽe ko ncẽem dàòm ka Kreste ba kúrúa máá ba ko Nqari ba qãè-tcaokagu, a ko khóèan ka tchànom iise bóòè.
19Gaa domka méé ta wèé qaria ta cgoa tòókuan ko óá zi gúù zi hẽé naka gatá ka cꞌẽe ne ko tshàoa ghùi zi gúù zi hẽéthẽé kúrú. 20Táá Nqarim kúrúa hãa sa tcꞌõoan domka ko̱be guu. Wèés gúù sa qꞌano si i, igaba ncẽè cꞌẽem khóèm kòo cꞌẽes gúù sa tcꞌõó, si nxãa sa cꞌẽem khóè ba kúrú me chìbiga ii ne i qãè tama. 21Qãès gúù sa, táá méé tsi kgꞌòóan kgꞌoo, kana gõéan kgꞌáà, kana cꞌẽes gúùs tsáá ka cꞌẽe ba ko chìbian kúrúkagu sa kúrú guu.
22Gaa domka méés dùús wèés ẽe tsi cꞌẽes gúùs ka dtcòm̀a hãa sa tsáá hẽé naka Nqari ba hẽéthẽé tsao ka cúí ga qꞌãaèa hãa. Tsꞌee-tsꞌeekgꞌaièa baa khóèm ẽe gam koe qãè ii sa kúrúan ka ntcoese tama ba. 23Igaba khóèm ẽe tcꞌõóm kò ko ne ko káíse tẽèse ba xgàraèa hãa, dtcòm̀an cgoam tcꞌõó tama khama; si wèés gúùs ẽe dtcòm̀an koe guu tama sa chìbi si i.
Cꞌẽe ne qãè-tcaokagu, tsáá ka tamase

1Gatá ncẽe qari ii ta méé ta gane ẽe dtcòm̀a ne koe kgꞌamka ii ne gane di tààè-qꞌooan koe hùi, naka taa táá gatá qãè-tcaokaguse guu. 2Wèém khóè ba méém gam ka cꞌẽe ba qãè-tcaokagu, nxãasegam gha qãèan hòò a tshàoa ghùiè ka. 3Krestem igabam kò táá qãè-tcaokaguse khama, igaba ncẽe i ma góásea a ko máá: “Gane ẽe cóè Tsia hãa ne di cóèkua nea Tíí koe hààraa,” téméè khamaga ma. 4Wèé zi gúù zi ncẽe xgꞌao góáèa hãa zia góáèa, xgaa-xgaa ta a zi gha ka, nxãasega ta gha Nqarim di zi Tcgãya zi koe guua hãa qáò tcáóan hẽé naka ghùi-ghui-tcáókuan hẽéthẽé koe guu a nqòòan úú ka.
5Nqarim ncẽe qáò tcáóan hẽé naka ghùi-ghui-tcáókuan hẽéthẽé di ba méém kgꞌõèa xgꞌaean dim tcꞌẽe ba máà tu u, ẽe tu ko Jeso Kreste ba xùri ka, 6naka tu nxãasega xgꞌae naka Nqarim gatá dim Xꞌaigam Jeso Krestem ka Xõò ba cúím dòm̀ cgoa dqo̱m̀.
Qãè tchõà nea Juta ne hẽé naka qhàò zi di ne hẽéthẽé di i
7Gaa domka méé tu gatu ka cꞌẽe ne qãèse hààkagu, ẽem ma Kreste ba ma qãèse hààkagu tua hãa khamaga ma, nxãasegam gha Nqari ba dqo̱m̀mè ka. 8Bìrí tu ur ko khama a ko máá, Kreste ba kò ẽe qꞌãe nqãa-qgai khòoèa hãa ne dim qãà ba kúrúse, Nqari ba tseegu di Me e sam gha xꞌáí ka, nxãasega zi gha Abrahama xuku xu kò nqòòkaguèa hãa zi gúù zi tseegukaguè ka, 9naka gataga ẽe tãá zi qhàò zi di ne gha Nqari ba Gam di cgóm̀kuan domka dqo̱m̀ ka, ncẽe i ma góáèa hãa a ko máá:
“Gaa domkar gha tãá zi qhàò zi di ne xgꞌaeku koe dqo̱m̀ Tsi,
a ra a gha cgꞌõèa Tsi nxáè,”
téméè khama,
10a i a ko gaicara máá:
“Qãè-tcao tu, tãá zi qhàò zi di tuè,
Gam di ne khóè ne cgoa,” téméè.
11A ko gaicara máá:
“Xꞌaiga ba dqo̱m̀, gatu wèé tu tãá zi qhàò zi di tuè,
naka méé ne wèé ne khóè ne dqo̱m̀ Me,”
téméè.
12Me ko gaicara Isaia ba máá:
“Jesem dim To̱be ba gha hàà,
Gaam ẽe gha tẽe a tãá zi qhàò zi di ne dim Tcꞌãà-cookgꞌai ii ba,
ne gha tãá zi qhàò zi di ne Gam koe nqòòan úú,”
téméè.
13Nqarim ncẽe nqòòan ko Gam koe guu ba méém wèé qãè-tcaoan hẽé naka tòókuan hẽéthẽé cgoa cgꞌoè-cgꞌoe tu u, ẽe tu ko Gam koe dtcòm̀ ka, naka tua gha nxãasega Tcom-tcomsam Tcꞌẽem di qarian ka cgꞌoèa nqáése nqòòan koe.
 
Chõò-qꞌoo sa hẽé naka tsgám̀ku zi hẽéthẽé e (15:14–16:27)
Paulo ba tãá zi qhàò zi dim xꞌáè úú-kgꞌao me e
14Tíí qõe ga tuè, tíí igabar gatu ka kaisa tcoman úúa hãa, gatua qãèan ka cgꞌoèa, a qꞌãan di tcꞌẽean wèé ka cgꞌoè-cgꞌoeèa hãa sa, a tu a qarian úúa hãa xgaa-xgaaku tu gha di i. 15Igaba ra kò cꞌẽe zi qgáì zi koe kgoarasea hãase góá máá tu u, a ko tcꞌẽe-tcꞌẽese tu u, cgóm̀kuan ncẽer Nqarim ka máàèa domka, 16nxãasegar gha tãá zi qhàò zi di ne koe Jeso Krestem dim tséé-kgꞌao ba ii ka. Peresitim khamar ko ma Nqarim di qãè tchõàn xgaa-xgaa, nxãasega ne gha tãá zi qhàò zi di ne dàòa-mááku sa ii, ncẽe gha Tcom-tcomsam Tcꞌẽem ka qáòa tcgꞌòó a cúía tòóè, a Nqarim ka qãèse hààkaguè sa.
17Gaa domkaga ra ko Jeso Krestem koe, tiri tsééan Nqari bar kúrúa máána hãa domka dqo̱m̀se, 18-19a cuiskaga cꞌẽe gúù kaga kgꞌuia hãa tite, Krestem tíí koe kúrúa hãas tséés ka cúí oose. Tiri kgꞌuian hẽé naka tsééan hẽé, naka xꞌáí zi hẽé naka are-aresa zi gúù zi di qarian hẽéthẽé cgoa, naka Nqarim dim Tcꞌẽem di qarian cgoa hẽéthẽém ko Kreste ba tãá zi qhàò zi di ne kúrú ne Nqari ba komsana. Ra kò gatà iim dàòm ka Jerusalema koe guu, a ra a wèém nqõó ba nxa̱ma-nxa̱ma, a Iliriko koe ga síí, a síí Jeso Krestem di qãè tchõàn cgꞌoèa hãase xgaa-xgaa. 20Wèé xꞌaèan kar kò ko ẽem Kreste ba qꞌãaè tama koer gha qãè tchõàn xgaa-xgaa sa tcꞌẽe, nxãasegar gha táá cꞌẽem khóèm dis tshoa-tshoas tcꞌamkgꞌai koe guu a tshàoa ghùi ka. 21Igaba ncẽe i ma góásea hãa a ko máá:
“Gane ẽe qanega Gam ka bìríè tama
ne gha bóò,
ne gha gane ẽe Gam ka kóḿ tama
ne kóḿa qꞌãa,”
téméè khama.
22Ncẽes gúùs domkar kòo káíse xgáè-kgꞌammè a hàà cgae tu u tama.
Paulo ba ko Roma ne gam di zi kàa zi ka bìrí
23Igaba ncẽeska, ncẽe zi xgꞌaeku zi koer gha tséé qgáìa káà a, ra kò gataga ncìísega hàà cgaea tu xgónèa hãa, 24khamar bìrísea hãa gatàr gha hẽé sa, ẽer ko Spaine koe qõò ka. Eẽr ko Roma koe tcana nqáé kar gha bóò tu u di nqòòa ner úúa hãa khama, ra gataga nqòòan úúa, ẽer kò xòm̀ xꞌaè-coan gatu ka qãè-tcaokaguèa xgꞌara ka tu gha tiris qõòs koe hùi te di i. 25Igabar ncẽeska dàò qꞌoo koe hãa a ko Jerusalema koe qõò, gaa koe hãa ne dtcòm̀-kgꞌao ne di hùia ner gha úú ka. 26Maketonia hẽé naka Akaia hẽéthẽé di ne dtcòm̀-kgꞌao ne kò bóò i qãèa máá nea hãa, Jerusalema koe hãa ne dtcòm̀-kgꞌao ne ẽe dxàua hãa ne ne ga aban tcgꞌòóa máá sa khama. 27Gatà hẽéan ka ne kò qãè-tcaokaguèa hãa, i kò gataga kgꞌanoa hãa gatà ne ga hẽé sa. Ncẽè Juta ne kòo tcꞌẽem di tsꞌee-tsꞌeekgꞌaikuan tãá zi qhàò zi di ne máà, ne i gataga thẽé kgꞌanoa hãa tãá zi qhàò zi di ne ga nqõóm di zi gúù zi ẽe ne úúa hãa zi thẽé Juta ne máà sa khama. 28Ra gha nxãaska ẽer ko ncẽes tséé sa kúrúa xgꞌara, a ko tseeguan kaga ne ncẽe aban hòòa hãa sa bóò, kar gha Spaine koer ko qõò ka tcãà cgae tu u a nqáé. 29Ra qꞌana hãa ẽer ko hàà cgae tu u, ner gha cgꞌoèa hãa tsꞌee-tsꞌeekgꞌaikuan Krestem di cgoa hàà sa.
30Tíí qõe ga tuè, gatá dim Xꞌaigam Jeso Krestem ka hẽé naka Tcꞌẽem di ncàm̀kuan ka hẽéthẽé, ra ko dtcàrà tu u, tíí cgoa tu gha xgꞌae a qarika Nqari ba còrèa máá te sa. 31Nxãasegar gha ẽe dtcòm̀-kgꞌao tama ne Jutea koe hàna ne koe kgoaraè ka, i gha gataga tiri tsééan Jerusalema di gaa koe hãa ne dtcòm̀-kgꞌao ne qãè-tcaokagu ka, 32nakar gha nxãasega Nqarim kò ncàm̀a hãa ne qãè-tcaoan cgoa hàà cgae tu u, naka raa gatu dis xgꞌaes ka ka̱ba-ka̱baè. 33Nqarim tòókuan di ba méém gatu wèé tu cgoa hãa. Amen.
Tsgám̀kaguku zi

1Gatá ka qõeses Febe sar ko koara máá tu u, Kenkerea koe hànas kerekes dis qãà sa, 2a ko dtcàrà tu u, Xꞌaigam koe tu gha qãèse hààkagu si sa, dtcòm̀-kgꞌao ne kgꞌanoa hãam dàòm cgoa, naka tua ẽes ga ko hùikuan qaa qgáì koe hùi si, káí ne khóè nes hùia hãa domka, tíí ga ra hẽéthẽé e.
3Perisila [f] sa hẽé naka Akila ba hẽéthẽé khara tsgám̀kagu, ncẽe ko Jeso Krestem koe tíí cgoa tséé khara. 4Tíí domka khara kò kgꞌõèa khara cgꞌoè-cgꞌoegas qgáìs koe tcãà. Tíí cúí ra qãè-tcaoa máá khara a tama, igaba zi ko tãá zi qhàò zi di zi kereke zi wèé zi thẽé qãè-tcaoa máá khara a. 5Gakhara dim nquum koe ko xgꞌaes kereke sa thẽé tsgám̀kagu.
Tirim ncàm̀-khoem Epeneto ba thẽé tsgám̀kagu, ncẽe Asia dim khóèm tcꞌãà a Krestem koe máàsea hãa ba.
6Maria sa tsgám̀kagu, ncẽe kaisase tséé tua hãa sa.
7Anteroniko ba hẽé naka Juniase ba hẽéthẽé tsara tsgám̀kagu, tiris qhàòs di tsara, ncẽe xae kò xgꞌae a qáéèa hãa tsara. Cꞌẽe xu xꞌáè úú-kgꞌao xu ka kaisase tcommèa hãa tsara, a tíí ka kgꞌaia Krestem koe hààraa tsara.
8Ampeliato ba tsgám̀kagu, tirim ncàm̀-khoe ba, Xꞌaigam koe.
9Urebano ba tsgám̀kagu, gatá cgoa ko Krestem koe tséé ba, naka Setakuse ba hẽéthẽé e, tíí tcáràm ncàm̀-ncamsa ba.
10Apelese ba tsgám̀kagu, ncẽe kò Krestem koe kúrúa bóòè, a tchàno ii ba.
Arisetobulom dis xꞌáé-qꞌoos di ne tsgám̀kagu.
11Tirim qhàòm Herodione ba tsgám̀kagu.
Narekisom dis xꞌáé-qꞌoos di ne tsgám̀kagu, gane ẽe Xꞌaigam koe hàna ne.
12Terufena sa hẽé naka Terufosa sa hẽéthẽé sara tsgám̀kagu, Xꞌaigam di sara tséé-kgꞌao sara.
Tíí tcáràs ncàm̀-ncamsas Peresise sa tsgám̀kagu thẽé, ncẽe Xꞌaigam koe kaisase tsééa hãa sa.
13Rufase ba tsgám̀kagu, Xꞌaigam ka nxárá tcgꞌòóèa ba, naka gam ka xõò sa hẽéthẽé e, ncẽe kò gataga tiris xõò sa ii sa.
14Tsgám̀kagu Asunekireto ba hẽé, naka Felegone ba hẽé, naka Heremese ba hẽé, naka Paterobase ba hẽé, naka Heremase ba hẽé naka tíí qõe ga xu hẽéthẽé e, ẽe gaxu cgoa hàna xu.
15Tsgám̀kagu Filolego ba hẽé, naka Julia sa hẽéthẽé khara, naka Nereo ba hẽé, naka gam ka qõese sa hẽé, naka Olumpase ba hẽé, naka wèé ne dtcòm̀-kgꞌao ne ẽe gane cgoa hàna ne hẽéthẽé e.
16Tcom-tcomsas xꞌobèkus cgoa tu tsgám̀kaguku.
Wèé zi kereke zi Krestem di zia ko tsgám̀kagu tu u.
17Tíí qõe ga tuè, dtcàrà tu ur ko, gane ẽe ko qꞌaa-qꞌaasean óága ne, a ko ẽe tu xgaa-xgaaèa hãa gúùan ko ntcoe zi gúù zi dàòa tu qꞌoo koe tòó ne koe tu gha qꞌõése sa; tcgꞌoaragu ne. 18Eẽta ii ne khóè nea gatá dim Xꞌaigam Kreste ba tsééa máá tama, igaba ne ko gane di ncãàn kúrúa máá. Gane di kgꞌuian tꞌõè-tꞌõeèa hãa, a qãè khama xam̀ cgoa ne ko ẽe kgꞌamka tcꞌẽe ne di tcáóan qàe-qae. 19Wèém khóè ba gatu di komsana-qꞌooan ka qꞌana hãa, ra gaa domkaga gatu domka qãè-tcaoa hãa. Igabagar ko tcꞌẽe, tcꞌẽega tu gha ii sa ẽe qãè iis koe, naka tua gha káà chìbi ii ẽe cgꞌãè iis koe.
20Nqarim tòókuan di ba gha xòm̀ xꞌaè-coa qꞌoo koe satana ba nqàrè-kgꞌama tu koe cgꞌám̀-cgꞌam.
Gatá dim Xꞌaigam Jesom di cgóm̀kuan méé i gatu cgoa hãa.
21Timoteom tíí cgoa ko tséé ba ko tsgám̀kagu tu u. Xu ko gataga thẽé tiri xu qhàò xu Lukio ba hẽé, naka Jasone ba hẽé naka Sosipatere ba hẽéthẽé xu tsgám̀kagu tu u.
22Tíí Teretio ra, ncẽes tcgãyas dir góá-kgꞌao ra ko Xꞌaigam koe tsgám̀kagu tu u.
23Gaio ba ko tsgám̀kagu tu u, ncẽer xꞌáéa ba koe xꞌãèa hãa ba, si ko wèés kereke sa xꞌáéa ba koe xgꞌae.
Erasetom ncẽe kòre-kgꞌaom xꞌáé-dxoom di marian di ba ko tsgám̀kagu tu u, naka gatá ka qõesem Kareto ba hẽéthẽé e. 24 [g]
	[f] 16:3 Perisila - Gerika sa ko “Perisika” témé.
	[g] 16:24 Cꞌẽe zi tcgãya zi Gerika di zi ncẽe xùri ko kgꞌuian úúa: 24Cgóm̀kuan gatá dim Xꞌaigam Jeso Krestem di méé i gatu wèé tu cgoa hãa. Amen.

Còo di dqo̱m̀kua ne
25Nqari ba méém dqo̱m̀mè! Qãè tchõàn ẽer kòo Jeso Krestem ka xgaa-xgaa cgoa gha qari-qari tu u di qarin úúa ba. Xgòre-kgꞌaisean ncẽea kò cꞌúùsea hãa tseeguan ga a, ncẽe kò nqáéa hãa kurian káí ka kò chóm̀sea hãa a, 26igabaga ncẽeska xgòre-kgꞌaièa hãa a, a porofiti xu ka góáèa zi Tcgãya zi koe guu a xꞌáíèa hãa, a chõò tamam Nqarim tcgꞌòóa hãa xꞌáèan koe guu a wèé zi qhàò zi qꞌãakaguèa hãa, nxãasega zi gha dtcòm̀ a komsana Me ka.
27Ncẽem Nqarim cúísega tcꞌẽega ba méém Jeso Krestem koe guu na chõò tamase dqo̱m̀mè! Amen.

1 KORINTA NE1CO1 KORINTA NE
Paulom dis tcgãyas tcꞌãà di sa
Korinta ne koe
1 2 3 4 5 6 7 8 9 10 11 12 13 14 15 16 Téé-cookgꞌai sa
Paulo ba kò ncẽes tcgãya sa góá, cꞌẽe zi qóḿ zia kò kerekes Korinta dis koe hàna khama. Gaa xꞌaè ẽe kam kò Korinta ba kaia hãam xꞌáé-dxoom Gerika ne di me e. Xꞌámágu sa hẽé naka xꞌámá sa hẽéthẽéa kò Korinta koe hàna. Gaam nqõó ba kò cgꞌuria ba hẽé naka tãáka zi dtcòm̀ zi hẽéthẽé ka qꞌãasea hãa. Paulo ba ko káí zi gúù zi ka góá, ncẽe ko xùri zi: qꞌaa-qꞌaasean ka hẽé (1-4), naka kerekes koe ko kúrúè cgꞌáràn ka hẽé (5-6), naka xóé cgoakuan di tẽèan ka hẽé naka séèkuan ka hẽé (7) naka kerekes ko ma tséés ka hẽé (8-11) naka Tcom-tcomsam Tcꞌẽem di aban ka hẽé (12-14) naka xꞌoos koe tẽean (15) ka hẽéthẽé e.
13 dim tcee ba ko ncàm̀kus ka kgꞌui a ko máá, kaisase cgáés abas Nqarim dis ga si i, Gam di ne khóè nem máàna hãa sa, témé. Ncẽem tcee ba gaas tcgãyas koe kaisase qꞌãaèa hãam ga me e.

 
 
Qaa-qaasa kgꞌuia ne:
- qꞌãan di tcꞌẽea ne
- kgoarasea ne
- tcom-tcomsa
- Tcom-tcomsam Tcꞌẽem di zi aba zi
 
Tcgãyas qꞌoo koe hàna zi:
- Qꞌaa-qꞌaasea ne kerekes koe (1–4) 
- Séèkuan di xꞌáè-kgꞌaman hẽé naka xꞌáé-qꞌoos di kgꞌõè-kgꞌáḿan hẽéthẽé e (5–7) 
- Dtcòm̀-kgꞌao ne hẽé naka dtcòm̀-kgꞌao tama ne hẽéthẽé e (8–10) 
- Kerekes di kgꞌõèan hẽé naka Nqari ba qám̀sea máán hẽéthẽé e (11–14) 
- Xꞌooan koe tẽe sa (15) 
- Dtcòm̀-kgꞌao ne Jutea di ne di zi aba zi (16) 
Qꞌaa-qꞌaasea ne kerekes koe (1–4)
Tsgám̀kaguku zi

1Paulo ra a, tciièa ra Jeso Krestem dim xꞌáè úú-kgꞌao [a] bar gha ii ka Nqarim ma tcꞌẽea khama, a ra a gatá ka qõesem Sosetenesem cgoa hãa.
2Tsam ko ncẽes tcgãya sa Korinta koe hànas kerekes Nqarim di sa góá máá. Jeso Krestem domka tu Nqarim di tu khóè tu kúrúèa, a tu a Nqarim ka tciièa Gam khama tu gha ma tcom-tcomsa ii ka. Gatu hẽé naka wèé ne khóè ne wèé qgáì za hàna ne hẽéthẽé tsam ko góá máá, ncẽe Xꞌaigam Jeso Krestem dim cgꞌõè ba ko tcii ne - gane hẽé naka gatá hẽéthẽé dim Xꞌaiga ba, a tsam a ko máá:
3Nqarim gatá ka Xõò ba hẽé naka Xꞌaigam Jeso Kreste ba hẽéthẽé tsara koe guua hãa cgóm̀kuan hẽé naka tòókuan hẽéthẽé méé i gatu cgoa hãa, témé.
	[a] 1:1 xꞌáè úú-kgꞌao - Gerika sa ko “apostolo” témé.

Qãè-tcaoa-mááku sa
4Wèé xꞌaè kar ko tirim Nqari ba gatu ka qãè-tcaoa máá, cgóm̀kuan ẽem Jeso Krestem koe máà tua hãa domka. 5Gam koe tu wèé zi gúù zi koe qguùkaguèa khama - wèé kgꞌuian koe hẽé naka wèé qꞌãan di tcꞌẽean koe hẽéthẽé e - 6tchõàs Krestem di sa ncẽeska gatu koe nxàea tseegukaguèa khama. 7Gaa domka tu cúís abas Nqarim koe guuas ga sa tcào tama; ẽe tu hãa a ko gatá dim Xꞌaigam Jeso Kreste ba qãà ka, hààm gha xꞌáíse ka. 8Kúrú tu um gha tu chõò-qꞌoos koe ga igaba qari, a gha nxãasega táá chìbi-chibiè gatá dim Xꞌaigam Jeso Krestem dim cáḿ ka. 9Nqari ba tcom-tcomsa Me e, ncẽe tcii tua ba, hàà tu gha Cóásem Jeso Krestem gatá dim Xꞌaigam cgoa xgꞌae a cúís gúù sa kúrú ka.
Qꞌaa-qꞌaasea ne kerekes koe
10Tíí qõe ga tuè, gatá dim Xꞌaigam Jeso Krestem di cgꞌõèan cgoar ko dtcàrà tu u, a ko máá: gatu wèé tu méé tu dtcòm̀ku naka i nxãasega xgꞌaekua tu koe qꞌaa-qꞌaasean kaà, naka tu gha qãèse xgꞌae naka cúíta ma tcꞌẽe, naka cúíta ma tcꞌẽe-tcꞌẽese. 11Tíí qõe ga tuè, cꞌẽe ne Keloas xꞌáé-qꞌoo di nea qꞌãa-qꞌãa tea, xgꞌaekua tu koe i mẽékuan hàna hãa sa. 12Méér ko sa ncẽe si i: Gatu ka cꞌẽe ne ko máá: “Tíí ra Paulom di ra a,” témé, ne ko cꞌẽe ne máá: “Tíí ra Apolosem di ra a,” témé, ne ko cꞌẽe ne máá: “Tíí ra Peterem [b] di ra a,” témé, ne qanega cꞌẽe ne máá: “Tíí ra Krestem di ra a,” témé. 13Kreste ba qꞌaa-qꞌaaèa ii? Paulo baa kò ii ncẽe gatu domka kò xgàuèa ba? Kana tua Paulom cgꞌõè koe tcguù-tcguuèa ii?
14Nqari bar ko qãè-tcaoa máá, gatu ka cúím ga bar tcguù-tcguu ta ga hãa khama, Kerisepoa tsara Gaio tsara oose. 15Nxãasega i gha cúí khóè ga táá hãa, tíí cgꞌõè koe tu tcguù-tcguuèa ta gha méé e ka. 16Ra gataga Stefanasem dis xꞌáé-qꞌoos di ne tcguù-tcguua, a gaas xꞌáé-qꞌoos ka oose ra cꞌẽe khóè ga tcꞌẽe-tcꞌẽese tama, tcguù-tcguua ra hãa a. 17Kreste ba hààr gha tcguù-tcguu ka tsééa óá te ta ga hãa, igabam qãè tchõà ner gha hàà xgaa-xgaa ka tsééa óá tea, khóèm di tcꞌẽegan di kgꞌuian ka tamase, táás gha nxãasega Krestem dis xgàu sa káà hùise bóòè ka.
	[b] 1:12 Peterem - Gerika sa ko máá: “Kefasem di” témé.

Kreste ba Nqarim di qarian hẽé naka qꞌãan di tcꞌẽean hẽéthẽé Me e
18Gane ẽe aagusea hãa ne koe i xgàus di tchõàn cgꞌãa-cgꞌana a khama, igaba i gatá ncẽe ko kgoaraè ta koe Nqarim di qari i. 19Ncẽeta i ma góásea:
“Eẽ tcꞌẽega ne di tcꞌẽea ner gha cgꞌõo,
a gha ẽe qꞌana ne di qꞌãan xguì,”
ta i mééèa khama.
20Tcꞌẽegam khóè ba ndaà? Góá-kgꞌao ba ndaà? Kgꞌui qꞌãa-kgꞌaom ncẽem nqõóm di ba ndaà? A Nqari ba gáé qꞌãan di tcꞌẽean ncẽem nqõóm di cgꞌãa-cgꞌanasekagu tama?21Nqari ba kò Gam di qꞌãan di tcꞌẽean ka khóè ne kúrú, ne gane di tcꞌẽegan ka táá bóòa qꞌãa Me. Me kò Nqari ba qãè-tcaokaguè, cgꞌãa-cgꞌana xgaa-xgaan ncẽe xae ko tséékagu koe guu a ẽe ko dtcòm̀ ne kgoaran ka. 22Juta nea ko are-aresa zi xꞌáí zi ne gha xꞌáíè sa qaa, ne ko Gerika ne tcꞌẽean ne gha máàè sa qaa khama. 23Igabaga ta ko gatá Krestem ncẽe xgàuèa hãam ka xgaa-xgaa. I ko ncẽe tchõàn Juta ne to̱magu tcgáí, a tãá zi qhàò zi di ne koe cgꞌãa-cgꞌana di i, 24igaba ẽe Nqarim ka tciièa hãa ne, Juta ne hẽé naka Gerika ne hẽéthẽé koem Kreste ba Nqarim dim qari Me e, a ba a gataga Nqarim dim tcꞌẽem qꞌãan di Me e. 25Eẽ ko cgꞌãa-cgꞌanase bóòès Nqarim di sa cgáé si i, khóèan dis ẽe ko cgáése bóòès ka, i Nqarim di kgꞌamkan khóèan di qarian tàà hãa.
26Tíí qõe ga tuè, tcꞌẽe-tcꞌẽese tu nta tu kò ii sa ẽem kò Nqari ba tcii tu u ka. Nqõóm di ne cgoa tu kò ko nxárá xgꞌaeè ne tu kò káí-kgꞌaise tcꞌẽega tama, a cgáé tama, a kò xꞌaian qꞌoo koe ábàè tama. 27Igabagam Nqari ba cgꞌãa-cgꞌana zi gúù zi nqõómkgꞌai di zi nxárá tcgꞌòóa hãa, nxãasegam gha ẽe tcꞌẽega ne sau-cgaekagu ka. A ba a kgꞌamka zi gúù zi nqõómkgꞌai di zi nxárá tcgꞌòóa, nxãasegam gha ẽe qari ne sau-cgaekagu ka. 28Nqari ba nxárá tcgꞌòóa nqãaka hànas téé-qꞌoos di zi gúù zi nqõómkgꞌai di zi, ncẽe ntcoeèa hãa zi hẽé naka cgáé tama zi hẽéthẽé e, nxãasegam gha ẽe cgáé ii zi kaàkagu ka, 29nxãasega i gha táá cúí khóè ga Nqarim cookgꞌai koe dqo̱m̀se ka. 30Nqari ba xgꞌae-xgꞌae tua Jeso Krestem koe khama, a Kreste ba kúrúa, Me hàà gatá koe qꞌãan dim tcꞌẽe ba ii, ta ko Gam domka tchàno ta iise bóòè, a ko Gam ka qꞌano-qꞌano tcáóè, a ta a Gam ka xꞌámá tcgꞌòóèa. 31Gaa domkaga i ncẽeta ma góásea hãa a ko máá: “Eẽ cꞌẽem khóè ba dqo̱m̀ kgꞌoana ba méém Xꞌaiga ba dqo̱m̀,” téméè.
Jeso Krestem xgàuèa hãa di tchõà ne

1Tíí qõe ga tuè, ẽer kò hàà cgae tu u, kar kò táá tꞌõè-tꞌõeèa kgꞌuian cgoa hàà cgae tu u, kana tcꞌẽegan cgoa, ncẽer kò ko hàà chóm̀sea zi gúù zi Nqarim di zi ka bìrí tu u ka. 2Bìrísear kò hãa, Jeso Krestem ncẽe xgàuèa hãam ka cúír gha tcꞌẽe-tcꞌẽese a bìrí tu u sa khama. 3A ra a kò kgꞌamkan hẽé, qꞌáòan hẽé naka kaisa cgùruan hẽéthẽé cgoa hàà cgae tu u. 4Tiri kgꞌuian hẽé naka xgaa-xgaan hẽéthẽéa kò khóè ne di kgꞌuian tcꞌẽegan di tama a, ncẽe khóè ne ko kúrú ne thamkase tcꞌẽea ka̱bi i, igaba i kò Tcom-tcomsam Tcꞌẽem di qarian xꞌáí, 5nxãasega i gha gatu di dtcòm̀an táá khóèan di tcꞌẽegan koe hãa, igaba Nqarim di qarian koe hãa ka.
Qꞌãa di tcꞌẽean Nqarim di i
6Gatà i ii, igaba xae ko ẽe dtcòm̀an koe qꞌam̀a hãa ne koe tcꞌẽean di kgꞌuian kgꞌui, ncẽe tcꞌẽea ne ncẽem nqõóm di tama, kana tcꞌãà-cookgꞌai xu ncẽem nqõóm di xu di tama a, ncẽe ko hàà kaàkaguè xu. 7Igaba xae ko Nqarim di tcꞌẽean ncẽe cꞌúùsea, a chóm̀sea hãa ka kgꞌui. Nqõóm qanega kúrúè tamas cookgꞌai koem kò Nqari ba bóòa tcgꞌòóa, ncẽes tcꞌẽe sam gha máà ta a sa, Gam di xꞌáàn koe ta gha nxãasega hãa ka. 8Táá i kò cúí tcꞌãà-cookgꞌaian ncẽem nqõóm di ga ncẽes gúù sa kóḿa qꞌãa. Kóḿa i kò qꞌana hãa, ne i ga kò xꞌáàn dim Xꞌaiga ba táá xgàua khama. 9Igaba ncẽe i ma góásea, a ko máá:
“Cúím tcgáím ga ba bóò zi ta ga hãa,
me cúím tceem ga ba kóḿ zi ta ga hãa,
zi cúís tcáós koe ga tcãà ta ga hãa,
gazi gúù zi ẽem Nqari ba
ẽe ncàm̀ Mea hãa ne
kgꞌónòa máána hãa zi,”
téméè khamaga ma. 10Igabam ko Nqari ba Tcom-tcomsam Tcꞌẽem koe guu a ncẽe zi gúù zi nxàea tcgꞌòóa máá ta a.
Tcom-tcomsam Tcꞌẽe ba ko wèé zi gúù zi qaara tcgꞌòó khama, ẽe chóm̀sea zi gúù zi Nqarim di zi hẽéthẽé e. 11Ndakam khóè ba cꞌẽem khóèm tcꞌẽe qꞌoo koe hãa sa qꞌanaa? Gaam khóèm dim tcꞌẽem cúí ba qꞌana. Gatà iim dàòm kam cúím khóèm ga ba Nqarim tcꞌẽea hãa sa cꞌúùa, Nqarim dim Tcꞌẽem oose. 12Nqõóm di tcꞌẽe-kgꞌáḿan ta máàè ta ga hãa, igabaga ta Nqarim koe guuam Tcꞌẽe ba máàèa, nxãasega ta gha Nqarim máà taà zi gúù zi bóòa qꞌãa ka. 13Ta ko nxãa zi ka kgꞌui, khóèan di tcꞌẽegan ka ta xgaa-xgaaèa kgꞌuian cgoa tamase, igaba Tcom-tcomsam Tcꞌẽem ka ta xgaa-xgaaèa kgꞌuian cgoa, a ta a ko Tcom-tcomsam Tcꞌẽem di tseeguan kgꞌuia tchàno-tchano, ẽe Tcom-tcomsam Tcꞌẽe ba úúa ne koe. 14Khóèm ẽe Tcom-tcomsam Tcꞌẽe ba úú tama ba Nqarim dim Tcꞌẽem di zi gúù zi cgoa xgꞌae tama, gaam koe zi cgꞌãa-cgꞌana di zi i khama. Me gataga kgoana naka bóòa qꞌãa zi tama, Tcom-tcomsam Tcꞌẽem ka cúí zi ko bóòa tcgꞌòóè khama. 15Khóèm ncẽe Tcom-tcomsam Tcꞌẽe ba úúa ba ko wèé zi gúù zi qãèse bóòa tcgꞌòó, igabagam gabá khóè ne cꞌẽe ne ka bóòè naka nxàeè tama.
16“Dìí ba nxãakamaga Xꞌaigam Nqarim di tcꞌẽean qꞌana hãa,
a ga tchàno-tchano Me?”
Igabaga ta gatá Krestem di tcꞌẽean úúa.
Jeso Krestem ka, sixae ka tamase
 
3
1Tíí qõe ga tuè, táá ra kò Tcom-tcomsam Tcꞌẽe ba úúa ne khóè ne khama ma kgꞌui cgoa tu u, igaba ra kò nqõóm di ne khóè ne khama ma kgꞌui cgoa tu u - Krestem koe cgꞌáré ne cóá ne khama ma. 2Bíìan ra kò kgꞌáàkagu tu u, a ra a kò táá qari tcꞌõoan máà tu u, tcꞌãò o tama tu kò hãa khama, ncẽe tu qanega ma tcꞌãò o tama khamaga ma. 3Ncẽes noosega tu qanega nqõóm di tu u, qanega i tauan hẽé naka mẽékuan hẽéthẽé xgꞌaekua tu koe hãa khama, ka tua nqõóm di tu tama tua? Nqõóm di ne khóè ne ko hẽé khama tu gáé hẽé tama? 4Ncẽè cꞌẽem khóèm kòo máá: “Paulo bar ko xùri,” témé, me cꞌẽe ba máá: “Apolose bar ko xùri,” témé, ne tua nqõóm di ne khóè ne ko hẽé khama hẽé tama?
5Kháé ba nxãaska Apolose ba dìí baà? Me Paulo ba dìí baà? Ncẽe kgꞌama tsam hùi-kgꞌao tsam m ka, sitsam koe tu ko guu a dtcòm̀ tsam, ncẽem ma Xꞌaiga ba ma wèéa tsam ga ma tsééan máàna hãa khamaga ma. 6Tíí ra kò xhárà, me kò Apolose xháràn kgꞌáàkagu, igabam kò Nqari ba kaikagu u. 7Gaa domkagam ẽe ko xhárà ba, kana ko xháràn kgꞌáàkagu ba gúù cgáé tama, igabam Nqarim cúí ba cgáé Me e, ncẽe ko gúù zi kaikagu ba. 8Khóèm ẽe ko xhárà ba hẽé naka ẽe ko xháràn kgꞌáàkagu ba hẽéthẽé tsara cúís tséé sa úúa, a tsara a gha wèéa tsara ga surutaè, ẽe tsara ma gatsara dis tséé sa ma kúrúa hãa khamaga ma. 9Nqarim cgoa ko tsééa xgꞌae tsam khóè tsam m khama, gatua Nqarim di tu xhárà tu u, a Nqarim di tu nquu tu u.
10Nqarim máà tea cgóm̀kuan kar kò tcꞌẽegam tshào-kgꞌaom khama ma tshoa-tshoa sa tshào, me ko cꞌẽem khóè ba tcꞌamkgꞌaia sa koe tshào. Igaba méém wèém khóè ba qꞌõésea hãa, ntam ko ma tcꞌamkgꞌaia sa koe tshào sa. 11Cúím khóèm ga ba káà me e khama, tshoa-tshoa sa ga tshào ba, ncẽe nxãakamaga tshàoèas téé-qꞌoo koe, ncẽe Jeso Kreste ba ii sa. 12Dùútsa gúùs wèés ẽe khóèm ga ko tshoa-tshoas tcꞌamkgꞌai koe tshào cgoa sa: a gauta di saa, a selefera di saa, a tꞌõè nxõ̱án di saa, a hìi di saa, a dcãa di saa, kana tcꞌáà di saa ga igaba, 13wèém khóèm dis tséé sa gha hàà qãèse bóòse, Jesom ko hàà ka̱bisem cáḿ ba gha xꞌáí si khama, si gha cꞌee sa wèém khóèm dis tséé sa tcgꞌòó, a gha kúrúa bóò dùútsa tséé si i sa. 14Ncẽè cꞌẽem khóèm tshoa-tshoas tcꞌamkgꞌai koe kúrúas tséés kò ko cꞌees koe guu a kgꞌõèase tcgꞌoa nem gha surutaè. 15Ncẽè cꞌẽem khóèm di tsééan kò dàòa cgꞌõoè nem gha kaisas xháés koe tcãà, igabam gha gabá kgoaraè, cꞌee ba gãá a nqáéa hãam khóèm khama ma.
16Cꞌúùa tu gáé hãa Nqarim di tu còrè-nquu tu u sa, me Nqarim dim Tcꞌẽe ba gatu koe xꞌãèa sa? 17Ncẽè cꞌẽem khóèm kò Nqarim dim còrè-nquu ba cgꞌõo nem gha Nqari ba cgꞌõo me, Nqarim dim còrè-nquu ba tcom-tcomsa me e khama, tu gatu gaam còrè-nquum ga me e.
18Táá méém cúím khóèm ga ba qàe-qaese guu. Ncẽè cꞌẽem khóèm kò gatu xgꞌaeku koe tcꞌẽea máá, nqõómkgꞌai koem tcꞌẽega me e ta tcꞌẽea ne méém “káà tcꞌẽe” ba ii naka baa gha nxãasega tcꞌẽega ba ii. 19Ncẽem nqõóm di tcꞌẽega nea Nqarim tcgáí qꞌoo koe káà hùi i khama. Góásea i hãa a ko máá: “Nqari ba ko ẽe tcꞌẽega ne gane di kàan koe qgóó,” téméè khama. 20I ko gaia máá: “Xꞌaigam Nqari ba tcꞌẽega ne di tcꞌẽe-kgꞌáḿan qꞌana hãa, káà hùi i sa,” téméè. 21Gaa domkaga méé i cúí khóè ga táá cꞌẽe khóèan koe bóòse guu. Wèé zi gúù zia gatu di zi i ke, 22Paulor ga ii igaba, kana Apolosem ga ii igaba, kana Peterem [c] ga ii igaba, kana nqõóm ga ii igaba, kana kgꞌõès ga ii igaba, kana xꞌoos ga ii igaba, kana ncẽeskaga ko kúrúse zi gúù zi ga ii igaba, kana hààko xꞌaè ka ko hàà kúrúse zi gúù zi ga ii igaba; wèé zi ẽe zia gatu di zi i. 23Tu gatu Krestem di tu u, Me Kreste ba Nqarim di Me e.
	[c] 3:22 Petere - Gerika sa ko “Kefase” témé.

Krestem di xae tséé-kgꞌao xae e, ke xùri xae e
 
4
1Khóèan méé i Krestem di xae tséé-kgꞌao xae khama ma qgóó xae e, ncẽe chóm̀sea zi gúù zi Nqarim di zi ko qꞌõé a ko xgaa-xgaa xae. 2Tséé-kgꞌaom koe ko káí-kgꞌaise qaases gúù sa tcommè méém si i. 3Igaba tíí ka kaisase cgꞌárés gúù si i, gatu ka xgàraè sa, kana khóèan dis qhàìs ka igabaga, tíí igabar tíí ka xgàrase tama khama. 4Cgꞌãès gúùs kúrúar hãa sar tcꞌẽe-tcꞌẽese tama, igabas nxãa sa kúrú te nakar tchàno tama. Xꞌaigam cúí Me e ncẽe ko xgàra te ba. 5Gaa domka méé tu táá xgàra guu nxárá tòóèam xꞌaèm cookgꞌai koe, Xꞌaigam hàà tamas cookgꞌai koe. Ncẽe gha hàà ntcùúan qꞌoo koe chóm̀sea zi gúù zi xꞌáàn koe óá ba, a ba a gha tcáós qꞌoo koe hàna zi xꞌáí. Me gha nxãaska wèém khóè ba Nqarim koe guua dqo̱m̀kuan hòò.
6Tíí qõe ga tuè, gatu domka tsam Apolosea tsam ncẽe zi gúù zi tséékagua, kgꞌuim ko méé sa tu gha nxãasega sitsam koe xgaa-xgaase ka, ncẽem ko máá: “Táá góásea tẽe sa tsa̱á guu,” témé ka. Nxãaska tu cuiskaga cꞌẽem khóè ba tcom naka cꞌẽe ba ntcoea hãa tite. 7Cꞌẽe ne ka cgáése kúrú tua ba dìí baa? Dùú sa tu úúa, máàè tama tu kò hãa sa? Ncẽè máàè sia tu kò hãa, ne tu ko dùús domka máàkus tama si i khama noose dqo̱m̀sea máá?
8Nxãakamaga tu wèés gúùs tcꞌẽe tu ko sa úúa hãa na! A tu a nxãakamaga qguùa! Xꞌaiga tu u, sixae xꞌaiga tamase ga! Xꞌaiga tu u ga kò ii, xae ga kò nxãasega gatu cgoa xgꞌae a xꞌaiga ii! 9Tíí ko bóò kam Nqari ba sixae xꞌáè úú-kgꞌao xae khaokakas téé-qꞌoo sa máàna hãa, xꞌoo sa tòóa mááèa xu khóè xu khama ma, wèém nqõó ba tcgáí tòó xaea hãa khama, moengelean ga hẽé naka i khóèan ga hẽéthẽé e. 10Krestem domka xae káà tcꞌẽe xae e, tu gatu Krestem koe tcꞌẽega tu u! Kgꞌamka xae e, tu gatu qari tu u! Tcommèa tua, xae sixae tcommè tama! 11Ncẽes noosega xae ko xàbà a ko cáḿ, a nco̱bèan ha̱naa, a ko xgáèè, a xꞌãè-qꞌooan úú tama. 12Qóḿse xae ko tshàua xae cgoa tséé. Khóèan kò ko sixae ka cgꞌãè gúùan nxàe ne xae ko tsꞌee-tsꞌeekgꞌai i. Eẽ xae ko xgàraè ne xae ko qari-qari-tcaoa máá a. 13Ncẽè ntcoeè xae kòo ne xae ko qãèse xo̱a. Ncẽem nqõóm di cgꞌurian xae kúrúèa, a ncẽes noosega ko wèéa ne kaga tcgꞌóbéan khama ma bóòè.
14Ncẽes gúù sar sau-cgaekagu tu ur gha ka góá tama, igaba tchàno-tchano tu ur gha ka a, tiri tu cóá tu ncàm̀-ncamsa tu iise. 15Eẽta tu ga ma 10,000 khóèan Krestem koe ko kòre tu u úúa hãa igaba tu káí xu xõò xu úú tama, qãè tchõàn koer kò guu a Jeso Krestem koe ábà tu u khama. 16Gaa domka ra ko dtcàrà tu u, sere te tu gha sa. 17Ncẽes gúùs domkar tirim cóám Timoteo ba, ncẽe Xꞌaigam koe ncàm̀-ncamsa a tcom-tcomsa ba, gatu koe tsééa úúa. Tiri kgꞌõè-kgꞌáḿan Jeso Krestem di koe gha tcꞌẽe-tcꞌẽe tu u ba, ncẽer ko ma wèés kerekes koe ma wèé za xgaa-xgaa a khamaga ma.
18Gatu ka cꞌẽe ne tcꞌẽea máá, hàà ra tite, ta tcꞌẽea, khama ne ko bóò-boose. 19Igabagar gha qháése hàà cgae tu u, Xꞌaigam Nqarim kò tcꞌẽe ne, ẽe ko bóò-boose ne di kgꞌuian hàà qaa ka tamase, igaba hàà gane di qarian qaa ka. 20Nqarim di xꞌaia nea kgꞌui di tama a, a qari di i khama. 21Dùú sa tu ko tcꞌẽe? Tsa̱ḿ cgoa ra gha hàà cgae tu u, kana ncàm̀kuan hẽé naka kgàeam tcꞌẽem cgoa hẽéthẽéa?
 
Séèkuan di xꞌáè-kgꞌama ne naka xꞌáé-qꞌoos di kgꞌõè-kgꞌáḿa ne (5–7)
Cgꞌárà ne kerekes di ne koe
 
5
1Gatu xgꞌaeku koe i cgꞌáràn hãa sa tseegukaga nxàeèa hãa, cgꞌáràn ncẽe dtcòm̀-kgꞌao tama ne koe kúrúse tama a, ncẽe khóèm ko gam ka xõòm dis khóès cgoa xóé e. 2Igaba tu ko qanega bóò-boose! A tu a tshúù-tcaose kgꞌae ta ga hãa. Gaam ẽe ncẽes gúù sa kúrúa hãa ba méém gatu xgꞌaeku koe séèa tcgꞌòóè! 3Eẽta i ga ma tcꞌáróa te gatu xgꞌaeku koe káà a, igabagam tirim tcꞌẽe ba gatu cgoa hãa. Ra ncẽes gúù sa kúrúa hãa ba nxãakamaga xgàraku sa tcgꞌòóa máána hãa, hàna kò hãam khóèm khamaga ma, 4gatá dim Xꞌaigam Jesom dim cgꞌõèm koe tu kò xgꞌaea hãa koe, me tirim tcꞌẽe ba gatu cgoa hãase, i gatá dim Xꞌaigam Jesom di qarian hãa cgoa tua, 5ncẽem khóè ba satana ba máà, naka i gam di cgꞌãè cauan kaàkaguè, nakam gha nxãasega gam dim tcꞌẽe ba Xꞌaigam dim cáḿ ka kgoaraè.
6Gatu di dqo̱m̀se ne qãè tama. Cꞌúùa tu gáé hãa, cgꞌáré péré gãé-gãe ne ko wèés péré sa gãekagu sa? 7Xgꞌaàra tcgꞌòó cgꞌuria tu ncẽe ncìí péré gãe-gãean di i, naka tua gha nxãasega ka̱ba tu péré tu ii, nxãakamaga tu péré tu péré gãé-gãe úú tamas pérés di tu u ke, Me gataga gatá dim Ghùu-coam Paseka di ba, ncẽe Kreste ii ba, dàòa-máákus di iise úúèa hãa khama. 8Ke tu hàà naka ta kõ̱è sa kúrú, cgꞌurian hẽé naka cgꞌãèan hẽéthẽé di péré gãé-gãean ncìí cgoa tamase, igaba péré gãé-gãe úú tamas pérés cgoa, péréan ncẽe tcom-tcomsa, a tseegu di i.
9Tcgãyas tiris góár kò máá tu us koer góáa hãa, táá méé tu cgꞌáràn ko kúrú khóèan cgoa xgꞌae-xgꞌaese sa. 10Ncẽes gúù sar ko méé kar máá, táá méé tu cgꞌárés kaga ncẽem nqõóm di ne cgꞌárà-kgꞌao ne, kana ho̱à-ho̱ànasen-tcáóko ne, kana tsꞌãà-kgꞌao ne, kana kúrúa mááseèa hãa nqárìan ko còrè ne cgoa xgꞌae guu, témé tama. Nxãaska méé tu ncẽem nqõóm koe tcgꞌoa si i gha ii khama. 11Igaba ra ko ncẽeska góá máá tu u a ko máá: “Táá méé tu wèém ẽe ko dtcòm̀-kgꞌao ka tciise igaba cgꞌárà-kgꞌao ba, kana ho̱à-ho̱ànasen-tcáóko ba, kana kúrúa mááseèa hãa nqárìan ko còrè ba, kana cꞌam̀ku-kgꞌao ba, kana kgꞌáà-kgꞌao ba, kana tsꞌãà-kgꞌaom cgoa xgꞌae guu. Eẽta iim khóèm cgoa táá tcꞌõó ga hẽé guu,” témé.
12Dùúska ra ga ko kerekes ka tchàa za hàna ne xgàraa máá? Kerekes qꞌoo di ne tama ne gáé ncẽe tu ga ko xgàra ne? 13Nqari ba ko ẽe tchàa za hàna ne xgàra. “Ke cgꞌãè caum khóè ba gatu xgꞌaeku koe xhàiagu.”
Dtcòm̀-kgꞌao ne di chìbi-chibikuan ne
 
6
1Ncẽè gatu ka cꞌẽem kò cꞌẽem cgoa kóḿku tama, ne ba ga kgoara tcáó a ẽe dtcòm̀ tama ne [d] cookgꞌai koe séè a úú me, síí ne gha xgàra me ka, Nqarim di ne khóè ne koem gha úú me khama ii xꞌaè ka? 2Cꞌúùa tua Nqarim di ne khóè ne gha cꞌẽem cáḿ ka nqõó ba xgàra sa? Ncẽè nqõó ba tu kò ko xgàra ne tu gáé cgꞌáré chìbian ga kgoana naka xgàra hãa tite? 3Cꞌúùa tu gáé hãa moengelean ta gha xgàra sa? Ncẽè gatà i kò ii ne ta ko kgoana a ncẽes kgꞌõès di zi gúù zi xgàra. 4Kháé nxãaska, ncẽè ntcoekuan ncẽes kgꞌõès di tu kò úúa ne tu ko dùús domka kerekes ka nqãaka hãa ne khóè ne koe úú ana máá? 5Ncẽe gúùa ner ko sau-cgaekagu tu ur gha ka nxàe. Gatu xgꞌaeku koe i gáé cúí khóè tcꞌẽega ga káàa, ncẽe gha dtcòm̀-kgꞌao ne xgꞌaeku koe hàna zi kóḿku tama zi xgàra a? 6Igaba ncẽes gúùs téé-qꞌoo koem ko dtcòm̀-kgꞌao ba gam khama ma dtcòm̀-kgꞌao ba séè a qhàìs koe úú, a ncẽe sa dtcòm̀-kgꞌao tama ne cookgꞌai koe kúrú!
7Ncẽeta ii zi chìbi-chibiku zi gatu xgꞌaeku koe hàna zia ko xꞌáí, tààèa tu hãa sa. Qãè i gáé tite, ncẽe gatu kò ko cꞌẽe ne khóè ne ka chìbi bóòè ne? Qãè i gáé tite gatu kò ko kàaè ne? 8Igaba tu ko gatu cꞌẽe ne chìbi bóò, a ko khóèan kàa, a ko ncẽe zi gúù zi gatu ka qõese ga ne koe kúrú!
9Cꞌúùa tu gáé hãa ẽe cgꞌãè cau nea Nqarim di xꞌaian qꞌõò tite sa? Táá qàe-qaeè guu: gane ẽe cgꞌáràn ko kúrú ne hẽé naka kúrúa mááseèa hãa nqárìan ko còrè ne hẽé naka dxùukgꞌai di séèkuan ko kúrú ne hẽé naka xꞌámáguse ko xu khóè xu hẽé naka gaxu khama kgꞌáò xu cgoa ko xóé xu hẽé, 10naka tsꞌãà-kgꞌao ne hẽé naka ho̱a-ho̱anan-tcáóa ne hẽé naka kgꞌáà-kgꞌao ne hẽé naka ntcoe-kgꞌao ne hẽé, naka xaù-kgꞌao ne hẽéthẽéa cuiskaga Nqarim di xꞌaian qꞌõòa hãa tite. 11Gatu ka cꞌẽe ne kò ncẽeta ga ii, igabaga tu kò chìbia tu koe qꞌano-qanoè, a tu a ko séèa tcgꞌòó a cúía tòóè, Nqarim di tu gha ii ka, a kò Xꞌaigam Jeso Krestem dim cgꞌõèm koe hẽé naka gatá dim Nqarim dim Tcꞌẽem koe hẽéthẽé tchàno tu iise bóòè.
	[d] 6:1 dtcòm̀ tama ne - Gerika sa ko máá: “tchàno tama ne,” témé.

Nqari ba tcꞌáróm koe hẽé naka tcꞌẽem koe hẽéthẽé dqo̱m̀
12Cꞌẽem khóè ba ga máá: “Wèés gúùs kúrú ra kgoara máàèa,” témé - igabagar ko tíí máá, wèés gúù sa hùian úúa hãa tama. “Wèés gúùs kúrú ra kgoara máàèa,” tar ga méé - igabaga ra cuiskaga cúí gúù kaga tcéè-tcereèa hãa tite. 13Gaicaram ga cꞌẽem khóè ba máá: “Tcꞌõoa ne ncãàs di i, si ncãà sa tcꞌõoan di si i,” témé. Igabam gha Nqari ba wèéan ga kaàkagu. Tcꞌáró ba cgꞌáràn domka hãa tama, igabam Xꞌaigam domka hàna, Me Xꞌaiga ba tcꞌáróm di Me e. 14Nqari ba Xꞌaigam Jeso ba xꞌooan koe ghùia, a ba a gha qaria ba cgoa gatá igaba thẽé ghùi ta a.
15Cꞌúùa tu gáé hãa, tcꞌáróa tua Krestem di zi xòè zi i sa? Ka ra gha kháé nxãaska Krestem di zi xòè zi séè a cgꞌárà-kgꞌaos di zi cgoa xgꞌae-xgꞌae? Cuiskaga a! 16Cꞌúùa tu gáé hãa, ẽe ko cgꞌárà-kgꞌaos cgoa xgꞌae-xgꞌaese ba gaas cgoa cúím tcꞌáró me e sa? Ncẽeta i ma Nqarim di zi Tcgãya zi koe góáèa: “Cám̀a ne gha cúím tcꞌáró ba ii,” téméèa khama. 17Igaba gaam ẽe ko Xꞌaigam cgoa xgꞌae-xgꞌaese ba gha Xꞌaigam cgoa Tcꞌẽem koe cúí ii.
18Cgꞌáràn bèe! Wèé chìbian cꞌẽe, ncẽe khóèan ka ko kúrúè nea tcꞌáróm koe kúrúè tama, igaba gaam ẽe ko cgꞌáràn kúrú ba ko gam dim tcꞌáróm koe kúrú u. 19Cꞌúùa tua, gatu di tcꞌáróa nea Tcom-tcomsam Tcꞌẽem dim tempele me e sa, ncẽe gatu koe hàna ba, ncẽe tu Nqarim ka máàèa ba, tu gatu qꞌõòse tama sa? 20Nqari ba kaiase suruta máá tua, ke tcꞌáróa tu cgoa Nqari ba dqo̱m̀.
Séèku sa

1Ncẽeska gúù zi ẽe tu góáa hãa zi ka: khóèm ka i qãè e, táá méém khóè sa séè sa. 2Igaba cgꞌáràn ncẽe káí domka méém wèém khóè ba gam dis khóè sa úúa, nakas wèés khóè sa gas dim khóè ba úúa. 3Khóè ba méém gam dis khóès ko tcꞌẽe sa máà si, nakas gataga thẽé khóè sa gas dim khóèm ko tcꞌẽe sa máà me. 4Khóè sa gas di tcꞌáróan koe qari úú tama, gas dim khóèm oose, me gataga thẽé khóè ba gam di tcꞌáróan koe qari úú tama, dxàeses oose. 5Táá xóé cgoakuan cẽè cgaeku guu. Igaba còrèan koe máàsean domka khao kò gatà hẽé kgꞌoana ne méé khao dtcòm̀ku naka xòm̀ xꞌaè-coa qꞌoo koe gatà hẽé, naka khaoa gaia xgꞌae, nakam nxãasega satana ba táá kúrúa bóò khao o guu gakhao di qgóóse úú taman domka. 6Ncẽea tíí tcꞌẽea si i, khamar bìrí tu u tama gatà tu gha hẽé sa. 7Tcꞌẽe ra kòo, wèém khóèm ga kò tíí khama ii sa, igabam wèém khóè ba Nqarim koe guu a tãákase máàèa hãa. Cꞌẽe ba gam di sa úúa, me cꞌẽe ba cꞌẽe sa úúa.
8Ncẽeskar ko séè tama khóèan hẽé naka dxàe-ntcõan hẽéthẽé ka máá: Kgꞌama hẽéa ne qãè e, séè tamase, ncẽer tíí hẽéa khama, témé. 9Igabaga ncẽè qgóóse tama ne kò hãa ne méé ne séè, séè sa cgáé si i ke, kgꞌama hãa a ncóóan ka.
10Eẽ séèa hãa ner ko ncẽe xꞌáèan máà, tíí ka tamase igaba Xꞌaigam koe guu a: khóè sa méés gas dim khóè ba táá aagu guu. 11Igabaga ncẽè aagu mes kò ko ne méés kgꞌama hẽé séè tamase, kana nxãaska tòókuan kúrú xgꞌaekua khara koe. Gataga méém khóè ba thẽé gam dis khóè sa táá aagu guu.
12Igaba ncẽea tíí ko cꞌẽe ne ka méé ga a, Xꞌaigam ka tamase: Ncẽè cꞌẽem dtcòm̀-kgꞌaom kò dtcòm̀-kgꞌao tamas khóè sa úúa, si ko xꞌãè cgoa ba tcꞌẽe ne méém táá aagu si guu. 13Si kò gataga thẽé khóè sa dtcòm̀-kgꞌao tamam khóè ba úúa hãa, me ko xꞌãè cgoa sa tcꞌẽe ne méés táá aagu me. 14Khóèm ẽe dtcòm̀ tama ba nxãakamaga gam dis khóès di dtcòm̀an koe guu a qꞌanokaguèa hãa, si gataga khóès ẽe dtcòm̀ tama sa nxãakamaga gas dim khóèm di dtcòm̀an koe guu a qꞌanokaguèa hãa khama. Ncẽeta i kò ii tama ne i ga kò gatu di cóán qꞌano tama, igaba i ncẽeta ii domka i ncẽeska cóáa tu qꞌanokaguèa hãa. 15Igabaga i kòo cꞌẽe-kgꞌáía khara ẽe dtcòm̀ tama a qõò kgꞌoana ne méé i guuè naka qõò. Dtcòm̀a hãam khóè ba kana dtcòm̀a hãas khóès igabagas ẽeta ii zi qgáì zi koe xgáè-kgꞌammè tama. Tòókuan tu gha úú kam Nqari ba tcii tua khama. 16Nta si ma qꞌana, khóè seè, sarim khóè ba si gha kgoara sa? Kana tsi ntama qꞌana, khóè tseè, tsaris khóè sa tsi gha kgoara sa?
17Wèém khóè ba méém ẽem ma Xꞌaiga ba máà mea khama ma kgꞌõè naka ẽem ma Nqari ba tcii mea khama hẽéthẽé e. Ncẽea wèé zi kereke zi koe tirim xꞌáèm ga me e. 18A khóè ba kò kgꞌaiga qꞌãe nqãa-qgai khòoèa ẽem ko tciiè xꞌaè ka? Táá méém qꞌãe nqãa-qgai khòoèm gha sa qaa guu. A khóè ba kò qꞌãe nqãa-qgai khòoè tama ẽem kò tciiè ka? Táá méém qꞌãe nqãa-qgai khòoku sa qaa guu. 19Qꞌãe nqãa-qgai khòoku sa gúù cgáés tama si i, si gataga thẽé qꞌãe nqãa-qgai khòoè tama sa gúù cgáés tama si i, igabaga cgáés gúù sa Nqarim di xꞌáè-kgꞌáḿan qgóóa qari si i. 20Wèém khóè ba méém ẽem kò Nqari ba tcii mea kam kò hàna hãas téé-qꞌoos koe hãa. 21Qãà tsia kò ii ẽe tsi kòo tciiè ka? Táá hẽé nakas nxãa sa ntcãa-ntcãa tsi guu. Igabaga kgoarasean dim xꞌaè ba tsi kòo hòò ne, tséékagu me. 22Gaam ẽe kò qãà ii, ẽem ko Xꞌaiga ba tcii me ka ba Xꞌaigam dim khóèm kgoarasea hãa me e, me gataga gaam ẽe kò kgoarasea hãa ẽem ko tciièm ka, ba Krestem dim qãà me e ke. 23Nqari ba kaisase suruta máá tua hãa, ke táá khóèan di qãàn kúrú guu. 24Tíí qõe ga tuè, wèém khóè ba méém ẽem kò Nqari ba tcii me kam kò hãas téé-qꞌoos koe Nqarim cgoa hãa.
Khóèan ẽe séè tama a
25Ncẽeska, séè tama ne khóè ne ka. Xꞌaigam koe guua hãa xꞌáèa ner úú tama, igabagar ko ncẽe tíí tcꞌẽea hãa sa bìrí tu u, Xꞌaigam di thõò-xama-máákuan ka tcom-tcomsar khóè ra iise. 26Ncẽem xꞌaèm qꞌoo koer hàna zi tcabà zi domkar tcꞌẽea máá, qãè e khóèm gha ẽem ii khama ma ii sa, ta tcꞌẽea. 27Khóè sa tsi kò úúa ne, táá aagu si tsi gha sa tcꞌẽe guu, a ncẽè khóè sa tsi kò úú tama ne, táá khóè sa tsi gha séè sa tcꞌẽe guu. 28Igabaga séè tsi kò ko ne tsi chìbi kúrú tama, gataga ncẽè qanega xóé cgoaè tamas khóès kò ko séè nes chìbi kúrú tama. Igaba ẽe ko séè ne gha káí zi tcabà zi gaas kgꞌõès di zi koe tcãà, ra ncẽe zi tcabà zi koe tcgꞌòó tu u kgꞌoana.
29Tíí qõe ga tuè, méér ko sa ncẽe si i: Xꞌaigam ko hàà xꞌaèa nea cúù u. Ncẽe koe guus ka méé xu ẽe khóè zi séèa hãa xu, úú zi tama khama ma hãa; 30gataga méé ne ẽe ko kgꞌae ne kgꞌae tama khama ma hãa; naka ne ẽe qãè-tcaoa hãa ne, qãè-tcao tama khama ma hãa; naka ne ẽe ko xꞌámá ne, gúùan ẽea gane di tama khama ma hãa; 31ẽe ko nqõóm di zi gúù zi tséékagu ne méé ne gataga kaisase gazi koe tséé tama khama ma hãa, ncẽem nqõó ba ko ncẽem kámám ka chõò ke.
32Káíse tcꞌẽe-tcꞌẽesean koe tu gha kgoarasea hãa sar ko tcꞌẽe. Séè tamam khóè ba Xꞌaigam di zi gúù zi koe tcãà tcꞌẽea, Xꞌaiga bam ga ma qãè-tcaokagus koe. 33Igaba ẽe séèa hãam khóè ba nqõóm di zi gúù zi koe tcãà tcꞌẽea, gam dis khóè sam ga ma qãè-tcaokagus koe - 34i tcꞌẽe-kgꞌáḿa ba qꞌaa-qꞌaasea. Khóès ẽe séèè ta ga hãa sa kana kgꞌáò-khoe cgoa qanega xóé tamas khóè sa Xꞌaigam di zi gúù zi koe tcãà tcꞌẽea, nxãasegas gha tcꞌáróa sa hẽé naka tcꞌẽea sa hẽéthẽé koe Xꞌaigam koe tcom-tcomsa ii ka. Igaba khóès ẽe séèa hãa sa nqõóm di zi gúù zi koe tcãà tcꞌẽea, gas dim khóè bas ga ma qãè-tcaokagus koe. 35Ncẽe gúùa ner ko hùia tu domka nxàe, xgáè-kgꞌam tu u tamase, igaba tu gha tchànom dàòm koe kgꞌõè ka, a tu a Xꞌaigam koe xꞌãè a táá wèé za séèa tòóè.
36Ncẽè khóèm kò tcꞌẽea máá, ẽem séèkuan nqòòkagua hãas dxàe-coas qanega xóé cgoaè tama sa séèan kam qãès gúù sa kúrú tama, ta tcꞌẽea, igabagam kò tcáóa ba qꞌoo koe kaisase ncàm̀ sia a qgóósean ga úú tama ne méém guuè naka ba ẽem tcꞌẽea hãa sa kúrú naka baa séè si, tshúùs gúù sam gha kúrú tama ke. 37Igaba khóèm ẽe tcáóa ba qꞌoo koe kgàea a tcomsea ba, cꞌẽe gúù kaga chùiè tama ba, igaba ẽem tcꞌẽea a kúrú kgꞌoana hãas koe qgóósea hãa ba, qanega xóé cgoaè tamas khóè sam séè tite sa bìrísea hãa ba, nxãa ba ko qãès gúù sa kúrú. 38Khama nxãaska ẽe ko qanega xóé cgoaè tamas khóè sa séè ba ko qãès gúù sa kúrú, igabaga ẽe séè tama ba ko kaisase cgáés gúù sa kúrú.
39Khóè sa xꞌáèan dòm̀ qꞌoo koe hãa, gas dim khóèm kgꞌõèa hãas noose. Igabaga ẽem ko gas dim khóè ba xꞌóó nes tcꞌẽes kom khóè ba séèan koe kgoarasea hãa, igabaga méém Xꞌaigam di ba ii. 40Tíí ko bóò kas gha kaisase qãè-tcaoa, séèè tamases kò hãa ne. Ra gataga tcꞌẽea máá, tíí igabagar thẽé Nqarim dim Tcꞌẽe ba úúa hãa, ta tcꞌẽea.
 
Dtcòm̀-kgꞌao ne hẽé naka dtcòm̀-kgꞌao tama ne hẽéthẽé e (8–10)
Kúrúa mááseèa nqárìan ko máàè tcꞌõoa ne

1Ncẽeska, kúrúa mááseèa hãa nqárìan ko máàè tcꞌõoan dim kgꞌuim dim xo̱a ba: Qꞌana ta hãa, wèéa ta ga qꞌãan di tcꞌẽean úúa hãa sa. Qꞌãan di tcꞌẽea ne ko kúrú ta a ta bóò-boose, igabagas ko ncàm̀ku sa tshàoa ghùi ta a. 2Khóèm ẽe tcꞌẽea máá, cꞌẽe gúùm qꞌana hãa, ta tcꞌẽea ba qanega cúí gúù ga qꞌãa tama, ẽem ga kò ma qꞌãa ana hãa khama. 3Igabaga khóèm ẽe Nqari ba ncàm̀a ba Nqarim ka qꞌãaèa.
4Khama ncẽeska, kúrúa mááseèa hãa nqárìan ko máàè tcꞌõoan tcꞌõós ka: Qꞌana ta hãa, kúrúa mááseèa hãa nqárìa nea nqõómkgꞌai koe cgꞌãa-cgꞌana a sa, i gataga cꞌẽe nqárì káà a, igabam cúím Nqari ba hàna. 5Nxãata i ma káí nqárìan nqarikgꞌai koe hẽé kana nqõómkgꞌai koe hẽéthẽé hàna igaba - ncẽe i tseeguan kaga ma káí “nqárìan” hẽé naka “xꞌaigan” hẽéthẽé ma hàna khamaga ma, 6igabam gatá ka cúím Nqari ba hàna, Xõò ba, ncẽe wèé zi gúù zi kúrúa hãa ba, ta Gam ka kgꞌõèa ba, naka cúím Xꞌaigam Jeso Kreste ba hẽéthẽé e, ncẽe wèé zi gúù zi Gam koe guu a kúrúèa ba, ncẽe Gam ka ta kgꞌõèa ba.
7Ncẽes gúù sa wèé khóè koe qꞌãase tama. Igabaga ne cꞌẽe ne khóè ne qanega tcꞌẽea máá, kúrúa mááseèa hãa nqárì ne kgꞌõèa, ta tcꞌẽea. Gaa domkaga ne tcꞌẽea máá, kúrúa mááseèa hãa nqárìan di tcꞌõoa ne ko tcꞌõóè, ta tcꞌẽea. I ncẽem dàòm ka gane di tcáóan nxãakamaga cgꞌuri-cgꞌurièa, kgꞌamka a khama. 8Igaba tcꞌõoa nea Nqarim koe cúù-cuu ta a tama. Tcꞌõó ta ga ko kana ta ga tcꞌõó tama igaba ta cgáé tama.
9Qꞌana méé tu hãa naka táá gatu di kgoarasean tséékagu naka ẽe kgꞌamka ne kúrú naka ne chìbian koe tcãà guu. 10Ncẽè cꞌẽem khóèm tcáóa ba koe kgꞌamkam kò ko tsáá tcꞌẽega tsi bóò, tsi ko kúrúa mááseèa hãa nqárìan dim còrè-nquum koe tcꞌõó, ne sa nxãa sa ghùi tcáó me nakam kúrúa mááseèa hãa nqárìan di tcꞌõoan tcꞌõó tite? 11Me gha ncẽem dàòm ka kgꞌamkam qõem tsari ba, ncẽe Krestem gaam domka xꞌóóa hãa ba, nxãa ba gha tsari “tcꞌẽegan” ka cgꞌõoè. 12Eẽ tu kò kgꞌamka tcáóan gatu ka qõese ga ne di thõò-thõo, a ko gatu ka qõese ga ne koe chìbian kúrú, ne tu ko ncẽem dàòm ka Krestem koe chìbian kúrú. 13Khama, ncẽè tcꞌõoan kò ko tíí qõe ba kúrú me ko chìbian koe tcãà ner gaicara chõò tamase kgꞌòóan kgꞌooa hãa tite, nxãasegar gha chìbian koe táá tcãà me ka.
Xꞌáè úú-kgꞌaom di kgoarasease hãa ne

1Kgoarasea tama ra gáé hãa? Xꞌáè úú-kgꞌao ra tama ra gáé? Qanega ra gáé gatá dim Xꞌaigam Jeso ba bóò ta ga hãa? Tiri tsééan Xꞌaigam koer kúrúa hãa koe tu gáé guu tama? 2Eẽtar ga ma cꞌẽe ne koe xꞌáè úú-kgꞌao ra tama ra a, igabagar tseeguan kaga gatu koe xꞌáè úú-kgꞌao ra a! Tu gatu Xꞌaigam koe tiri tu xꞌáí tu u, xꞌáè úú-kgꞌao ra ii di tu khama.
3Eẽ tshúù xòèa te ko qaa ne koer gha ncèèa mááse ncẽeta ma xo̱an ka: 4Tcꞌõóan hẽé naka kgꞌáàn hẽéthẽé koe tsam gáé kgoarasea hãa tama? 5Dtcòm̀a hãas khóè sa séè a nxãas cgoa caatean koe tsam gáé kgoarasea hãa tama, ncẽe cꞌẽe xu xꞌáè úú-kgꞌao xu hẽé naka Xꞌaigam Jesom ka qõesea xu hẽé naka Petere [e] ba hẽéthẽé xu ko hẽé khama ma? 6Kana tíí hẽé naka Barenabase ba hẽéthẽé tsam cúí tsam méé tsam tséé naka kgꞌõèkaguses gúù saa? 7Ndakam ncõo-kgꞌao ba ko gam di tsééan koe suruta mááse? Dìí ba ko kgꞌom xhárà ba xhárà a táá tcꞌáróa ba tcꞌõó? Dìí ba ko piri zi kòre bíìa zi kgꞌáà tamase?
8Ncẽe zi gúù zi tíí tcꞌẽe koe tcgꞌoa tama, a zi a ko thẽé Baebeles kaga nxàeè. Tseegu tama raà? 9Moshem di xꞌáèan koe i góásea khama a ko máá: “Ghòèm kò ko maberean náà gáí a ko dxòó ne méé tsi táá dxòóan cara me guu,” téméè. Nqari ba gáé kò ko ghòèm ka cúí tcꞌẽe-tcꞌẽese? 10Gatá ka ba gáé kò kgꞌui tama? Eè, gatá domka i ko góáèa hãa, xhárà-kgꞌao ba méém nqòòan úúa hãase xhárà nakam náà gáí-kgꞌao ba nqòòan úúa hãase náà gáí, gaan koe tsara gha kgꞌõèan hòò di i. 11Eẽ xae ko qãè tchõàn bìrí tu u ka xae kò Tcom-tcomsam Tcꞌẽem di cgùrian gatu koe xhárà. Ka xae gáé nxãaska, gatu koe xae gha gúù zi tcuùan di qarian úú tama? 12Ncẽè cꞌẽe xu kò qarian úúa hãa ẽeta ii hùian xu gha gatu koe hòò di i, ne tsam gáé sitsam gane ka kaisa qarian úú tama gatu koe tsam ga hòò o di i?
Gatà i ii igaba tsam ncẽe qarian tséékagu ta ga hãa. Igaba tsam ko kgꞌama wèés gúù sa qáò tcáóan cgoa kúrú, nxãasega tsam gha táá Krestem di qãè tchõàn di xgaa-xgaan xgáè-kgꞌam ka. 13Cꞌúùa tu gáé hãa ẽe ko tempelem koe tséé xua ko gaxu di tcꞌõoan tempelem koe hòò sa, xu ko ẽe ko altaram koe tséé xu ẽe dàòa-máákus ko tcgꞌòóa mááèan koe gaxu di xòè-coan hòò sa? 14Gatà iim dàòm cúím kam ko Xꞌaigam Nqari ba xꞌáèan tcgꞌòó, ẽe ko qãè tchõàn xgaa-xgaa xu méé xu gaxu di kgꞌõèan gaan koe hòò sa.
15Igabagar ncẽe qarian ka cúían ga tséékagu ta ga hãa. A ra a gataga kúrúa tu gha máá te zi di nqòòan úúa hãase ncẽe zi gúù zi góá tama. Kgꞌama ra ga xꞌóó, cꞌẽem khóè ba guu nakam hàà tiris koase sa ntcoe ka tamase. 16Qãè tchõà ner ko xgaa-xgaa domkar koasea hãa tite, kaisase ko tíí koe qaases gúù si i khama. Cgꞌãè i gha ii ncẽe qãè tchõà ner kò xgaa-xgaa tama ne! 17Ncẽes gúù sar kò ko tíí tcꞌẽe koe guu a ko kúrú ner ga kò surutan qaa. Igabagar ko tíí tcꞌẽe koe guua hãa sa kúrú tama, a ra a ko kgꞌama Nqarim máà tea tsééan kúrú. 18Ka nxãaska ra gha dùútsa surutaku sa qaa? Káà si i! Gaa domka méér khóèan surutakagu tamase qãè tchõàn xgaa-xgaa. Naka ra táá tiri qarian qãè tchõàn xgaa-xgaa koe tséékagu guu.
19Eẽtar ma kgoarasea, a cꞌẽe khóè dir qãàr tama ra a, igaba ra kò wèém khóèm koe qãà ba kúrúse, nxãasegar gha káí ne khóè ne Nqarim koe ka̱bi ka. 20Juta ne koer kò Jutam khama ma qgóóse, nxãasegar gha Juta ne Nqarim koe ka̱bi ka. Ncẽe xꞌáèan dòm̀ qꞌoo koe hàna ne koer kò tíí igaba xꞌáèan dòm̀ qꞌoo koe hàna khama ma qgóóse, (ẽetar ma xꞌáèan dòm̀ qꞌoo koe hãa tama igaba), nxãasegar gha ẽe xꞌáèan dòm̀ qꞌoo koe hàna ne Nqarim koe ka̱bi ka. 21Eẽ xꞌáèan úú tama ne koer kò xꞌáè úú tamam khama ma qgóóse, nxãasegar gha gane ẽe xꞌáèan úú tama ne Nqarim koe ka̱bi ka (ncẽe sa máá, Nqarim di xꞌáèa ner komsana tama témé tama, Krestem di xꞌáèa ner ko komsana khama). 22Eẽ kgꞌamka ne koer kò kgꞌamkam khama ma qgóóse, nxãasegar gha kgꞌamka ne Nqarim koe ka̱bi ka. Wèés gúù sar wèé khóèan koe kúrúsea, nxãasegar gha wèé zi qgáì zi koe cꞌẽea ne ga kgoara ka. 23Wèé zi ncẽe zir ko qãè tchõàn domka kúrú, nxãasegar gha qãè tchõàn di tsꞌee-tsꞌeekgꞌaikuan hòò ka.
24Cꞌúùa tu gáé hãa, qàròs di qgáì koe i ko wèé qàrò-kgꞌaoan qàrò, igabam ko cúí ba surutan hòò sa? Ke tu gataga qàrò thẽé naka tua gha nxãasega surutan hòò. 25Wèém khóèm ẽe tààku dis kõ̱ès koe ko tcãà ba ko thõòkas xgaa-xgaases qaris koe tcãà. Eẽ sa ne ko kúrú, nxãasega ne gha chõòkos cábá sa cábákaguè ka; igaba ta ko gatá chõò tamas cábás domka kúrú si. 26Khamar còoka bóò úú tamam qgóé-kgꞌaom khama ma qgóé tama, a ra a tcꞌãám cgoa ko xꞌãàkum khóèm khama ma xꞌãà tama. 27Igabar ko tirim tcꞌáró ba qgóó xgáè, a ra a ko qãà ba kúrú me, khóè ner ko xgaa-xgaa qãá qꞌoo koer gha nxãasega táá xhàiaguè ka.
	[e] 9:5 Petere - Gerika sa ko “Kefase” témé.

Iseraele koe kúrúsea zi gúù zi di dqàèkua ne

1Tíí qõe ga tuè, tcꞌẽe-tcꞌẽese tu gha sar ko tcꞌẽe, gatá ka tsgõose ga ne wèé ne kò túú-cꞌõòs dòm̀ qꞌoo koe hãa, a kò wèéa ne ga tshàa-dxoo ba tchoaba sa. 2A ne a kò wèéa ne ga túú-cꞌõòs koe hẽé naka tshàa-dxoom koe hẽéthẽé Moshem koe hãase tcguù-tcguuè. 3A ne a kò wèéa ne ga cúís tcꞌõos tcꞌẽem di sa tcꞌõó. 4A ne a kò wèéa ne ga cúís gúùs kgꞌáà di sa kgꞌáà tcꞌẽem di sa, ẽe ko xùri nem nxõ̱ám tcꞌẽem dim koe ne kò kgꞌáà khama; me kò ẽem nxõ̱á ba Kreste Me e. 5Igabam kò Nqari ba káí-kgꞌáía ne táá qãè-tcaoa máá, i kò tcꞌáróa ne tchàa-xgóós koe dxàùa qꞌaaè.
6Zi kò ncẽe zi gúù zi gatá koe xꞌáí zi iise kúrúse, nxãasega ta gha cgꞌãè zi gúù zi táá tcáóa ta koe tcãà ka, ẽe ne ko gane hẽé khama. 7Táá kúrúa mááseèa hãa nqárìan dqo̱m̀ guu, ncẽe gane ka cꞌẽe ne kò hẽé khama. Ncẽe i ma góásea a ko máá: “Khóè nea kò ntcõó, a tcꞌõó a kgꞌáà a ne a ko tẽe a ntcãà,” témé khama. 8Táá méé ta cgꞌáràn kúrú guu, ncẽe gane ka cꞌẽe ne kò hẽé khama, i ko cúím cáḿ ka 23,000 khama noo khóèan xꞌóó. 9Táá méé ta Kreste ba kúrúa bóò guu, ncẽe gane ka cꞌẽe ne kò hẽé khama, a ko cgꞌaoan ka cgꞌõoè. 10Táá méé ta kgꞌui-kgꞌuise guu, ncẽe gane ka cꞌẽe ne kò hẽé khama, a ne a kò cgꞌõokom moengelem ka cgꞌõoè.
11Ncẽe zi gúù zi kò gane koe kúrúse, gatá koe zi gha xꞌáí zi ii ka, a ko qꞌãa-qꞌãa ta a zi gha ka góá tòóè, gatá ncẽe chõò dim xꞌaèm ka hàà cgaeèa ta ka. 12Khama ncẽè qarika tsi tẽe, ta tsi kò tcꞌẽea, ne méé tsi qꞌõése naka táá cgꞌáé! 13Wèé kúrúa bóòkuan ẽe gatu koe ko kúrúse nea khóèan koe ko kúrúsean ga a. Igabam Nqari ba tcom-tcomsa Me e, a ba a cuiskaga guu naka tu tàà tu u kos ka kúrúa bóòè tite, igabam gha ẽe ko hàà cgae tu us kúrúa bóòkus koe dàò ba máà tu u, tu gha ma nxãa si sa, nxãasega tu gha qáò-tcaoa máá si ka.
Kúrúa mááseèa hãa nqárìan dis kõ̱è sa hẽé naka Xꞌaigam Nqarim dis tcꞌõo sa hẽéthẽé e
14Ncàm̀-ncamsa tu tiri tuè, gaa domka méé tu kúrúa mááseèa hãa nqárìan bèe. 15Tcꞌẽega tu khóè tu iiser ko kgꞌui cgoa tu u, ke tu bóòa tcgꞌòóa mááse dùú sar ko kgꞌui sa. 16Kubis ncẽe tsꞌeekgꞌaian di còrèan ko gaas koe nxàeè sa, ncẽe ta ko Nqari ba gaas koe qãè-tcaoa máá sa, nxãa sa gáé Krestem di cꞌáòan cgoa xgꞌae-xgꞌae ta a tama? I péréan ncẽe ta ko khõá Krestem dim tcꞌáróm koe xgꞌae-xgꞌae ta a tama? 17Cúím péré ba hàna, domka ta gatá ncẽe káí ta cúím tcꞌáró me e, wèéa ta ga ko cúím péré ba tcꞌõó khama.
18Iseraele di ne khóè ne ka tcꞌẽe-tcꞌẽese: gane ẽe ko altaram koe dàòa-mááku sa tcꞌõó ne, nxãa nea gáé Nqarim di tsééan altaram koe ko kúrúè koe xgꞌaea hãa tama? 19Kana ra ko dùú sa nxàe? Kúrúa mááseèa nqárìan dis dàòa-mááku sa gúù cgáé si i saà, kana kúrúa mááseèa hãa nqárì nea gúù cgáé e saà? 20Eẽ-ẽe, nxãas tama si i. Méér kos gúù sa ncẽe si i: kúrúa mááseèa hãa nqárìan di zi dàòa-mááku zi ko dxãwa tcꞌẽean kúrúa mááè khama zi Nqari ba kúrúa mááè tama, ra tcꞌẽe tama dxãwa tcꞌẽean cgoa tu gha xgꞌae sa. 21Cuiskaga tu Xꞌaigam dis kubis koe ko kgꞌáà, naka tua dxãwa tcꞌẽean dis kubis koe ga thẽé kgꞌáà hãa tite. Cuiskaga tu Xꞌaigam dim tafolem koe ko tcꞌõó naka tua gataga dxãwa tcꞌẽean dim tafolem koe ga thẽé tcꞌõóa hãa tite. 22Kana ta Xꞌaiga ba taukagu kgꞌoana? Kana ta tcꞌẽea máá, Gam ka ta qari ta a, ta tcꞌẽea?
Dtcòm̀-kgꞌao ne di kgoarasease hãa ne
23Cꞌẽe khóèa ne ga máá: “Wèés gúùs kúrú ta kgoara mááèa,” témé, igabar ko tíí máá: “Wèés gúù sa hùian úúa hãa tama,” témé. I ga cꞌẽe khóèan máá: “Wèés gúùs kúrú ta kgoara mááèa,” témé, ra ko tíí máá: “Igabas wèés gúù sa tshàoa ghùi tsi tama,” témé. 24Táá méém cꞌẽem khóè ba gam ko tcꞌẽes gúù sa qaa guu, igaba méém cꞌẽe ne ko tcꞌẽe zi gúù zi qaa.
25Wèés gúùs kgꞌòóan ko xꞌámáguè qgáì koe ko xꞌámáguè sa tu ga tcꞌõó, káíse tcꞌẽe-tcꞌẽese naka tẽè tamase. 26Nqõó ba hẽé naka wèés gúùs ẽe gaam koe hàna sa hẽéthẽéa Nqarim di i khama.
27Cꞌẽem khóèm dtcòm̀-kgꞌao tamam kò tcꞌõoan nqa̱i koe tcii tu u, tu kò síí kgꞌoana ne méé tu síí naka wèés gúùs cookgꞌaia tu koe ko tòóè sa tcꞌõó, káíse tcꞌẽe-tcꞌẽese naka tẽè tamase. 28Igaba ncẽè cꞌẽem khóèm kò bìrí tu u a ko máá: “Ncẽe sa dàòa-máákus koe guua,” témé ne táá tcꞌõó si guu, gaam khóèm ẽeta ma bìrí tua hãa ba hẽé naka káíse tcꞌẽe-tcꞌẽesean hẽéthẽé domka. 29Káíse tcꞌẽe-tcꞌẽesea ne, tar kò ko méé ner gatu dian nxàe tama, a ko cꞌẽem dian nxàe. Nta i gha ma cꞌẽem khóèm di káíse tcꞌẽe-tcꞌẽesean tiri kgoarasean koe xgáè-kgꞌam te? 30Ncẽè qãè-tcaoaser kòo tcꞌõó ne ra ko dùús domka cgꞌãèse kgꞌui cgoaèa máá? Nqari bar ko qãè-tcaoa máá ka.
31Igaba nxãaska, tcꞌõó tu ga ko kana tu ga ko kgꞌáà kana dùú wèé ẽe tu ga ko kúrú igabaga, wèéan ẽe ga Nqarim di dqo̱m̀an di iise kúrú. 32Khóèan gaan di dtcòm̀an koe qóḿan qgóókagu tama tu khóè tu méé tu ii, Juta nea ga igaba, kana Gerika nea ga igaba, kana Nqarim dis kereke saa ga igaba. 33Ncẽer ko tíí ma wèé zi dàò zi ka ma wèé ne khóè ne qãè-tcaokagu khama ma. Tiri qãèa ner qaa tama igabar ko káí ne di qãèan qaa khama, nxãasega ne gha kgoaraè ka.
1Serè te tu, ncẽer ko ma Kreste ba ma serè khama ma.
 
Kerekes di kgꞌõèan hẽé naka Nqari ba qám̀sea máán hẽéthẽé e (11–14)
Còrèan di qgáìan koe qãèse qgóósea ne

2Eẽr kò máà tu u xgaa-xgaan tu ko xùri, a tu a ko wèés gúùs koe tcꞌẽe-tcꞌẽese te khamar ko dqo̱m̀ tu u. 3Igabar ko tcꞌẽe, bóòa tu gha qꞌãa sa, wèém khóèm dim tcúú ba Kreste Me e, me khóès dim tcúú ba gas dim khóè me e, Me Krestem dim tcúú ba Nqari Me e sa. 4Khama khóèm ẽe cábá hãase ko còrè ba kana ko porofita ba ko gam dim tcúú ba sau-cgaekagu. 5Si ko wèés khóès ẽe cábá tamase ko còrè kana ko porofita sa, gas dim tcúú ba sau-cgaekagu; tcúúa sas dqòma hãa khamaga i ii khama. 6Khóès ko cábá tama ne méés gataga cꞌõòa sa thẽé dqòm. Igaba ncẽè khóès ga dqòma tcgꞌòós kò sau-saugas gúù sa ii, ne méés nxãaska cábá. 7Khóè ba méém táá cábás gúù si i, Nqarim dis ii sa hẽé naka xꞌáà ba hẽéthẽé me e ke, si khóè sa khóèm dis xꞌáà si i. 8Khóè ba khóès koe guu naka kúrúè tama, igabas khóè sa khóèm koe guu a kúrúèa hãa khama. 9Me kò gataga khóè ba khóès domka kúrúè tama, igabas kò khóè sa khóèm domka kúrúèa hãa. 10Ncẽes gúùs domka hẽé naka moengele xu domka hẽéthẽé méés khóè sa cábá hãa naka khóèm di qarian koes hãa sa xꞌáí. [f]11Igabas Xꞌaigam Nqarim koe khóè sa khóèm ka cúía hãa tama, nakam khóè ba khóès ka cúía hãa tama. 12Ncẽes ma khóè sa khóèm koe guua hãa khamagam ma khóè ba khóès ka ábàèa khama; i wèé gúùan ga Nqarim koe guua.
13Bóòa tcgꞌòóa mááse: khóès gha cábá tamase Nqari ba còrèa ne qãè e sa? 14Gúù zi di ii-qꞌooan koe ga i gáé guu naka xꞌáí tu u tama, khóèm kò qáò cꞌõòan úúa ne i sau-sauga a sa, 15igaba ncẽè khóès kò qáò cꞌõòan úúa ne i gas di xꞌáà a? Qáò cꞌõòan nes máàèa, qàbi tcúú cgoa as gha ka khama. 16Igaba ncẽè cꞌẽe khóèan kò ncẽe sa ntcoe kgꞌoana ner ko máá: ‘Sita ẽeta ii kgꞌóòan úú tama, zi Nqarim di zi kereke zi igabaga ẽeta ii kgꞌóòan úú tama,’ témé.
	[f] 11:10 méés khóè sa cábá hãa naka khóèm di qarian koes hãa sa xꞌáí - Gerika sa ko máá: “Khóè sa méés tcúúa sa koe qarian úúa hãa,” témé.

Xꞌaigam Nqarim dis tcꞌõo sa
(Mt 26:26-29; Mk 14:22-25; Lk 22:14-20)
17Igabaga ncẽe ko xùri zi xꞌáè zi kar dqo̱m̀ tu u tama: xgꞌaea tu kò hãa ne tu ko kaisa cgꞌãèan kúrú, qãèan ka khama. 18Tcꞌãà dis gúùs kar ko kóḿ, kerekes koe tu ko hààraa xgꞌaea hãa ne i qꞌaa-qꞌaasean gatu xgꞌaeku koe hàna hãa sa, ra tcꞌẽea máá cꞌẽe koe i tseegu u, ta tcꞌẽea. 19Qꞌaa-qꞌaasean méé i gatu xgꞌaeku koe hãa, naka ne gha nxãasega ẽe tchàno ii ne bóòa qꞌãaè. 20Eẽ tu kò hààraa xgꞌaea hãa ne i nxãan Nqarim dis tcꞌõos dqòa dis tama si i. 21Tcꞌõó tu kò ne tu qãàku tama khama, me ko wèém khóè ba gam ka tcꞌõóa mááse, me cꞌẽe ba xàbà, me cꞌẽe ba nqàre. 22Xꞌáéan tu gáé úú tama, kgꞌáà tu ga, a tcꞌõó di i? Kana tua ko Nqarim dis kereke sa ntcoe, a ẽe káà gúù ne sau-cgaekagu? Dùú sa ra gha gatu ka méé? Dqo̱m̀ tu u méér? Igabar ncẽes gúùs koe guu a cuiskaga gatà hẽéa tite.
23Xꞌaigam Nqarim kar máàèa hãa ncẽer ko gataga thẽé máà tu u sa khama: Xꞌaigam Jeso ba kò ẽem gha hàà khóèan tshàu qꞌoo koe tcãàèm ntcùúm ka péréan séè, 24a ẽem ko Nqari ba qãè-tcaoa máá ka khõá qꞌaa si, a máá: “Ncẽea Tiri tcꞌáróan ga a, ncẽe gatu di i; ncẽeta méé tu hẽé, nxãasega tu gha tcꞌẽe-tcꞌẽese Te ka,” témé. 25Gaam dàòm cúím kam kò tcꞌõóa xu ko xgꞌara ka kubi sa séè, a máá: “Ncẽes kubi sa ka̱bas qáé-xgꞌae si i cꞌáòa Te koe; ncẽeta méé tu hẽé, wèé xꞌaèan ẽe tu ko kgꞌáà ka, nxãasega tu gha tcꞌẽe-tcꞌẽese Te ka,” témé. 26Wèé xꞌaèan ẽe tu ko ncẽe péréan tcꞌõó, a ko ncẽes kubis koe kgꞌáà, ne tu ko Nqarim dis xꞌoo sa nxàea tseegukagu, Me nxãakgꞌaiga síí hàà khama.
27Gaa domkam gha ẽe saucgaekaguko cauan cgoa ko péréan tcꞌõó a ko Nqarim dis kubis koe kgꞌáàm khóè ba chìbiga ii, a ba a gha ko Xꞌaigam Nqarim dim tcꞌáró ba hẽé naka cꞌáòa ba hẽéthẽé cgꞌuri-cgꞌuri. 28Gaa domka méém khóè ba kgꞌaika tcáóa ba qꞌoo qãèse bóò naka baà nxãwa péréan tcꞌõó naka baà Nqarim dis kubis koe kgꞌáà. 29Ncẽè cꞌẽem khóèm kòo tcꞌõó a ko kgꞌáà, Nqarim dim tcꞌáró ba ko dùú sa méé sa bóòa qꞌãa tamase, nem gha ko ẽem ko tcꞌõó a ko kgꞌáà ka gam dis xgàraku sa óága cgaese khama. 30Gaa domkaga i gatu xgꞌaeku koe káí-kgꞌáía tu kgꞌamka a, a ko tsàà, i cꞌẽe-kgꞌáía tu xꞌóóa. 31Igaba ncẽè gatá ka ta kòo xgàrase ne ta Nqarim di xgàrakuan dòm̀ qꞌoo koe hãa tite. 32Igaba ncẽè Xꞌaigam kò ko xgàra ta a nem ko tchàno-tchano ta a, nxãasega ta gha táá nqõóm di ne cgoa cgꞌõoè ka.
33Ke tu nxãaska tíí qõe ga tuè, ẽe tu kò hààraa xgꞌae a ko tcꞌõó ne méé tu qãàku. 34Ncẽè khóèm kò xàbà hãa ne méém xꞌáéa ba koe tcꞌõó, naka tu gha xgꞌaea tu kò hãa ne nxãasega táá xgàraè guu.
Hààr ko xꞌaè kar gha hàà cꞌẽe zi gúù zi ka qãèse bìría tchàno-tchano tu u.
Tcom-tcomsam Tcꞌẽem di zi aba zi

1Ncẽeska, tíí qõe ga tuè, tcꞌẽe ra ko Tcom-tcomsam Tcꞌẽem di zi aba zi ka tu gha qꞌãa sa. 2Qꞌana tu hãa, qanega tu xgꞌao dtcòm̀-kgꞌao tama ka tu xgꞌao kúrúa mááseèa hãa nqárìan koe tceea úúèa sa, ncẽe kgꞌui tama a. 3Gaa domkar ko tcꞌẽe, ncẽes gúù sa méé tu qꞌãa sa: Nqarim dim Tcom-tcomsam Tcꞌẽem ka gha kgꞌuikaguè a máá: “Jeso ba méém cgúíè” témém khóè ba káà me e, me gataga káà me e, Tcom-tcomsam Tcꞌẽem ka hàà cgaeè tamase gha máá: “Jeso ba Xꞌaiga Me e” témé ba.
4Tãáka zi aba zi hàna, igabagam cúím Tcom-tcomsam Tcꞌẽe ba hàna. 5Tãáka zi dàò-kgꞌáḿ zi Nqari ba tsééa máá di zia hàna, igabagam cúím Nqari ba hàna. 6Tãáka zi tséé-kgꞌáḿ zi Nqari ba tsééa máá di zia hàna, igabagam cúím Nqari ba hàna, ncẽe ko wèéa zi ga wèém khóèm koe kúrú zi tséé ba.
7Wèém khóèm koe i ko Tcom-tcomsam Tcꞌẽem di aban tãákase xꞌáíse, nxãasega ne gha wèé ne khóè ne tsééa xgꞌae ka. 8Tcom-tcomsam Tcꞌẽem kam ko cꞌẽe ba tcꞌẽean di kgꞌuian máàè, me cꞌẽe ba Gaam Tcom-tcomsam Tcꞌẽem kaga qꞌãan di tcꞌẽean di kgꞌuian máàè. 9Me cꞌẽe ba Gaam cúím Tcom-tcomsam Tcꞌẽem kaga dtcòm̀ sa máàè, me cꞌẽe ba Gaam cúím Tcom-tcomsam Tcꞌẽem kaga khóèan qãèkagu di zi aba zi máàè. 10Me cꞌẽe ba are-aresa zi gúù zi kúrú di qarian máàè, me cꞌẽe ba porofitan dis aba sa máàè, me cꞌẽe ba tãáka xu tcꞌẽe xu bóòa qꞌaa-qꞌaa dis aba sa máàè, me cꞌẽe ba tãáka xu ta̱m xu ka kgꞌuian dis aba sa máàè, me cꞌẽe ba tãás kgꞌui sa kgꞌuia ka̱bi dis aba sa máàè. 11Cúí a Gaam cúím Tcom-tcomsam Tcꞌẽem di tséé e ncẽe wèé e, Me ko wèém khóè ba qꞌaa-qꞌaa máá a, ẽem ko ma Gabá ma tcꞌẽe khama.
Cúím tcꞌáróm káí xòèan úúa ba
12Ncẽe tcꞌáróm ma cúí ii, igabam káí xòèan úúa, i gam di xòèan káí i igaba i ko cúím tcꞌáró ba kúrú, khamaga i Krestem ka ii. 13Wèéa ta cúím Tcom-tcomsam Tcꞌẽem ka tcguù-tcguuèa hãa, cúím tcꞌáró ba ta gha kúrú ka khama, Juta ne hẽé, Gerika ne hẽé, qãà ne hẽé naka ẽe kgoarasea hãa ne ne hẽéthẽé e, me kò wèéa ta koe ga cúím Tcom-tcomsam Tcꞌẽe ba ntcã̱a tcãàèa hãa.
14Tcꞌáró ba cúím xòèm tama me e, igaba káí zi xòè zi i khama. 15Ncẽè nqàrèm kò xgꞌao máá: “Tshàur tama ra a khamar tcꞌáróm dir xòèr tama ra a,” téméa, ne ba ga xgꞌao gaas gúùs domka táá tcꞌáróm dim xòè ba ii? Cuiskaga a! 16Ncẽè tceem kò xgꞌao máá: “Tcgáír tama ra a khamar tcꞌáróm dir xòèr tama ra a,” téméa, ne ba ga xgꞌao gaas gúùs domka táá tcꞌáróm dim xòè ba ii? Cuiskaga a! 17Ncẽè wèém tcꞌáróm kò xgꞌao tcgáí ba ii ne ba ga ko ntama ma kóḿ? Ncẽè wèém tcꞌáróm kò xgꞌao tcee ba ii ne ba ga ko ntama ma hm̀m̀ xám̀? 18Igabagam Nqari ba wèém tcꞌáróm di xòèan tchànose tòóa hãa, Gam ko ma tcꞌẽe khama. 19Ncẽè wèéan ga kò xgꞌao cúím xòè ba ii ne ba ga kò tcꞌáró ba ndaa hàna? 20Ncẽe i ma ii khama i káí xòèan hàna, igabam tcꞌáró ba cúí me e.
21Tcgáí ba cuiskaga tshàu ba bìrí naka máá: “Tcꞌẽe tsi tama raa,” téméa hãa tite, si tcúú sa cuiskaga nqàrèan bìrí naka máá: “Tcꞌẽe tsao o tama raa,” téméa hãa tite. 22Igaba, gaa xòèan tcꞌáróm di ncẽe kgꞌamka khama ii nea gaan kaisase ko qaasean ga a. 23Ta ko gataga cꞌẽe xòèan tcꞌáróm di ncẽe cgꞌárése ncàm̀mèa khama ii i, nxãan kaisa ncàm̀an cgoa qgóó. A ta a ko cꞌẽe xòèan gatá di ncẽe chóm̀sea a, cgáése qꞌõé, 24i gatá di xòèan ncẽe tchàa za hàna a, cgáé qꞌõékuan qaa tama. Igabam Nqari ba tcꞌáróm di zi xòè zi gatà ma xgꞌae-xgꞌaea, a ncàm̀mè tama zi xòè zi kaisa ncàm̀an máàna hãa, 25nxãasega i gha qꞌaa-qꞌaasean tcꞌáróm koe táá hãa ka, me gha wèém xòè ba cúíta noose cꞌẽe ba qãèse qgóó ka. 26Cúím xòèm kòo thõò ne i ko wèé xòèan ga thõò, cúím xòèm kòo dqo̱m̀mè ne, i ko wèé xòèan ga qãè-tcao cgoa me.
27Tu gatu Krestem di tu tcꞌáró tu u, a wèéa tu ga Gam di tu xòè tu u. 28Me Nqari ba kerekes koe khóè ne tãáka zi téé-qꞌoo zi koe tòóa: tcꞌãà dis koe xꞌáè úú-kgꞌao xu, cám̀ dis koe porofiti ne, nqoana dis koe xgaa-xgaa-kgꞌao ne, naka are-aresa zi gúù zi di ne tséé-kgꞌao ne hẽé, naka qãèkagu di qarian úúa ne khóè ne hẽé, naka khóèan ko hùi ne hẽé, naka khóèan tcꞌãà-cookgꞌaia ne hẽé naka tãáka xu ta̱m xu cgoa ko kgꞌui ne hẽéthẽé e. 29Ka nea kháé wèéa ne ga xꞌáè úú-kgꞌao nea? Kana nea wèéa ne ga porofiti nea? Kana nea wèéa ne ga xgaa-xgaa-kgꞌao nea? Kana nea wèéa ne ga are-aresa zi gúù zi di ne tséé-kgꞌao nea? 30Kana nea ko wèéa ne ga aban khóèan qãèkagu di máàèa? Kana nea ko wèéa ne ga tãáka xu ta̱m xu cgoa kgꞌui? Kana nea ko wèéa ne ga tãás kgꞌui sa kgꞌuia ka̱bi? 31Igabaga méé tu kaisase kaia zi aba zi qaa.
Ra gha ncẽeska kaisase qãèm dàò ba xꞌáí tu u.
Ncàm̀ku sa

1Ncẽè tãáka ta̱man khóè ne di cgoar kòo kgꞌui
naka moengelean dian cgoa hẽéthẽé e,
igabar kò ncàm̀kuan úú tama
ner nxãaska kgꞌama ko tcẽé-tcẽes qanos khama ii
kana xgꞌáḿa ko xgꞌaeè sara qano sara khama.
2A ncẽè porofitan dis aba sar kò úúa,
a ra a wèé zi gúù zi chóm̀sea zi qꞌana,
a ra a wèé tcꞌẽean qꞌãan di ga úúa,
a ra a wèé dtcòm̀an ga úúa ncẽe xàbìan ko nxònokagu u,
igabar kò ncàm̀kuan úú tama
ner gúù cgáér tama ra a.
3A ncẽè ẽer qꞌõòa hãan wèé gar kò ko ẽe dxàua ne máà,
a ra a ko tcꞌáróa te tcgꞌòó, dàòè i gha ka,
igabar kò ncàm̀kuan úú tama
nes ẽe sa cúí gúù ga ka̱bi máá te tama.
 
4Ncàm̀ku sa
qáò tcáó si i,
a sa a qãè tcáó si i,
ncàm̀ku sa tau di tama,
a sa a bóò-boose di tama,
a sa a koase di tama,
5a sa a tshúù cau tama,
a sa a qaara mááse tama,
a sa a qháése xgóàkaguè tama,
a sa a cgꞌãè gúùan kúrúèa hãa tcáóa sa koe tòó tama,
6a sa a cgꞌãè zi gúù zi ka qãè-tcaokaguè tama,
igabagas ko tseeguan di zi gúù zi ka qãè-tcaokaguè,
7a sa a ko wèé gúùan koe qgóóse,
a sa a ko wèé gúùan koe dtcòm̀,
a sa a wèé gúùan koe nqòòan úúa,
a sa a ko wèé gúùan qáò-tcaoa máá.
 
8Ncàm̀ku sa chõò tite,
si gha porofita sa kaà;
si gha tãá xu ta̱m xu cgoa kgꞌui sa chõò;
i gha qꞌãa di tcꞌẽean kaà.
9Gatá di qꞌãa di tcꞌẽea nea tcꞌãò tama,
i gatá di porofitan ga tcꞌãò tama khama.
10Igaba ẽe tcꞌãòan kò ko hàà,
ne i gha ẽe tcꞌãò taman kaà.
11Xgꞌaor cóá ii kar kòo cóá khama ma kgꞌui,
a ra a kòo cóá khama ma tcꞌẽe,
a ra a kòo cóá khama ma xo̱a,
a ẽer ko hàà kaiam khóè ba kúrú
kar kò cóán di zi dàò-kgꞌáḿ zi chõòkagu.
12Ncẽeska ta ko bóò-kgꞌáís koe nxòmase bóò khama,
igaba ta gha hàà tchànose qꞌóáku cgoa Me a bóò Me.
Ncẽeskar cgꞌárés xòè-coa sa qꞌana,
igabar gha ẽem xꞌaèm ka kaisase qꞌãa,
ncẽer ma kaisase qꞌãaèa khamaga ma.
 
13Zi gha ncẽeska
dtcòm̀ sa hẽé,
nqòò sa hẽé,
naka ncàm̀ku sa hẽéthẽé zi hãa,
ncẽe zi nqoana zi,
si gaa zi ka kaia sa
ncàm̀ku si i.
Porofitan hẽé naka ta̱m xu cgoa kgꞌuian hẽéthẽé e
 
14
1Ncàm̀kuan koe tu tcãàn tcáó, naka Tcom-tcomsam Tcꞌẽem di zi aba zi tcãàn tcáóa hãase qaa, igabaga méé tu kaisase qaas gúù sa porofita si i. 2Eẽ ko ta̱m xu cgoa kgꞌui ba khóèan cgoa kgꞌui tama a ko Nqarim cgoa kgꞌui ke. Cúí khóè ga kóḿa qꞌãa me tama, Tcom-tcomsam Tcꞌẽem di qarian kam ko chóm̀sea zi gúù zi kgꞌui khama. 3Igaba khóèm ẽe ko porofita ba ko khóèan cgoa kgꞌui, tshàoam gha ghùi i, a ba a ghùi-ghui tcáó o, a qgài-qgai tcáó o ka. 4Gaam ẽe ko ta̱m xu cgoa kgꞌui ba ko gaam cúí ba tshàoa ghùise, igaba ẽe ko porofita ba ko kereke sa tshàoa ghùi. 5Ncàm̀ar kò hãa, gatu wèéa tu ga ta̱m xu cgoa kgꞌui sa, igabar ko kaisase tcꞌẽe porofita méé tu sa. Gaam ẽe ko porofita ba ẽe ko ta̱m xu cgoa kgꞌuim ka cgáé me e ke, ncẽè kgꞌuia xu ko ka̱biè tama ne. Igabaga ncẽè ta̱m xu kòo kgꞌuia ka̱biè nes gha kereke sa tshàoa ghùiè.
6Ncẽeska tíí qõe ga tuè, ncẽè gatu koer ko hàà a ko hàà ta̱m xu cgoa kgꞌui ne ra gha ko dùús qãè sa kúrúa máá tu u, ncẽè méé xu ko sar ko xꞌáí tu u tama, kana qꞌãan di tcꞌẽean máà tu u tama ne, kana porofitan máà tu u tama ne, kana cꞌẽe gúù ga xgaa-xgaa tu u tama ne? 7Cii cgoa di zi gúù zi kgꞌõèa hãa tama zi ka igaba, ncẽe fulutuan hẽé kana harepan hẽéthẽé khama ii zi, nta ba gha ma cꞌẽem khóè ba qꞌãa ndakam tcgáì ba ko ciiè sa, tcgáìan koe i kò qꞌaa-qꞌooan hãa ne cúíga a? 8Gataga ncẽè torompitam ncõoan ka ko qꞌãa-qꞌãam kò qãèse tsꞌoo tama ne i gha dìín ncõoan kgꞌónòsea máá? 9Gataga i gatu koe ii. Ncẽè kóḿa qꞌãase tama kgꞌuian tu kòo gatu di ta̱man koe kgꞌui ne, ba gha ntama cꞌẽem khóè ba qꞌãa dùú sa tu ko nxàe sa? Kgꞌama tu gha ko tcꞌãán qꞌoo koe kgꞌui. 10Ncẽe ta ko ma bóò khama, zi káí zi kgꞌui zi tãáka zi nqõómkgꞌai koe hàna, a ko wèéa zi ga kóḿa ko qꞌãase gúùan nxàe. 11Ncẽè cꞌẽem khóèm ko nxàe sar kò kóḿa qꞌãa tama ner gaam koe tãá za guuar khóè ra a, me gabá tíí koe tãá za guuam khóè me e. 12Khama gatu ka igaba, Tcom-tcomsam Tcꞌẽem di zi aba zi tu úú kgꞌoana, ke méé tu ẽe gha kereke sa tshàoa ghùi zi qaa naka gazi ka cgꞌoè cgaeè.
13Gaa domka méém wèém khóèm ẽe gha ko ta̱m xu cgoa kgꞌui ba aba sa dtcàrà, ẽem ko kgꞌui sam gha kgꞌuia ka̱bi di sa. 14Eẽr ko ta̱m xu cgoa còrè nem gha ko Tcom-tcomsam Tcꞌẽe ba tirim tcꞌẽem koe còrè, igaba i tiri tcꞌẽean tcꞌáróan kúrú tama. 15Kháé ra gha nxãaska dùú sa kúrú? Tcꞌẽem koe hãase ra gha còrè, igabar gha gataga thẽé tcꞌẽea te cgoa còrè; tcꞌẽem koe hãase ra gha nxáè, igabar gha gataga thẽé tcꞌẽea te cgoa nxáè. 16Ncẽè Nqari ba tsi kò ko tcꞌẽem koe tsi hãase dqo̱m̀, ne ba gha ntama ma gaam ẽe kóḿa qꞌãa tsi tama ba tsari qãè-tcaoa-máákuan ka máá: “Amen” témé, cꞌúùam hãa dùú sa tsi ko nxàe sa ka? 17Qãèse tsi gha ko Nqari ba qãè-tcaoa máá, igabas ẽe sa cꞌẽem khóè ba tshàoa ghùi tama.
18Nqari bar ko qãè-tcaoa máá, wèé tu nqáéaser ko ta̱m xu cgoa kgꞌuis gúùs domka, 19igabar kerekes koe tcꞌẽea te cgoa 5 xu kgꞌui xu kóḿako qꞌãase xu kgꞌui kgꞌoana, a nxãasega cꞌẽe ne xgaa-xgaa; ta̱m xu cgoar ko 10,000 kgꞌuian kgꞌui ka tamase.
20Tíí qõe ga tuè, cgꞌáré cóá khama ma tcꞌẽean tu chõòkagu. Cgꞌãè zi gúù zi koe méé tu cóá ii, igaba méé tu tcꞌẽea tu koe kaia hãa. 21Nqarim di xꞌáèan koe i ncẽeta ma góásea:
“Ncẽe ne khóè ne cgoar gha kgꞌui
tãá zi kgꞌui zi ko kgꞌui ne khóè ne hẽé
naka tãá za guua ne khóè ne di kgꞌáḿan cgoa hẽéthẽé e,
igabaga ne komsana Tea hãa tite,”
tam kò Xꞌaigam Nqari ba méé.
22Khamas ta̱m xu cgoa kgꞌui sa ẽe dtcòm̀-kgꞌao tama ne dis xꞌáí si i, a dtcòm̀-kgꞌao ne di tama, igaba porofita sa, nxãa sa dtcòm̀-kgꞌao ne dis xꞌáí si i, a ẽe dtcòm̀-kgꞌao tama ne di tama.
23Khama ncẽè wèés kerekes kòo hààra xgꞌae, me ko wèém khóè ba ta̱m xu cgoa kgꞌui, ne cꞌẽe ne ncẽe ẽe tu ko kúrú sa kóḿa qꞌãa tama a cꞌẽem-kgꞌáḿ ka dtcòm̀-kgꞌao tama ne hàà ne, nea cuiskaga máá, temea tua, ta mééa hãa tite? 24Igaba ncẽè wèém khóèm kò hãa a ko porofita, me dtcòm̀-kgꞌao tama ba kana ẽe kóḿa qꞌãa tama ba tcãà, nem gha wèéan koe qãèse xꞌáíse chìbi-kgꞌaom ii sa, a gha kháóa wèéan koe ga xo̱ara mááse, 25i gha tchõàn ẽe tcáóa ba koe chóm̀sea a tchàa koe tcgꞌoa. Me gha ncẽem dàòm ka kgꞌáía ba cgoa cgꞌáé, a Nqari ba dqo̱m̀, a nxàe a máá: “Tseeguan kagam Nqari ba gatu xgꞌaeku koe hãa,” témé.
Tchànose dqo̱m̀a ne
26Dùú sa ta gha kháé nxãaska nxàe, tíí qõe ga tuè? Eẽ tu kò hààra xgꞌae nem wèém khóè ba cꞌẽes gúù sa úúa, ciim ga ba, kana xgaa-xgaa sa, kana Nqarim xꞌáí mea sa nxàea tcgꞌòó sa, kana ta̱m xu cgoa kgꞌui sa, kana ta̱m xu ko méé sa kgꞌuia ka̱bi sa. Wèéan ncẽe ga méé i kúrúè nakas gha nxãasega kereke sa tshàoa ghùiè. 27Ncẽè cꞌẽe khóèan kòo ta̱m xu cgoa kgꞌui ne méé i cám̀ kana nqoanan cúíga gatà hẽé, nakam ko wèé xꞌaè ka cúí ba kgꞌui, nakam gataga cúí ba hànaa kgꞌuia ko ka̱bi ba. 28Ncẽè kgꞌuia-ka̱bi-kgꞌaom kò káà ii ne méém kgꞌui-kgꞌao ba kerekean koe nqoo, naka baa gam ka kgꞌui cgoase naka Nqarim cgoa hẽéthẽé e. 29Cám̀ kana nqoana xu porofiti xu méé xu kgꞌui, naka ne cꞌẽe ne gane di zi kgꞌui zi qãèse bóòa tcgꞌòó. 30Ncẽè cꞌẽem khóèm kò xgꞌaes koe hãa, a ba a gaa xꞌaè kaga Nqarim ka cꞌẽes gúù sa xꞌáíè ne méém ẽe hãa a ko kgꞌui ba nqoo. 31Wèéa tu ga gha cúí mana cúí porofita, nxãasegam gha wèém khóè ba xgaa-xgaase, a ba a gha korèè ka. 32Porofiti xu ko gaxu di tcꞌẽean gaxu di qarian dòm̀ qꞌoo koe tòóa hãa. 33Nqari ba kóḿku tamas dim Nqarim tama Me e, igabam tòókus di Me e khama.
Ncẽe i wèé zi kereke zi tcom-tcomsa ne di zi koe ii khama 34méé zi khóè zi kerekean koe nqoo. Kgꞌui zi gha sa zi kgoara mááè tama, igabaga méé zi máàsea hãa, ncẽe i ko Moshem di xꞌáèan méé khamaga ma. 35Ncẽè cꞌẽes gúùs ka zi kò qꞌãa kgꞌoana hãa ne, méé zi gazi di xu khóè xu xꞌáéan koe tẽè, khóès gha kerekean koe kgꞌui sa sau-sauga si i ke.
36Nqarim dim kgꞌui ba gáé gatu koe guu a hààraa? Kana baa gatu koe cúíga hààraa? 37Ncẽè cꞌẽem khóèm kòo tcꞌẽea máá, porofiti me e, ta tcꞌẽea, kana Tcom-tcomsam Tcꞌẽem di aba nem úúa, ta tcꞌẽea, ne méém dtcòm̀ ẽer ko góá máá tu u sa Xꞌaigam dis xꞌáè si i sa. 38Ncẽes gúùs kam kòo tcꞌirì-tcꞌirise ne, i gha gam ka thẽé gataga tcꞌirì-tcꞌiriseè.
39Ke ncẽeska, tíí qõe ga tuè, porofitan koe tcãà tcáóa tu, naka tua táá ta̱m xu cgoa kgꞌuian xgáè-kgꞌam guu. 40Igaba méé zi wèé zi gúù zi tcom-tcomsam dàòm tchànom cgoa kúrúè.
 
Xꞌooan koe tẽe sa (15)
Xꞌooan koe tẽes Krestem di sa

1Tíí qõe ga tuè, qãè tchõàn ncẽer kòo xgaa-xgaa tu u kar ko tcꞌẽe-tcꞌẽe tu u, ncẽe tu kò thẽé séèa mááse e, a tu a kò gaan koe téé-tẽe e, 2ncẽe gaan ka tu ko kgoaraè e, ncẽer ma xgaa-xgaa tu ana khama tu kòo ma qgóó o ne. Nxãata tu kò hẽé tama ne tu kgꞌamaga káà hùise dtcòm̀a hãa.
3Eẽr kò máàèa hãa sar kò gataga thẽé kaisase cgáés gúùs iise máà tu u khama: ncẽe Krestem gatá di chìbian domka xꞌóóa máána hãa sa, Nqarim di zi Tcgãya zi ko méé khamaga ma, 4a ba a kò kgꞌónòè, a nqoana cáḿan qãá qꞌoo koe xꞌooan koe tẽe, Nqarim di zi Tcgãya zi ko méé khamaga ma, 5a ba a kò Peterem koe [g] xꞌáíse, naka 12 xu xgaa-xgaase-kgꞌao xu koe hẽéthẽé e. 6A kò gaa koe guus ka cúí xꞌaè ka 500 sa nqáéa hãa ne xùri-kgꞌao ne Gam di ne koe xꞌáíse, ncẽe káí-kgꞌaise i gane ka cꞌẽea ne qanega kgꞌõèa hãa ne, i cꞌẽea ne xꞌóóa [h] hãa ne. 7A kò gaa koe guus ka Jakobom koe xꞌáíse, a ba a gaa koe guus ka wèé xu xꞌáè úú-kgꞌao xu koe xꞌáíse.
8Wèéa ne ka kháókam kò gataga tíí koe xꞌáíse, cꞌẽem khóèm xꞌaèa ba ka ábàè tamam khama ma. 9Wèé xu xꞌáè úú-kgꞌao xu ka cgꞌárér ga ra a khama, a xꞌáè úú-kgꞌao tar gha ma tciiè sa kgꞌano tama, Nqarim dis kereke sar kò xgàra khama. 10Igaba Nqarim di cgóm̀kuan kar ncẽer ii khamaga ma ii, i kò cgóm̀kuan ẽem máà tea hãa a tíí koe táá káàn tséé. Igabagar wèé xu xꞌáè úú-kgꞌao xu ka kaisase tsééa hãa, tiri qari tama a kò ii igaba, a kò Nqarim di cgóm̀ku u ncẽe kò tíí cgoa hãa a. 11Khama nxãaska, tíí koe i ga guua kana gaxu koe i ga guua igabas ncẽe sa wèéa xae ko xgaa-xgaas ga si i, si ncẽe sa gaas koe tu kò dtcòm̀s ga si i.
	[g] 15:5 Petere - Gerika sa ko “Kefasem koe,” témé.
	[h] 15:6 xꞌóóa - Gerika sa ko máá: “xꞌóm̀a,” témé.

Xꞌooan koe tẽes ẽe xꞌóóa hãa ne di sa
12Ncẽeta i ko ma xgaa-xgaaè a ko máá: Kreste ba xꞌooan koe tẽea, téméè, ka ne gha ntama ma gatu ka cꞌẽe ne máá, xꞌooan koe tẽe sa káà si i, témé? 13Ncẽè xꞌooan koe tẽes kò káà sa ii nem nxãaska Krestem ga ba xꞌooan koe ghùiè ta ga hãa. 14Ncẽè Krestem kò xꞌooan koe ghùiè ta ga hãa, ne i sixae di xgaa-xgaan káà hùi i, i gatu di dtcòm̀an ga thẽé káà hùi i. 15Nxãaska ne gha khóè ne gataga bóòa tcgꞌòó, tshúù-ntcõa di xae nxàea-tseegukagu-kgꞌao xae Nqarim di xae e sa, Nqarim ka tseeguan nxàe tama xae, Nqari ba Kreste ba xꞌooan koe ghùia, téméan ka. Ncẽè ẽe xꞌóóa ne kò ghùiè tama nem Nqari ba Kreste ba thẽé ghùi ta ga hãa khama. 16Ncẽè ẽe xꞌóóa ne kò ghùiè tama nem nxãaska Krestem igabaga ghùiè ta ga hãa khama. 17Ncẽè Krestem kò ghùièa hãa tama ne i gatu di dtcòm̀an káà tséé e, tu qanega gatu di chìbian koe hàna. 18Nxãaska ne gane ẽe Krestem koe dtcòm̀a hãase xꞌóóa [i] hãa ne thẽé aagusea hãa. 19Ncẽes kgꞌõès koe cúí ta kò Krestem koe nqòòan úúa hãa ne ta wèé khóèan nqáéa hãase cgóm̀ga ta a.
20Igaba, ncẽe i ii khamagam Kreste ba xꞌooan koe ghùièa hãa! Tcꞌãà a kúrúseam tcꞌáróm dis xꞌáís iise ẽe xꞌóóa [j] hãa ne gha ghùiè di sa. 21Eẽs ma xꞌoo sa khóèm koe guu a hààraa khamagas gha ma xꞌooan koe tẽe sa thẽé khóèm koe guu a hàà khama. 22Ncẽe i ko ma Adam koe ma wèé khóèan ga xꞌóó khama i gha ma Krestem koe wèéan ga kgꞌõèkaguè khama. 23Igabam gha wèém khóè ba gam di xꞌaèan ka ghùiè: Kreste ba tcꞌãà a kúrúseam tcꞌáróm ga Me e, ne gha nxãaska Gam di ne xùri Me, ncẽe hààram kò hãa ne. 24Si gha nxãaska chõò-qꞌoo sa hàà. Eẽm ko Kreste ba wèé tcꞌãà-cookgꞌaian hẽé naka ẽe qarian qgóóan hẽé naka qarian hẽéthẽé kaàkagua xgꞌara kam gha Nqarim Xõò ba hàà xꞌaian máà. 25Kreste ba méém tcꞌãà-cookgꞌai nakam gha Nqari ba nxãakgꞌaiga síí Gam di cgꞌõo-kgꞌaoan wèé ga Gam di nqàrèan ka nqãaka tòó khama. 26Kháóka dim cgꞌõo-kgꞌaom hàà gha cgꞌõoè ba xꞌoo si i. 27Nqarim dis Tcgãya sa ko máá: “Nqari ba wèé gúùan nqàrèa ba ka nqãaka tòóa,” témé khama. Eẽ i kò máá, wèé zi gúù zia Gam qari koe tòóèa, témé ne i tchàno o, Me Gabá qꞌoo koe káà Me e, Gaam ẽe kò wèé zi gúù zi nqàrèa ba ka nqãaka tòó ba. 28Wèé zi gúù zi kò Gam qari koe tòóèa, nem gha nxãaska Cóám igaba thẽé Gam qari koe hãa, Gaam ẽe wèé zi gúù zi ko nqàrèa ba ka nqãaka tòó ba, nxãasegam gha Nqari ba wèé ne khóè ne koe wèés gúù sa ii ka.
29Ncẽè ẽe xꞌóóa ne kò tseegukaga ghùiè tama ne, i ko nxãaska dùús domka cꞌẽe khóèan qanega ẽe xꞌóóa ne di téé-qꞌooan koe tcguù-tcguuè? Dùútsa gúù sa ia ko nxãaska hùi, gane téé-qꞌoo koe tcguù-tcguuèa ne? 30Dùús domka ta ko nxãaska wèé xꞌaè ka tshúù-xam zi qgáì zi koe tcãàsea máá? 31Tíí qõe ga tuè, tseegua ner ko bìrí tu u - koasean ncẽer gatu domka Jeso Krestem gatá dim Xꞌaigam koe úúa hãa domkar ko wèé cáḿ ka xꞌóó. 32Dùú sa gha ka̱bisea máá te, ẽer kò Efeso koe qãáka di kgꞌoo-coan cgoa xꞌãàku ne, khóèan di zi tcꞌẽe-kgꞌáḿ zi cgoa? Ncẽè ẽe xꞌóóa ne ko xꞌooan koe ghùiè tama ne ta ga nxãaska máá:
“Hàà naka ta tcꞌõó naka kgꞌáà
qꞌuu ka ta ko xꞌóó ke!”
témé.
33Táá qàe-qaeè guu: “Cgꞌãè tcꞌẽe khóèan cgoa xgꞌaea ne ko qãè gúùan tshúù-tshuu ke.” 34Gatu di qãè tcꞌẽean koe ka̱bise, naka tua táá chìbian kúrú guu. Cꞌẽe nea Nqarim ka cꞌúùa hãa ke. Sau-cgaekagu tu ur gha kar ko ncẽe gúùan nxàe.
	[i] 15:18 xꞌóó - 6 koe bóò.
	[j] 15:20 xꞌóó - 6 koe bóò.

Xꞌooan koe tẽeam tcꞌáró ba
35Igabam ga cꞌẽe ba tẽè a máá: “Nta iim dàòm ka ne ko ẽe xꞌóóa hãa ne ghùiè? Nta iim tcꞌáró ba ne gha úúa?” témé. 36Tsáá káà tcꞌẽe tsi khóè tseè! Eẽ tsi ko xháràm cgùri ba méém kgꞌaika xꞌóó naka baa nxãwa kgꞌõè. 37Eẽ tsi kòo xhárà, ne tsi kúrúse gham tcꞌáró ba xhárà tama, igabaga tsi ko kgꞌama cgùri ba xhárà, cꞌẽem kgꞌamka péréan di ba kana cꞌẽe tcꞌõoan dim ga ba. 38Igabam ko Nqari ba Gam tcꞌẽea máá ana hãa tcꞌáróan máà a, gatagam ko wèém cgùri ba gam dim tcꞌáró ba máà.
39I cgàan cúíta ii tama: khóèan dia ne hàna, i kgꞌoo-coan dian hàna, i tsa̱rán dian hàna, i xꞌaùan dian hàna. 40Nqarikgꞌai di tcꞌáróa ne hàna, i nqõómkgꞌai di tcꞌáróan hàna; igabaga i nqarikgꞌai di tcꞌáróan di xꞌáàn cuiaka a, nqõómkgꞌai di tcꞌáróan di xꞌáàn ka. 41Cáḿ sa cꞌẽem xꞌáà ba úúa, me nxoe ba cꞌẽe ba úúa, i tco̱nòan cꞌẽe ba úúa. Cꞌẽem tco̱nòm di xꞌáà-qꞌooa nea cꞌẽem dian ka tãáka a khama.
42Ncẽeta i gha ii ẽe xꞌóóa ne ko hàà xꞌooan koe ghùiè ne. Eẽ ko xháràè sa ko kaà, igabas ẽe ko ghùiè sa kaà tite; 43Cgꞌãès iises ko xháràè, igabas gha hàà tꞌõès iise ghùiè; kgꞌamka iises ko xháràè, igabas gha hàà qari úúase ghùiè; 44tcꞌáróm kòo xháràè nem nqõómkgꞌai dim tcꞌáró me e, igabam gha hàà ghùiè a nqarikgꞌai dim tcꞌáró ba ii.
Ncẽem ma nqõómkgꞌai dim tcꞌáró ba hàna khamagam gataga thẽé nqarikgꞌai dim tcꞌáró ba hàna. 45Nqarim di zi Tcgãya zi koe i ncẽeta ma góásea a ko máá: “Kgꞌaika dim khóèm Adam ba kò kgꞌõèa hãam khóèm iise kúrúèa,” téméè, igabagam Adam, kháóka ka di ba kgꞌõèan ko kúrúm Tcꞌẽe Me e. 46Tcꞌẽe ba tcꞌãà naka hàà tama, igabagam tcꞌáró ba tcꞌãà a hààraa, me nxãwa kháóka tcꞌẽe ba hààraa. 47Tcꞌãà dim khóè ba kò nqõómkgꞌai koe guua, a kò tshàran cgoa kúrúèa, me kò cám̀ dim khóè ba nqarikgꞌai koe guua. 48Khóè ne nqõómkgꞌai di nea nqõómkgꞌai dim khóèm khama ii, ne nqarikgꞌai di ne nqarikgꞌai dim khóèm khama ii. 49Ncẽe ta ma nqõómkgꞌai dim khóè ba ma tcꞌẽèa hãa khamaga ta gha ma nqarikgꞌai dim khóè ba tcꞌẽè.
50Bìrí tu ur ko, tíí qõe ga tuè, a ko máá: “Cgàa ba hẽé naka cꞌáòan hẽéthẽéa Nqarim di xꞌaian qꞌõò tite, si gataga kaàko sa cuiskaga ẽe kaà tama sa qꞌõòa hãa tite,” témé.
51Komsana tu! Chóm̀sea tseegua ner ko bìrí tu u: cuiskaga ta wèéa ta ga xꞌóó [k] tite, igaba ta gha wèéa ta ga kúrúa ka̱biè, 52xòm̀ xꞌaè-coam qꞌoo koe, tcgáím di tsꞌee-tsꞌebean khama, kháóka dim nxãàm ko qꞌau ka. Nxãà ba gha qꞌaukaguè khama, ne gha ẽe xꞌóóa hãa ne ghùiè a kaà tite, ta gha kúrúa ka̱biè. 53Eẽ kaàkoan méé i kaà taman hã̱akaguè, naka i ẽe xꞌóókoan xꞌóó taman hã̱akaguè khama. 54Gaam xꞌaèm ẽem kaàkos gha ko ẽe kaà taman hã̱akaguè, si xꞌóóko sa ẽe xꞌóó taman hã̱akaguèm kas gha nxãaska ẽe Nqarim di zi Tcgãya zi koe góásea hãa sa kúrúse, ncẽe ko máá: “Xꞌoo sa tààèa a kaàkaguèa,” témé sa.
55“Xꞌoo seè, tààa si hãa xòèa nea ndaa?
Xꞌoo seè, sari xõ̱óan di thõòa nea ndaa?”
56Xꞌoo sa ko gas di ka̱á cgoa di qarian chìbian koe hòò, i ko chìbian gaan di qarian xꞌáèan koe hòò. 57Igabaga ta ko Nqari ba qãè-tcaoa máá, ncẽe ko tàà cgoa di qarian máà ta a ba, gatá dim Xꞌaigam Jeso Krestem koe guu a.
58Gaa domka, tíí qõe ga tu ncàm̀-ncamsa tuè, qarika méé tu téé, naka táá ntcãa-ntcãaè guu, naka tua Xꞌaigam di tsééan wèé xꞌaè ka cgꞌoèa hãase kúrú, Xꞌaigam koe i gatu di tsééan káà hùi tama sa tu qꞌana hãa ke.
 
	[k] 15:51 xꞌóó - 6 koe bóò.

Dtcòm̀-kgꞌao ne Jutea di ne di zi aba zi (16)
 
16
1Ncẽeska aba zi ncẽe ko dtcòm̀-kgꞌao ne Jutea di ne xgꞌae-xgꞌaea mááè zi ka: Gatu igaba méé tu thẽé Galatia di zi kereke zir kò ma xꞌáèa hãa khama hẽé. 2Tcꞌãà dim cáḿ wèém bekem dim ka méém wèém khóè ba ẽem ko gàba marian ka cꞌẽean tòóa mááse, naka i gha nxãasega ẽer kòo hàà ne a i marian xgꞌae-xgꞌae guu. 3Ra gha ẽer ko hàà ne, ẽe tu nxárá tcgꞌòóa hãa xu khóè xu tcgãya zi máà, dìí xu ii sa ko nxàe zi, a ra a gha gatu di aban cgoa Jerusalema koe tsééa úú xu. 4Ncẽè tíí ga ra méér qõòs kò ko qaase ne xu gha tíí cgoa qõò.
Paulom di zi dàò zi
5Maketonia koer ko tcana nqáé ner gha dàra tu u, Maketonia koe méér síí tcana tcgꞌoa sar bìrísea hãa khama. 6A ra a gha cꞌẽedaoka gatu cgoa xꞌaè-coa ba hãa, cꞌẽedaoka wèés saos ga sa, tu gha nxãasega hùi te ra còoka qõò, ẽer ga ko qõò qgáì wèé koe. 7Nqáékose bóòa tur ncẽeska tcꞌẽe tama, xꞌaè bar gha gatu cgoa hãa sar nqòòa hãa khama, ncẽè Xꞌaigam Nqarim kòo kgoara máá te ne. 8Igabar gha Efeso koe hãa, me gha nxãakgꞌaiga síí Pentekoste dim cáḿ ba hàà. 9Kaisam nquu-kgꞌáḿ qãè tsééan di ba tchààse xgobekgꞌamsea máá tea khama, i káí ntcoe-kgꞌaoan hàna.
10Timoteom kòo hàà ne méé tu kúrú nakam táá cúí gúù ga gatu koe bèe guu, Xꞌaigam di tsééa nem ko kúrú ke, ncẽer ko tíí hẽé khama. 11Ke méé i táá cúí khóè ga ntcoe me guu. Tòókuan cgoa tu gam di dàòan koe tsééa úú me, nakam gha nxãasega tíí koe ka̱bise. Gabá hẽé naka cꞌẽe xu dtcòm̀-kgꞌao xu hẽéthẽé ra qãà hãa ke.
12Ncẽeska gaxae ka qõesem Apolosem ka, kaisaser kò dtcàrà me, gam ka cꞌẽea xu cgoam gha dàra tu u sa. Igabam kò ncẽeskagam gha síí sa wèé tcáóa ba ka tcꞌẽe tama [l]. Igaba ẽem kòo tchànom xꞌaè ba hàà nem gha síí cgae tu u.
	[l] 16:12 wèé tcáóa ba ka tcꞌẽe tama - Gerika sa ga máá: “Nqarim dis tcꞌẽes tama si i,” témé.

Còo di zi xꞌáèku zi
13Qꞌõésea méé tu hãa, dtcòm̀s koe qarika téé, ghùi-ghuin tcꞌẽea hãa, naka qari ii. 14Wèés gúùs ẽe tu ko kúrú sa méé tu ncàm̀kuan cgoa kúrú.
15Stefanase ba hẽé naka gam xꞌáé di ne hẽéthẽéa Akaia koe tcꞌãà di ne dtcòm̀-kgꞌao ne e, sa tu qꞌana hãa; a ne a cꞌẽe ne dtcòm̀-kgꞌao ne tsééa máás koe máàsea hãa. Ra ko dtcàrà tu u tíí qõe ga tuè, 16gatu igaba tu gha ẽeta iis tséé sa ko kúrú xu hẽé naka wèém ẽe ncẽes tséé sa gaxu cgoa xgꞌaea máána hãa a ko kaisase gaas koe tséém ga ba hẽéthẽé di qarian dòm̀ qꞌoo koe hãa sa.
17Stefanase ba hẽé naka Foretunato ba hẽé naka Akaiko ba hẽéthẽé xu ncẽe koe hààraa domkar qãè-tcaoa, gatu téé-qꞌoo koe xu kò hùi khama. 18Tirim tcꞌẽe ba hẽé naka gatu dim tcꞌẽe ba hẽéthẽé xu kò ka̱ba-ka̱ba. Ke méé tu ẽeta ii khóèan kaisa tcoman máà.
19Asia dim nqõóm di zi kereke zi ko tsgám̀kagu tu u. Akila ba hẽé naka Perisila sa hẽéthẽé khara ko kaisase tsgám̀ tu u Xꞌaigam koe, si ko kerekes gakhara xꞌáé koe ko xgꞌae sa gataga méé thẽé. 20Wèé ne dtcòm̀-kgꞌao ne ncẽe koe hãa ne ko tsgám̀kagu tu u. Tsgám̀kaguku tu xꞌobèkus tcom-tcomsas cgoa.
21Tíí Paulo ra ko tíí tshàu cgoa ncẽe tsgám̀kuan góá.
22Ncẽè cꞌẽem khóèm kò Xꞌaiga ba ncàm̀ tama ne méé i cgúíkuan gam koe hãa. Maranatha! [m] - Hàà, gatá di Tsi Xꞌaiga Tseè.
23Xꞌaigam Jesom di cgóm̀kuan méé i gatu cgoa hãa.
24Tiri ncàm̀kuan méé i gatu wèé tu cgoa hãa, Jeso Krestem koe. Amen.
	[m] 16:22 Maranatha - Ncẽem kgꞌui ba Aramaike dis kgꞌuis di me e, a ko máá: “Hàà, gatá di Tsi Xꞌaiga Tseè,” témé.


2 KORINTA NE2CO2 KORINTA NE
Paulom dis tcgãyas cám̀ di sa
Korinta ne koe
1 2 3 4 5 6 7 8 9 10 11 12 13 Téé-cookgꞌai sa
Cám̀ dis tcgãyas Paulom di sa Korinta ne dis kerekes cgoam kò tshúù qgáì koe hãa xꞌaè ka góáèa hãa. Cꞌẽe ne kerekes di nea kò cgꞌãè zi dàò zi cgoa Paulo ba qaru cgae, igabam kò Paulo ba gam di qáò tcáóan xꞌáí, a ba a ko kaisase tcꞌẽe, xgꞌae ne gha a tòóku sa. Tcgãyas di xòèan tcꞌãà di koem ko Paulo ba Korinta dis kerekes cgoam ma tòókua hãas ka kgꞌui. A ko nxàe, ntam kò ma cóèkuan ka hẽé, naka kerekes koe hàna qꞌaa-qꞌaasean ka hẽéthẽé ma xgóàse xo̱a sa, a ba a ko kaisa qãè-tcaoan gam di xꞌáí, gam di xgóàse xo̱a nea tcóósean hẽé naka xgꞌae a tòókuan hẽéthẽé óágara hãa khama.
A ba a ko nxãaska kereke sa dtcàrà, qãès tcáós di aban ne gha ẽe ko hùikuan qaa ne dtcòm̀-kgꞌao ne Jutea koe hàna ne máà sa (8-9).
Chõò di xu tcee xu (10-13) koem ko Paulo ba gam di tsééan xꞌáè úú-kgꞌaom ii di kgꞌuia máá, ẽe kòo máá, ganea tseegu di ne xꞌáè úú-kgꞌao ne e témé ne khóè ne Korinta di ne koe, a ne a ko Paulo ba chìbi-chibi ne, a ko máá: “tseegu di tama baa,” témé ne.

 
 
Qaa-qaasa kgꞌuia ne:
- Xgꞌae a tòóku sa
- xꞌáè úú-kgꞌao
 
Tcgãyas qꞌoo koe hàna zi:
- Paulo ba hẽé naka kerekes Korinta koe hàna sa hẽéthẽé e (1–7) 
- Dtcòm̀-kgꞌao ne Jutea koe hàna ne marian xgꞌae-xgꞌaea máá sa (8–9) 
- Paulo ba ko gam di tsééan xꞌáè úú-kgꞌaom ii di kgꞌuia máá (10–13)
Paulo ba hẽé naka kerekes Korinta koe hàna sa hẽéthẽé e (1–7)
Tsgám̀kaguku zi
 
1
1Paulo ra a, Jeso Krestem dir xꞌáè úú-kgꞌao ra, Nqarim ma tcꞌẽea khama, a ra a gatá ka qõesem Timoteom cgoa hãa.
Korinta koe hànas kerekes Nqarim dis koe hẽé naka gane wèé ne tcom-tcomsa ne wèém Akaiam koe hàna ne hẽéthẽé tsam ko ncẽes tcgãya sa góá máá, a ko máá: 
2Nqarim gatá ka Xõò ba hẽé naka Xꞌaigam Jeso Kreste ba hẽéthẽé tsara koe guua hãa cgóm̀kuan hẽé naka tòókuan hẽéthẽé méé i gatu cgoa hãa, témé.
Paulo ba ko Nqarim di qgài-qgai-tcáókuan qãè-tcaoa máá
3Nqarim gatá dim Xꞌaigam Jeso Krestem ka Xõò ba méém dqo̱m̀mè, Abom thõò-xama-máákuan di ba, Nqarim wèé qgài-qgai-tcáókuan di ba, 4Gaam ncẽe ko wèés qóḿs gatá dis qꞌoo koe qgài-qgai tcáó ta a ba, nxãasega ta ga gatá kúrú a gane ẽe tãáka zi qóḿ zi qꞌoo koe hàna ne qgài-qgai tcáó ka, gaas qgài-qgai-tcáókus ncẽe ta gatá igaba Nqarim koe hòòa hãa sa. 5Eẽ i ko ma Krestem di xgàrasean sixae di kgꞌõèan koe kaisase xꞌáíse khamaga i ko Krestem koe guu a sixae di qgài-qgai-tcáókuan kaisase xꞌáíse khama. 6Ncẽè qóḿan qꞌoo koe xae kò hàna ne i ko nxãan kúrú tu u tu gha qgài-qgai tcáóè a kgoaraè. Ncẽè qgài-qgai tcáóè xae kò ko ne tu gha gatu igaba thẽé qgài-qgai tcáóè, si gha ncẽes qgài-qgai-tcáóku sa kúrú tu u tu qáò tcáóan cgoa qarika téé, gaa xgàrasean ẽe xae sixae igaba thẽé hãa-qꞌooa koe. 7Si gatu koe xae úúa hãas nqòò sa qarika tẽe, xae qꞌana hãa, ẽe tu ko ma sixae khama ma xgàrase khamaga tu gha ma sixae khama ma qgài-qgai tcáóè sa thẽé.
8Sixae ka qõese ga tuè, qóḿan ncẽe xae kò Asia dim xgꞌaekum koe úúa hãa ka tu gha qꞌãa sa xae ko tcꞌẽe: kaisase qóḿa nqáé xaea hãa qóḿan qꞌoo koe xae kò hãa, xae kò cúí nqòò ga úú tama kgꞌõè xae gha di i. 9Xꞌooan xgàrasea máá sa xae kò máàèa hãa, ta xae kò tcꞌẽea hãa. Igabagas kò ncẽes gúù sa kúrúse cgae xae e, nxãasega xae gha táá sixae koe dtcãàse, igaba Nqarim koe ka, ncẽe kò ẽe xꞌóóa hãa ne xꞌooan koe ghùi ba. 10Ncẽeta ma cgꞌoè-cgꞌoega xꞌooan koem kgoara xaea hãa, a ba a gha qanega kgoara xae e, xae Gam koe nqòòa xae tòóa hãa, qanegam gha kgoara xae e di i. 11Cgóm̀na hùi xae e naka còrèa máá xae e. Naka ne gha nxãasega káí ne khóè ne còrèa máá xae e, nakam gha Nqari ba tsꞌee-tsꞌeekgꞌai xae e, naka ne káí ne qãè-tcaoa máá Me.
Paulo ba ko nxàe, dùús domkam kò gam di zi dàò zi koe tcꞌẽea ka̱bi sa
12Ncẽea sixae ko dqo̱m̀se cgoas ga si i: sixae di tcáóa ne chìbi-chibi xae e tama, igaba i ko nxàea tseegukagu, ncẽem nqõóm koe xae tcom-tcomsan hẽé naka Nqarim di qꞌano-tcáóan hẽéthẽé cgoa kgꞌõèa hãa sa. Gatu cgoa xae ko hãa ka xae kò kaisase káí-kgꞌaise ncẽeta ma kgꞌõèa hãa, nqõóm ko ma tcꞌẽe khama tamase, igaba Nqarim di cgóm̀kuan koe guu a. 13-14Nxárá tu gha a kóḿa qꞌãa gúùan xae ko góá máá tu u. Gatà tu ko ncẽeska cgꞌárése kóḿa qꞌãa xae e igabar nqòòan úúa hãa, hàà tu gha cgꞌoèase kóḿa qꞌãa xae e sa. Nxãasega tu gha gatá dim Xꞌaigam Jesom dim cáḿ ka sixae ka dqo̱m̀se ka, ẽe xae ko hàà gatu ka dqo̱m̀se khamaga ma.
15Qãèse ta ko tsééa xgꞌae di tcoman ncẽer úúa hãa khamar ko kgꞌaia gatua dàra tu u kgꞌoana, nxãasega tu gha cám̀ qꞌoro dàrakuan di tsꞌee-tsꞌeekgꞌaikuan hòò ka. 16Tcꞌẽe ra kòo, gatu koer gha guu a Maketonia koe síí sa, a ra a gaa koe guu a gaicara gatu koe hàà sa, a ra a nxãaska gatu ka Jutea koe tsééa úúè sa. 17Eẽr kòo ncẽes tcꞌẽe sa kúrú ka ra gáé kòo kgꞌama subusase kúrú si? Kana ra gáé ko tiri tcꞌẽean kgꞌamaga Nqarim cgoa kgꞌui tamase [a] kúrú? Qháésega ra gáé ko tiris “Eè” sa ka̱bi, si “Eẽ-ẽe” sa ii, si tiris “Eẽ-ẽe” sa “Eè” sa ii? 18Igabagam Nqari ba tcom-tcomsa Me e khamaga i ma sixae di tchõàn gatua xae ko bìrí tu u “Eè” sa hẽé naka “Eẽ-ẽe” sa hẽéthẽé tama a. 19Nqarim dim Cóám Jeso Krestem, ncẽe i kò Gam ka gatu xgꞌaeku koe tíí ka hẽé naka Silefanom [b] ka hẽé naka Timoteom ka hẽéthẽé xgaa-xgaaè ba kò “Eè” sa hẽé naka “Eẽ-ẽe” sa hẽéthẽé di tama khama, igabagam Gabá wèé xꞌaè ka “Eè” Me e [c]. 20Nqari ba ga nta noo zi nqòòkaguku zi kúrúa hãa igaba zi wèéa zi ga Krestem koe “Eè” zi i khama. Gaa domka ta ko Krestem koe guu a Gam di kgꞌuian koe Amen, témé, nxãasega ta gha Nqari ba dqo̱m̀ ka. 21Me Gaam ncẽe ko kúrú xae e xae gatu cgoa Krestem koe qarika téé ba Nqari Me e. A ba a kò gataga ntcã̱á tcúú ta a, 22a kò Gam di qꞌõòkuan gatá koe tòó xꞌáís iise, a Gam dim Tcꞌẽe ba tcꞌãà ko a tcgꞌòóè gúùan khama ma gatá di tcáóan koe tcãà, ncẽe hààko gúùan ko tééa máá a.
23Nqari bar kò tirim tééa-máá-kgꞌaom iise tcii: Korinta koer kò táá ka̱bise, nxãasegar gha táá qóḿ zi koe tcãà tu u ka. 24Sixae gha gatu di dtcòm̀an koe xꞌaiga ka tamase, igabaga tu gha qãè-tcaoan úú ka xae ko tsééa xgꞌae. Dtcòm̀an ka tu ko qarika téé khama.
1-2Ncẽè síí cgae tu ur kòo a ko thõò-xám̀kagu tu u, ne ia gha dìín qãè-tcaokagu te, gatu ẽer thõò-xám̀kagua tu oose? Gaa domkar kò bìrísea hãa, gaicarar cuiskaga thõòs dàra sa gatu koe dàra hãa tite sa. 3Gaa domkar kò ẽes tcgãya sa góá máá tua: nxãasegar gha táá gatu ka síí thõò-xám̀kaguè ka, gatu ẽe ga kò qãè-tcaokagu tea tu. Gatu wèéa tu koer tcoman úúa hãa khama, ncẽè qãè-tcaoa ra kò hãa ne tu qãè-tcaoa hãa sa. 4Eẽr kòo ẽes tcgãya sa góá, kar kòo kaisase thõòan xám̀ a kòo qão tcáó khama. Káí tcgáí-tshàran cgoar góá sia, a ra a kò thõò-xám̀kagua tu tcꞌẽe tama, igaba tu gha nxãasega qꞌãa, kaisa ncàm̀a ner gatu koe úúa hãa sa ka.
	[a] 1:17 Nqarim cgoa kgꞌui tamase - Gerika sa ko máá: “cgàam ko ma tcꞌẽe khama ma,” témé.
	[b] 1:19 Silefano - Silefanom di cꞌẽe cgꞌõèa nea Silase e.
	[c] 1:19 Gabá wèé xꞌaè ka “Eè” Me e - Ncẽe zi kgꞌui zi ko gataga ncẽes gúù sa méé: “Gam koes “Eè” sa kúrúsea hãa,” témé.

Paulo ba ko Korinta ne ntcàm, chìbi-kgꞌao ba ne gha qgóóa máá sa

5Ncẽe thõòan kúrúa hãam khóè ba tíía kaisase thõò-xám̀kagu te tama, igabam ko gatu wèé tu cꞌẽem dàòm ka thõò-xám̀kagu (qóḿkaguar gha máá tu u sar tcꞌẽe tama). 6Káí-kgꞌaise tu ẽeta iim khóè ba xgàra hãa khama i nxãakamaga tcꞌãò mea. 7Ke méé tu ncẽeska ka̱bise naka qgóóa máá me naka tua qgài-qgai tcáó me; tama kò ii nem gha kaisa thõòan ka tààè. 8Khamar ko dtcàrà tu u, ncàm̀ mea tu hãa sa tu gha nxàea tseegukagu sa. 9Ncẽes gúùs domkar kò gaas tcgãya sa góá máá tu u, nxãasegar gha qãèse bóòa qꞌãa wèés gúùs koe tu komsanan úúa hãa sa ka. 10Cꞌẽem khóèm ẽe tu ko qgóóa máá bar ko tíí igaba qgóóa máá. Ncẽè gaas kar gha qgóóa máá mes gúùs cꞌẽes kò hàna ner ko Krestem cookgꞌai koe gatu domka gatà hẽé. 11Nxãasegam gha satana ba táá tàà ta a ka. Gam di kàan ta qꞌana hãa khama.
12Eẽr ko Teroa koe síí Krestem di qãè tchõàn xgaa-xgaa kar ko bóò Me Xꞌaiga ba nquu-kgꞌáḿ ba xgobekgꞌama máá tea; 13igaba i kò tcꞌẽea te táá xꞌaèan hòò a sãa, tíí qõem Tito bar kò gaa koe táá sao-xgꞌae khama. Ra kò nxãaska xꞌáè ne a Maketonia koe qõò.
Krestem koe xu Pauloa xu ka̱re xu xgꞌãò xu khama ii
14Igabar ko Nqari ba qãè-tcaoa máá, ncẽe ko Krestem koe wèé xꞌaè ka tcꞌãà-cookgꞌai xae e, a ko wèé zi qgáì zi koe Gam dis tàà sa xꞌáía te ba, a ba a ko sixae koe guu a wèé xu qgáì xu koe Krestem ka qꞌãan tsa̱i-tsa̱i, ka̱rem xgꞌãòm iise. 15Ka̱re xae xgꞌãò xae, Krestem ka tcgꞌòó a Nqari ba máàèa hãa xae e khama, ncẽe ko tsa̱i-tsa̱ise xae, ẽe ko kgoaraè ne xgꞌaeku koe hẽé naka gane ẽe aagusea hãa ne xgꞌaeku koe hẽéthẽé e. 16Eẽ ko aaguse ne koe xae xꞌoos di xae xgꞌãò xae e, igaba xae ẽe ko kgoaraè ne koe kgꞌõès di xae xgꞌãò xae e, ka ia gha dìín ncẽe zi gúù zi ka kgꞌanoèa hãa? 17Cꞌẽe ne ncẽe káí ne khama xae ii tama khama, ncẽe ko Nqarim dim kgꞌui ba xgaa-xgaa ne, nxãasega ne gha qguù ka, igaba xae ko Nqarim ka tsééèa xae khóè xae iise qꞌanos tcáós cgoa hẽé, naka Nqarim cookgꞌai koe hẽé naka Krestem di qarian cgoa hẽéthẽé kgꞌui.
Pauloa xu ka̱bas qáé-xgꞌaes di xu tséé-kgꞌao xu u

1A gaicara xae ko tshoa-tshoa a koase? Kana xae ko, cꞌẽe ne khóè ne khama ma, qꞌãa-qꞌãako zi tcgãya zi gatu di zi kana gatu koe guua hãa zi qaa? 2Gatua sixae di tu tcgãya tu qꞌãa-qꞌãako tu u, tcáóa xae koe góásea hãa tu, a wèém khóèm ka qꞌãaèa hãa a ko nxáráè tu. 3Krestem koe guua hãa tu tcgãya tu u sa tu ko xꞌáí, sixae ka góáèa hãa tu, góá hìim ka tamase igaba kgꞌõèa hãam Nqarim dim Tcꞌẽem ka góáèa hãa tu, nxõ̱án di tafolean koe tamase igaba khóèan tcáó di tafolean koe.
4Krestem koe xae guu a Nqarim cookgꞌai koe gaas gúù sa qarika dtcòm̀a hãa. 5Sixae di qarian koe i guua hãa [d] ta xae méé tama, igaba i sixae di qarian Nqarim koe guua hãa, 6ncẽe ko kúrú xae e xae ka̱bas qáé-xgꞌaes di xae tséé-kgꞌao xae ii ba. Ncẽes qáé-xgꞌae sa góá tòóèa hãa xꞌáèan dis qáé-xgꞌaes tama si i, igabas Tcꞌẽem di si i. Góá tòóèa hãa xꞌáèa ne ko cgꞌõo, igabam ko Tcꞌẽe ba kgꞌõèkagu khama.
7Xꞌáèa ne kò nxõ̱án koe góáèa hãa, i kò ẽe i ko tcgꞌòó a ko máàkuè ka Nqarim di xꞌáàn xꞌáíse. I kò gataga Moshem di kgꞌáían kaisase xꞌáà. Xòm̀ xꞌaèa ne i kòo xꞌáà igaba i kò Iseraele di ne khóè ne kúrú ne táá bóò me. Khama ncẽè xꞌoo sa ko óága xꞌáèan kòo ẽeta ma ma xꞌáà, 8ne sa nxãaska Tcꞌẽem ko Gam di tsééan koe guu a óágas xꞌáà sa ntama noose kaia hãa! 9Xgàraku sa ko óám dàò ba kò xꞌáàn úúa hãa, ka ba ko nxãaska ẽe ko tchànoan óám dàò ba nta noose kaisase xꞌáà! 10Ka̱bas qáé-xgꞌaes di xꞌáà nea ncìís qáé-xgꞌaes di xꞌáàn koe gúù cgáé tama, ka̱bas qáé-xgꞌaes di xꞌáà ne ko ncìís qáé-xgꞌaes di xꞌáàn kaisase nqáé khama. 11Ncẽè ẽe xòm̀ xꞌaèan hãas qáé-xgꞌaes kò xꞌáàn úúa hãa, ne ia gha nxãaska ẽe chõò tamase hãas qáé-xgꞌaes koe nta noose kaia xꞌáàn hãa!
12Ncẽes nqòò sa xae úúa hãa domka xae ko kaisase kgoarasea hãase kgꞌui, 13a xae a Moshem khama ii tama, ncẽe ko kgꞌáía ba qgáím cgoa qàbi ba, nxãasega ne gha Iseraele ne kgꞌáía ba koem ko ma xꞌáà ba xgãáse sa táá bóò ka. 14Igaba i kò gane di tcꞌẽean tcẽekgꞌammèa; ncẽe cáḿ ka igabas kòo ncìís qáé-xgꞌae sa nxáráè nem gaam qgáí ba qanega hãa, a xgòre-kgꞌaiè tama, Krestem koe cúígam ko guu a séèa tcgꞌòóè khama. 15Ncẽe cáḿ ka igaba ẽes kòo Moshem dis Tcgãya sa nxáráè nem qgáí ba tcáóa ne qàbia hãa. 16Igaba ẽem kòo khóè ba Xꞌaigam koe ka̱bise nem ko qgáí ba tcgꞌòóè. 17Me Xꞌaiga ba Tcꞌẽe Me e, i ẽem Xꞌaigam dim Tcꞌẽe ba hàna koe kgoarasean hãa. 18Igaba ta ko wèéa ta ga xgòre-kgꞌaièas kgꞌáís cgoa Nqarim di xꞌáàn xꞌáí. Eẽm ko ma Xꞌaigam ncẽe Tcꞌẽe ii ba gatá koe ma tséé khama ta ko ma ka̱bise a Gam khama ii, a ko cꞌẽes xꞌáàs koe guu a cꞌẽes koe síí.
	[d] 3:5 Sixae di qarian koe i guua hãa - Gerika sa ko máá: “Cꞌẽe gúù ga xae úú tama ncẽe gha kúrú xae e xae máá, ncẽes tséé sa xae gha kgoana a kúrú,” témé e.

Pauloa xu Nqarim di qguùan úúa, góḿan di gàban koe

1Nqarim di thõò-xama-máákuan koe xae guu a ncẽes tséés Gam di sa úúa hãa, domka xae xhõen-tcáó tama, 2igaba xae ko chóm̀sea hãa zi gúù zi saucgaekaguko zi kgoarasea hãase xguì. Kàakuan xae tséékagu tama, a xae a Nqarim dim kgꞌui ba kàmakagu tama, igaba xae ko tseeguan tchànose xꞌáí, nxãasega ne gha wèé ne khóè ne tcáóa ne koe qꞌãa a tcom xae e ka, Nqarim cookgꞌai koe xae káà chìbi xae e sa. 3Igaba ncẽè xgaa-xgaa xae ko qãè tchõàn kò qanega cꞌẽe ne koe chóm̀sea hãa ne i gane ẽe aagusea hãa ne koe chóm̀sea hãa. 4Ncẽem nqõóm dim nqárì ba gane ẽe dtcòm̀ tama ne di tcꞌẽean ntcùú-ntcuua hãa, nxãasega ne gha Krestem di xꞌáàko qãè tchõàn di xꞌáàn táá bóò ka, Krestem ncẽe Nqarim dis ii sa úúa [e] ba. 5Sixae ka xae xgaa-xgaa tama khama, igaba xae ko Jeso Kreste ba Xꞌaiga Me es ka xgaa-xgaa, xae sixae Jesom domka gatu di xae qãà xae e. 6Nqarim ncẽe xgꞌao máá: “Xꞌáà ba méém ntcùúan qꞌoo koe xꞌáà,” témé ba kò Gam dim xꞌáà ba kúrú me tcáóa xae qꞌoo koe xꞌáà, a ko Krestem di kgꞌáían koe guu a Nqarim di xꞌáàn qꞌãakagu xae e khama.
7Igaba xae ncẽe qguùan úúa hãa góḿan di gàban koe. Ncẽes gúù sa ko xꞌáí, kaisase kaia hãa qaria ne Nqarim koe guua hãa sa, sixae ka tamase. 8Qarika xae ko wèé za tca̱oè, igaba xae tòm̀-tommè tama; a ko nqùu-nquuè, igaba xae bóòa xguìse tama; 9xgàraè xae kò, igaba xae aaguè tama; xgꞌáḿa xae kò qáúè, igaba xae cgꞌõoa xgãáè tama. 10Wèé xꞌaèan ncẽe kaga xae tcꞌáróa xae koe Jesom di xꞌooan dcẽéa hãa a ko caate cgoa, nxãasega i gha thẽé Jesom di kgꞌõèan cgáé-qꞌooa xae koe xꞌáíse ka. 11Sixae ncẽe kgꞌõèa hãa xaea wèé xꞌaèan ncẽe kaga Jesom domka xꞌooan tshàu qꞌoo koe hàna, nxãasega i gha Jesom di kgꞌõèan sixae dim cgáé-qꞌoom kaàkom koe xꞌáíse ka. 12Gaa domkas ko xꞌoo sa sixae koe tsééa sa kúrú, igabas ko kgꞌõè sa gatu koe tsééa sa kúrú.
13Góáèa i hãa a ko máá: “Dtcòm̀a ra hãa, a gaa domka kgꞌuia hãa,” témé. Gaam tcꞌẽem ẽem dtcòm̀s dim cúí ba úúa hãase xae ko gataga thẽé dtcòm̀, a ko gaa domka kgꞌui, 14a xae a qꞌana hãa Gaam ẽe kò Xꞌaigam Jeso ba xꞌooan koe ghùia hãa ba gha thẽé Jesom cgoa ghùi xae e sa, a gha gatu cgoa Gam cookgꞌai koe óá xae e. 15I kò ncẽe xgàrasean wèé ga gatu domka kúrúse, nxãasega i gha ẽe i kòo Nqarim di cgóm̀kuan tchoanàse a káí ne khóè ne koe hàà ne, a ne kaisase Nqari ba qãè-tcaoa máá, nxãasegam gha dqo̱m̀mè ka.
	[e] 4:4 Nqarim dis ii sa úúa - Gerika sa ko máá: “Nqarim dis ii sa ii ba,” témé.

Gatá dis xꞌãè-qꞌoos nqarikgꞌai di sa
16Ncẽes gúùs domka ta xhõen-tcáó tama. Eẽta i ga ko ma tchàa za ka di tcꞌáróa ta xgãáse igaba i ko tcáóa ta wèém qꞌuum ka ka̱ba-ka̱baè. 17Subu xgàrasean xòm̀ xꞌaè dia ko kaisa a chõò tama xꞌáàn óága máá ta a khama, xꞌáàn ncẽe ko wèés xgàrase sa kaisase nqáé e. 18Eẽ hòò a bóòè tama zi gúù zi koe ta ko tcgáía ta qãea tòó, a ta a ẽe hòò a bóòè tama zi koe qãea tòó o tama khama. Eẽ ko hòò a bóòè zi ko xòm̀ xꞌaè-coan cúí ga hãa, igaba zi ko ẽe hòò a bóòè tama zi chõò tamase hãa khama.
 
5
1Gatá di tcꞌáróa ne kgoara-cgae-qꞌoos gaas koe ta nqõómkgꞌai koe xꞌãèa hãas khama ii. Igaba ncẽè kgoara-cgae-qꞌooan kò ko ko̱bèè ne ta qꞌana hãa, Nqarim koe ta xꞌãè-qꞌooan úúa hãa sa. Ncẽe xꞌáéa ne khóè tshàu ka kúrúè tama, a gha chõò tamase nqarikgꞌai koe hãa. 2Ta ko ncẽes kgꞌõès koe tshúù-tcaoase kgꞌae, gatá di xꞌãè-qꞌooan nqarikgꞌai di cgoa hã̱akaguèan ta xgónèa hãa khama, 3nxãasega ta gha ẽe ta kò ko hã̱a a, ne cuiskaga bóòè naka qgꞌaè-cgaea hãa tite khama. 4Qanega ta ncẽes kgoara-cgae-qꞌoos koe hàna xꞌaè ka ta ko tshúù-tcaoase kgꞌae, kaisa thõòan qꞌoo koe hãase. Qgáían ta gha tcgꞌòó cgaeè sa ta tcꞌẽe tama, igabaga ta xꞌãè-qꞌooan nqarikgꞌai di cgoa hã̱akaguè kgꞌoana khama, nxãasegas gha ẽe ko xꞌóó sa kgꞌõèan ka kaàkaguè ka. 5Gaam ẽe ncẽes tséé sa kúrúa máá taa hãa ba Nqari Me e, ncẽe Gam dim Tcꞌẽe ba xꞌáís khama ma máà taa hãa ba, nqòòkaguèa hãa gúùan gha tseegukaga hàà sa.
6Gaa domka ta wèé xꞌaè ka kaisa tcoman úúa hãa, a qꞌana hãa, ẽe ta tcꞌáróm koe xꞌãèa hãa xꞌaè ka ta Xꞌaigam koe xꞌáéan úúa hãa sa, ẽeta ta ga ma qanega gaan ka nqúù ta a igaba. 7Dtcòm̀s koe ta ko guu a kgꞌõè khama, ẽe ta ko bóòs ka tamase. 8Ta kaisa tcoman úúa hãa, a ta a ko tcꞌẽe, gatá di tcꞌáróan ta gha xꞌáéan khama ma guu, a gha Xꞌaigam cgoa xꞌáéan koe hãa sa. 9Gaa domka ta ko kaisase tcꞌẽe, qãè-tcaokagu Me ta gha sa, Gam cgoa ta ga xꞌáéan koe hãa, kana ta ga Gam ka nqúù ka hãa igaba. 10Wèéa ta ga méé ta Krestem cookgꞌai koe xꞌáíse naka taa Gam ka xgàraè khama. Nxãaska ta gha wèéa ta ga ẽe kgꞌano ta hãa sa máàè, wèés gúùs ẽe ta gatá di tcꞌáróan koe kúrúa hãas tcꞌamkgꞌai koe guu a, tshúù kana qãè sa.
Nqarim cgoa tòókua ne, Krestem koe guu a
11Gaa domka xae qꞌana hãa, Nqari ba méém qꞌáòè sa, khama xae ko khóè ne kúrú ne chìbia ne koe tcóóse. Nqari ba qãèse qꞌana hãa tcáóa xae qãè e sa, ra nqòòan úúa hãa, tcáóa tu koe tu gataga qꞌana, tcáóa xae qãè e sa di i. 12Sixae gha gaicara dqo̱m̀mè sa xae qaa tama. Igabaga ne cꞌẽe ne hàna ncẽe ko tchàa koe hàna zi gúù zi tchõà úú cgoaa ne, tcáóa ne qꞌoo di zi gúù zi ka tamase. Gaa domka xae ko dàò ba xꞌáí tu u gatu gha sixae ka dqo̱m̀se ba, nxãasega tu gha xo̱ara mááse ka. 13Ncẽè tcꞌẽea xae kò koma nxana hãa ne i Nqarim domka gatà ii. Igaba ncẽè tcꞌẽea xae kò koma tchàno ii ne i gatu domka gatà ii. 14Krestem di ncàm̀kua ne ko tcéè tcuì xae e khama. Xae ncẽes gúù sa bóòa hãa: ncẽè cúím khóèm Krestem kò wèé ne khóè ne xꞌóóa máána hãa ne, ne nxãaska wèéa ne xꞌóóa hãa sa. 15Me Kreste ba wèéa ta domka xꞌóóa hãa, nxãasega ne gha ẽe kgꞌõèa hãa ne táá gane ka kgꞌõèa mááse ka, igaba ne gha kgꞌõèa máá Gaam ẽe kò xꞌóóa máá nea hãa, a xꞌóóan koe ghùièa hãa ba ka.
16Gaa domka ta ncẽeska gatá cúí khóè ga nqõómkgꞌai di tcgáían cgoa bóòa hãa tite. Nxãata ta xgꞌao cꞌẽe xꞌaè ka ma Kreste ba nqõómkgꞌai di tcgáían cgoa bóòa hãa igaba, ta cuiskaga gaicara gatà hẽéa tite. 17Gaa domkam dìím wèém ẽe Krestem koe hàna ba ka̱bam nqõóm di me e. Ncìí zi gúù zia nqáéa hãa, zi wèé zi gúù zi ncẽeska ka̱ba zi i. 18I wèéan ncẽe Nqarim koe guua, Gaam ncẽe ko Krestem koe guu a Gam koe xgꞌae-xgꞌae ta a, ta tòóku ba, a ba a tsééan máà xaea hãa, cꞌẽe ne xae gha Gam cgoa xgꞌae-xgꞌae ne tòóku ka. 19Ncẽe xae ko méé a ko máá: Nqari ba kò nqõóm di ne khóè ne Krestem koe xgꞌae-xgꞌae ne Gam cgoa tòóku, a kò táá gane di chìbian nxárá tcãà, a ba a kò tchõàn ncẽe tòókuan di máà xaea hãa. 20Gaa domka xae ko Krestem téé-qꞌoo koe kgꞌui, Me ko Nqari ba sixae di kgꞌuian koe guu a dtcàrà tu u; Krestem téé-qꞌoo koe xae ko dtcàrà tu u a ko máá: Nqarim cgoa méé tu xgꞌae-xgꞌaese naka tòóku, témé. 21Kreste ba kò cúí chìbi ga kúrú tama, igabagam kò Nqari ba gatá domka kúrú Me, Me chìbian úú, nxãasega ta gha gatá Gam koe guu a Nqarim di tchànoan úú ka.

1Nqarim cgoa ko tsééa xgꞌae xu khóè xu khama xae ko ma dtcàrà tu u, gatu ncẽe Nqarim di cgóm̀kuan hòòa tu gha táá káà hùi iise séè e ka. 2Tcgãyas Gam dis koem ko Nqari ba máá:
“Eẽm kò ko cgóm̀kuan dim xꞌaè ba hàà
ner kóḿ tsia hãa.
Eẽm kò ko kgoarakuan dim cáḿ ba hàà
ner kòo hùi tsi,”
témé khama. Tseegukagam ncẽeska cgóm̀kuan dim xꞌaè me e, a tseegukaga ncẽeska kgoarakuan dim cáḿ me e.
Paulom di qóḿ cgoa qgóókua ne
3Cꞌẽe khóè gha sixae di tsééan ntcoe sa xae tcꞌẽe tama, gaa domka xae cꞌẽe gúù xgáè-kgꞌam m gha tòó tcꞌẽe tama. 4Igaba xae ko wèé gúùan ẽe xae ko kúrú koe xꞌáí, Nqarim di xae tséé-kgꞌao xae ii sa: qáò tcáóan cgoa xae kò qóḿan qꞌoo koe hãa, xháé zi qꞌoo koe hẽé naka qóḿ zi xgꞌaeku zi koe hẽéthẽé e. 5Xgꞌáḿmè xae kò ko, a kò qáé-nquuan koe tcãàè, a xae a kò xgꞌorean koe hãa, a xae a kò tsééa cgꞌõoè, a xae a kò xꞌóm̀ tama, a kò tcꞌõo ga tcꞌõó tama. 6Sixae di qꞌanoan hẽé naka qꞌãa di tcꞌẽean hẽé naka qáò tcáóan hẽé naka qãèan hẽéthẽé ka xae Nqarim di xae qãà xae e sa xꞌáía hãa, Tcom-tcomsam Tcꞌẽem koe hẽé naka tseeguan di ncàm̀kuan cgoa hẽé, 7naka sixae di kgꞌuian tseegu di hẽé naka Nqarim di qarian ka hẽéthẽé e. Tchànoan xae ncõo gàba zi khama ma úúa hãa, xꞌãà cgoa xae ko o kgꞌáòm xꞌõàm xòè di i, naka xgáèa ko máá xaean dxàes xꞌõàs xòè di hẽéthẽé e. 8Tcommèa xae kò hãa kana xae kò tcommè tama igaba, kana kò ko cóèè kana dqo̱m̀mè igaba xae kò Nqarim di xae tséé-kgꞌao xae e. Tshúù-ntcõa-kgꞌaoan khama xae kò ma qgóóè igaba xae ko tseeguan nxàe. 9Cꞌẽe ne khóè ne ka xae cꞌúùèa hãa, igaba xae kò gatu ka qꞌãaèa. Xꞌóóa khama xae kò ii, igaba bóò, kgꞌõèa xae hãa. Xgàraè xae kò ko, igaba xae kò cgꞌõoè tama. 10Gatà ma xae kò ko ma thõò-tcaokaguè igaba xae kò wèé xꞌaè ka qãè-tcaoa hãa. Dxàua xae hãa igaba xae kò káí ne khóè ne qguùkagu. Cúí gúù ga xae kò úú tama igaba xae kò wèé gúùan ga qꞌõò.
11Korinta tuè, kgoarasease xae ko gatu cgoa kgꞌui, i tcáóa xae tchààse xgobekgꞌamsea. 12Tcáóa xae xae gatu koe tcẽekgꞌam tama, igaba tu gatu tcáóa tu sixae koe tcẽekgꞌama hãa. 13Tiri tu cóá tu ii khamar ko ma kgꞌui cgoa tu u. Xꞌáí xae e xám̀se-kgꞌaman gatà ii i, ncẽe xae sixae gatu koe úúa hãan khama ii i. Tcáóa tu tchààse xgobekgꞌam.
Tempele ta Nqarim di ta a ke méé ta qꞌano-qꞌanose
14Táá méé tu gane ẽe dtcòm̀ tama ne cgoa cúíta noose joko ba tcéè guu. Ntama ia gha tchànoan ẽe tchàno taman cgoa tsééa xgꞌae? Kana ntama i gha ma xꞌáàn hẽé naka ntcùúan hẽéthẽé xgꞌae, a cúís gúù sa kúrú? 15Ntama ba ga ma Kreste ba dxãwam [f] cgoa tòóku? Kana ba ga ntama dtcòm̀a hãam khóè ba ẽe dtcòm̀ tamam cgoa tòóku? 16Nqarim dim tempele ba ga ntama ma kúrúa mááseèa hãa nqárìan cgoa qáé-xgꞌae sa kúrú? Gatá tempelem kgꞌõèa hãam Nqarim di ta a ka. Ncẽem kò Nqari ba máá:
“Tiri xꞌáéa ner gha Tiri ne khóè ne cgoa kúrú
a Ra a gha gane xgꞌaeku koe caate.
Gane dir Nqari Ra a gha ii,
ne gha gane Tiri ne khóè ne ii,”
témé.
17Ke “tcgꞌoa gane xgꞌaeku koe
naka gane cgoa qꞌaa,”
tam Nqari ba méé.
A ba a máá:
“Táá cꞌẽe gúù qꞌano tama qgóó guu,
nxãaskar gha qãèse hààkagu tu u.”
18“A Ra a gha gatu ka Xõò Ra ii,
tu gha Tiri tu cóá tu ii,
cóá xu hẽé naka cóá zi hẽéthẽé tu,”
tam Xꞌaigam wèé qarian úúa hãa ba méé.

1Ncàm̀-ncamsa tuè, ncẽe nqòòkagukuan ta úúa hãa, ke hàà naka ta wèés gúùs ẽe ko gatá di tcꞌáróan hẽé naka tcꞌẽea ta hẽéthẽé cgꞌuri-cgꞌuris koe qꞌano-qꞌanose, naka taa tcom-tcomsas kgꞌõè sa cgꞌoèase kgꞌõè, Nqari ba qꞌáòa hãase.
	[f] 6:15 dxãwa - Gerika sa ko “Beliare” témé.

Korinta ne ko komsana domkam Paulo qãè-tcaoa
2Gatu di tcáóan xgobekgꞌama máá xae e. Cúí khóè ga xae chìbi kúrú cgae ta ga hãa, a xae a cúí khóè ga cgꞌãèan koe tcãà ta ga hãa, kana xae cꞌẽe khóè kàa naka marian séè cgae e ta ga hãa. 3Chìbi-chibi tu ur ko domkar ncẽe gúùan kgꞌui tama. Ncẽer kò kgꞌaika ma bìrí tua hãa khamaga ma: kaisase xae ncàm̀ tua, tu wèé xꞌaèan ncẽe kaga tcáóa xae koe hãa, xꞌóó xae ga ko kana xae ga ko kgꞌõè igaba. 4Kaisa kgoarasea ner gatu koe úúa hãa kgꞌui cgoa tu ur gha di i, a ko gatu cgoa kaisase dqo̱m̀se, tu kaisa ntcàmkuan tíí koe úúa hãa, ra káí xháéan koe xae ga hãa igaba kaisa qãè-tcaoan úúa hãa.
5Eẽ xae kò Maketonia koe hàà ka igaba i kò sixae di tcꞌáróan táá sãa-qꞌooan hòò khama, xae kò wèé xꞌaè ka xháéan qꞌoo koe hãa: tchàa za guua zi mẽéku zi hẽé, naka tcáóa xae qꞌoo koe hànas qꞌáò sa hẽéthẽé di i. 6Igabam kò Nqarim, ncẽe ko gane ẽe nqãaka hàna ne ntcàm ba, Titom di hàà-qꞌooan ka ntcàm xae e. 7Gam di hàà-qꞌooan cúí tama a kò ii ncẽe kò ntcàm xae e, igaba xae kò thẽé ntcàmmè ẽem gatu ka bìrí xaea hãa kgꞌuian ka: ntam ma gatu ka ntcàmmèa sa. Tu ma xgónè tea hãas kam kò bìrí xae e, naka tu ma tshúù-tcaoa hãas ka hẽé, naka tu ma tééa máá tea hãas ka hẽéthẽé e, ra ko kaisase qãè-tcao.
8Eẽtar kò ma tiris tcgãyas cgoa tshúù-tshuu-tcáó tu u, igabar ẽes tcgãyas ka chìbi bóòse tama. Kgꞌaiar kò chìbi bóòse, xòm̀ xꞌaè-qꞌoo kas kò tshúù-tshuu-tcáó tu ua hãa sar ko bóò khama. 9Igabar ncẽeska qãè-tcaoa hãa, tshúù-tshuu-tcáó tuar hãa domka tamase, igaba gatu di tshúù-tcaoa ne kò hẽé tu u tu gatu di dàòan koe tcóóse domka. Nqarim qꞌáò ka tu kò tshúù-tcaoa, a kò táá sixae ka thõò-thõoè khama. 10Nqarim qꞌáò di tshúù-tcaoa nea ko kgoarasean koe ko úú tcóósean óága khama, i gatà ko hẽé khóèan nxãas koe chìbi bóòse tama, igaba i ko nqõóm di tshúù-tcaoan xꞌooan koe úú. 11Bóò, Nqarim qꞌáò di tshúù-tcaoan gatu koe kúrúa hãa sa: hùia te ka tu kò qháé tu u, tééa máá te ka, xgóàse kgꞌuia máá te ka, tcoma te ka, xgónèa te ka, tu ma máàse tea hãas ka, tu ma tshúùan xgàra kgꞌónòsea máána hãas ka hẽéthẽé e. Wèés gúùs koe tu káà chìbi tu u sa tu xꞌáía hãa.
12Gaa domka ẽer kòo góá máá tu u ka i kò chìbiga ne kana chìbi-chibiè tama ne domka tama a, igabar kò góá hãa, gatu koe i gha tchànose xꞌáíse Nqarim cookgꞌai koe, nta tu ma sixae cgoa tchõà úúa hãa sa. 13Wèé zi ncẽe zia kò ntcàm xae e.
Xae kò sixae dis ntcàmkus tcꞌamkgꞌai koe kaisase qãè-tcaoa hãa, Tito ba xae kò bóò me qãè-tcaoa hãa, gam di tcꞌẽea nea gatu wèé tu dian ka ka̱ba-ka̱baèa hãa khama. 14Gatu kar kò gam koe dqo̱m̀se, tu kò táá sau-cgaekagu te. Igaba wèés ẽe xae bìrí tua hãas ma tseegu ii khamagas ma ẽe xae kò Titom koe gatu ka dqo̱m̀sea hãa sa tseegu si i sa xꞌáía hãa thẽé. 15Tiri xꞌáè-kgꞌáḿa nem kòo gatu koe úú ka tu kò wèéa tu ga komsana me, a tu a kò qꞌáòan hẽé naka cgùruan hẽéthẽé cgoa qãèse hààkagu me. Ncẽe zi gúù zim ko tcꞌẽe-tcꞌẽese ka i ko gam di ncàm̀kuan gatu koe càùse. 16Kaisa tcoma ner gatu koe úúa hãa domkar ko qãè-tcao.
 
Dtcòm̀-kgꞌao ne Jutea koe hàna ne marian xgꞌae-xgꞌaea máá sa (8–9)
Sere-seres Maketonia di zi kereke zi di sa

1Ncẽeska, tíí qõe ga tuè, Nqarim Maketonia di zi kereke zi koe xꞌáía hãa cgóm̀kuan ka tu gha qꞌãa sa xae ko tcꞌẽe: 2Ncẽeta noose káí zi kúrúa bóòku zi xháéan di zi koe ne hàna igaba i kò gane di qãè-tcaoan cgꞌoè a ntcã̱a, ne kò ẽeta ne ma kaisase dxàua hãa igaba gane di qãè tcáóan di qguùan xꞌáí a máàku zi tcgꞌòó. 3Gane kar ko nxàea tseegukagu khama a ko máá: ẽe ne ga úúa hãa sa ne kò tcgꞌòó, a ne a ẽe sa nqáéa sa hẽéthẽé tcgꞌòó. Gane ka ne kò 4qarika dtcàrà xae e, cgóm̀kuan dis máàkus cgoa ne gha cꞌẽe ne cgoa xgꞌae a Jutea di ne dtcòm̀-kgꞌao ne tsééa máá sa. 5A ne a kò táá ẽe xae kò ma nqòòa hãa khama cúí ma kúrú, igabaga ne kò kgꞌaia Xꞌaigam koe máàse, a ne a nxãwa Nqarim di tcꞌẽean koe guu a sixae koe máàse.
Paulo ba ko dtcòm̀-kgꞌao ne ntcàm, máàkua ne ne gha tcgꞌòó ka
6Tito ba nxãakamaga ncẽes máàkus cgóm̀kuan di sa gatu koe tshoa-tshoara hãa, khama xae kò dtcàrà me, gatagam gha ncẽes tséé sa xgꞌara-xgꞌara sa. 7Igaba ncẽe tu ma wèé zi gúù zi koe ma kaisase qguùa hãa: dtcòm̀an koe hẽé, kgꞌuian koe hẽé, qꞌãan koe hẽé, wèés kgoara-tcáós koe hẽé, naka ẽe xae xgaa-xgaa tua ncàm̀kuan koe ga hẽéthẽé, khamaga méé tu thẽé ma ncẽes máàkus cgóm̀kuan dis koe kaisase qguù.
8Xꞌáèa ner máà tu u tama, igabar ko kgꞌamaga ncẽes sere-seres cꞌẽe ne ncẽe kaisase hùi kgꞌoana hãa di sa xꞌáí tu u. Ncẽem dàòm kar ko bóò, nta i ma gatu di ncàm̀kuan tseegu di i sa. 9Gatá dim Xꞌaigam Jeso Krestem dis cgóm̀ku sa tu qꞌana hãa khama: qguùam ko hãa igabam ko gatu domka dxàu, Gam dis dxàus koe tu gha gatu nxãasega guu a qguù ka.
10Ncẽe nqáéa hãam kurim ka tu kò tcꞌãà a máàkuan tcgꞌòóa tu tu u, a tu a kòo tcꞌẽe tu kò khama máà. Ke tiri kàan komsana: 11Eẽ tu tshoa-tshoara hãas cgoa méé tu ncẽeska xgꞌara, naka ẽe tu ma tcꞌẽea khama ma xgꞌara-xgꞌara si - ẽe tu ma úúa hãa khama ma máà. 12Khóè ba nta noose úúa hãa sa Nqarim koe gúù méé tama khama. Cgáés gúù si i, khóèm ko ẽem qꞌõòa hãa zi gúù zi ka cꞌẽe sa tcgꞌòó kgꞌoana hãa ne. Nxãaskam gha Nqari ba qãè-tcaoa máá dùús wèés ẽem ko tcgꞌòó sa.
13Cꞌẽe ne sãakagu, a gatua qóḿan qꞌoo koe tcãà tu u sar tcꞌẽe tama, igabar ko cúíta noose tu gha ii sa tcꞌẽe: 14ncẽe xꞌaè ka tu gatu kaisase tcꞌãòan úúa hãa, ke méé tu ẽe tcàoa hãa ne cgꞌoè-cgꞌoea máá. Eẽ tu gha ko tcào xꞌaè ka ne gha gane kaisase tcꞌãòan úúa hãa, a gha nxãasega ẽe tu tcàoa koe cgꞌoè-cgꞌoea máá tu u. Ncẽem dàòm ka tu gha cúíta noo, 15ncẽe i ma Nqarim di zi Tcgãya zi koe ma góáèa a ko máá: “Gaam ẽe kò káían tcuù ba kò táá kaisase tcꞌãòan úú, me kò gataga gaam ẽe kò cgꞌoròan tcuù ba táá tcào,” téméè khama.
Titoa xu ko Korinta koe tsééa úúè
16Tcꞌẽe-tcꞌẽeses ncẽer tíí úúa máá tua hãas khama ii sam Nqari ba Titom tcáó koe tcana hãa khamar ko Nqari ba qãè-tcaoa máá. 17Tito ba kò táá sixae dis dtcàrà sam gha kúrús cúí sa dtcòm̀, igabam kò thẽé gatuam gha hùi tu u sa tcꞌẽe-tcꞌẽesea máá, a ba a kò gam di ncàm̀an ka bìrísea hãa gatu koem gha síí sa. 18Xae ko sixae ka qõese ba gam cgoa gatu koe tsééa úú, ncẽe ko gam di tsééan qãè tchõàn xgaa-xgaa di koe wèé zi kereke zi ka koaè ba. 19Ncẽe zi gúù zi ka cúí tamase, igabam kò gataga thẽé kereke zi ka nxárá tcgꞌòóèa hãa, ncẽe gha sixae cgoa xgꞌae a gatu dis máàku sa úú dis tséé sa kúrú ba, nxãasegam gha Nqari ba dqo̱m̀mè ka, si sixae di tcáóan kgoarasea hãase hùi kgꞌoana hãa sa xꞌáí thẽé ka.
20Xgꞌae a qõòs ka xae ko qꞌõése, nxãasega i gha cúí khóè ga táá ncẽes máàkus kaisas ko ma xgꞌae-xgꞌae a samaès ka chìbi-chibi xae e ka. 21Tchàno zi gúù zi kúrú sa xae bìrísea hãa khama. Nqarim tcgáí qꞌoo koe cúí tamase, igaba khóèan tcgáí qꞌoo koe ga hẽéthẽé e.
22A xae a ko sixae ka qõese ba gatsara cgoa tsééa úú, ncẽe káí qꞌoro káí zi dàò zi cgoa kgoara-tcáóam hãa sa xꞌáí xaea ba, me gataga ncẽeska gatu koe kaisa tcoman úúa hãa khamam hùi tu um gha sa kaisase kgoara-tcáóa máána hãa. 23A ncẽe Titom xòè ka: tíí ka cꞌẽe me e, a tíí cgoa tséé-kgꞌao me e gatu koe. A ncẽe cꞌẽe tsara sixae ka qõese ga tsara ẽe hãa cgoa mea tsara xòè ka: nxãa tsaraa kereke zi di tsara xꞌáè úú-kgꞌao tsara a, Krestem koe ko dqo̱m̀kuan óága tsara. 24Gaa domka méé tu ncẽe xu khóè xu gatu di ncàm̀kuan xꞌáí, nxãasega zi gha kereke zi gatu di ncàm̀kuan bóò, a qꞌãa, tchànose xae ko gatu ka dqo̱m̀se sa.
Paulo ba ko gaia dtcàrà, marian gha tcgꞌòóè sa

1Qaase tama ia, góár gha máá tu u sa, hùikuan di tsééan ncẽe ne ko Nqarim di ne khóè ne Jerusalema di ne tsééa mááè ka. 2Hùi ne tu gha sa tu kgꞌónòsea máána hãa sar qꞌana hãa khama, a ra a ko Maketonia di ne khóè ne cookgꞌai koe gatu ka dqo̱m̀se, a ra a ko bìrí ne a ko máá, Akaia koe tu gatu ncìísega, ncẽe nqáéa hãam kurim koe ga guu a máàkuan tu gha tcgꞌòó sa kgꞌónòsea máána hãa, témé. Si gatu dis kgꞌónòse sa gaa koe káí ne ghùi-ghuin-tcáóa hãa. 3Ra kò ncẽes gúùs domkaga gatá ka qõese ga xu gatu koe tsééa úú. Ncẽer kò ma gatu ka ma dqo̱m̀se khamaga ma méé tu ma kgꞌónòsea hãa sar ko tcꞌẽe. Ncẽe sa gha xꞌáí sa ii, chìbiga tama xae gha hãa sa, gatu ka xae kò dqo̱m̀se ne. 4A ncẽè gatu koer kò ko cꞌẽe ne Maketonia ne cgoa síí a sao-xgꞌae tu u, tu kgꞌónòse ta ga hãa, ne xae gha kaisase saucgae, kaisa tcoman xae kò gatu koe úúa hãa khama. (Gatu di saucgaekaguan kar kgꞌui tama...) 5Gaa domkar kò bóò i ko qaase, tíí qõe ga xu méér dtcàrà naka xu tcꞌãà-cookgꞌai te naka síí cgae tu u, naka xua síí bóò, ẽe tu nqòòkagua hãas máàku sa kgꞌónòèa hãa sa. Igabar ko tcꞌẽe, kgoara-tcáóase tu gha gaas máàku sa tcgꞌòó sa, chùiku tamase.
Marian tcgꞌòó a máà sa ko tsꞌee-tsꞌeekgꞌaikuan óága
6Tcꞌẽe-tcꞌẽese ncẽe sa:
ẽe ko cgꞌorò cgùrian xhárà
ba gha thẽé cgꞌorò tcꞌõoan tcuù,
me gha gaam ẽe ko káíse xhárà
ba thẽé káí tcꞌõoan tcuù.
7Wèém khóè ba méém ẽem gabá tcáóa ba koe ma bìrísea hãa khama ma tcgꞌòó, tcꞌẽe tama tcáó ka hẽé naka chùièm ko domka hẽéthẽé tamase, Nqari ba gaam ẽe ko qꞌano-tcáóse tcgꞌòó a máà ba ncàm̀a hãa ke. 8Nqari ba wèé cgóm̀kua nem gha káísase máà tu u di qarian úúa hãa, nxãasega tu gha wèé xꞌaè ka wèé zi gúù zi koe, wèés ẽe tu ko qaa sa úúa máásea hãa ka, wèé zi tséé zi qãè zi tu gha nxãasega nqáéase kúrú ka. 9Ncẽe i ma Nqarim di zi Tcgãya zi koe ma góáèa a ko máá:
“Khóèm Nqari ba ko qꞌáò ba ko aba zi tsa̱i-tsa̱i
a ẽe dxàua hãa ne máà;
i gam di qãèan chõò tamase hãa,”
téméè khama.
10Nqari ba ko xhárà-kgꞌao ba cgùrian máà, a ba a wèé khóèan tcꞌõoan máà. Gatagam gha gatu di zi gúù zi càùa máá tu u cgùrian khama ii zi a gha kaikagu u, a gatu di qãèan koe guu a káí tcꞌõoan kúrú. 11Wèé za ga tu gha qguùkaguè, nxãasega tu gha wèé za ga kgoara-tcáóa hãase máàkuan tcgꞌòó ka. Ne gha Jerusalema di ne khóè ne Nqari ba qãè-tcaoa máá, gatu di zi máàku zi xae ko tcgꞌòóa máá ne xꞌaè ka. 12Ncẽe tu ko kúrús tséé sa Nqarim di ne khóè ne ko tcào sa tu gha cgꞌoè-cgꞌoea máá nes cúís tama si i, igaba káí ne khóè ne kúrú ne Nqari ba qãè-tcaoa máá si i thẽé. 13Tséés ncẽe tu kò gaas ka tseegu tu ii sa xꞌáía hãa sa gha dqo̱m̀kuan Nqarim koe óága. Krestem di qãè tchõàn tu kò dtcòm̀, a kò komsana a, a tu a kò Nqarim di ne khóè ne hẽé naka cꞌẽe ne wèé ne hẽéthẽé aban tcgꞌòóa máá ka kgoarase. 14Còrèa ne gha máá tu u, a gha xgónè tu u, cgóm̀kuan ncẽem kò Nqari ba nqáéa hãase máà tua hãa domka. 15Gam dis máàkus ncẽe kgꞌuian cgoa nxàea tcgꞌòóè tites domka méém Nqari ba qãè-tcaoa mááè!
 
Paulo ba ko gam di tsééan xꞌáè úú-kgꞌaom ii di ka kgꞌuia mááse (10–13)

1Tíía Paulo ra ko Krestem di qãèan hẽé naka qãè tcáóan hẽéthẽé ka dtcàrà tu u. Tíí ncẽe gatu koer kò hàna ne koma kgꞌamka ii ra, igaba ncẽe gatu cgoar kò hãa tama ne ko koma xgóàse kgꞌui cgoa tu u ra. 2Cꞌẽe ne khóè ne ko máá, nqõóm ko ma tcꞌẽe khama xae ko ma kgꞌõè, témé. Bóòr ko ka i ko qaase, kaisase xgóàser gha kgꞌui cgoa ne sa. Igabar ko dtcàrà tu u, táá tu gha chùi ter ncẽem dàòm koe tcãà sa. 3Tseegu u nqõóm koe ta ga xꞌãè sa, igabaga ta nqõóm di cauan cgoa xꞌãàku tama. 4Ncõo gàba zi ncẽe ta ko xꞌãà cgoa zia nqõóm di zi ncõo gàba zi tama zi i, igaba zi Nqarim di qarian úúa, a zi a gúùan zi ga ko̱be di qarian úúa hãa. 5Ncẽe zi ncõo gàba zi cgoa ta ko kàa-kgꞌáḿ zi hẽé, naka wèés gúùs ẽe ko dqo̱m̀se sa hẽéthẽé ko̱be, gaa zi ncẽe ko khóè ne xgáè-kgꞌam zi Nqari ba qꞌãan koe. Ta ko wèém tcꞌẽe ba qgóó a qáé, a kúrú me me Kreste ba komsana. 6Ncẽè gatu di komsana-qꞌooan kò tcꞌãòa hãa, ne ta kgꞌónòsea máána hãa, wèém khóèm di komsana taman xgàra ne.
7Gúùan di qãán cúíga tu ko bóò. Ncẽè gatu ka cꞌẽem kò Krestem di me e sa bìrísea hãa, ne méém gatà ma tcáóa ba koe qꞌana hãa, sixae igaba xae thẽé gaam khama ma Krestem di xae e sa. 8Gaa domkar sau-cgaekaguè tama, gatàr ga ko ma qarian ncẽem Xꞌaiga ba máà xaea hãa ka dqo̱m̀se igaba. Qarian ncẽem kò máà xaea hãa, nxãasega xae gha tshàoa ghùi tu u, a táá ko̱bea qꞌaa tu u ka. 9Tcgãya zi tiri zi cgoar ko qꞌaekagu tu u khama i ga kò ii sar tcꞌẽe tama. 10Cꞌẽe ne ko máá: “Paulom di zi tcgãya zia qarian úúa, a ko xgóàse kgꞌui, igabaga ncẽe cgáé-qꞌooa ba kò gatá cgoa hàna nem qari úú tama, i gam di kgꞌuian cúí gúù ga méé tama,” témé. 11Gatà ii ne khóè ne méé ne bóòa qꞌãa, ẽe xae ko tcgãya zi koe góá zi xae gha thẽé kúrú sa. Gatu cgoa xae ga hãa, kana xae ga gatu cgoa hãa tama igaba xae sixae xae e sa.
Táá méé ta dqo̱m̀se guu
12Bèe xae ko, gane ẽe ko dqo̱m̀se ne cgoa nxárá xgꞌaesea ne, kana gane hànas téé-qꞌoos koe tòósea ne. Igaba ne ko gane, gane ka tcꞌãò-tcꞌãose, a ne a ko gane ka nxárá xgꞌaese. Tsóágase ne gáé káà tcꞌẽe nea! 13Igaba xae sixae cuiskaga Nqarim máà xaea hãas tcꞌãò-tcꞌãos kúrú xae gha tsééan di sa nqáéa hãase dqo̱m̀se tite, igaba xae gha Nqarim máà xaea hãas tcꞌãò-tcꞌãos cgoa dqo̱m̀se, tcꞌãò-tcꞌãos ncẽe gatu igaba tu gaas koe hãa sa. 14Sixaea kò tcꞌãà di xae e, Krestem di qãè tchõàn ko gatu koe úúa hãa xae. Khama xae cꞌẽem khóèm kúrúa hãa tsééan dim nqõóm koe tcãà tama. Nqari ba máà xae e tua hãa! 15Cꞌẽe ne khóè ne kúrúa hãa tsééan koe xae nqáéase dqo̱m̀se tama, igaba xae ko Nqarim máà xaea hãas tcꞌãò-tcꞌãos cgoa dqo̱m̀se, a xae a nqòòan úúa hãa, gatu di dtcòm̀an gha kai, a gha sixae di tsééan gatu xgꞌaeku koe kaisase tchààkagu sa. 16Nxãasega xae gha qãè tchõàn cꞌẽe zi xgꞌaeku zi gatu ka ncìí za hãa zi koe síí xgaa-xgaa ka. Cꞌẽem khóèm ẽem hãa qgáì koe kúrúa hãa tsééan koe xae dqo̱m̀se tcꞌẽe tama khama.
17Igaba ncẽè cꞌẽem khóèm kò dqo̱m̀se kgꞌoana ne méém Xꞌaigam koe dqo̱m̀se. 18Ncẽè khóèm kòo dqo̱m̀se, nem tchànom iise bóòè tama khama. Igaba ncẽè Xꞌaigam kò khóè ba dqo̱m̀ nem ko tchànom iise bóòè.
Paulo ba hẽé naka tshúù-ntcõa di xu xꞌáè úú-kgꞌao xu hẽéthẽé e
 
11
1Tiri káà tcꞌẽean koe tu ga qáò tcáó cgoa te sar ko tcꞌẽe; ke méé tu cgóm̀na gatà hẽé. 2Nqarim koe guua hãa taua ner úú cgoa tua hãa khama. Cúím khóèm di séèkua ner nqòòkagu tua, Kreste ba, nxãasegar gha cookgꞌaia ba koe tòó tu u ka, qanega xóé cgoaè tamas dxàe-coas khama ma. 3Igabar ko qꞌáò, gatu di tcꞌẽea ne gha tseegu a qꞌano máàsean Krestem di koe tcgꞌoa sa, ẽem kò cgꞌao ba ma gam di kàan cgoa Efa sa ma qàe-qaea hãa khamaga ma. 4Thamkase tu ko cꞌẽe khóèan koe máàse khama. Ncẽè cꞌẽe khóèan kò hàà cgae tu u, a hàà tãám Jesom, ncẽe sixae qanega Gam ka xgaa-xgaa tu u ta ga hãam ka xgaa-xgaa, ne tu ko gaan koe máàse, kana tua sixae máà tua hãam tcꞌẽem ka tãá ba hòòa, kana tua sixae xgaa-xgaa tu u ta ga hãa qãè tchõàn ka tãán hòòa.
5Tíí ko bóò kar nxãata noose nqãaka hãa tama gaxu xꞌáè úú-kgꞌao xu ncẽe cgáé xu u ta i ko mééè xu ka. 6Nxãatar ga ma kgꞌuian xgaa-xgaasea máá tama, igabar tcꞌẽega ra a. Ncẽes gúù sa xae wèé zi dàò zi koe qãèse xꞌáí tua hãa.
7Nqarim di qãè tchõà ner kò xgaa-xgaa tu u xꞌaè kar kò surutakagu tu u tama, a ra a kòo cgꞌáré-cgꞌarese, nxãasega tu gha gatu kaikaguè ka; ka ra gáé kò ko chìbi sa kúrú? 8Cꞌẽe zi kereke zir koma xhùua hãa, gaa zi koer gha hùian hòò a gatua tsééa máá tu u zi. 9A ẽer kòo gatu cgoa hãa, a cꞌẽe gúù tcàoa hãa kar kò cúí khóè ga qóḿ ba qgóókagu tama, ẽer tcàoa hãas koe xu kò tíí qõe ga xu ncẽe kò Maketonia koe guua hãa xu hùi te khama. Ra kò wèé zi dàò-kgꞌáḿ zi koe qgóósea hãa, táár gha qóḿa máá tu u ka, a ra a gha gatà cúíga hẽé. 10Ncẽer ko ma Krestem koe tseeguan kgꞌui khamaga ma i cuiskaga ncẽe dqo̱m̀sean tiri Akaia di xu xgꞌaeku xu ncẽe gatu xꞌãèa hãa xu koe guu na chõòkaguèa hãa tite. 11Dùús domka ra kò gatu koe hùian qaa tama? Ncàm̀ tu u tamar hãa domkaa? Nqari ba qꞌana hãa, ncàm̀ tuar hãa sa! 12Khama ra gha ncẽer ko kúrú sa kgꞌama kúrú a gatu di hùian qaa tite, a gha nxãasega gaxu ẽe ko sixae cgoa cúíta noose tséé sa dqo̱m̀se xu sau-cgaekagu. 13Eẽta ii xu khóè xua tshúù-ntcõa di xu xꞌáè úú-kgꞌao xu u, qàe-qaekuan di xu tséé-kgꞌao xu, Krestem di xu xꞌáè úú-kgꞌao xu kúrúsea hãa xu. 14Arekagu tama i hãa, satanam igabam ko moengelem xꞌáàn di ba kúrúsea hãa khama. 15Gaa domka i are-aresa tama, gam di xu qãà xu igaba xu kò tchànoan di xu qãà xu kúrúsea hãa ne. Chõò-qꞌoos koe xu gha gaxu di tsééan khama ma suruta ka̱biè.
Paulo ba ko gam di xgàrasean ka dqo̱m̀se
16Gaicara ra ko kgꞌuian tiri kgꞌui a ko máá: Táá méé i cúí khóè ga káà tcꞌẽer iise qgóó te guu. Igaba ncẽè gatà tu kò ko hẽé ne méé tu nxãaska káà tcꞌẽem khóè ba tu ga ko ma qgóó khama ma qgóó te, nakar nxãasega tíí igaba thẽé cgꞌárése dqo̱m̀se. 17Ncẽe dqo̱m̀sean tiri koer Xꞌaigam ga ko ma kgꞌui khama ma kgꞌui tama, igaba ra ko káà tcꞌẽe iise kgꞌui. 18Ncãaga i ko káí khóèan ga nqõóm di cauan cgoa dqo̱m̀se khamar gha tíí igabaga thẽé dqo̱m̀se. 19Tcꞌẽega tu u sa tu ko bìríse, igaba tu ko ẽe káà tcꞌẽe ii ne cgoa qãè-tcaoa hãase tsééa xgꞌae ná! 20Khóèa ne kò qãàn kúrú tu u, a ko tcana máá tu u, a ko ntcóm̀ tu u, a ko náà cꞌãa-cꞌana tu u, a i a ko xꞌábú góó tu u ne tu ko kgoara máá a. 21Ncẽe gúùan kúrú koe xae kò kgꞌamka xae e, témé sar ko saucgae.
Igaba ncẽè cꞌẽe khóèan kò bìrísea hãa cꞌẽes gúùs ka i gha dqo̱m̀se sa ner tíí igaba bìrísea hãa (káà tcꞌẽem khóèm khamar ko ma kgꞌui). 22Hebera dis qhàòs di xua? Tíí igabar gaar ga ra a. Iseraele dis qhàòs di xua? Tíí igabar gaar ga ra a. Abrahamam di xu tsgõo-coa xua? Tíí igabar gaar ga ra a. 23Krestem di xu tséé-kgꞌao xua? (Temeam khóèm khamar ko ma kgꞌui a ko máá:) gaxu kar cgáé ra a, a ra a gaxu ka kaisase tsééa hãa, a ra a gaxu ka káí qꞌoro qáéèa hãa, a gaxu ka káí qꞌoro qoaèa, a káí qꞌoro xꞌóó ka hẽéa. 24Juta ne kar 5 qꞌoro 39 tsa̱man qoaèa hãa, 25nqoana qꞌoro ra kò Roma ne ka tsa̱m xu cgoa qoaè, a ra a kò cꞌẽe xꞌaè ka nxõ̱án cgoa xaoè, a ra a kò nqoana qꞌoro skepes ka xꞌóó cgoaè, a ra a kò cꞌẽe xꞌaè ka koaba ba hẽé naka ntcùú ba hẽéthẽé tshàam qꞌoo koe hãa. 26Eẽr kò káíse caate a ko dàra kar kò káí zi tcabà zi koe tcãà: tshàan di zi, tsꞌãà-kgꞌaoan di zi, tiri ne khóè ne di zi, tãá zi qhàò zi di zi, xꞌáé-dxooan di zi, qãáka ka di zi, tshàa-dxooan di zi hẽé naka tshúù-ntcõa di dtcòm̀-kgꞌaoan di zi hẽéthẽé koe. 27Thõòkaser kòo tséé, a ra a thẽé ko qóḿse tséé, ra kò káí ntcùúan xꞌóm̀ tama, a xàbàa hãa, a cáḿa hãa, a ko káí-kgꞌaise tcꞌõoan úú tama, a ra a kòo qgài, a qgꞌaè-cgaea hãa. 28Wèé zi gúù zi oose ra ko wèé cáḿ ka qóḿan xám̀, wèé zi kereke zi tcꞌẽea máás tiris ka. 29Cꞌẽem khóèm kò kgꞌamka ii ner ko tíí igaba xám̀se a kgꞌamka. Cꞌẽem khóèm kòo chìbian koe tcãàè ner ko tshúù-tcao.
30Ncẽè qaase i kò ko, dqo̱m̀ser ga sa, ner gha gúù zi tiri kgꞌamkan ko xꞌáí zi cgoa dqo̱m̀se. 31Nqarim ncẽe Xꞌaigam Jesom ka Xõò ba, ncẽe ko chõò tamase dqo̱m̀mè ba, nxãa ba qꞌana hãa tshúù-ntcõar nxàe tama sa. 32Damaseko koem kò tcꞌãà-cookgꞌaim xꞌaigam Aretasem dòm̀ qꞌoo koe hãa ba xꞌáé-dxoom Damaseko di ba kòre, nxãasegam gha qáé te ka. 33Igabar kò xꞌáé-dxoom dim xhàrom kòm̀ koe guu a qꞌores qꞌoo koe hãase xòóè, a tshàu qꞌooa ba koe nxàìa tcgꞌoa. 
Paulo ba ko xꞌáí zi bóò ka dqo̱m̀se

1Dqo̱m̀se méérs gúù si i, ẽeta i ga ma cúí gúù qãè ga kúrúa máá te tama igaba. Ncẽeskar gha Xꞌaigam bóòkagu tea hãa zi xꞌáí zi hẽé naka xgòre-kgꞌáíse ko zi ka hẽéthẽé kgꞌui. 2Qꞌana ra hãa Krestem koe hànam khóè ba, ncẽe kò nqáéa hãa kurian 14 ka, séè a kaisase tcꞌamaka hãam nqarikgꞌaim [g]koe úúèa hãa ba. (Cꞌúùa ra hãa, ncẽes gúù sa kò cgáé-qꞌooa ba koe kúrúse sa, kana sa ko xꞌáí sa [h] ii – Nqarim cúí ba qꞌanaa.) 3Ra ncẽem khóè ba qꞌana hãa (igabar cꞌúùa hãa, ncẽes gúù sa kò cgáé-qꞌooa ba koe kúrúse sa, kana sa ko xꞌáí sa [i] ii – Nqarim cúí ba qꞌanaa) 4ntam kò ma séè a paradaisi koe úúè sa. Nxàeè tite zi gúù zim kò kóḿ, gúù zi ncẽe khóèan kgoara mááè naka nxàe tite zi. 5Ncẽem khóèm kar gha dqo̱m̀se igabar tíí ka dqo̱m̀sea hãa tite, tiri kgꞌamkan ka cúí ga a gha ii. 6A ncẽè dqo̱m̀ser kòo ner káà tcꞌẽem khóè ba ii tama, tseegua ner gha ko nxàe khama. Igabar ncẽeska dqo̱m̀sea hãa tite, nxãasega i gha cꞌẽe khóèan táá kaisase tcꞌẽea máá te ka, ẽe i ko tíí koe bóòs ka hẽé naka ẽe i ko tíí koe kóḿs ka hẽéthẽé e.
7Igaba méér táá kaisase kaikaguè guu ẽer ko bóò zi xꞌáí zi kaisase kaia hãa zi domka. Gaa domkar dxàm ba cgàaa te koe máàèa hãa, ncẽe satanam di tséé-kgꞌao ii ba, me ko qhàe te, nxãasegar gha táá kaisase koase ka. 8Ncẽes gúùs domkar kò Xꞌaiga ba nqoana qꞌoro còrè, nxãasegas gha tíí koe séèa tcgꞌòóè ka. 9Igabam kò bìrí te a máá: “Tiri cgóm̀kua ne tcꞌãò tsia hãa, Tiri qaria ne ko kgꞌamkan koe cgꞌoèase xꞌáíse khama,” témé. Gaa domkar gha tiri kgꞌamkan koe kaisa qãè-tcaoan cgoa dqo̱m̀se, nxãasega i gha Krestem di qarian tíí koe hãa ka. 10Gaas gúùs domkaga ra ko kgꞌamkan koe qãè-tcao, naka cóèkuan koe hẽé, naka xháé zi koe hẽé, naka xgàraku zi koe hẽé, naka qóḿ zi koe hẽéthẽé e, ncẽè Krestem domka zi kòo kúrúse ne. Eẽr kò kgꞌamka ii ner nxãaska qari ra a khama.
	[g] 12:2 kaisase tcꞌamaka hãam nqarikgꞌai - Gerika sa ko máá: “nqoana dim nqarikgꞌai ba,” témé. 
	[h] 12:2 xꞌáí sa - Gerika sa ko máá: “cgáé-qꞌooa ba ka tchàa koe,” témé.
	[i] 12:3 xꞌáí sa - Gerika sa ko máá: “cgáé-qꞌooa ba ka tchàa koe,” témé.

Paulo ba ko Korinta dis kerekes ka káíse tcꞌẽe-tcꞌẽese
11Káà tcꞌẽem gúù bar kò kúrúse, igaba tu kò gatu gaan koe chùia úú te, gatu ka méér ga kò koaèa hãas gúù si i khama. Gúù cgáér tama ra a ga ii, igabar ẽe xu xꞌáè úú-kgꞌao xu cgáé xu u ta ko méé xu ka nqãaka hãa tama. 12Tseegu dir xꞌáè úú-kgꞌao ra a di zi xꞌáí zia kò gatu xgꞌaeku koe qáò tcáóan cgoa xꞌáíè, xꞌáí zi cgoa hẽé naka are-aresa zi gúù zi cgoa hẽé naka kaia hãa qarian cgoa hẽéthẽé e. 13Cúís gúù sa tu kò cꞌẽe zi kereke zi ka tcào: ra kò tíía táá qóḿ ba qgóókagu tu u. Ke méé tu cgóm̀na ncẽes chìbi sa qgóóa máá te!
14Ncẽer ii kar nqoana dis dàra sar gha dàra tu u sa kgꞌónòsea máána hãa. A ra a cuiskaga qóḿa máá tu ua hãa tite; ẽe gatu di ii sar qaa tama, igabar ko gatua qaa tu u khama. Cóán méé i gaan di xõòan táá tsééa máás gúù si i, igaba méé i xõòan gaan di cóán tsééa máá khama. 15Ra gha kaisase qãè-tcaoa hãase wèés gúùs ẽer úúa hãa sa gatu koe tséékagu naka tíí ga ra hẽéthẽé e. Ncẽè kaisaser kò ncàm̀ tua hãa, ne tua gha gatu cgꞌárése ncàm̀ te? 16Ncẽe tu ma dtcòm̀aa khamaga ma, táár kò qóḿ ba qgóókagu tu u sa, igabar kò koma kàa sa kúrú, a gaas cgoa qgóó tu u. 17Ntama? A gaxu khóè xu ẽer kò gatu koe tsééa úúa hãa xu ka cꞌẽem cgoa ra kò cꞌẽe gúù ga séè cgae tu u? 18Tito bar ko dtcàrà qõòm gha ka, a ko cꞌẽem dtcòm̀-kgꞌao ba gam cgoa tsééa úú. A Tito ba kò cꞌẽe gúù ga séè cgae tu u ii? Cúím tcꞌẽem cgoa tsam gáé kò tséé tama? Cúím dàò ba tsam gáé kò séè tama?
19A ncẽe tu hãa ka tua kò tcꞌẽea máá, gatu cookgꞌai koe xae ko kgꞌuia mááse, ta tcꞌẽea? Nqarim cookgꞌai koe xae ko kgꞌui, ẽem ga ma Kreste ba ma kgꞌuikagu xae e khama, si wèés gúùs ẽe xae ko góá a ko kúrú sa, gatu di tshàoa ghùièan di si i, ncàm̀-ncamsa tuè. 20Gatu koe síía ner ko qꞌáò. Cꞌẽedaokar ẽer ko ma qaa tu u khama ma sao-xgꞌae tua hãa tite, tu gatu igaba ẽe tu kòo ma qaa te khama ma sao-xgꞌae tea hãa tite. I gha cꞌẽedaoka mẽékuan hẽé, taukuan hẽé, xgóàn hẽé, cẽèan hẽé, cóèkuan hẽé, cꞌam̀kuan hẽé, bóòsean hẽé naka kóḿku taman hẽéthẽé hãa. 21Gaicara ra kòo síí nem gha tirim Nqari ba gatu cookgꞌai koe cgꞌáré-cgꞌare te sar ko qꞌáò. Ra gha káí ne ẽe kò nxãakamaga chìbian kúrú ne kgꞌae cgae, gane di chìbian koe ne kò táá tcóóse khama. Qanega ne qꞌano taman hẽé, cgꞌáràn hẽé, naka cgꞌãèan hẽéthẽé koe hãa.
Còo di zi dqàèku zi

1Ncẽea nqoana dis dàras ga si i ncẽer ko gatu koe dàra sa. Si ko Nqarim dis Tcgãya sa méé a ko máá: “Cám̀ kana nqoana tééa-máá-kgꞌaoan di kgꞌáḿa ne gha wèés kgꞌui sa nxàea tseegukagu,” témé. 2-3Eẽ nxãakamaga chìbian kúrúa hãa ne hẽé naka wèé ne cꞌẽe ne hẽéthẽér ko dqàè; ẽer kò cám̀ di sa dàra nea kar kò ma dqàè ne khamagar ko ma ncẽer káà iim xꞌaèm ka dqàè ne. Kreste ba ko tíí koe kgꞌui dis xꞌáí sa tu ko qaa ná? Eẽr kò gaicara hàà ner gaa domkaga ncẽe ne khóè ne cuiskaga bóò guua hãa tite. Kreste ba gatu koe kgꞌamka tama, igabam gatu xgꞌaeku koe qarian úúa. 4Gatàm kò ma kgꞌamkan koe guu a xgàuè, igabam ko Nqarim di qarian ka kgꞌõè. Gataga xae ma Gam koe kgꞌamka xae e, igaba xae gha Nqarim di qarian ka Gam cgoa kgꞌõè, a tsééa máá tu u.
5Gatu kúrúa bóòse naka tua bóò dtcòm̀an koe tu hàna sa; kúrúa tu gatu bóòse. Bóòa tu qꞌãa tama Jeso Kreste ba gatu koe hàna sa? Igaba ncẽè kúrúa tu kòo bóòse a ko tààè nem Jeso Kreste ba gatu koe hãa tama. 6Ra tcoman úúa hãa, bóòa tu qꞌana hãa sixaea kúrúa bóòku sa tààa hãa sa di i. 7Igaba xae ko Nqari ba còrè, táá tu gha cꞌẽe gúù cgꞌãè ga kúrú sa. Khóè ne gha bóò, kúrúa bóòku sa xae tààa hãa sa domkar ncẽes gúù sa kgꞌui tama, igaba xae ko tcꞌẽe, ẽe tchàno ii sa tu gha kúrú sa, ẽeta xae ga ma sixae tààèa hãa khama ii igaba. 8Cuiskaga xae tseeguan cgoa xꞌãàkua hãa tite khama, igaba xae gha tseeguan kúrúa máá. 9Ncẽè qari tu iis gúùs cúí sa gha ko qãè-tcaokagu xae e, ẽe ta xae ga ma kgꞌamka khama ii igaba. Còrèa xae ko máá sa gatu gha còoka qõò si i. 10Gaa domkar ko ncẽer káà ii ka ncẽe zi gúù zi góá máá tu u, nxãasegar gha ẽer kòo hàà ne táá hàà xgóàse kgꞌui a tiri qarian tséékagu ka. Xꞌaiga ba ncẽe qarian máà tea hãa, tshàoar gha ghùi tu u ka, a táá tòà-qꞌaa tu u ka.
Còo di zi tsgám̀kaguku zi
11Còo dis ka, tíí qõe ga tuè, qãè-tcao tu. Gúù zi kúrú naka zi qãè, korèku tu, naka cúí tcꞌẽe ii, tòókuan cgoa kgꞌõè, nakam gha ncàm̀kuan hẽé naka tòókuan hẽéthẽé dim Nqari ba gatu cgoa hãa.
12Gatu ka cꞌẽe ne tcom-tcomsas xꞌobèkus cgoa tsgám̀.
13Wèé ne dtcòm̀-kgꞌao ne ko tsgám̀kagu tu u.
14Xꞌaigam Jeso Krestem di cgóm̀kuan hẽé
naka Nqarim di ncàm̀kuan hẽé
naka Tcom-tcomsam Tcꞌẽem di hãa cgoakuan hẽéthẽé
méé i gatu wèéa tu cgoa hãa.

GALATIA NEGALGALATIA NE
Paulom dis tcgãya sa
Galatia ne koe
1 2 3 4 5 6 Téé-cookgꞌai sa
Eẽ i ko Jesom di qãè tchõàn tshoa-tshoa a ko xgaa-xgaaè, a ko ẽe Juta tama ne ka cám̀ tshàua mááè, kas kò tẽè sa xgoaba: khóè ba méém Juta iise kgꞌõè naka baà Moshem di xꞌáèan ko méé sa komsana naka baà qꞌãe nqãa-qgai khòoè, nxãaskam gha tseegu dim dtcòm̀-kgꞌao ba ii di sa. Me kò Paulo ba ncẽes gúùs cgoa ntcoeku, a ko máá qaase tama ia témé. Qaasekos gúù sa, Krestem koe dtcòm̀ si i, gaas ka ta gha wèéa ta ga Nqarim ka tchànokaguè. Igaba Galatia koe hàna zi kereke zi xgꞌaeku koe ne cꞌẽe ne khóè ne hãa, Paulo ba ko ntcoe ne, a bìrísea hãa khóè ba méém gataga Moshem di xꞌáèan komsana naka baa nxãasega Nqarim ka tchànokaguè sa.
Paulom dis tcgãya sa kò góáèa, tseegu di dtcòm̀an koes gha Galatia ne ka̱bi ka, ncẽe ko tshúù-ntcõa di xgaa-xgaan ka ho̱àkaguè ne.
Paulo ba kò tshoa-tshoa (1-2) koe a Jeso Krestem dim xꞌáè úú-kgꞌao ba tam gha ma tciiè di qaria nem úúa hãas ka kgꞌui. A ba a kò nxàe, gam di tsééan xꞌáè úú-kgꞌaom ii dia Nqarim koe guua hãa, khama i khóèan koe guu tama sa, i gam di tsééan ẽe Juta tama ne khóè ne koe hãa sa.
Me kò nxãaska kgꞌui sa ghùi, ncẽe ko máá, dtcòm̀an ka cúím ko khóè ba Nqarim koe tchànokaguè, témé di sa. Qãè tsééa nea khóè ba kgoara tama, igabam ko kgoaraèam khóè ba qãè tsééan kúrú ka (3-4).
Chõò di xu tcee xu (5-6) koem ko Paulo ba xꞌáí, Krestem koe dtcòm̀ sa ko ncàm̀kus ncẽe ko kgꞌõèa ta ka̱ba-ka̱ba sa óága sa.

 
 
Qaa-qaasa kgꞌuia ne:
- qꞌãe nqãa-qgai khòoku sa
- xꞌáèa ne
- kgoarasea ne
 
Tcgãyas qꞌoo koe hàna zi:
- Paulom di tsééa ne xꞌáè úú-kgꞌaom ii di i (1–2) 
- Nqarim di cgóm̀kuan di qãè tchõà ne (3–4) 
- Dtcòm̀-kgꞌao ne di kgoarasea ne naka tsééa ne hẽéthẽé e (5–6) 
Paulom di tsééa ne xꞌáè úú-kgꞌaom ii di i (1–2)
Tsgám̀kaguku zi

1Paulo ra a, xꞌáè úú-kgꞌao [a] ba kúrúèa hãa ra: khóè ne koe guu tamase, kana khóèm ka tamase, igaba Jeso Kreste ba hẽé naka xꞌooan koe ghùi Mea hãam Nqarim Abom ka hẽéthẽé e. 2Tíí hẽé naka wèé xu qõe xu ncẽe tíí cgoa hãa xu hẽéthẽéa ko ncẽes tcgãya sa Galatia di zi kereke zi góá máá a ko máá:
3Nqarim gatá ka Xõò ba hẽé naka Xꞌaigam Jeso Kreste ba hẽéthẽé tsara koe guua hãa cgóm̀kuan hẽé naka tòókuan hẽéthẽé méé i gatu cgoa hãa. 4Ncẽe ko gatá di chìbian domka máàse ba, nxãasegam gha ncẽe xꞌaè dim nqõóm cgꞌãè tcꞌẽean dim koe kgoara tcgꞌòó ta a ka, ncẽem ko ma gatá dim Nqarim Xõò ba ma tcꞌẽe khama. 5Chõò tamase méém dqo̱m̀mè, Amen.
	[a] 1:1 xꞌáè úú-kgꞌao - Gerika sa ko “apostolo” témé.

Cúísega tseegu ii qãè tchõà ne
6Gatu kar area hãa! Eẽ Krestem di cgóm̀kuan koe tciia óá tu ua hãa ba tu ncẽeta ma qháésega aagua hãa, a tãá tchõàn koe nxana, 7ncẽe qãè tchõà tama a. Igaba i cꞌẽe khóèan hàna ncẽe ko nqùu sa tcãà tu u, a Krestem di qãè tchõàn kàmakagu kgꞌoana. 8Igabar ko bìrí tu u a ko máá: ncẽè sixae igaba kana nqarikgꞌai koe guuam moengelem kòo cꞌẽe tchõàn xgaa-xgaa tu u, ncẽe sixae kòo xgaa-xgaa tu u qãè tchõàn cgoa qõòa mááku tama a, ne méém chõò tamase xgàraè! 9Ncẽe xae nxãakamaga mééa hãa khamagar ko ncẽeska gaicara méé a ko máá: ncẽè cꞌẽem khóèm kòo ẽe tu xgaa-xgaaèa qãè tchõàn cgoa qõòa mááku tama qãè tchõàn xgaa-xgaa tu u ne méém chõò tamase xgàraè!
10Khóè ne kar gha koaè sa ra koáé qaa kana Nqarim kaa? Kana ra ko khóèan qãè-tcaokagu sa qaa? Ncẽè qanega ra kòo khóèan qãè-tcaokagu ner Krestem dir tséé-kgꞌaor tama ra a!
Ntam ko ma Paulo ba xꞌáè úú-kgꞌao ba kúrú sa
11Qꞌãa méé tu sar ko tcꞌẽe khama, tíí qõe ga tuè, ncẽer kòo xgaa-xgaa qãè tchõà nea khóèan koe guu tama sa. 12Khóèan kar máàè e tama khama, a khóèan ka xgaa-xgaaè e tama, igaba ra Jeso Krestem ko tíí koe xꞌáíse koe guu a máàè ea.
13Kóḿa tu hãa ẽer kò Juta dis dtcòm̀s koe hãa kar kòo ma kgꞌõè sa khama: kaisase nqáéaser kò Nqarim dis kereke sa xgàra, a kòo cgꞌõoa dqùrì si. 14A ra a kò Juta dis dtcòm̀s koe káí xu tiris tcáràs di xu ka còoka hãar Juta ra a, a kò ẽe ne kò sita ka tsgõose ga ne máà ta a cauan kaisase qgóóa qari. 15Qanegar ábàè tama cookgꞌai koem kò Nqari ba nxárá tcgꞌòó tea. A ba a kò Gam di cgóm̀kuan ka tciia óá te. I kò qãè-tcaokagu Me 16Gam dim Cóá bam xꞌáí tea sa, nxãasegar gha tãá zi qhàò zi di ne koe Gam di qãè tchõàn xgaa-xgaa ka. Gaa xꞌaè kagar kò khóèan cgoa táá xgꞌae, 17a ra a kò gataga Jerusalema koe ga táá qõò, a ẽe xgꞌao tíí ka tcꞌãà a xꞌáè úú-kgꞌao ii xu koe síí, igaba ra kò Arabia koe qõò, a ra a gaa koe guus ka Damaseko koe ka̱bise.
18Ra kò nxãaska nqoana kuri qãá qꞌoo koe Jerusalema koe qõò, a Petere [b] ba dàra, a síí 15 cáḿan gam cgoa xꞌãè. 19Igaba ra kò cúím xꞌáè úú-kgꞌaom ga ba táá bóò, Jakobom oose, ncẽe Xꞌaigam Jesom ka qõese ba.
20Bóò, Nqarim cookgꞌai koer ko gaìse, ncẽer góá máá tua hãa sa tshúù-ntcõas tama si i sa. 21Kháókar kò Siria hẽé naka Kilikia hẽéthẽé di zi xgꞌaeku zi koe qõò. 22Ra kò Jutea di zi kereke zi koe qꞌãaè tama, ncẽe Krestem koe hãa zi; 23kgꞌamaga ne kò tíí ka kóḿaa hãa i ko máá: “Gaam ẽe kòo kgꞌaia xgàra ta a ba ko ncẽeska dtcòm̀s ka xgaa-xgaa, ncẽem kòo cgꞌõoa dqùrì sa,” téméè. 24Ne kò tíí domka Nqari ba dqo̱m̀.
	[b] 1:18 Petere - Gerika sa ko “Kefase” témé.

Paulom di tchõà ne ko xꞌáè úú-kgꞌao xu cꞌẽe xu ka dtcòm̀mè

1Ra kò nxãaska 14 kurian qãá qꞌoo koe gaia Jerusalema koe qõò, Barenabasem cgoa hãase, a ra a kò thẽé Titom ga ba séè, 2a Nqarim ko xꞌáí te sa xùri; a ra a ẽer kò tãá zi qhàò zi di ne xgaa-xgaa hãa qãè tchõàn gaxu cookgꞌai koe síí tòó. Kaia ntcõó-qꞌooan úúa hãa xu cgoar kò ncẽe sa cúía hãase nxàe; tsééan ncẽer ko wèé qaria te cgoa kúrúa hãa a, a ko qanega kúrú u, nea gha kgꞌamaga di ii sar tcꞌẽe tama khama. 3Igaba Titom ncẽe kò tíí cgoa hãam ka i kò qaase tama, qꞌãe nqãa-qgai khòoèm gha sa, Gerika me e kò ii igaba. 4Igaba xu kòo cꞌẽe xu khóè xu kúrúè i gha sa tcꞌẽe. Dtcòm̀-kgꞌao xu khama xu ko ma qgóóse, igaba xu tchõà qaase xu iise sixae koe tsꞌana tcana. A xu a ko ẽe ta Jeso Krestem koe úúa hãa kgoarasean hàà bóò, nxãasega xu gha gaxu di qãàn kúrú ta a ka. 5Igaba xae kò xꞌaè-coam di kòm̀ ga táá máà xu, nxãasega tu gha qãè tchõàn di tseeguan úú ka.
6Igaba gaxu ẽe tcꞌãà-cookgꞌaian khama ko ma qgóóè xu - ẽe xu kò hãas téé-qꞌoo sa tíí koe cúí gúù ga méé tama, Nqari ba khóè ne tãákase qgóó tama khama - ẽe xu khóè xua kò táá bìrí te, cúí gúù ga ra gha ẽer ko xgaa-xgaa qãè tchõàn koe càù sa. 7Igaba xu kò bóòa qꞌãa, Nqari ba tíía máà tea hãa, qhàò zi di ner gha qãè tchõàn xgaa-xgaa sa, ẽem kò ma Petere ba máàna hãa khamaga ma, Juta nem gha qãè tchõàn xgaa-xgaa sa. 8Nqarim ncẽe kò Petere ba tsééa hãa, me xꞌáè úú-kgꞌaom Juta ne ko qãè tchõàn xgaa-xgaa ba ii, ba kò tíí tséé te, xꞌáè úú-kgꞌaom tãá zi qhàò zi di ne ko qãè tchõàn xgaa-xgaa bar gha ii ka khama. 9Xu kò Jakobo ba hẽé, naka Petere [c] ba hẽé naka Johane ba hẽéthẽé xu, ncẽe kòo nquu ba ko ghùi-ghui xu hìi xu iise séèè xu bóòa qꞌãa Nqari ba ncẽes tséé sa máà tea hãa sa, a xu a tíía hẽé naka Barenabase ba hẽéthẽé tsam qgóó tshàu, dtcòm̀kua xae hãa dis xꞌáís iise. Dtcòm̀kua xae ko hãa ncẽeta xae gha ma tsééa xgꞌae sa: Sitsam gha tãá zi qhàò zi di ne koe síí, xu gaxu Juta ne koe síí sa. 10Cúís gúùs dtcàrà xu kòo sa: ẽe dxàua hãa ne méé tsam qãèse kòre si i, si kò gaas gúù sa tcáóa te koe tcãà kúrú sir gha sa.
	[c] 2:9 Petere - Gerika sa ko “Kefase” témé.

Paulo ba ko Petere ba ntcoe
11Igaba ẽem ko Petere ba Antioke koe hàà kar kò dtcòm̀-kgꞌao ne cookgꞌai koe ga ntcoe me, chìbia nem úúa hãa khama. 12Cꞌẽe xu khóè xu Jakobom ka tsééa óáèa xu ko hàà cookgꞌai koem kòo tãá zi qhàò zi di ne cgoa tcꞌõó, igaba ẽe xu ko hàà kam kò qꞌãe nqãa-qgai khòokus dis xgꞌae sa bèe, a tééa dìbi, a tãá zi qhàò zi di ne cgoa qꞌaa-qꞌaase. 13Gabá hẽé naka cꞌẽe xu Juta xu hẽéthẽéa kò tshoa-tshoa a ẽe xu qꞌana hãa si qãè tamas gúù sa kúrú, me kò Barenabasem ga ba gaxu di cgꞌãè tsééan domka ho̱à cgoa xu. 14Igaba ẽer ko qãè tchõàn di tseeguan xu xùri tama sa bóò kar ko wèéa ne cookgꞌai koe ga Petere [d] ba bìrí a máá: “Juta tsi i, igaba tsi ko gane cgoa tcꞌõóan ka tãá zi qhàò zi di ne di cauan cgoa kgꞌõè, Juta ne dian ka tamase. Ka nxãaska dùú saa ncẽe tsi ko qhàò zi di ne chùi, Juta ne di cauan ne gha xùri ka sa?” témé.
15Abà nqa̱is koe ga ta guu a Juta ta a, a qhàò zi di tama, ncẽe chìbi-kgꞌao ta ko ma tciiè ne. 16Igaba ta qꞌana hãa, khóè ba xꞌáèan komsana ka tchànom iise bóòè tama, igaba Jeso Krestem koe dtcòm̀an ka a sa. Gaa domka ta gatá Juta ta igaba thẽé Jeso Krestem koe dtcòm̀a hãa, nxãasega ta gha Krestem koe dtcòm̀s ka tchàno ta iise bóòè ka, xꞌáèan komsana ka tamase; xꞌáèan komsana kam cúím khóèm ga ba tchàno iise bóòè hãa tite khama.
17Igaba ncẽè Krestem koe dtcòm̀an ka ta kò tchàno ta iise bóòè kgꞌoana ne ta gha qhàò zi di ne khama ii, ncẽe chìbi-kgꞌao ne ta ko ma tciiè ne. Kháé ẽe sa ko nxãaska máá, Kreste ba chìbian dim tséé-kgꞌao Me e, ẽe ko kúrú ta a ta chìbi-kgꞌao ii ba, témé? Nxãas tama si i! 18Ncẽè cꞌẽem khóèm kòo ẽem ko̱bea hãa sa gaia tshàoa ghùi, nem ko chìbian kúrú. 19Xꞌáèa ner kgꞌõèa máá tama khama, igabar xꞌáèan koe guu a xꞌóóa, nxãasegar gha Nqari ba kgꞌõèa máá ka. Krestem cgoar xgàuèa, 20ra tíí ncẽeska kgꞌõèa hãa tama, igabam Kreste ba tíí koe kgꞌõèa hãa; ra ncẽer ko cgàam koe kgꞌõès kgꞌõè sa ko Nqarim dim Cóám koe dtcòm̀an koe kgꞌõè, ncẽe kò ncàm̀ tea, a tíí domka máàsea ba. 21Ncẽè khóèm kò ko cgóm̀kuan ka tamase, igaba xꞌáèan koe guu a Nqarim cgoa tchànokaguè, nem Kreste ba nxãaska kgꞌamaga káà hùise xꞌóóa hãa. Gaa domkar cuiskaga Nqarim di cgóm̀kuan dxùukgꞌai za tòóa hãa tite.
 
	[d] 2:14 Petere - Gerika sa ko “Kefase” témé.

Nqarim di cgóm̀kuan di qãè tchõà ne (3–4)
Dtcòm̀ sa nooam dàòm kgoaraè ta gham ga me e
 
3
1Gatu káà tcꞌẽe tu Galatia tuè! Dìína gáé tsoò tua hãa? Gatu ncẽe tcgáí qꞌooa tu koe gam kò Jeso Kreste ba qãèse xꞌáíse xgàuèam hãa sa tu! 2Cúís gúù sar gatu koe qꞌãa kgꞌoana: xꞌáèan komsana ka tua kò Tcom-tcomsam Tcꞌẽe ba hòò, kana ẽe tu kóḿa hãa qãè tchõàn koe dtcòm̀s kaa? 3Tsóágase tu gáé káà tcꞌẽe tua! Tcom-tcomsam Tcꞌẽem cgoa tu tshoa-tshoaa hãa, ka tua ko ncẽeska cgàam di cauan cgoa chõòkagu? 4A hùi úú tamase tua kaisase xgàrasea hãa? Kháé tseegukaga ia kò hùi úú tama? 5Gaam ẽe ko Tcom-tcomsam Tcꞌẽe ba máà tu u, a ko gatu xgꞌaeku koe are-aresa zi tséé zi kúrú ba koáé xꞌáèan tu ko komsana domka gatà hẽé? Kháé ba gáé ẽe tu kóḿa hãa qãè tchõàn koe tu dtcòm̀a hãa domka gatà hẽé tama?
6Abrahamam ka i kò ii khamaga i ii: Nqarim koem kò dtcòm̀, a ba a kò tchànom iise bóòè! 7Ke nxãaska kóḿa qꞌãa, ẽe dtcòm̀ sa úúa hãa nea Abrahamam ka cóáse ga ne e sa. 8Nqarim di zi Tcgãya zia kò nxãakamaga còoka bóò, Nqari ba gha tãá zi qhàò zi di ne dtcòm̀s koe guu a tchàno ne iise bóò sa, a ba a kò Abrahama ba kámága qãè tchõàn máà, a máá: “Wèé zi qhàò zia gha tsáá koe guu a tsꞌee-tsꞌeekgꞌaiè,” témé; 9khama gane ẽe dtcòm̀an úúa hãa nea kò dtcòm̀a hãam Abrahamam cgoa xgꞌae a tsꞌee-tsꞌeekgꞌaiè.
10Wèé ne ẽe xꞌáèan komsanan ka ko tchàno ne iise bóòè kgꞌoana nea cgúísea hãa; Nqarim di zi Tcgãya zi koe i góásea hãa a ko máá: “Wèé xꞌaè ka ẽe Xꞌáèan dis Tcgãyas koe góásea hãa zi gúù zi wèé zi kúrú tamam khóè ba cgúísea hãa,” témé khama. 11Xꞌáíse i ko, cúím khóèm ga ba xꞌáèan ka Nqarim cookgꞌai koe tchàno iise bóòè ta ga hãa sa; Nqarim di zi Tcgãya zia ko máá: “Eẽ tchàno ii ba gha dtcòm̀s koe guu a kgꞌõè,” témé khama. 12Igaba i xꞌáèan dtcòm̀an koe guu tama, a ncẽe koe guua, Nqarim di zi Tcgãya zi ko méé khama a ko máá: “Eẽ ko ncẽe zi gúù zi kúrú ba gha gazi koe guu a kgꞌõè,” témé.
13Nqarim di zi Tcgãya zi koe i góásea hãa a ko máá: “Wèém khóèm ẽe ko hìis koe tceeè ba cgúíèa hãa,” téméè khamam kò Kreste ba gatá domka cgúíè. A ba a kò ncẽeta hẽéan ka xꞌáèan dis cgúíkus koe xꞌámá tcgꞌòó ta a. 14Nxãasega i gha Abrahamam kò nqòòkaguèa hãa tsꞌee-tsꞌeekgꞌaikuan Jeso Krestem koe guu a tãá zi qhàò zi di ne koe tcãà ka, ta gha nxãasega dtcòm̀s koe guu a ẽe ta kò nqòòkaguèa hãam Tcom-tcomsam Tcꞌẽe ba hòò.
Xꞌáèan hẽé naka nqòòkagukuan hẽéthẽé e
15Tíí qõe ga tuè, wèé cáḿ dis sere-sere sar gha tséékagu. Khóè ne kò qáé-xgꞌae sa kúrú a tseegukagu sia hãa ne i cúí khóè ga ko̱be si, kana cꞌẽe gúù ga gaas koe càùa hãa tite. 16Nqòòkaguku zia kò Abrahama ba hẽé naka gam ka cóáse ba hẽéthẽé tsara bìríèa hãa. Si Nqarim dis Tcgãya sa ncẽeta méé naka máá: “naka gam ka cóáse ga XU hẽéthẽé e,” témé tama naka sa káí xu nxàe, igabas ko máá: “naka cóáse BA hẽéthẽé e,” témé, a ko cúí ba nxàe, ncẽe Kreste ii ba. 17Ncẽe sa nxàer kos ga si i a ko máá: Qáé-xgꞌae sa Nqarim ka kámága kúrú a tseegukaguèa hãa, i xꞌáèan 430 kurian qãá qꞌoo koe hààraa. Ncẽe xꞌáèa ne ẽes qáé-xgꞌae sa ko̱be tite, a Nqarim dis nqòòkagu sa kaàkagua hãa tite. 18Ncẽè Nqarim dis máàkus kò xꞌáèan koe guua hãa ne i nxãaska gaicara nqòòkagukus koe guu tama khama; igabam kò Nqari ba nqòòkagukus koe guu a Gam di cgóm̀kuan ka Abrahama ba máà a.
19Nxãaska xꞌáèan di tsééa nea dùú saa? Tcãàèa i kò hãa, nxãasega i gha xꞌáí, chìbian kúrú sa dùú si i sa ka, me gha nxãakgꞌaiga Abrahamam ka Cóáse ba síí hàà, ncẽe kò nqòòkagukus koe nxàeèa ba. Moengele xu ka i kòo qõòkaguè, Moshem ẽe ko nqáè koe hãam koe guu a. 20Igaba ẽe nqáè koe hãa ba cúís xgꞌaes cgoa cúí tséé tama, igabam Nqari ba cúí Me e.
Qãàn hẽé naka cóán hẽéthẽé e
21Kháé nxãaska ia xꞌáèan Nqarim di zi nqòòkaguku zi cgoa qõòa mááku tama? Nxãas tama si i! Ncẽè kgꞌõè sa ko óá di qarian úúam xꞌáèm kò hàna hãa, nem ga kò khóè ba tseegukaga xꞌáèan komsana koe guu a Nqarim cgoa tchànokaguèa khama. 22Igabas ko Nqarim dis Tcgãya sa nxàea tseegukagu, wèém nqõó ba chìbian koe hãa sa, nxãasegas gha ẽe kò nqòòkaguèas abas ncẽe ko Jeso Krestem koe dtcòm̀an koe guu a máàè sa, ẽe ko dtcòm̀ ne máàè ka.
23Igaba dtcòm̀s ko hàà cookgꞌai koe ta kò xꞌáèan ka qgóó a qáéèa hãa, nxãakgꞌaigas gha síí ncẽe ko hààs dtcòm̀ sa hòòè ka. 24I kò gaa domkaga xꞌáèan tcꞌãà-cookgꞌai ta a hãa, Me nxãakgꞌaiga síí Kreste ba hàà [e], nxãasega ta gha dtcòm̀s koe guu a Nqarim cookgꞌai koe tchàno iise bóòè ka. 25Si gaas dtcòm̀ sa hààraa, i ncẽeska xꞌáèan tcꞌãà-cookgꞌai ta a tama.
26Wèéa tu ga dtcòm̀s koe guu a Jeso Krestem koe Nqarim di tu cóá tu u khama. 27Wèéa tu ẽe kò Krestem koe tcguù-tcguuèa hãa tua Kreste ba ha̱na khama. 28Me Juta ba kana Gerika ba hãa tite, me qãà ba kana qãà tama ba hãa tite, me kgꞌáò ba kana dxàes ga sa hãa tite, wèéa tu ga Jeso Krestem koe cúí tu u khama. 29A ncẽè Krestem di tu kò ii, ne tu nxãaska Abrahamam di tu cóá tu u, a tu a ẽe kò nqòòkaguèa hãas xꞌais di tu qꞌõò-kgꞌao tu u.
 
4
1Méé ra ko sa: ẽe gha ko hàà xꞌaian qꞌõòm kò cóá ba ii nem gha hàà kgꞌamaga qãàm khama ma séèè, ẽetam ga ma wèé zi gúù zi qꞌõòa hãa igaba. 2Tchàno-tchanoku-kgꞌao xu hẽé naka qõòkagu-kgꞌao xu hẽéthẽé dòm̀ qꞌoo koem hãa, me gha nxãakgꞌaiga xõòm ka tòóèa hãam xꞌaè ba síí hàà. 3Ncẽem dàòm ka ta gatá igaba thẽé, ẽe ta kò cóá ii, ka kò nqõóm di qarian di ta qãà ta a. 4Igaba ẽem ko xꞌaè ba cgꞌoè kam kò Nqari ba Gam dim Cóá ba tsééa úú, khóès ka ábàèa hãa, a xꞌáèan dòm̀ qꞌoo koe kgꞌõèa hãa ba, 5síím gha ẽe xꞌáèan dòm̀ qꞌoo koe hãa ne kgoara ka, nxãasega ta gha Nqarim di ta cóá ta ii di qarian hòò ka. 6Me kò Nqari ba cóá tu u domka Gam ka Cóásem dim Tcꞌẽe ba tsééa tcgꞌòó, Me síí tcáóa ta koe tcãà, a ba a qꞌaua tcii a ko máá: “Aboè, gatá ka Xõò Tseè,” témé. 7Khama tsi ncẽeska gaicara qãà tama, igaba tsi cóá tsi i, a cóá tsi kò ii ne tsi gataga thẽé Nqarim koe guu a qꞌõò-kgꞌao tsi i.
	[e] 3:24 Me nxãakgꞌaiga síí Kreste ba hàà - kana “a ko Krestem koe úú ta a”.

Paulo ba Galatia ne dis téé-qꞌoos ka area hãa
8Kgꞌaia, ncẽe tu kò Nqari ba cꞌúùa hãa xꞌaè ka tu kò gúù zi ncẽe nqárì tama zi di tu qãà tu u. 9Igaba tu ncẽeska Nqari ba qꞌana hãa (i ko gataga qaase, nxàer gha a máá: “Nqarim ka tu qꞌãaèa hãa,” témé sa), ka tua gha nxãaska ntama ma nqõóm di qarian ncẽe kgꞌamka, a cgóm̀-cgomsa koe gaicara ka̱bise? A tseegukaga tua gaicara gaan di qãà kgꞌoana? 10Cꞌẽe cáḿan hẽé, naka nxoean hẽé naka xꞌaèan hẽé naka kurian hẽéthẽé tu xaèa kgꞌónò a ko kõ̱è zi kúrú. 11Qꞌáòkagu te tu ko! Eẽr gatu koe kúrúa hãa tsééa ne káà hùi khamaga i ii domka.
12Tíí qõe ga tuè, còrè tu ur ko a ko máá: Tíí khama méé tu ii, témé, tíí igabar gatu khama ii ke. Cúí cgꞌãè ga tu kúrú cgae te tama. 13Qꞌana tu hãa, cgáé-qꞌoom di kgꞌamkan domkagar kòo kgꞌaia qãè tchõàn xgaa-xgaa tu u sa. 14Eẽta i kò ma tiri tcììan kúrúa bóòa tu di ii, igaba tu kò táá ntcoe te ga hẽé, a xguì te ga hẽé, a kò Nqarim dim moengelem khama ma qãèse hààkagu te, Jeso Krestem khama ma. 15Gatu di qãè-tcaoa ne ncẽeska ndaa? Tíí ga ra gha nxàea tseegukagu a máá, kgoanase i kò ne tu ga tcgáía tu nxo̱bea tcgꞌòó, a máà te, témé. 16A ncẽeska ra gáé gatu dim cgꞌõo-kgꞌao ba kúrúsea, ncẽer ko tseeguan bìrí tu u ka?
17Eẽ xu tshúù-ntcõa-kgꞌao xua qãèm dàòm ka tcãà-tcaoa máá tu u tama, igaba xu ko qaa sa sixae cgoa qꞌaa-qꞌaa tu u si i, nxãasega tu gha tcãà-tcaoa máá xu ka. 18I wèé xꞌaè ka qãès gúùs koe tcãà-tcaoan qãè e, tíí kò gatu cgoa hãa ne cúí tamase. 19Tiri tu cóá tu ncàm̀-ncamsa tuè, gatu domkar gaicara ábàn di thõòan koe hãa, Me gha nxãakgꞌaiga síí Kreste ba gatu koe kúrúse! 20Nta ra ko ma tcꞌẽe, ncẽeskar ga gatu cgoa hãa sa, a ra a ga kgꞌui-qꞌooa te ka̱bi! Gatu kar area hãa khama.
Hagare sa hẽé naka Sarah sa hẽéthẽé e
21Bìrí te tu, gatu ncẽe xꞌáèan dòm̀ qꞌoo koe tu gha hãa sa ko tcꞌẽe tu: a xꞌáèan tu komsana tama? 22Góásea i hãa a kò máá, Abrahama ba ko cám̀ cóá tsara úúa hãa, me cꞌẽe ba qãàs di me e, me cꞌẽe ba gam dis khóès kgoarasea hãas di me e, téméè. 23Igabam kò qãàs dim cóá ba cgàam koe guu a ábàè; me kò kgoarasea hãas khóès dim cóá ba nqòòkagukus koe guu a ábàè. 24Ncẽe zi gúù zia gha xꞌáís iise séèè: ncẽe sara khóè sara cám̀ sara qáé-xgꞌae sara a; cꞌẽe sa Sinai dim xàbìm dis xꞌáí si i, a ko hàà gha qãàn kúrú cóán ábà, si nxãa sa Hagare si i. 25Si Hagares ncẽe sa Sinai dim xàbìm Arabia dim nqõóm koe hànam dis xꞌáí si i, a Jerusalema dis xꞌáí si i; gas di ne cóá ne cgoas xgꞌae a qãà si i khama. 26Igaba tcꞌamaka hãas Jerusalema sa kgoarasea, a sa a gasá gatá ka xõò si i. 27Góásea i hãa khama a ko máá:
“Qãè-tcao, sáá ábà tama si khóè seè,
qãè-tcaoan ka qꞌau,
sáá ncẽe ábàn di thõòan koe hãa tite si;
ẽe aaguèas khóès di cóá nea
ẽe séèa hãas khóès dian ka káí i khama,”
téméè.
28Ncẽes Jerusalema sa gatá ka xõò si i khamaga tu gatu, tíí qõe ga tuè, Isakam khamaga ma nqòòkagukus di tu cóá tu u. 29Igaba ẽem xꞌaèm kam kò ẽe ko cgàam koe guu a ábàèm cóá ba, ẽe Tcꞌẽem koe guu a ábàèa ba xgàra; si ko gatà iis gúù sa ncẽe zi cáḿ zi kaga igaba kúrúse. 30Igaba sa ko Nqarim dis Tcgãya sa nta méé? Ncẽetas ko méé a ko máá: “Xhàiagu qãà sa hẽé naka gaas dim cóá ba hẽéthẽé e! Qãàs dim cóá ba cuiskaga ẽe kgoarasea hãas khóès dim cóám cgoa xgꞌae naka qꞌõòa hãa tite ke,” témé. 31Gaa domka, tíí qõe ga tuè, qãàs di ta cóá ta tama ta a, igaba ta kgoarasea hãas khóès di ta cóá ta a.
 
Dtcòm̀-kgꞌao ne di kgoarasea ne naka tsééa ne hẽéthẽé e (5–6)
Krestem koe kgoarasea hãa ne
 
5
1Kreste ba kò kgoara ta a, nxãasega ta gha kgoarasease hãa ka; gaa domka méé ta nxãaska qarika téé, naka taa qãàn dis joko sa gaicara táá kgoara mááse guu.
2Komsana! Tíía, Paulo ra ko bìrí tu u a ko máá: qꞌãe nqãa-qgai khòoè tu kòo nem Kreste ba gatu koe cúí hùi ga úú tama, témé. 3A ra a ko wèém khóèm ẽe qꞌãe nqãa-qgai khòoèm gha sa máàsea hãam koe gaicara nxàea tseegukagu, nxãaska méém ẽe i ko xꞌáèan méés wèé sa kúrú sa. 4Gatu ncẽe xꞌáèan komsana ka gha tchàno tu iise bóòè tua Krestem koe guu a qꞌãea tcgꞌòóèa; cgóm̀kuan tu cgꞌáé guua. 5Tcꞌẽem koe ta ko guu a dtcòm̀s koe ta gha tchàno ii dis nqòò sa hãa a qãà khama. 6Qꞌãe nqãa-qgai khòoè sa kana qꞌãe nqãa-qgai khòoè tama sa Jeso Krestem koe cgáé tama, igaba ncàm̀s koe ko tséés dtcòm̀ si i.
7Qãèse tu kòo qàrò, ka ia dìín xgáè-kgꞌam tua hãa tseeguan komsana ne? 8Eẽta iis xgaa-xgaaku sa Gaam ẽe ko tcii tu um koe guu tama. 9Cgꞌáré péré gãé-gãe ne ko káí péréan kúrú i gãe. 10Xꞌaigam koer tcoman úúa hãa, cuiskaga tu cꞌẽe dàò ga séèa hãa tite di i; me gha gaam ẽe ko nqùu sa tcãà tu u ba gam dis xgàrase sa xám̀, dìím ga igaba.
11Igaba, tíí qõe ga tuè, ncẽè xgaa-xgaa ra kòo, a ko máá: qꞌãe nqãa-qgai khòoku sa ko qanega qaase, témé ne ra ko kháé nxãaska dùús domka xgàraèa máá? Gatà i kò ii, ne i ga kò xgàus ka xgaa-xgaan xgꞌore sa ghùi tama. 12Eẽ ko tcgꞌome tcúú tu u xu khóè xu méé xu qõò naka síí qꞌãe khòo-kgꞌaiè sar ko tcꞌẽe!
13Kgoarasea tu gha hãa ka tu tciièa khama, tíí qõe ga tuè; igaba méé tu gatu di kgoarasean táá cgàam di zi tséé zi koe tcãà guu; igaba méé tu ncàm̀kuan koe guu naka gatu ka cꞌẽean tsééa máá. 14Wèé xꞌáèa ne ko cúím xꞌáè-kgꞌáḿ koe nxàeè a ko máá: “Tsáá ka cꞌẽe ba méé tsi ncàm̀, ẽe tsi ma ncàm̀sea hãa khamaga ma,” témé khama. 15Igaba ẽe tu kòo ka̱áku a ko ka̱á kgꞌooku, ne méé tu qꞌõése naka tua gha gatu ka cꞌẽe ne ka táá cgꞌõoè guu.
Tcom-tcomsam Tcꞌẽem koe kgꞌõè sa hẽé naka cgàam di tsééan hẽéthẽé e
16Igaba ra ko máá: Tcom-tcomsam Tcꞌẽem ka méé tu tcéè tcuìè naka tua cgàam ko tcꞌẽe sa táá kúrú guu, témé. 17Cgàam ko qaa sa ẽem ko Tcom-tcomsam Tcꞌẽe ba qaas cgoa qõòa mááku tama khama, si Tcꞌẽem ko qaa sa cgàam dis cgoa qõòa mááku tama; ncẽea ne ko xꞌãàku khama, nxãasega tu gha ẽe tu ko tcꞌẽe sa táá kúrú ka. 18Igaba ncẽè Tcom-tcomsam Tcꞌẽem ka tu kò tcꞌãà-cookgꞌaièa hãa ne tu xꞌáèan dòm̀ qꞌoo koe hãa tama.
19Cgàam di tséé ne ko kgꞌama bóòse a i a: cgꞌárà a, naka cgꞌãè zi tséé zi hẽé, naka cgꞌurian hẽé, 20naka kúrúa mááseèa hãa nqárìan dqo̱m̀an hẽé, naka tsoòan cii hẽé, naka hòrekuan hẽé, naka xgꞌorean hẽé, naka tauan hẽé, naka xgóàn hẽé, naka cẽèan hẽé, naka kóḿku taman hẽé, naka dtcõò zi cgoa qꞌaa-qꞌaasean hẽé, 21naka chìikuan hẽé, naka nqàrea hãa ne hẽé, naka qarika kgꞌáàn hẽé, naka ncẽe zi gúù zi khama ii zi hẽéthẽé e. Ra ko ncẽeska bìría qꞌãa-qꞌãa tu u, ncẽer kò kgꞌaia ma qꞌãa-qꞌãa tua hãa khamaga ma, a ko máá: ẽeta ii zi gúù zi ko kúrú nea cuiskaga Nqarim di xꞌaian qꞌõòa hãa tite, témé.
22Igaba Tcom-tcomsam Tcꞌẽem di tcꞌáróa ne ncàm̀ si i, naka qãè-tcaoan hẽé, naka tòókuan hẽé, naka qáò tcáóan hẽé, naka qãè tcáóan hẽé, naka qãèan hẽé, naka tcom-tcomsan hẽé, 23naka tcꞌaua hãan hẽé, naka qãè qgóósean hẽéthẽé e. Eẽta ii zi gúù zi koe i xꞌáèan tséé úú tama. 24Ne gane ẽe Jeso Krestem di ne cgàa ba xgàua hãa, naka gaam cgàam di zi xám̀se-qꞌoo zi hẽé naka gaam di zi tcꞌẽe zi hẽéthẽé cgoa. 25Ncẽè Tcꞌẽem ka ta kò kgꞌõèa hãa, ne méé ta Tcꞌẽem cgoa qõòa te si i. 26Táá méé ta bóòse gúù kana ghã̱aku di ii guu, kana chìiku di ii guu.
Wèém khóè ba qãèan kúrúa máá ne

1Tíí qõe ga tuè, ncẽè cꞌẽem khóèm kò cgꞌãèan kúrú ka qgóóèa hãa, ne méé tu gatu ncẽe Tcom-tcomsam Tcꞌẽe ba úúa hãa tu tcꞌausase úúa tcgꞌòó me. Tsáá igaba méé tsi kòresea hãa naka tsia táá chìbian koe tcãà guu. 2Gatu di zi xgàm zi tu xgàma hùiku, naka tua gha ncẽem dàòm ka Krestem di xꞌáèan komsana. 3A ncẽè cꞌẽem khóèm kò tcꞌẽea máá, gúù cgáé me e, ta tcꞌẽea hãa, gúù cgáé tama baa igaba, nem ko qàe-qaese khama. 4Wèém khóè ba méém gam di tsééan qãèse bóò. Qãè kò ii nem gha nxãwa koase, cꞌẽem khóèm cgoa tòóa xgꞌaese tamase. 5Wèém khóè ba méém gam dis xgàm sa dcẽéa mááses gúù si i khama.
6Eẽ ko Nqarim dim kgꞌui ba xgaa-xgaaè ba méém gam dim xgaa-xgaa-kgꞌaom cgoa wèé zi gúù zi qãè zi xgꞌaea máá.
7Táá méé tu qàe-qaeè guu: Nqari ba cuiskaga nco̱iè tite ke; wèés gúùs ẽem ko khóè ba xhárà sa, nxãa sam gha gataga thẽé tcuù khama. 8Me gha gaam ẽe ko gam di cgàan koe xhárà ba, gaam cgàam koe ga guu a ko̱bea cgꞌõo sa tcuù; igaba gaam ẽe ko Tcom-tcomsam Tcꞌẽem koe guu a xhárà ba gha Tcom-tcomsam Tcꞌẽem koe guu a chõò tamas kgꞌõè sa tcuù khama. 9Ke hàà naka ta qãèan kúrú ka táá xhõekaguè guu; kgꞌanoa hãam xꞌaèm ka ta gha tcuù ke, ncẽè kaàn tcáó tama ta kò hãa ne. 10Gaa domka, ncẽe ga ta xꞌaè ba hòòa hãa, ke hàà naka ta wèé khóèan koe qãèan kúrú, káí-kgꞌaise ẽe dtcòm̀s dim xꞌáém di ne koe.
Còo di zi dqàèku zi hẽé naka tsgám̀ku zi hẽéthẽé e
11Bóò, nta noose kaia hãa góá ner ko tséékagu sa, ncẽer ko ncẽeska tshàua te cgoa góá máá tu u ka.
12Gane ẽe ko chùi tu u qꞌãe nqãa-qgai khòoè tu gha ka nea ko cgàam koe qãè-qgóósean cúíga tcꞌẽe, nxãasega ne gha Krestem dis xgàus domka táá xgàraè ka. 13Gane ẽe qꞌãe nqãa-qgai khòoèa nea gane ka xꞌáèan qgóóa qari tama khama, igaba ne ko tcꞌẽe gatu méé tu qꞌãe nqãa-qgai khòoè sa, nxãasega ne gha gatu dim cgàam koe dqo̱m̀se ka. 14Igaba tíí ka, cuiskagar cꞌẽes gúùs koe dqo̱m̀sea hãa tite, gatá dim Xꞌaigam Jeso Krestem dis xgàus koe cúí oose. Gaas koer guu a nqõó ba xgàua mááèa, ra tíí nqõó ba xgàua mááèa. 15Qꞌãe nqãa-qgai khòoè sa kana qꞌãe nqãa-qgai khòoè tama sa gúù méé tama khama, igabam ko Nqari ba ka̱bas kgꞌõè sa kúrúa máá ta a [f]. 16Tòókuan hẽé naka thõò-xama-máákuan hẽéthẽé méé i gane ẽe ko ncẽem xꞌáè-kgꞌáḿ ba xùri ne cgoa hãa, gane hẽé naka Nqarim di ne Iseraele ne hẽéthẽé e.
17Còo dis ka méé i cꞌẽe khóè ga táá cgꞌãèan kúrúa máá te guu, cgáé-qꞌooa te koer Jesom domka xgàrakuan di zi xꞌáí zi úúa hãa ke.
18Cgóm̀kuan Xꞌaigam Jeso Krestem di méé i gatu dim tcꞌẽem cgoa hãa, tíí qõe ga tuè. Amen.
	[f] 6:15 ka̱bas kgꞌõè sa kúrúa máá ta a - Gerika sa ko cꞌẽe zi kgꞌui zi tséékagu ncẽe ko máá: “ka̱base kúrúèa hãam nqõóm” khama ma, témé zi.


EFESO NEEPHEFESO NE
Paulom dis tcgãya sa
Efeso ne koe
1 2 3 4 5 6 Téé-cookgꞌai sa
Paulom dis tcgãyas Efeso di ne khóè nem góá máána hãa sa tcꞌãà dis ka ko Nqarim dis tcꞌẽes ka kgꞌui. Nqari ba kò tcꞌẽe, wèés gúùs ẽe nqarikgꞌai di sa hẽé naka nqõómkgꞌai di sa hẽéthẽé gha Krestem koe xgꞌae a cúís gúù sa kúrú sa (1:10). Gatagas ko thẽé Nqarim di ne khóè ne dtcàrà, Gam ko ma tcꞌẽe khama ne gha ma xgꞌae a Jeso Krestem cgoa cúís gúù sa ii sa.
Tcꞌãà di xòèan tcgãyas di koem ko Paulo ba cúí iis ka nxàe, Nqarim Abom kò ma Gam di ne khóè ne ma nxárá tcgꞌòó sa hẽé, naka ne kò ma Jeso Krestem koe ma chìbia ne qgóóa mááè a kgoaraès ka hẽé, naka Nqarim dis nqòòkagukus ko ma Tcom-tcomsam Tcꞌẽem ka ma máàkuès ka hẽéthẽé e.
Cám̀ dim xòèm koem ko nxárá-kgꞌao ne bìrí, tseeguse méé ne Krestem dis kgꞌõè sa nqõómkgꞌai koe kgꞌõè sa.
Tãáka zi dàò-kgꞌáḿ zia ko tséékaguè, a ko xꞌáí, Nqarim di ne khóè ne ko ma Krestem cgoa xgꞌae a cúís gúù sa ii sa: kereke sa tcꞌáróm khama ii, me Kreste ba Tcúú Me e; a sa a nquum khama ii, Me Kreste ba hukuan dim Nxõ̱á Me e; a sa a séèès kos khóès khama ii, me Kreste ba khóès dim Khóè Me e.
Paulo ba kò káíse Nqarim di cgóm̀kuan Jeso Krestem koe hàna ka kgꞌui. Wèé zi gúù zia ko Krestem di xꞌáàn koe guu a bóòè: Gam di ncàm̀kuan hẽé, naka dàòa-máákuan hẽé, naka chìbian di qgóóa-máákuan hẽé, naka cgóm̀kuan hẽé, naka qꞌano-qꞌanokuan hẽéthẽé e.

 
 
Qaa-qaasa kgꞌuia ne:
- kereke sa Krestem dim tcꞌáró me e, Me Kreste ba Tcúú Me e
- Krestem di zi qguù zi
- (tcꞌáróm di) kai-qꞌooa ne
- Nqarim dis tcꞌẽe sa
- tòókua ne
- cúís gúù sa ii
 
Tcgãyas qꞌoo koe hàna zi:
- Kreste ba hẽé naka kereke sa hẽéthẽé e (1–3) 
- Ka̱bas kgꞌõè sa Krestem koe (4–6) 
Kreste ba hẽé naka kereke sa hẽéthẽé e (1–3)
Tsgám̀kaguku zi

1Paulo ra a, Jeso Krestem dir xꞌáè úú-kgꞌao [a] ra, Nqarim ma tcꞌẽea khama.
Efeso koe hãa ne tcom-tcomsa, a Jeso Krestem koe dtcòm̀a hãa ner ko ncẽes tcgãya sa góá máá, a ko máá:
2Nqarim gatá ka Xõò ba hẽé naka Xꞌaigam Jeso Kreste ba hẽéthẽé tsara koe guua hãa cgóm̀kuan hẽé naka tòókuan hẽéthẽé méé i gatu cgoa hãa, témé.
	[a] 1:1 xꞌáè úú-kgꞌao - Gerika sa ko “apostolo” témé.

Krestem koe guua tsꞌee-tsꞌeekgꞌaikua ne
3Dqo̱m̀mè méém Nqarim gatá dim Xꞌaigam Jeso Krestem ka Xõò ba, ncẽe kò Krestem koe guu a nqarikgꞌai koe hàna zi qgáì zi di tsꞌee-tsꞌeekgꞌaikuan Tcꞌẽem di wèé cgoa tsꞌee-tsꞌeekgꞌai taa ba. 4Nqõóm kúrúè tamas cookgꞌai koem kò Gam koe guu a nxárá tcgꞌòóa mááse ta a khama, tcom-tcomsa ta gha, a tcgáí qꞌooa ba koe káà chìbi ii ka. 5Ncàm̀kuan cgoam kò bóòa tcgꞌòó a nxàea hãa, Jeso Krestem koe ta gha guu a Gaam di ta cóá ta ii sa, ẽem kò ma tcꞌẽea hãa a ma ncàm̀a hãa khama, 6nxãasega ta gha xꞌáàko cgóm̀kuan Gam di dqo̱m̀ ka, ncẽem Gam dim Cóám ncàm̀am hãam koe kgoarasea hãase máà taa a. 7Krestem koe ta chìbian di qgóóa-máákuan dis kgoarase sa úúa. Gam di cgóm̀kuan dis qguùs koem guu a Gam di cꞌáòan cgoa xꞌámá tcgꞌòó ta a hãa khama. 8Cgóm̀kuan ncẽem tchààse máà taa hãa a, wèé tcꞌẽean Gam di cgoa hẽé naka bóòa qꞌãan cgoa hẽéthẽé e. 9Nqari ba kò Gam di zi tcꞌẽe zi chóm̀sea hãa zi qꞌãa-qꞌãa ta a, ẽem kò ma Krestem koe guu a ncàm̀a hãa khama ma: 10Eẽm Nqari ba nxárá tcgꞌòóa hãam xꞌaèm kam gha wèé zi gúù zi Krestem koe xgꞌae-xgꞌae a cúís gúù sa kúrú ka, wèés gúùs ẽe nqarikgꞌai di sa hẽé naka nqõómkgꞌai di sa hẽéthẽé e. 11Nqari ba nxárá tcgꞌòó taa, Krestem koe ta gha Gaam di ta ii ka, ẽem kò ma bìrísea hãa khama, wèé zi gúù zim kò Gaam ko ma tcꞌẽe khama hẽé naka Me ko ma bóòa tcgꞌòó zi khama hẽéthẽé ma kúrú khama, 12nxãasega ta gha Gaam di xꞌáàn dqo̱m̀ ka, gatá ncẽe kò nqòòkaguèa hãam Krestem koe tcꞌãà a nqòòan úúa hãa ta.
13Gatu igaba tu Krestem koe hãa, ẽe tu kò tseeguan dim kgꞌuim, ncẽe qãè tchõàn gatu di kgoarakuan di ba ko kóḿ ka. Gam koe dtcòm̀an ka tu kò Gaam di tu ii dis xꞌáí sa tòó cgaeè, nqòòkaguèa hãam Tcꞌẽem Tcom-tcomsa ba. 14Tcom-tcomsam Tcꞌẽe ba xꞌáí Me e, nqòòkaguèa hãa gúùan gha tseeguan kaga hàà sa. Gaam xꞌaèm kaga ta gha kgoarakuan cgꞌoèase hòò, nxãasega ta gha Gam di xꞌáàn dqo̱m̀ ka.
Paulo ba ko Efeso ne còrèa máá
15Ra ko ncẽes gúùs domka còrèa máá tu u. Xꞌaigam Jesom koe dtcòm̀an gatu di kar kóḿa hãa, naka wèé khóèan tcom-tcomsa koe tu úúa hãa ncàm̀kuan ka hẽéthẽé e. 16Gaa domkar gatu domka Nqari ba qãè-tcaoa máán chõòkagu tama, a ko tiri còrèan koe tcꞌẽe-tcꞌẽese tu u. 17Nqarim gatá dim Xꞌaigam Jeso Krestem di ba, xꞌáàn ka Xõò bar ko dtcàrà, bóòa qꞌãan dim Tcꞌẽe bam gha máà tu u sa, Me nxãasega Nqarim di zi gúù zi xgòre-kgꞌaia máá tu u, tu qãèse qꞌãa Me ka. 18Còrèr ko, tcáóa tu gha xꞌáàkaguè, tu nxãasega qꞌãa, dùútsa nqòòs koem tcii tua hãa sa hẽé, naka Gam dis qguùs xꞌáàko sa nta noose kaia hãa sa hẽéthẽé e, ncẽe tcom-tcomsa ne khóè ne Gam di nem nqòòkagua hãa sa. 19Gatagar ko còrè, qꞌãa tu gha nta noose i Gam di qarian gatá ncẽe ko dtcòm̀ ta koe kaia, a nxáráè tite sa. Gam di qarian ncẽe ko kaia qarian cgoa tséé e, 20qarian ẽem kò Krestem koe tséékagua hãa a, ẽem kò xꞌooan koe ghùi Me, a nqarikgꞌai koe kgꞌáòm xꞌõàm Gam dim xòè koe ntcòo Me ka. 21Nqari ba gaa koe wèé ne khóè ne ntcõó-qꞌooga ne hẽé, naka xꞌaigan hẽé, naka tcꞌãà-cookgꞌaian hẽé naka wèé qarian hẽé, naka wèé zi cgꞌõè zi hẽéthẽé tcꞌamkgꞌai koe ntcòo Mea, ncẽem nqõóm koe cúí tamase, igaba ncẽe ko hààm nqõóm koe ga hẽéthẽé e. 22Nqari ba wèé zi gúù zi Krestem di nqàrèan ka nqãaka tòóa, a kerekes dim tcꞌãà-cookgꞌai ba kúrú Mea, Me wèé zi gúù zi tcꞌãà-cookgꞌaia hãa. Ncẽem dàòm kam kerekes dim Tcúú Me e, 23ncẽe Gam di tcꞌáró ii sa. Si Gam cgoa cgꞌoè-cgꞌoeèa hãa, Gaam ncẽe ko wèé ne khóè ne wèé gúùan cgoa cgꞌoè-cgꞌoe ba.
Chìbian koe ta kò hãa a xꞌóóa hãa, igabagam kò Nqari ba Krestem koe kgꞌõèkagu ta a

1-2Cꞌẽe xꞌaè ka tu kò xꞌóóa hãa, gatu di cgꞌãè cauan hẽé naka chìbian hẽéthẽé koe tu kò hãa ka, a tu a kòo cgꞌãèm dàòm koe kgꞌõè, ncẽem nqõóm di ne khóè ne khama ma, a kò tcꞌãá-qꞌoo dim tcꞌãà-cookgꞌaim di qarian dòm̀ qꞌoo koe hãa, tcꞌẽem ncẽe ko ncẽeska khóè ne ẽe Nqari ba kóḿ tama ne koe tséé ba. 3Gataga ta kò wèéa ta ga gane khama ii, a kòo gatá di cgàan ko tcꞌẽe sa xùri, a kòo cgàa ba hẽé naka tcꞌẽean hẽéthẽé ko tcꞌẽe zi gúù zi kúrú, a kò gatà iim dàòm ka ncìísega kgꞌõèa ta qꞌoo koe Nqarim ka xgóà-cgaekuan tééa máána hãa ta khóè ta a, cꞌẽe ne khóè ne khamaga ma.
4-5Igabagam kò Nqari ba Gam dis ncàm̀kus kaias cgoa ncàm̀ ta a, a kò cgꞌãè cau ta ii a xꞌóóa hãa koe Krestem cgoa xgꞌae a kgꞌõèkagu ta a. A kò ncẽes gúù sa thõo-xama-máákuan kam cgꞌoè cgaeèa hãa domka kúrú. Cgóm̀kuan domka tu kgoaraèa! 6A ba a kò Gam cgoa xgꞌae a xꞌooan koe ghùi ta a, a kúrú ta a, ta kò Gam cgoa xgꞌae a nqarikgꞌai di zi qgáì zi koe ntcõó, Jeso Krestem koe. 7Nxãasegam gha hààko zi xꞌaè zi ka Gam di cgóm̀kuan dis qguùs nxárá chõòè tite sa xꞌáí ka, ncẽem kò Jeso Krestem koe guu a Gam di qãèan koe máà ta a sa. 8Dtcòm̀an koe tu guu a cgóm̀kuan domka kgoaraèa khama, si ncẽe sa gatu koe guu tama, a Nqarim dis aba si i, 9a gatu di tséé-qꞌooan koe guu tama, nxãasega i gha táá cúí khóè ga dqo̱m̀se ka. 10Nqarim tshàu ka ta kúrúèa khama, a Jeso Krestem koe kúrúèa, qãè tsééan ta gha kúrú ka, ncẽem kò Nqari ba nxãakamaga kgꞌónòa tòóa a, gaan qꞌoo koe ta gha qõò ka.
Krestem koe cúís gúù sa kúrúa ne
11Gatu ncẽe tãá zi qhàò zi di iise ábàèa [b] tu cgoar ko kgꞌui. Juta ne kò qꞌãe nqãa-qgai khòoè, ncẽe khóèm ko tshàua ba cgoa cgáé-qꞌooa ba koe kúrús gúù sa, a ne a ko nxãaska ‘qꞌãe nqãa-qgai khòoèa ne’ ta ma tciise, igabaga tu ko gatu ‘qꞌãe nqãa-qgai khòoè tama ne’ ta ma tciiè. Ke méé tu tcꞌẽe-tcꞌẽese, 12ẽe xꞌaè ka tu kò Kreste ba úú tama sa, a tu a kò Iseraele di ne khóè ne ka tãá nqõó di tu khóè tu u, a kò qáé-xgꞌaes nqòòkagukuan dis koe cꞌúùsea tu khóè tu u, a tu a kò nqòòan ga úú tama, a kò nqõómkgꞌai koe Nqari úú tama. 13Igaba tu ncẽeska gatu ẽe kò nqúù ii tu, Jeso Krestem koe, cúùse óáèa hãa, Krestem di cꞌáòan ka. 14Kreste ba gatá dim tòóku Me e khama, ncẽe kúrú ta a ta cúí ii ba, cám̀ xgꞌae sara a kò ii igaba, a ba a hòrekuan dim xhàrom qꞌaa-qꞌaa ta a kòo ba xgꞌaekua ta koe khõá hãa. Gam di cgàan koem kò 15Juta ne di xꞌáèan hẽé, naka gaan di xꞌáè-kgꞌáḿan hẽé naka dqàè-kgꞌaman hẽéthẽé cgꞌõo, a cúím tcꞌáróm ka̱ba ba Gam koe kúrú, cám̀ tcꞌáróan téé-qꞌoo koe, tòóku sa kúrúan ka. 16Xgàus koe xꞌóóan Gam di kam kò wèé sara qhàò sara cúím tcꞌáróm koe Nqarim cgoa tòókukagu, a kò gane di hòrekuan gaas xgàus cgoa ga cgꞌõo. 17Me kò hàà tòókuan di qãè tchõàn xgaa-xgaa: gatu ẽe kò nqúù ii tu koe hẽé, naka gane ẽe cúù ne koe hẽéthẽé e. 18Gam koe ta ko guu a wèéa ta ga cúím Tcꞌẽem cgoa kgoarasease Abom koe síí khama.
19Khama tu ncẽeska tãá za guua kana cꞌúùsea hãa tu khóè tu tama tu u, igaba tu ncẽeska ẽe tcom-tcomsa ne cgoa cúím nqõóm di tu khóè tu u, a tu a gataga Nqarim dim nquum di tu xꞌãè-kgꞌao tu u. 20Gaam nquum dis tshoa-tshoase-qꞌoo sa xꞌáè úú-kgꞌao xu hẽé naka porofiti xu hẽéthẽé ka kúrúèa hãa, Me Jeso Kreste ba nquum huku dim nxõ̱á Me e. 21Gam koem ko wèém nquu ba qgóóa xgꞌae a kaikaguè, a ba a gha nxãasega Xꞌaigam koe tcom-tcomsam tempele ba ii. 22Gam koe tu ko gatu igaba cꞌẽe ne dtcòm̀-kgꞌao ne cgoa tshàoa xgꞌaeè, nxãasega tu gha Tcꞌẽem koe guu a Nqarim gha xꞌãèm qgáì ba ii ka.
	[b] 2:11 ábàèa - Gerika sa ko máá: “cgàam koe,” témé.

Paulo ba ko tãá zi qhàò zi koe Krestem ka xgaa-xgaa

1Ncẽes gúùs domkar kò tíía Paulo ra, Jeso Krestem domka qáéèa hãa ra, gatu tãá zi qhàò zi di tu domka ra... ko máá:2Nqarim máà tea hãas tséés cgóm̀kuan xgaa-xgaa dis ka tu gáé kóḿa hãa, ra gha gaa cgóm̀kuan gatu koe tséékagu. 3Nqari ba kò Gam dis tchõàs chóm̀sea hãa sa xꞌáí tea hãa, ra kò gaas ka kgꞌaia xòm̀se góá máá tua hãa. 4Eẽ tu kòo ncẽer tíí góá hãas gúù sa nxárá ne tu gha qꞌãa, Krestem dis tchõàs chóm̀sea hãa sar qꞌana hãa sa. 5Ncẽe nqáéa zi xꞌaè zi kas kò cúím khóèm ga ba qꞌãa-qꞌãaè tama, igabam ncẽeska Nqari ba Tcom-tcomsam Tcꞌẽem koe guu a Gam di xu tcom-tcomsa xu xꞌáè úú-kgꞌao xu hẽé, naka porofiti xu hẽéthẽé koe xꞌáí sia hãa. 6Si ncẽes tchõàs chóm̀sea hãa sa ncẽe si i: Jeso Krestem koe ne kò tãá zi qhàò zi di ne qãè tchõàn koe guu a Juta ne cgoa xgꞌae a Nqarim di zi gúù zi di ne qꞌõò-kgꞌao ne kúrúèa, a hàà gane cgoa xgꞌae a cúím tcꞌáró ba kúrú, a ne a kò Nqarim nxàea hãas nqòòkaguku sa gane cgoa xgꞌaea máá.
7Nqarim di qarian di tséé-kgꞌáḿan koem kò guu a Gam di cgóm̀kuan máà te, ncẽes tchõàs qãès dim tséé-kgꞌao bar gha kúrú di i. 8Wèé ne ẽe tcom-tcomsa ne kar nqãaka hãas téé-qꞌoos di ra a, igabar ncẽe cgóm̀kuan máàèa hãa, tãá zi qhàò zi di ne koer gha Krestem di zi qguù zi ncẽe nxárá chõòè tite zi di qãè tchõàn xgaa-xgaa ka, 9a wèé ne khóè ne qꞌãa-qꞌãa, Nqarim ko ma Gam dis tchõàs chóm̀sea hãa sa ma qõòkagu sa. Nqarim ncẽe wèé zi gúù zi kúrúa hãa ba kò ncẽes gúù sa kúrú si kuri xu kuri xu táá qꞌãase, 10nxãasegam gha Nqari ba ncẽem kámám ka kerekes koe guu a bóòse tamam nqõóm [c] di xu tcꞌãà-cookgꞌai xu hẽé naka qarian hẽéthẽé koe, Gam di qꞌãan di tcꞌẽean kúrú i qꞌãase ka - Gam di qꞌãan di tcꞌẽean ncẽe ko káí zi tãáka zi dàò zi ka xꞌáíse e. 11Nqõóm kúrúè tamas cookgꞌai koem kò ma tcꞌẽea hãa khamam kò ma Nqari ba Jeso Krestem gatá dim Xꞌaigam koe guu a ncẽes gúù sa kúrú. 12Gam domka ta gha Gam koe dtcòm̀s koe guu a kgoarasease Nqarim hàna koe tcãà, tcoman úúa hãase. 13Gaa domkar ko dtcàrà tu u, táá tu gha xgàrasean tiri ka xhõen-tcáó sa; gatu domkar ko kúrú u, qãè-tcao tu gha máá a ka. [d]
	[c] 3:10 bóòse tamam nqõóm - Gerika sa ko máá: “nqarikgꞌai di zi qgáì zi,” igabam ko ncẽem kgꞌui ba Nqarim di xꞌãè-qꞌoo ka kgꞌui tama, domkam ko “bóòse tamam nqõó ba” ta ma ma góáè. Gataga thẽé 6:12 ba bóò.
	[d] 3:13 qãè-tcaoa tu gha máá a - Gerika sa ko máá: “gatu di xꞌáà a,” témé.

Paulo ba ko gaia Efeso ne còrèa máá
14Gaa domkar ko gatá ka Xõòm cookgꞌai koe qúrùa te cgoa qám̀se, 15ncẽe nqarikgꞌai hẽé naka nqõómkgꞌai hẽéthẽé di zi qhàò zi wèé zi cgꞌõèan máàna hãa ba. 16Ncẽem ko ma xꞌáàkos qguù sa úúa khamar ko ma còrè Me, Gam dim Tcꞌẽem koem gha guu a tcáóa tu qꞌoo koe qari-qari tu u sa. 17Ra ko gataga còrè, Krestem gha dtcòm̀an koe guu a gatu di tcáóan koe xꞌãè sa, nakas gha ncàm̀ku sa gatu dis to̱be sa hẽé naka tshoa-tshoase-qꞌoo sa hẽéthẽé ii sa. 18Còrèr ko, qarian méé tu úú naka nxãasega wèé ne ẽe tcom-tcomsa ii ne cgoa Krestem di ncàm̀kuan di tcꞌãò-tcꞌãoan bóòa qꞌãa sa: gaan di tchàà-qꞌooan hẽé, qáò-qꞌooan hẽé, naka qàm-qꞌooan hẽéthẽé e, 19nxãasega tu gha ncàm̀kuan ncẽe qꞌãa sa nqáéa hãa qꞌãa ka. Ncẽe zi gúù zi kar ko còrè, nxãasega tu gha wèé cgꞌoè-qꞌooan Nqarim di cgꞌoèan di ka cgꞌoè-cgꞌoeè ka.
20Qaria nem úúa, wèés ẽe ta ko dtcàrà kana tcꞌẽe-tcꞌẽese sam gha kaisase tcꞌamaka nqáéa hãase kúrú di i, ncẽe ko gatá koe tséé qarian koe guu a. 21Kerekes koe hẽé naka Jeso Krestem koe hẽéthẽé méém dqo̱m̀mè, wèé zi qhàò zi khóè ne di zi ko ma xùriku khama, chõò tamase. Amen.
 
Ka̱bas kgꞌõè sa Krestem koe (4–6)
Krestem dim tcꞌáróm koe cúís gúù sa kúrúa ne

1Gaa domkar ko tíí, ẽe Xꞌaigam domka qáéèa ra dtcàrà tu u, qãèse tu gha kgꞌõè sa, ẽem Nqari ba tcii tua hãas kgꞌõè sa kgꞌanoa hãas kgꞌõè sa. 2Wèé xꞌaè ka méé tu cgꞌáré-cgꞌarese, naka tua qãè tu khóè tu ii, qáò tcáó tu, ncàm̀kuan cgoa qgóókua hãa tu, 3qáé-xgꞌaes tòókuan dis koe ko guu a wèé qaria tu cgoa Tcꞌẽem koe cúí ii sa qgóóa qari tu. 4Cúím tcꞌáró ba hãa, me cúím Tcꞌẽe ba hãa, ẽe tu kò ma gataga cúís nqòòs koe ma tciièa hãa khama, ẽem kò Nqari ba tcii tua hãa ka. 5Me cúím Xꞌaiga ba hãa, si cúís dtcòm̀ sa hãa, si cúís tcguù-tcguuku sa hãa, 6cúím Nqari ba hãa, wèéa ta dim Xõò ba, wèé zi gúù zi ka tcꞌamaka hãa ba, wèé za ga hẽé, naka wèéan koe ga hẽéthẽé e.
7Igabaga ta wèéa ta ga aba sa máàèa, eem Kreste ba Gam dis tcꞌãò-tcꞌãos koe guu a qꞌaa-qꞌaa máá taa hãa sa. 8Gaa domka i ko máá:
“Eẽm xgꞌao ko tcꞌamaka qaò
kam xgꞌao Gam di xu cgꞌõo-kgꞌao xu qáé
a ba a kò khóè ne aban máà,”
téméè.
9Ncẽe i ko máá: “Xgꞌaom tcꞌamaka qaò,” téméè ka sa ko dùú sa nxàeè? Kgꞌaikam kò nqãaka hàna xu qgáì xu nqõóm di xu koe xõana hãa sa ko nxàeè. 10Eẽ kò xõana hãa ba kò Gam ga Me e, ncẽe kò wèé nqarikgꞌaian ka tcꞌamaka qaòa hãa ba, nxãasegam gha wèé gúùan cgꞌoè-cgꞌoe ka. 11Aba zi ẽem kò tcgꞌòóa hãa zia kò cꞌẽe xu gha xꞌáè úú-kgꞌao xu ii, xu cꞌẽe xu porofiti xu ii, xu cꞌẽe xu qãè tchõàn di xu tsa̱i-tsa̱i-kgꞌao xu ii, xu cꞌẽe xu xgꞌae zi di xu kòre-kgꞌao xu hẽé naka xgaa-xgaa-kgꞌao xu hẽéthẽé ii di zi ii. 12A kò ncẽem dàòm ka tcom-tcomsa ne khóè ne kúrú ne Nqari ba hẽé naka cꞌẽe ne hẽéthẽé tsééa máán kgꞌónòsea máána hãa, nxãasegam gha Krestem dim tcꞌáró ba kaikaguè ka, 13ta nxãakgꞌaiga síí wèéa ta ga dtcòm̀s koe cúís gúù sa kúrú, a kaia ta khóè ta ii, Nqarim dim Cóá ba qꞌana hãa ta, nxãasega ta gha cgꞌoèa hãas tcꞌãò-tcꞌãos Krestem dis téé-qꞌoos dis koe síí ka. 14Nxãasega ta gha táá cgꞌáré cóán khama ii, a tshàan di qhonèan ka wèé za xàbùèa te ka, naka táá wèés xgaa-xgaas di tcꞌãán ka wèé za dqòm̀mèa te guu. Khóèan di zi kàa-kgꞌáḿ zi hẽé naka ho̱àkaguko zi dàò zi hẽéthẽé cgoa ne ko tsa̱ákagu tu u, a ko qãèm dàòm koe tcgꞌòó tu u. 15Hààn ta táá gatà ii guu, gabà méé ta ncàm̀kuan cgoa tseeguan nxàe, naka ta nxãasega kai naka wèé zi gúù zi koe Gam khama ii, Krestem ncẽe Tcúú ii ba. 16Gam koe i ko guu a wèé tcꞌáróan kai, i ko wèé xòèan cgáé-qꞌoom di qõòa xgꞌae a qꞌamku-qꞌoo zi koe qarika qgóóku. Eẽm ko wèém xòèm cgáé-qꞌoom di ba ma gam dis tséé sa cúía kúrú khamam ko ma cgáé-qꞌoo ba kai, a ko ncàm̀kuan koe tshàoa ghùise.
Ka̱bas kgꞌõè sa Krestem koe
17Gaa domkar ko wèé tcáóa te cgoa ncẽe gúùan Xꞌaigam cookgꞌai koe bìrí tu u a ko máá: Táá méé tu tãá zi qhàò zi di ne khóè ne dis kgꞌõè sa kgꞌõè guu, ncẽe cgꞌãa-cgꞌanasea tcꞌẽean úúa ne. 18Gane di komsana taman hẽé naka gane di tcꞌirì-tcꞌirisean hẽéthẽé domka ne ntcùú-ntcuu tcáóèa, a ne a Nqarim dis kgꞌõès cgoa qõòa mááku tama. 19Sau-cgaean di tcꞌẽe ne úú tama, a ne a qgóóse tamas koe máàsea hãa, wèé gúùan cgꞌãè ne gha nxãasega kúrú ka, a ko wèé xꞌaè ka ncẽe gúùan qaara mááse.
20Igaba tu kò gatu ncẽeta iim dàòm ka táá Kreste ba xgaa-xgaase. 21Tseeguan kaga tu Gam ka kóḿaa hãa, a Gam ka xgaa-xgaaèa hãa, tseegua ne Jesom koe hãa khama. 22Ncìí cauan gatu dis kgꞌõès kgꞌaiakas di méé tu aagu, ncóó-kgꞌáḿ zi ncẽe ko ho̱àkagu tu u zi ka ko cgꞌãè-cgꞌãeè e. 23Naka i gatu di tcꞌẽean hẽé naka tcáóan hẽéthẽé ka̱ba-ka̱baè, 24naka tu ka̱base hã̱a, Nqarim dis iis khama ma, tseeguan di tchànoan koe hẽé naka qꞌanoan koe hẽéthẽé e.
25Gaa domka méé tu nxãaska gatu di tshúù-ntcõan aagu nakam wèém khóè ba gam ka cꞌẽem cgoa tseeguan kgꞌui, wèéa ta ga cúím tcꞌáróm di ta a ke. 26Xgóà tsi kò hãa ne táá tsari xgóàn hẽé naka i chìbian koe tcãà tsi guu. Táá wèém cáḿ ba xgóà hãa naka i síí dqòa guu. 27Táá dxãwa ba kòm̀ máà guu. 28Eẽ ko tsꞌãàm khóè ba méém táá gaicara tsꞌãà guu, igabaga méém tséé naka baa qãè gúùan tshàua ba cgoa kúrúa mááse, naka baa gha nxãasega ẽe gha ko hùian qaa ne cꞌẽe gúùan máà.
29Táá cgꞌãè kgꞌuian hẽé naka i kgꞌáḿa tu koe tcgꞌoa guu, igaba méé i qãè kgꞌuian cúí ii, ncẽe ko tshàoa ghùi tu u, a ko cꞌẽe ne qaaseko gúùan máà a, nxãasegas gha ẽe tu ko kgꞌui sa ẽe ko kóḿ si ne qãèan kúrúa máá ka. 30Táá méé tu Tcom-tcomsam Tcꞌẽem Nqarim di ba thõò-xám̀kagu guu, ncẽe tu kò qꞌõòkuan dis xꞌáí sa Gam ka tòó cgaeè ba, nxãakgꞌaigam gha síí kgoarakuan dim cáḿ ba hàà di sa. 31Cgꞌãè tcáóan hẽé naka qão-qão-tcáókuan hẽé naka xgóà-cgaekuan hẽé naka qꞌau-kgꞌaikuan hẽé naka cóèkuan hẽéthẽé méé i gatu koe kaà, naka hòrekuan di zi tcꞌẽe zi cgꞌãè zi hẽéthẽé e. 32Igaba méé tu gatu ka cꞌẽean koe qãè tu ii, naka tua gatu ka cꞌẽe ne tcáóa tu xgobekgꞌama máá, naka qgóóa máá tsáá ka cꞌẽe ba chìbia ba, ẽem ma Nqari ba ma Krestem koe chìbia tu ma qgóóa máá tua hãa khama.
Xꞌáàm koe kgꞌõèa ne

1Ke méé tu Nqarim di tu serè-kgꞌao tu ii, ncàm̀-ncamsa tu cóá tu iise, 2naka tua ncàm̀kuan cgoa kgꞌõè, ncẽem ma Kreste ba ma ncàm̀ taa hãa khama ma, a ba a kgꞌõèan Gam di máàna hãa gatá domka, qãè hm̀m̀s dàòa-máákus iise, a ba a qhàea-mááku Me e, Nqarim koe.
3Igaba méé i táá gatu xgꞌaeku koe cgꞌáràn kóḿse guu, kana cꞌẽe cgꞌuri ga igaba, kana ncóókuan ga igaba, gatà iis kgꞌõè sa tcom-tcomsa ne kgꞌanoa hãa ke. 4Cgꞌãè cauan ga igaba kana káà hùi kgꞌuian ga igaba, kana tshúù kgꞌuian ga igaba, ncẽe qaase tama a, igaba méé i qãè-tcaoa máákuan hãa. 5Ncẽean méé tu qꞌãas gúù si i khama: dìím wèém ẽe ko cgꞌáràn kúrú ba, kana qꞌano tama ba, kana ẽe ko cꞌẽe ba ncóó ba (ncẽe kúrúa mááseèa nqárìan ko dqo̱m̀ ba) hẽéthẽéa cuiskaga nqòòkaguèa hãa gúùan hòò tite, xꞌaian Krestem di hẽé naka Nqarim di hẽéthẽé koe.
6Táá hẽé naka i cꞌẽe khóè ga qàe-qae tu u guu, káà hùi kgꞌuian cgoa, ncẽes gúùs domka i ko Nqarim di xgóàn ẽe komsana Me tama ne hàà cgae ke. 7Ke nxãaska gane cgoa táá xgꞌae guu.
8Cꞌẽe xꞌaè ka tu kò ntcùúan di tu u, igaba tu ncẽeska Xꞌaigam koe xꞌáàn di tu u, ke méé tu xꞌáàn di tu cóá tu iise kgꞌõè. 9Xꞌáàm di tcꞌõoa ne ko hòòè wèés ẽe qãès koe naka wèés ẽe tchànos koe hẽé naka ẽe tseegus koe hẽéthẽé e khama. 10Kúrú naka bóò dùú sa ko Nqari ba qãè-tcaokagu sa. 11Káà tcꞌõo tsééan, ntcùúan-qꞌoo di méé tu tchõà úú cgoa guu, igaba méé tu cgꞌãè e sa xꞌáí. 12Gúù zi ẽe ne ko chóm̀sease kúrú zi ka kgꞌuian igaba i sau-sauga a khama. 13Igaba wèés gúùs ẽe ko xꞌáàn cgoa xꞌáà-xꞌaaè sa ko bóòse, 14wèés gúùs ẽe ko bóòse sa xꞌáàn di tséé e khama. Gaa domkaga i ko máá:
“Kókò, tcꞌom-kgꞌao tseè,
naka tẽe xꞌooan koe,
nakam gha Kreste ba xꞌáà-xꞌaa tsi,”
téméè.
15Ke méé tu qãèse bóò, nta tu ko ma kgꞌõè sa, táá káà tcꞌẽe ne khóè ne khama ma kgꞌõè guu, igaba tcꞌẽega khóè khama ma. 16Qãèse wèém xꞌaè ba tséékagu, cáḿ zia cgꞌãè zi i ke. 17Gaa domka méé tu táá káà-tcꞌẽekaguse guu, igaba kúrú naka Xꞌaigam Nqarim dis tcꞌẽe sa dùú si i sa qꞌãa. 18Táá gõéan ka nqàrekaguè guu, nxãaska tu qꞌãa tama dùú sa tu ko kúrú sa ke, igaba méé tu Tcom-tcomsam Tcꞌẽem ka cgꞌoè-cgꞌoeè, 19naka pesalema zi ka gatu ka cꞌẽea ne cgoa kgꞌui, ciian cgoa hẽé naka Tcom-tcomsam Tcꞌẽem di ciian cgoa hẽéthẽé e, naka tua nxáè naka tcáóa tu koe Xꞌaigam Nqari ba ciian kúrúa máá. 20Wèé xꞌaè ka, wèé zi gúù zi koe Nqarim Abo ba qãè-tcaoa máá, gatá dim Xꞌaigam Jeso Krestem cgꞌõè koe.
Khóè zi hẽé naka khóè xu hẽéthẽé e
21Krestem di qꞌáòan domka tsáá ka cꞌẽe ba máàse.
22Khóè saoè, gasao di xu khóè xu koe máàse, ncẽe sao ko Xꞌaigam Nqarim ka hẽé khama. 23Khóè ba khóès dim tcúú me e, ncẽem Kreste ba ma gataga Tcúú ba hẽé naka Kgoara-kgꞌao ba hẽéthẽé ii khama, Gam dis kerekes ncẽe tcꞌáróa ba iis koe. 24Ncẽes kereke sa ma Krestem koe máàsea hãa khamaga méé zi khóè zi gataga thẽé wèé gúùan koe gazi di xu khóè xu koe máàse.
25Khóè xaoè, gaxao di zi khóè zi méé xao ncàm̀, ncẽem ma Kreste ba ma kereke sa ma ncàm̀a hãa khama, a Gam di kgꞌõèan gas domka máàna hãa, 26nxãasegam gha kúrú si si tcom-tcomsa ii ka, a ba a kò tshàan cgoa xgꞌaà si, Gam dim kgꞌuim cgoa, 27nxãasegam gha xꞌáàkos kereke sa úú ka, cgꞌuri úú tama sa, kana nqa̱ia hãa tama sa, kana cꞌẽe gúù gatà ii igaba. Igaba méés tcom-tcomsa ii, naka cúí chìbi ga úú tama. 28Gaam dàòm cúím ka méé xu khóè xu gaxu di zi khóè zi ncàm̀, gaxu di tcꞌáróan khamaga ma. Khóèm ncẽe gam dis khóè sa ncàm̀a hãa ba ncàm̀sea. 29Gatá ka cúím ga ba qanega gam dim cgáé-qꞌoo ba hòrea hãa ta ga hãa, igabam ko tcꞌõókagu me, a ko gataga kòre me, ncẽem ko Kreste ba ma kerekes ka hẽé khama. 30Wèéa ta ga Gam dim tcꞌáróm di ta xòè ta a khama. 31Ncẽem dàòm kam gha khóè ba gam ka xõò ba hẽé naka xõò sa hẽéthẽé guu, a ba a gha gam dis khóès cgoa cúí ii, khara gha gakhara cám̀ khara cúím cgàa ba kúrú. 32Ncẽes kàas chóm̀sea sa kaisa si i, igabar ko Kreste ba hẽé naka kereke sa hẽéthẽé ka kgꞌui. 33Gatà i ii igaba méém wèém khóè ba gam dis khóè sa ncàm̀, ẽem ma ncàm̀sea hãa khamaga ma, nakas wèés khóè sa gataga gas dim khóè ba tcom.
Cóán hẽé naka xõò ga ne hẽéthẽé e
 
6
1Cóá tuè, Xꞌaigam Nqarim koe gatu ka xõò ga ne komsana, ncẽe sa tchànos gúù si i ke. 2Saò ba hẽé naka saò sa hẽéthẽé khara tcom (ncẽea tcꞌãà dim xꞌáè-kgꞌáḿ ga me e nqòòkagukus cgoa ncẽe ko máá:) 3“naka i gha nxãasega wèéan ga qãèse qõòa máá tsi naka tsi gha nqõómkgꞌai koe qáòse kgꞌõè,” témé ba.
4Cóán ka xõò ga xaoè, gaxao di cóán táá kúrú naka i xgóà guu, igaba kaikagu u dqàè e kose naka Xꞌaigam Nqarim di xꞌáèan koe hẽéthẽé e.
Qãàn hẽé naka xꞌaigan hẽéthẽé e
5Qãà tuè, gatu di xꞌaigan nqõómkgꞌai di komsana, qꞌáòan hẽé naka cgùruan hẽéthẽé cgoa, cúí tcáóa tu cgoa, ẽe tu ga ko Krestem ka hẽé khamaga ma. 6Tcgáí cgoa tu kò bóòè ne cúí ka tamase, qãè-tcaokagu ne tu gha ka, igaba qãà tu Krestem di tu iise, Nqarim dis tcꞌẽe sa ko tcáóa tu koe guu a kúrúse. 7Tꞌõè tcáóan cgoa tsééa tu kúrú, ncẽe tu ga ko ma Xꞌaigam Nqari ba ma kúrúa máá a khama, khóèm ka tamase. 8Qꞌãa méé tu qãès gúùs ẽem ko cꞌẽem khóè ba kúrús kam gha Xꞌaigam Nqarim ka ka̱bi mááè sa, qãàm ga ii, kana qãà tama baa ga ii igaba.
9Gaxao xꞌaiga xaoè, gane koe gataga hẽé, naka xgáèkuan tòóa dìbi, qꞌana hãase Xꞌaigam gane di, a gataga gatu di ba nqarikgꞌai koe hàna sa, ncẽe tãákase khóèan qgóó tama ba.
Cgꞌãè qarian cgoa xꞌãàkua ne
10Còo dis ka, Xꞌaigam Nqarim koe méé tu qari ii naka Gam di qarian kaisa koe hẽéthẽé e. 11Nqarim máà ta a zi qgáí zi xgáèa mááse di zi wèé zi méé tu hã̱a, naka tua gha nxãasega dxãwam di zi qàe-qaeku zi cgꞌãè zi koe tééa mááse. 12Cgàa ba hẽé naka cꞌáò ba hẽéthẽé cgoa ta xꞌãàku tama, a ta a ko xꞌaiga xu hẽé, naka qarian hẽé, naka tcꞌãà-cookgꞌai xu ntcùúan dim nqõóm di xu hẽé, naka cgꞌãè tcꞌẽean di qarian bóòse tamam nqõóm [e] di hẽéthẽé cgoa xꞌãàku khama. 13Ke méé tu nxãaska Nqarim máà ta a qgáían xgáèa máásean di wèé ga séè naka hã̱a, naka tua gha nxãasega cgꞌãèm cáḿ ka xgáèa mááse, naka tua gha wèé gúù ga kúrúa hãase tééa mááse.
14Qarika méé tu téé nxãaska, naka tseeguan kháóa tu koe bànem khama ma qáé, naka tchànoan tcãà, dxùua tu ko xgáèa máá di gúùan khama ma. 15Tcãà nqàrè nxàboa tu koe, xꞌáís iise, qãè tchõàn tòókuan di tu kgꞌónòsea máána hãa di sa. 16Ncẽe zi gúù zi wèé zi koe méé tu dtcòm̀an xgáèa mááse di gúùan iise séè, ncẽe gaan cgoa tu gha ka̱ruko kgꞌáóan ẽe cgꞌãè iim di qgài-qgai i. 17Naka cábás kgoarakuan di sa séè, xgáèa ko máá tu us cábás khama ma, naka ntcàum Tcom-tcomsam Tcꞌẽem di ba hẽéthẽé e, ncẽe Nqarim dim kgꞌui ba ii ba, 18naka tu gataga wèé xꞌaè ka Tcꞌẽem koe còrè, wèé còrèan koe hẽé naka dtcàràn koe hẽéthẽé e. Gaas gúùs ka méé tu wèé qari ka kòresea hãa naka wèé ne tcom-tcomsa ne khóè ne còrèa máá. 19Còrèa máá te gataga, nakam gha nxãasega, ẽer kòo kgóà kgꞌáḿ a kgꞌui ne, Nqari ba kgꞌuian máà te, nakar gha qãè tchõàn di chóm̀sean kgoarasea hãase kgꞌui. 20Gaa domkar gaan dir kgꞌuia máá-kgꞌao ra a, a táùan cgoa qáéèa, nxãasegar gha qꞌáò tamase nxàe e ka, ncẽer ga ko ma kgꞌui khama ma.
	[e] 6:12 bóòse tamam nqõóm - 3:10 koe bóò.

Còo di zi tsgám̀kaguku zi
21Tigikom ncàm̀-ncamsam qõe ba, a Xꞌaigam Nqarim koe tcom-tcomsam tséé-kgꞌao ba gha tíí ka wèé gúùan bìrí tu u, nxãasega tu gha gatu igaba qꞌãa, dùú sar ko kúrú sa ka. 22Gatu koer tsééa úú mea ncẽes tséés domkaga, nxãasega tu gha qꞌãa nta ta ii sa ka, me gha gataga tcáóa tu ghùi-ghui ka.
23Dtcòm̀-kgꞌao ne koe méé i tòókuan hãa, naka ncàm̀kuan hẽéthẽé e, dtcòm̀an cgoa, Nqarim Xõòm koe guua a, naka Xꞌaigam Jeso Krestem koe hẽéthẽé e. 24Cgóm̀kuan méé i wèé ne ẽe gatá dim Xꞌaigam Jeso Kreste ba ncàm̀a hãa ne koe hãa, chõò tama ncàm̀kuan cgoa.

FILIPI NEPHPFILIPI NE
Paulom dis tcgãya sa
Filipi ne koe
1 2 3 4 Téé-cookgꞌai sa
Kerekes Filipi koe hàna sa kò tcꞌãà dis kerekes Yuropa koe hànas ga si i.
Paulo ba kò ncẽes tcgãya sa qáéèam hãa xꞌaè ka góá. Cꞌẽe ne dtcòm̀-kgꞌao ne di ne tséé-kgꞌao ne kò Paulo ba ntcoe, i kò tshúù-ntcõa di xgaa-xgaan hàna Filipi koe. Gatà i kò ii igabam kò Paulo kaisa qãè-tcaoan cgoa hẽé naka tcoman ka hẽéthẽé góá - Jeso Krestem koe guua hãa dtcòm̀an cgoa.
Ncẽes tcgãya sam góá hãa, Filipi di ne dtcòm̀-kgꞌao nem gha qãè-tcaoa máá domka, ncẽe ne kò ẽem ko hùian qaa xꞌaè ka tsééa máá mes abas domka. Me ko ncẽem xꞌaè ba tséékagu a bìría cgáé-cgae ne, ẽeta ii zi qóḿ zi koem hãa igaba ne gha ghùi-ghui tcáósea hãa, a tcoman úúa hãa ka (tcee tsara tcꞌãà di ba hẽé naka 4 di ba hẽéthẽé di tsara koe).
Dtcàrà nem kò, gane dim tcꞌẽe ba méém Jesom dim khama ii sa, ncẽe kò cgꞌáré-cgꞌarese ba, naka nea gane ka cꞌẽe ne, gane ka cgáése séè (2 dim tceem koe)
Tcꞌẽe-tcꞌẽesekagu nem kò, gane dis kgꞌõès Krestem di sa abas Nqarim di cgóm̀kuan di ii sa, ncẽe ne dtcòm̀an koe guu a hòòa hãa sa, Moshem di xꞌáèan komsana ka tamase (3 dim tceem koe).
4 dim tceem koem ko qãè-tcaoan hẽé naka tòókuan hẽéthẽé Nqarim máà nea hãa ka kgꞌui.
Ncẽes tcgãya sa ko xꞌáí, Paulom kò kerekes Filipi ne dis ka úúa hãas ncàm̀kus ka.

 
 
Qaa-qaasa kgꞌuia ne:
- qãè-tcao sa
- ntcoeku sa hẽé naka kaikaguku sa hẽéthẽé e
 
Tcgãyas qꞌoo koe hàna zi:
- Téé-cookgꞌai sa (1:1-11) 
- Paulom hãa cgoa zi qóḿ zi (1:12-26) 
- Krestem khama ma kgꞌõè (1:27–2:18) 
- Paulo ba gha Timoteo ba hẽé naka Epaferadito ba hẽéthẽé tsara tsééa úú (2:19-30) 
- Dqàèkuan hẽé naka qãè-tcaoan hẽéthẽé e (3:1–4:9) 
- Paulo ba Filipi di ne khóè ne qãè-tcaoa máá (4:10-23) 
Téé-cookgꞌai sa (1:1-11)
Tsgám̀kaguku zi
 
1
1Paulo ra a, a Timoteom cgoa hàna, Jeso Krestem di tsam qãà tsam, 
a tsam a ko ncẽes tcgãya sa wèé ne khóè ne ncẽe Jeso Krestem koe tcom-tcomsa ii ne, ncẽe Filipi koe hàna ne góá máá, tcꞌãà-cookgꞌai xu hẽé naka hùi-kgꞌao xu hẽéthẽé cgoa, a ko máá:
2Nqarim gatá ka Xõò ba hẽé naka Xꞌaigam Jeso Kreste ba hẽéthẽé tsara koe guua hãa cgóm̀kuan hẽé naka tòókuan hẽéthẽé méé i gatu cgoa hãa, témé.
Paulo ba ko dtcòm̀-kgꞌao ne Filipi di ne còrèa máá
3Wèé xꞌaèan ẽer ko tcꞌẽe-tcꞌẽese tu u kar ko Nqarim tiri ba qãè-tcaoa máá, 4a ra a ko gataga wèé xꞌaèan ẽer ko còrè ka wèéa tu ga qãè-tcaoase còrèa máá, 5ẽe tu ko tíí cgoa tsééa xgꞌae, a Jesom di qãè tchõàn khóè ne koe úú ka, tcꞌãà dim cáḿ ẽe tu kò dtcòm̀ koe guu a, a hàà ncẽem cáḿ koe tcãà ka. 6Nqari ba qãès tséé sa tshoa-tshoaà gatu koe. Ra kaisa tcoman úúa, xgꞌara-xgꞌara sim gha sa, Jeso Krestem ko ka̱bise a hààm cáḿ ka.
7Tcáóa te koe tu hàna khama i qãèa máá tea, ncẽetar gha ma wèéa tu tcꞌẽea máá sa. Wèé tsééan ẽe Nqarim kò Gam di cgóm̀kuan koe máà tea tu kò tíí cgoa xgꞌaea hãa: qáéèa ra kò hãa ka hẽé, naka Nqarim di qãè tchõà ner ko tééa máána hãa xꞌaè ka hẽé, naka ẽer kò Nqarim di qãè tchõàn tseegu ii sa xꞌáía hãa ka hẽéthẽé e. 8Nqarim ga ba qꞌana khama, tseegua ner ko nxàe sa, ẽer kò ko máá: Jeso Krestem dis tcáós koer guu a wèéa tu xgónèa hãa, témé ne.
9Ncẽea tiri còrè e, gatu dis ncàm̀kus gha kaisase càùse di i, qꞌãan koe hẽé naka qãèse bóòa qꞌãas koe hẽéthẽé e, 10qãè zi gúù zi tu gha nxãasega bóòa tcgꞌòó, a tu a gha qꞌano ii a káà chìbi ii ka, me gha nxãakgꞌaiga síí Krestem dim cáḿ ba tcãà. 11Ra ko gataga còrè, Jeso Krestem koe tu gha guu a tchàno zi tséé zi ka cgꞌoè-cgꞌoeè sa, nxãasegam gha Nqari ba xꞌáàkaguè a dqo̱m̀mè ka.
 
Paulom tcꞌáró di zi qóḿ zi (1:12-26)
Krestem ka méé i xgaa-xgaaè
12Qꞌãa tu ghas gúù sar ko tcꞌẽe, tíí qõe ga tuè, ncẽe kúrúse cgae teas gúù sa qãè tchõàn qõòkagua khama. 13I hàà ncẽeska wèé kòre-kgꞌaoan xꞌaigam dim nquum di hẽé naka wèé ne khóè ne koe hẽéthẽé qꞌãasea, Krestem domkar qáéèa sa. 14Tiri qáékua ne ko tíí qõea ne káí ne Xꞌaigam Nqarim koe hàna ne kúrú ne tcoman úú, a Nqarim dim kgꞌui ba qꞌáò tamase kgꞌui, kgoarasease hẽéthẽé e.
15Eẽta ne ko ma cꞌẽe ne Krestem ka ko tauan hẽé naka mẽékuan hẽéthẽé cgoa xgaa-xgaa, igaba ne ko cꞌẽe ne qãè tcꞌẽean cgoa Gam ka xgaa-xgaa. 16Ncẽe Gam ka ko qãè tcꞌẽean cgoa ko xgaa-xgaa ne ko ncàm̀kuan cgoa kúrú u, qãè tchõàn tééa máá dise ra ncẽe koe tòóèa hãa sa ne qꞌana khama. 17Igaba ne ko mẽékuan di ne Krestem ka xgaa-xgaa qꞌano-tcáó cgoa tamase, cúía ga ne cgáékaguse kgꞌoana hãa domka, tiris qáékus koe ne gha qarian cgoa qgóókukagu te ka.
18Ka ra gha kháé nxãaska nta méé? Eẽta ga i wèé qgáìan koe ga ii ka, tshúù-ntcõase ga igaba, kana tseeguse ga igaba, i ko Krestem ka xgaa-xgaaè. Ra ko ncẽes gúùs domka qãè-tcao, eè, a ra a gha kgꞌamaga qanega qãè-tcao. 19Eè, qꞌana raà, gatu di còrèan ka hẽé naka Jeso Krestem dim Tcꞌẽem di hùian ka hẽéthẽés gha ncẽe kúrúse cgae teas gúù sa tiri kgoarakuan koe ka̱bise sa. 20Kreste ba kò wèé xꞌaè ka kaikaguè, ra ko wèé tcáóa te cgoa ga tcom a ko nqòò, cúí gúù kagar sau-cgaekaguè tite sa, igabagam gha Kreste ba ncẽeskaga igaba cgáé-qꞌooa te koe kgoarasease kaikaguè, kgꞌõèa ra ga hãa kana ra ga xꞌóóa hãa igaba. 21Tíí ko bóò ka kgꞌõè sa Kreste Me e, si xꞌoo sa ka̱bisea mááku si i khama. 22Ncẽè qanegar kò cgàam koe kgꞌõèa ne, hùigas tséé si i gha ii tíí koe, igaba dùú sar gha nxárá tcgꞌòóa mááse sar cꞌúùa. 23Qóḿs xháés cám̀ gúù sara dis koer hàna. Tcꞌẽer ko, xꞌóór gha a Krestem cgoa síí hãa sa, nxãa sa kaisase qãè si i khama. 24Igaba cgàam koer gha hãa sa ko kaisase qaase gatu domka. 25Tcoms ncẽer úúas kar qꞌana, gatu cgoar gha hãa sa, a ra a gha wèéa tu cgoa qanega hẽé, gatu di dtcòm̀an gha còoka qõò ka, naka gatu di dtcòm̀an di qãè-tcaoan hẽéthẽé e. 26A ncẽè gaicarar kò gatu cgoa hàna ne tu gha tíí domka Jeso Kreste ba kaisase dqo̱m̀.
 
Krestem khama ma kgꞌõè (1:27–2:18)
Krestem koe méé tu kgꞌõè
27Igaba kaisase ko qaase sa, kgꞌõèa tu di kgꞌóòan méé i Krestem di qãè tchõàn kgꞌanoa hãa. Hàà ra ga ko hàà bóò tu u, kana ra ga káà ra a igaba méér kóḿ, kgꞌõè-qꞌooa tua qarika cúím tcꞌẽem koe hàna sa, tu ko gataga qãè tchõàn di dtcòm̀an koe cúís tcáós cgoa qarika tséé sa. 28Ra kóḿ kgꞌoana, cuiskaga tu ntcoeko ne ka qꞌaekaguè tite sa. Ncẽe sa bóòsekos xꞌáí si i gane di kaàkaguèan di sa, igabas gatu di kgoarakuan di si i. Si ncẽe sa Nqarim koe guua. 29Cgóm̀kuan tu máàèa hãa khama, Krestem koe tu gha dtcòm̀s ka cúí tamase, igaba gataga Gam domka xgàrases ka hẽéthẽé e. 30Gatu hẽé naka tíí hẽéthẽé ta ko cúís ncõo sa xꞌãà khama. Ncìísegar kò ncẽes ncõo sa xꞌãà, ncẽe tu ko ma bóò khama, a ra a ko ncẽe tu ko ma kóḿ khamaga ma qanega ncẽeska xꞌãà si.
Krestem di cgꞌáré-cgꞌaresean hẽé naka Gam di kaian hẽéthẽé e
 
2
1Kreste ba ko ghùi-ghui tcáó tu u. Si ko Gam dis ncàm̀ku sa qgài-qgai tcáó tu u, Tcom-tcomsam Tcꞌẽe ba ko xgꞌae-xgꞌae tu u, tu thõò-xama-mááku sa hẽé naka cgóm̀ku sa hẽéthẽé úúa hãa. 2Ncẽe zi gúù zi tu kò úúa hãa ne méé tu nxãaska tiri qãè-tcaoan kaisakagu, cúíta ma tcꞌẽean ka, naka tu ncàm̀ku naka cúíta cúíga xám̀, naka tua cúís tcáó sa úú. 3Táá méé tu cẽè di guu, naka bóòse guu, igaba méé tu cgꞌáré-cgꞌarese, naka gatu ka cꞌẽe ne, gatu ka cgáése séè. 4Wèém khóè ba méém táá gam di zi gúù zi cúí zi qꞌõé guu, igabaga méém cꞌẽe ne khóè ne di zi gúù zi gataga qꞌõé.
5Gatu dim tcꞌẽe ba méém Jeso Krestem dim khama ii.
6Ncẽe xgꞌao Nqarim dis iis koe hàna
a Gam cgoa cúí ii ba,
igabam ko Nqarim cgoa tòóa xgꞌaesean táá qgóóa qari, kúrúm gas gúù sa.
7Igabam xgꞌao cgꞌãa-cgꞌanasekaguse
a qãàm dis téé-qꞌoo sa séè,
a khóèm dis iis koe ábàèa.
Eẽm ko khóèan di iian koe sao-xgꞌaeè
8kam kò cgꞌáré-cgꞌarese,
a xꞌooan koe ga igaba máàse,
xgàus dis xꞌoos koe ga igaba. 
9Gaas gúùs domkam kò Nqari ba kaisase kaikagu Mea,
a ba a wèé zi cgꞌõè zi ka kaias cgꞌõè sa máà Mea.
10Nxãasegam gha wèém qúrù ba Jesom dis cgꞌõè sa qo̱m̀a máá ka,
wèé gúùan nqarikgꞌai di hẽé,
naka nqõómkgꞌai di hẽé,
naka nqõóm ka nqãaka hànan hẽéthẽé e.
11Nxãasega zi gha wèé zi ta̱m zi gataga nxàe,
Jeso Kreste ba Xꞌaiga Me e sa ka,
Nqarim Xõòm gha xꞌáàkaguè ka.
Nqõómkgꞌai di xꞌáàn khama méé tu xꞌáà
12Ncàm̀-ncamsa tu tiri tuè, wèé xꞌaè ka tu kò komsana, ẽer hàna hãa ka cúí tamase, igaba kaisase káà ra a xꞌaè kaga. Ke méé tu ncẽeska gatu di kgoarasean koe tséé, qꞌáòan hẽé naka cgùruan hẽéthẽé cgoa. 13Nqari ba ko gatu koe tséé, tcꞌẽe tu kos koe hẽé naka kúrú tu kos koe hẽéthẽé e, qãè-tcaokaguèm gha ka.
14Wèé zi gúù zi méé tu kgꞌui-kgꞌuise tamase kana mẽéku tamase kúrú, 15naka tua gha nxãasega káàn chìbi naka qꞌano ii, qãè tu cóá tu Nqarim di tu iise, tshúù caus qhàòs ho̱àra hãas xgꞌaeku koe. Gane xgꞌaeku koe méé tu xꞌáà, nqarikgꞌai di tco̱nòan khama ma, 16kgꞌõèan dim kgꞌui ba qgóóa hãase. Ncẽeta tu kò hẽé ner gha Krestem dim cáḿ ka gatu ka dqo̱m̀se. Xꞌáí i gha tiri qgóéan kò kgꞌamaga di tama sa, i kò qóḿ tsééan tiri kõ̱ès di tama a sa. 17A ncẽè tiri cꞌáòan kò dàòa-máákus dis gúùs khama ma ntcã̱aguè ne, ncẽe gatu dis dtcòm̀s ko Nqari ba kúrúa máá sa, gatà i kò ii ner gha qãè-tcao, a gha tiri qãè-tcaoan gatu wèé tu cgoa xgꞌaea máá. 18Gatu igaba méé tu gatà ma qãè-tcao. Naka tua tíí cgoa gataga qãè-tcao.
 
Paulo ba gha Timoteo ba hẽé naka Epaferadito ba hẽéthẽé tsara tsééa úú (2:19-30)
19Xꞌaigam Jesom koer nqòòan úúa hãa, Timoteo bar gha gatu koe qháése tsééa úú di i, nxãasega ra gha ẽem ko ka̱bise ne tíí igaba qãè-tcao ka, gatu kam gha hàà bìrí te khama. 20Gam khama ii tcáó khóèr úú tama, tseegukaga gha gatu di zi gúù zi tcꞌẽe-tcꞌẽese e. 21Wèéa ne ga ko gane di zi gúù zi cúí zi qaa khama, Jeso Krestem di zi tamase. 22Gatu igaba tu qꞌana, ntam kò ma gam ka xꞌáíse sa, cóám xõò ba ko tsééa máám khamam kò ma tíí cgoa Nqarim di qãè tchõàn koe tséé. 23Ra gaa domka nqòòan úúa, gaam ga bar gha tsééa úú di i, ẽer kò ko gúù zi ko ma tíí ka qõò sa qꞌãa ne. 24Ra Xꞌaigam koe tcoman úúa hãa, tíí igabar gha qháése síí sa.
25Igabar kò bóò, kaisase i ko tcꞌẽese sa, Epaferodito bar gha gatu koe tsééa úú sa, ncẽe tíí qõe ba, a tíí khama ma tséé-kgꞌao ba, a tíí khama ma ncõo-kgꞌao ba, ncẽe gatu dim tséé-khoe ba gataga, ncẽe tu kò tsééa óá ba, hààm gha ẽer ko tcào zi qꞌõé ka ba. 26Wèéa tu gam xgónèa hãa, a ba a gataga thõò-tcaoa hãa, tsàam ko sa tu kóḿa hãas gúùs domka. 27Tseegukagam kò ko tsàa a ba a kò xꞌoos qàe koe hãa, Me kò Nqari ba thõò-xama máá me, gaam cúím tamase igabaga tíí ga ra hẽéthẽé e, nxãasegar gha táá gaia cꞌẽes tshúù-tcaos tshúùs koe hãa ka. 28Ra kò ncẽes gúùs domka qháése tsééa úú me, nxãasega tu gha ẽe tu ko bóò me ne qãè-tcao ka, nakar gha nxãasega gataga tiri tshúù-tcaoan ka kaà cgaeè. 29Ke méé tu kaisas qãè-tcaos cgoa Nqarim koe qãèse hààkagu me, naka tua ẽeta ii khóèan tcom, 30gam dis kgꞌõè sam kò cgꞌãè zi qgáì zi koe tcãà, a ba a kò Krestem di tsééan domka xꞌóó ka hẽé, gatu kúrúa máá tea hãa tite tsééan kúrú koe.
 
Dqàèkuan hẽé naka qãè-tcaoan hẽéthẽé e (3:1–4:9)
Tseegu di tchànoan ncẽe Nqarim koe guua a
 
3
1Còo dis ka, tíí qõe ga tuè, Nqarim koe qãè-tcao! Cúís gúùs ncẽer ko góá máá tu u sa xhõekagu te tama, a sa a gha qãèa máá tu u. 2Qꞌõése méé tu ha̱ghuan koe, naka qꞌõése cgꞌãè cau ne koe, naka qꞌõése cgàan ko gáò ne khóè ne koe. 3Gatáa tseeguka qꞌãe nqãa-qgai khòoèa ta ta a khama, gatá Nqari ba kò Tcom-tcomsam Tcꞌẽem koe dqo̱m̀ a Jeso Krestem koe koase ta, a cgàa ba dtcãàse tama.
4Tíí igabar ga koase. Tíí xòè za ka, ncẽè cꞌẽem khóèm kò cgàan koe dtcãàsea hãa, ner gha tíí igaba kaisa dtcãàsean úúa: 5Qꞌãe nqãa-qgai khòoèa raa 8 dim cáḿ ka, Iseraele dis qhàòs koer guua, Benjamenem dis qhàòs koe. Heberar tcꞌáró-tcꞌaro. Moshem di xꞌáèan xùri koe ra Farasai ra a. 6Wèé tcáóa te koer kò kerekes cgoa xꞌãàkua. Xꞌáèan koe tsi kòo chìbia te qaa ne tsi gha bóò ra chìbi úú tama.
7Igabaga wèés gúùs ẽer ko bóò si ga ka̱bisea máá te sa, nxãa sar ko káà hùi iise bóò Krestem domka. 8Eè, tseegukar ko wèé zi gúù zi káà hùise séè, Jeso Krestem tirim Xꞌaiga ba qꞌãa nea gaa zi gúù zi ka kaisase cgáé e khama. Gaam domkar wèé gúùan aagua, a ra a ko cgꞌuri khama ma séè e, nxãasegar gha Krestem cúí ba hòò ka, 9a ra a gha Gam koe hànase sao-xgꞌaeè ka. Nqarim di xꞌáèa ner kò kúrús gúùs koer guu a tchàno iise bóòè tama, igabaga Krestem koe dtcòm̀an ka a. Nqarim koe guua tchànoan ga ncẽe e, dtcòm̀an di i. 10Kreste bar qꞌãa kgꞌoana, tẽe-qꞌooa ba di qarian ka hẽé, naka Gam di xgàrasean ka hẽéthẽé e. Gam khamar ii kgꞌoana Gam dis xꞌoos koe, 11a ra a gha nxãasega xꞌooan koe tẽean hàà sao-xgꞌae ka.
Tcgꞌòó tcúú sa qàròa máá
12Sao-xgꞌae ta ga ra hãa, a ra a qanega tcꞌãò tama. Gabagar ko ncẽes gúù sa qgóó a qaa, Jeso Kreste ba gaas ka qgóó tea khama. 13Tíí qõe ga tuè, qgóóar xgꞌara tar méé tama. Igabagar ko cúís gúù sa kúrú. Ncẽetar ko méé: kháóka hàna zi gúù zir ko qꞌaa cgoa, a ra a ko kóé còoka hàna zi gúù zi. 14Còokar ko qarika kúrú xám̀, tcgꞌòó tcúúr gha ka. Nqari ba tcꞌamaka hãas kgꞌõès ncẽes koe tciia úú tea hãa Jeso Krestem koe.
15Gatá ncẽe dtcòm̀an koe kaia hãa ta méé ta gatà ma tcꞌẽe. Igabaga ncẽè cꞌẽes gúùs ka tu kò tãáka zi tcꞌẽe zi úúa hãa nem gha Nqari ba gaas gúù sa thẽé xꞌáí tu u. 16Igaba méé ta ẽe ta sao-xgꞌaeam dàòm cgoa cúí ga còoka qõò.
17Tíí qõe ga tuè, wèé tu méé tu serè te, naka tua khóè ne ẽe ko sixae dis xꞌáís khama ma kgꞌõè ne xaèa kgꞌónò. 18Káí qꞌoror ncẽes gúù sa bìrí tua, ra ko ncẽeska tcgáí-tshàran cgoa bìrí tu u, a ko máá: káí ne khóè ne hãa, Krestem dis xgàuku sa hòrea ne, témé. 19Gane dis chõò-qꞌoo sa kaàkaguè si i. Gane dis nqárì sa ẽe tcꞌáróa ne ko tcꞌẽes gúùs ga si i [a]. Saucgae di gúùan koe ne ko dqo̱m̀se. Nqõómkgꞌai di gúùan koe i tcꞌẽea ne tẽe. 20Igabas gatá dis xꞌáé sa nqarikgꞌai koe hàna, ncẽe Kgoara-kgꞌaom gatá dim Xꞌaigam Jeso Kreste ba ta ko guu a qãà koe. 21Gabá gha kgꞌamka tcꞌáróa ta, Gam dim tcꞌáróm xꞌáàkom cgáém khama ma kúrúa ka̱bi i. Ncẽe gúùa nem gha kúrú, qaria nem úúa wèé gúùa nem gha Gam dòm̀ qꞌoo koe tòó di i khama.
	[a] 3:19 ẽe tcꞌáróa ne ko tcꞌẽes gúù si i - Gerika sa ko máá: “gane dis ncãà sa,” témé.

Tãáka zi xꞌáè-kgꞌáḿ zi
 
4
1Ke méé tu ncẽeska, ncàm̀-ncamsa tuè, Xꞌaigam Nqarim koe qarika téé! Tíí qõe ga tu u, ncàm̀ar hãa a xgónèa tu, qãè-tcaokagu te tu ko, a tu a gataga dqo̱m̀kuan dis cábás khamaga ii.
2Odia sa hẽé naka Sentuke sa hẽéthẽé sara ra ko wèé tcáóa te cgoa dtcàrà, a ko máá, méé sara cúí tcáóa sara cgoa Xꞌaigam Nqarim koe xꞌãè, témé. 3Eè, tsáá igaba ra ko dtcàrà tsi, tcom-tcomsa tsi joko xgàm-kgꞌao tsi, khóè sara ẽe sara hùi, qãè tchõàn Nqarim di koe sara tíí cgoa tsééa hãa, Kelemente ba hẽé, naka cꞌẽe ne tséé-kgꞌao ne hẽéthẽé e, ncẽe gane di cgꞌõèan tcgãyas kgꞌõèan dis koe hàna ne.
4Wèé xꞌaè ka méé tu Xꞌaigam koe qãè-tcao. Gaiar ko ncẽeta méé: qãè-tcao tu! 5Gatu di qãè cauan méé i wèé ne khóè ne koe qꞌãaè. Xꞌaigam Nqari ba cúù Me e ke. 6Táá méé tu cúí gúù kaga káíse tcꞌẽe-tcꞌẽese guu, igaba méé tu wèés gúùs koe gatu di dtcàràn kúrú nakam Nqari ba qꞌãa a, còrèan koe hẽé naka dtcàràn koe hẽéthẽé e, qãè-tcaoa-máákuan cgoa. 7I gha kóḿa qꞌãan ka tcꞌamaka hãa tòókuan Nqarim di, tcáóa tu hẽé naka tcꞌẽea tu hẽéthẽé Jeso Krestem koe kòre.
8Còo dis ka, tíí qõe ga tuè: tcꞌẽea tu méé tu cgꞌoè-cgꞌoe qãè zi gúù zi hẽé naka dqo̱m̀kuan kgꞌanoa hãa zi gúù zi hẽéthẽé cgoa: wèé zi gúù zi tseegu di zi hẽé, naka wèé zi dqo̱m̀mè ko zi gúù zi hẽé, naka wèé zi tchàno zi gúù zi hẽé, naka wèé zi gúù zi qꞌano zi hẽé, naka wèé zi ncàm̀-ncamsa zi gúù zi hẽé, naka wèé zi gúù zi qãè zi iise ko nxàeè zi hẽéthẽé cgoa. 9Tíí koe tu xgaa-xgaasea zi gúù zi hẽé, a gataga máàèa zi gúù zi hẽé, a tu a gataga kóḿa zi hẽé, a tíí koe bóòa zi hẽéthẽé méé tu tséékagu, nxãaskam gha tòókuan dim Nqari ba hãa cgoa tu u.
 
Paulo ba Filipi di ne khóè ne qãè-tcaoa máá (4:10-23)
10Kaisaser ko Nqarim koe qãè-tcao, tíí ka tu gha tcꞌẽe-tcꞌẽese di xꞌaèan tu gaia hòòa khama. Kgꞌaiga tu kò tcꞌẽe-tcꞌẽese te, igaba tu ko xꞌaèan úú tama. 11Ncẽes gúù sar ko méé kar máá, qaar kos gúù si i témé tama. Wèés téé-qꞌoos ẽer hãas koer gha qãè-tcaoa hãa sar xgaa-xgaasea hãa khama. 12Tòó dìbiku sar qꞌana hãa; a ra a gataga tòó ghùiku sa qꞌana hãa. Ncẽes kàa sar xgaa-xgaasea: wèé qgáì hẽé naka wèé xꞌaè hẽé kar gha qãè-tcao ka. Xgꞌãà ra ga hãa kana xàbà ra ga hãa igaba, qꞌõòa ra ga hãa kana ra ga káà gúù ra a igaba. 13Wèé zi gúù zir gha ẽe ko qari-qari tem cgoa kgoana.
14Eẽta i ii igabaga tu qãèse hẽéa, a kò tíí cgoa xgꞌaea máána, qgóóar kò hãa qóḿa ne. 15Gatu igaba tu qꞌana, gatu Filipi tu, qãè tchõàn kò tcꞌãà a gatu koe hàà xꞌaè ka, Maketonia koer ko tcgꞌoa, kas kò cúís kerekes ga sa káà si i, tíí cgoa ko tòókua sa aban marian di ka kò hùi te sa, gatu ka oose. 16Tesalonika koe igaba tu xgꞌao ẽer tcàoa hãa koe hùian úúa máá te, xꞌaèan ko ma ntcõóa xùriku khama. 17Aba ner ko qaas tama si i, igabar ko tcꞌẽe, khóè ne gha kaisase koa tu u sa, qãè tsééan ncẽe tu kúrúa hãa káí domka. 18Wèé aban ẽe tu kò Epaferoditom cgoa tsééa máá tea hãa ra hòòa, i kaisase tcꞌãò tea, a tcꞌãòa nqáéa. Dàòa-máákus Nqarim dis qãè hm̀m̀ xgꞌãòs khama zi xám̀, ncẽe Nqarim koe ko qaase sa, Nqari ba ko qãè-tcaokagu sa. 19Igabagam gha tirim Nqarim, ncẽe qguùa hãa ba, Gam di xꞌaian koe guu a wèés gúùs ẽe tu tcàoa hãa sa máà tu u, Jeso Krestem koe. 20Gatá dim Nqarim Xõò ba méém chõò tamase dqo̱m̀mè! Amen.
Còo di zi tsgám̀kaguku zi
21Tsgám̀kagu wèém Jeso Krestem koe tcom-tcomsa ba. Tíí qõe ga ne tíí cgoa hàna nea ko tsgám̀kagu tu u. 22Wèé ne tcom-tcomsa ne khóè nea ko tsgám̀kagu tu u, Roma ne dim xꞌaigam Kaesaram dim nquum di ne tcꞌáró ga.
23Xꞌaigam Jeso Krestem di cgóm̀kuan méé i gatu di tcꞌẽean cgoa hãa.

KOLOSA NECOLKOLOSA NE
Paulom dis tcgãya sa
Kolosa ne koe
1 2 3 4 Téé-cookgꞌai sa
Ncẽes tcgãya sa kò Kolosa koe hànas kereke sa góá mááèa hãa. Ncẽes kereke sa kò Paulom ka tshoa-tshoaè tama, igabas kò Paulom kò xám̀se a ko tséém xòèm koe hàna, me kòo tséé-kgꞌaoan kaiam xꞌáé-dxoom Asia dim Efesom koe guu a tsééa tcgꞌòó.
Paulo ba kò bóòa qꞌãa, tshúù-ntcõa di xgaa-xgaa-kgꞌaoa ne Kolosa dis kerekes koe hàna sa, ncẽe kòo khóè ne xgaa-xgaa, tãá nqárìan ne gha qám̀sea máá ka a.
Ncẽes gúùs cúís tama si i, igaba xu kòo ncẽe xu xgaa-xgaa-kgꞌao xu máá: khóèan méé i qꞌãe nqãa-qgai khòoè, naka tcꞌõoan di xꞌáè-kgꞌáḿan xaèa kgꞌónò, témé.
Paulo ba kò dtcòm̀-kgꞌao ne di tchõàn tseegu di góá, a ncẽe xu xgaa-xgaa-kgꞌao xu cgoa ntcoeku. A ba a kòo máá: Jeso Kreste ba ko cgꞌoèa hãa kgoarasean máà ta a, zi ko cꞌẽe zi xgaa-xgaase-kgꞌáḿ zi Krestem koe séèa tcgꞌòó ta a.
Krestem koem Nqari ba guu a nqõómkgꞌai kúrúa hãa, a ba a ko gataga Gam koe ga guu a nqõó ba séèa ka̱bia mááse. Krestem cgoa xgꞌae a cúí iian ka cúí ta gha nqõómkgꞌai koe kgoarasean úúa hãa.
Gaa koe guus kam ko Paulo ba Krestem koe kgꞌõè sa ko wèé cáḿ di kgꞌõèan koe dùú sa nxàes ka góá. Ncẽes tcgãyas Kolosa ne góá mááèa hãa sa Efeso ne góá mááèas hãas tcgãyas cgoa cúí si i.
Tigiko ba kò ncẽes tcgãya sa séè a Kolosa koe úú, a ba a kò Onesimom cgoa hãa, qãàm ncẽem kò Paulo ba tcgãya sa Filemone ba téé-qꞌooa ba koe góá máá ba.
Qaa-qaasa kgꞌuia ne:
- nqõó ba (1:15-20) 
- tcꞌáró ba (1:18-24) 
- ncìís kgꞌõè sa, ka̱bas kgꞌõè sa

 
 
Tcgãyas qꞌoo koe hàna zi:
- Nqõóm dis kgꞌõè sa hẽé naka Krestem di tsééan hẽéthẽé e (1–2) 
- Ka̱bas kgꞌõè sa Krestem koe (3–4) 
Nqõóm dis kgꞌõè sa hẽé naka Krestem di tsééan hẽéthẽé e (1–2)
Tsgám̀kaguku zi
 
1
1Paulo ra a, Jeso Krestem dir xꞌáè úú-kgꞌao [a] ra Nqarim ma tcꞌẽea khama, a gatá ka qõesem Timoteom cgoa hãa.
2Kolosa koe hàna ne dtcòm̀-kgꞌao ne, gatsam ka qõese ga ne ncẽe Krestem koe tcom-tcomsa ne tsam ko ncẽes tcgãya sa góá máá a ko máá:
Nqarim gatá ka Xõòm koe guua hãa cgóm̀kuan hẽé naka tòókuan hẽéthẽé méé i gatu cgoa hãa, témé.
	[a] 1:1 xꞌáè úú-kgꞌao - Gerika sa ko “apostolo” témé.

Paulo ba ko dtcòm̀-kgꞌao ne Kolosa di ne còrèa máá
3Eẽ tsam kò ko còrèa máá tu u ne tsam ko wèé xꞌaè ka Nqarim gatá dim Xꞌaigam Jeso Krestem ka Xõò ba qãè-tcaoa máá, 4-5Nqarim koe tu nqòòan úúa hãa, a gaa domka Jeso Krestem koe dtcòm̀aa, a gataga wèé ne tcom-tcomsa ne ncàm̀a hãa sa tsam kóḿa hãa khama. Ncẽe nqòòan tu nqarikgꞌai koe tòóa mááèa hãa. Nxãakamaga tu gaa nqòòan ka kóḿa hãa, tseeguan di qãè tchõàn tu kòo xgaa-xgaaè ka. 6Eẽ i ko qãè tchõàn gatu koe hààm cáḿ ka tu kò kóḿ m a tu a kò tshoa-tshoa a Nqarim di cgóm̀kuan tseeguan kaga gatu ka qꞌana hãa. Ncẽe i ko ma wèém nqõóm koe tcꞌáróan kúrú a kai khama i ko gataga gatu xgꞌaeku koe hẽé. 7Epaferasem koe tu kò xgaa-xgaase e, qãàm sixae ka cꞌẽem ncàm̀-ncamsa ba, ncẽe gatu domka tcom-tcomsam tséé-kgꞌaom Krestem di ba. 8Ncẽe kò gataga Tcom-tcomsam Tcꞌẽem ka tu máàèa hãa ncàm̀kuan ka bìrí xae e ba.
9Ncẽes gúùs domka xae kò táá chõò cgoa còrèa máá tu ne, gaam cáḿ ẽe xae kò kóḿ m ka, xae kò Nqari ba dtcàrà Me kúrú tu u, Gam ko tcꞌẽe sa tu gha cgꞌoèase qꞌãa ka, nakam gha Tcom-tcomsam Tcꞌẽem ka hẽéthẽé cgꞌoè-cgꞌoe tu u, ncẽe gha kúrú tu u tu wèé za ga tcꞌẽega, a kóḿa qꞌãa ba. 10Nxãasega tu gha Xꞌaiga ba kgꞌanoa hãas kgꞌõè sa kgꞌõè, a wèé za ga qãè-tcaokagu Me, a tu a gha qãè zi tséé zi wèé zi koe tcꞌáróan kúrú, a Nqari ba qꞌãan koe càùse ka. 11A xae a ko còrè, wèé qarian cgoa tu gha qari-qariè sa, Gam di qarian xꞌáàm di koe guua ka, qóḿan xgꞌaeku koe tu ko qarika téé a tu a qáò tcáó, qãè-tcaoan cgoa. 12Xae ko còrè, Abo ba tu gha qãè-tcaoa máá sa, Gaam ncẽe kúrú tua tu kgꞌano-kgꞌanosa ii ba, ẽe tcom-tcomsa ne qꞌõòa hãa sa tu ko gataga thẽé qꞌõò sa, ncẽe xꞌáàn di xꞌaian koe hãa sa. 13Ntcùúan di qarian koem kgoara tcgꞌòó taa, a ẽem ncàm̀a hãam Cóám di xꞌaian koe tsééa óá taa hãa, 14ncẽe Gam koe ta kgoarakuan úúa hãa ba, chìbia ta di qgóóa-máákuan di i.
Krestem dìí ii sa hẽé naka dùú sam kúrúa máá taa sa hẽéthẽé e
15Bóòse tamam Nqarim dis ii sam úúa [b], wèé zi gúù zi ka tcꞌamaka hãas téé-qꞌoo sa úúa hãa [c] ba. 16Wèé zi gúù zia Gam koe guu a kúrúèa khama, nqarikgꞌai koe hàna zi hẽé naka nqõókgꞌai di zi hẽéthẽé e, hòòse ko zi hẽé naka hòòse tama zi hẽéthẽé e, xꞌaian di ntcõó-qꞌooan hẽé kana tcéè-tcuì-kgꞌaoan hẽé kana tcꞌãà-cookgꞌai-kgꞌaoan hẽé kana qarian hẽéthẽé; wèé zi gúù zia Gam koe guu a kúrúèa, a Gabá kúrúa mááèa. 17Wèé zi gúù zi cookgꞌai koem hàna, zi ko wèé zi gúù zi Gam koe qgóóa xgꞌaese. 18Me Tcúú Me e tcꞌáróm di ba, ncẽe kereke ii ba: Tshoa-tshoam ga Me e, tcꞌãà a xꞌooan koe guu a ghùièa ba, nxãasegam gha wèé gúùan koe tcꞌãà dis téé-qꞌoo sa úú ka. 19Nqari ba i ko qãè-tcaokagu, Gam tcꞌáróa gha cgꞌoèase Krestem koe xꞌãè khama. 20Gam dis xgàus di cꞌáòan koem kò guu a tòókuan kúrú, nxãasegam gha wèé zi gúù zi Krestem koe guu a xgꞌae-xgꞌae zi tòóku Gam koe, nqõómkgꞌai koe hàna zi gúù zi hẽé naka nqarikgꞌai koe hàna zi hẽéthẽé e.
21Cꞌẽe xꞌaè ka tu kò Nqarim cgoa qꞌaara hãa tu khóè tu u, a tcꞌẽe-kgꞌáḿa tu koe Gam di tu cgꞌõo-kgꞌao tu u, cgꞌãè zi tséé zi kúrú tu kòo zi koe. 22Igabam ncẽeska Krestem dis xꞌoos koe guu a Gam cgoa xgꞌae-xgꞌae tua, tu Gam koe tòókua, Gam dim tcꞌáróm koe guu a [d], nxãasegam gha Gam cookgꞌai koe tcom-tcomsa tu ii, a wèé za ga káà chìbi iise tòó tu u ka. 23Igaba i ko qaase, tshoa-tshoases dtcòm̀an dis koe tu gha wèé xꞌaè ka qarika hãa sa, táá tu gha ntcãa-ntcãaè a qãè tchõàn di nqòòan koe tcgꞌòóè ka. Ncẽe qãè tchõàn tu kóḿa hãa, nqarikgꞌai ka nqãaka hàna hãa khóèan wèé [e] ko xgaa-xgaaè e, ra tíí Paulo ra gaan dir tséé-kgꞌao ra a.
	[b] 1:15 Nqarim dis ii sam úúa - Gerika sa ko máá: “Nqarim dim ii Me e,” témé, igabas ncẽe sa tchàno tamas Naro si i.
	[c] 1:15 tcꞌamaka hãas téé-qꞌoo sa úúa hãa - Gerika dis kgꞌui sa ga Naros koe “tcꞌãà a ábàèa ba” ta ma góá ka̱biè, igabas ko ncẽes kgꞌui sa méé a ko máá: “tcꞌamaka hãas téé-qꞌoo sa úúa hãa ba,” témé.
	[d] 1:22 Gam dim tcꞌáróm koe guu a - Gerika sa ko “tcꞌáróm cgàam dim koe guu a” témé.
	[e] 1:23 nqarikgꞌai ka nqãaka hàna hãa khóèan wèé - Gerika sa ko máá: “kúrúèas gúùs wèés nqarikgꞌai ka nqãaka hàna sa,” témé.

Paulom di tsééa ne kerekes koe
24Ncẽeskar ko ẽer ko gatu domka xgàraè zi xgàraku-kgꞌáḿ zi ka qãè-tcao. Eẽ kò Krestem di xgàrakuan koe tcào sar ko tirim cgàam koe guu a cgꞌoè-cgꞌoe, Gam dim tcꞌáróm domka, ncẽe kereke sa ii ba.25Gas dim tséé-kgꞌao bar kúrúa, Nqarim máà tea hãa tsééán khamaga ma, Nqarim di kgꞌuia ner gha cgꞌoèa hãase máà tu u ka. 26Kuri xu kuri xu, naka qhàò zi ko ma xùriku khama zi kò ncẽe zi gúù zi chóm̀mèa, igaba zi ncẽeska Nqarim di ne khóè ne xꞌáíèa hãa. 27Nqari ba kò xꞌáàkos qguùs chóm̀sea zi gúù zi di sa qꞌãakagu ne kgꞌoana, ncẽem ko tãá zi qhàò zi di ne úúa máána hãa sa. Si kò ncẽes kàa sa, Kreste ba gatu koe hãa si i, ncẽe xꞌáàn di nqòòan ii ba. 28Ncẽe xae ko Gam ka xgaa-xgaa ba, a xae a ko wèém khóè ba tchàno-tchano, a wèém khóè ba wèé qꞌãan di tcꞌẽean ka xgaa-xgaa, nxãasega xae gha kúrú me wèém khóè ba Krestem koe wèé za ga kai ka. 29Ncẽes gúùs koer ko qarika tséé, a ko Gam di qarian koe guu a wèé qaria te tséékagu, ncẽe ko tíí koe qarian cgoa tséé e.
 
2
1Qꞌãa méé tu sar ko tcꞌẽe, nta nooser ko gatu domka hẽé, naka ẽe Laodikea koe hàna ne hẽé, naka wèé ne ẽe tíí cgoa qanega xgꞌae tama ne hẽéthẽé domka qarika tséé sa. 2Nxãasega i gha tcáóa ne ntcàmmè ka, ne ncàm̀kuan koe guu a cúís gúù sa kúrúè, nxãasega ne gha qguù a cgꞌoèa hãase kóḿa qꞌãa ka, chóm̀sea zi gúù zi Nqarim di zi ne gha gane ka qꞌãa ka, ncẽe Kreste ii zi, 3ncẽe Gam koe i wèé qguùan qꞌãan di tcꞌẽean di hẽé naka tcꞌẽegan hẽéthẽé di chóm̀sea hãa ba.
4Ncẽes gúù sar ko bìrí tu u, cúí khóè ga gha nxãasega táá kàa tu u ka, ncõ̱é zi kgꞌui zi ntcoekuan di zi ka igaba. 5Eẽtar ma tcꞌáróa te cgoa gatu koe káà ra a igabar tcꞌẽea te koe gatu cgoa hàna, a ra a ko qãè-tcao, gatu di tséé-kgꞌáḿan hẽé naka gatu di dtcòm̀an Krestem di koe qarika téé sa hẽéthẽér kò bóò khama.
Kreste ba ko cgꞌoèas kgꞌõè sa óága
6Ke nxãaska, ẽe tu ma Jeso Kreste ba ma Xꞌaigam iise séèa hãa khamaga ma méé tu Gam koe kgꞌõè. 7Gam koe méé tu hìis khama ma to̱bega naka nquum khama ma tshàoa ghùiè; gataga méé tu dtcòm̀an koe qari-qariè, ẽe tu ko ma xgaa-xgaaèa khama, naka tua qãè-tcaoa-máákuan cgoa cgꞌoèa nqáése.
8Bóò méé tu, naka i cúí khóè ga táá khóèan di xgaa-xgaan hẽé, naka káà hùi qàe-qaekuan hẽéthẽé tséékagu naka qáé tu u guu. Khóèan di tcꞌẽe-kgꞌáḿan hẽé naka ncẽem nqõóm di qarian hẽéthẽé ne ko xùri, a Kreste ba xùri tama. 9Nqari ba cgꞌoèa hãase Gam koe xꞌãèa hãa ke, Gam dim tcꞌáróm koe, 10tu Gam koe Gam di cgꞌoèa kgꞌõèan máàèa hãa, ncẽe wèé qarian hẽé naka wèé tcꞌãà-cookgꞌaian hẽéthẽé di Tcúú ii ba. 11Gam koe tu kò gataga qꞌãe nqãa-qgai khòoèa hãa, qꞌãe nqãa-qgai khòokus khóèan tshàu ka kúrúè tama sa, igaba Krestem ka kúrúèas qꞌãe nqãa-qgai khòokus koe tu guu a tcꞌáróm dim cgàam koe tcgꞌòóèa. 12Krestem cgoa tu kò tcguù-tcguukus koe kgꞌónòè, igaba tu kò Nqarim ncẽe Kreste ba xꞌooan koe ghùiam di qarian koe dtcòm̀, a gaas dtcòm̀s koe guu a tcguù-tcguukus koe Gam cgoa ghùièa. 13Gatu di chìbian koe hẽé naka gatu dim cgàam di qꞌãe nqãa-qgai khòoè taman hẽéthẽé koe tu kò xꞌóóa hãa, Me kò Nqari ba Krestem cgoa kgꞌõèkagu tu u, a gatá di chìbian wèé ga qgóóa máá taa hãa, 14a kò ẽe gatá di chìbian góáèas tcgãya sa tchùua tcgꞌòó, gaas di xꞌáè-kgꞌáḿan cgoa, a ba a xgàus koe xgàu ana hãa. 15Gaas xgàus koem kò Nqari batcꞌẽean di xu tcꞌãà-cookgꞌai xu qariga xu di ncõo-gàban xhùu cgae xu a qgꞌaè-cgaekagu xu, a ba a wèém khóèm cookgꞌai koe sau-cgaekagu xu, a kò Tàà-kgꞌaom ii sa xꞌáí xu.
Krestem cgoa xꞌóó sa hẽé naka Gam cgoa kgꞌõè sa hẽéthẽé e
16Gaa domka méé tu táá cúí khóè ga kgoara máá naka i xgáè-kgꞌam tu u guu ẽe tu ko tcꞌõó a ko kgꞌáàs koe, dtcòm̀-kgꞌao ne dis kõ̱ès dim cáḿ ka igaba, ka̱bam nxoem dis kõ̱ès ka igaba, Sabata dim cáḿ kaga igaba. 17Ncẽea hààko zi gúù zi di sóm̀-cꞌana a, igabagam tcꞌáró ba Krestem di me e. 18Cꞌẽe khóèa ne hàna, cgꞌáré-cgꞌarese kgꞌoana a, a moengelean i gha dqo̱m̀ sa ko qaa. Eẽ ne bóòa hãa gúùan ka ne ko bóò-boose, a ne a ko gane dim cgàam di tcꞌẽean ka káà hùise tcꞌamaka bóòse. Táá méé ne téé-qꞌoos ẽe tu úúa sa séè cgae tu u guu. 19Tcꞌáróm dim Tcúú ba ne qgóó tama. Wèém tcꞌáró ba ko Gaam Tcúúm koe guu a kai, a ba a qꞌamku-qꞌooa ba hẽé naka qgꞌáía ba hẽéthẽé ka qari-qari a qgóóa xgꞌaeè, a ba a ko ẽem ko ma Nqari ba tcꞌẽe khama ma kai. Ke méé tu gane ka nqúù ka hãa.
20Krestem cgoa tu xꞌóóa hãa, a nqõóm di qarian koe kgoaraèa hãa. Dùús domka tua ko nxãaska ncẽem nqõóm di tu iise kgꞌõèa máá, a gaam di xꞌáè-kgꞌáḿan komsana, ncẽe ko máá: 21“Táá tshàu cgoa qgóó guu! Táá xám̀ guu! Táá cúù-cuuse guu!” ta ko méé e. 22Ncẽe xꞌáè-kgꞌáḿa nea ko gúù zi ka kgꞌui ncẽe tséékaguè zi ko xgꞌara ne gha kaà zi, xꞌáè-kgꞌáḿan hẽé naka xgaa-xgaan hẽéthẽéa khóèan koe guua. 23Ncẽe ne khóè ne ko nqárìan qám̀sea máá, a ne a ko cgꞌáré-cgꞌarese, a gane di tcꞌáróan koe qgóósea hãa, khama i ncẽe xꞌáè-kgꞌáḿan qꞌãa di tcꞌẽean koe guua khama ii, igaba i qarian úú tama, cgàam ncàm̀a hãa sa i gha xgáè di i.
 
Ka̱bas kgꞌõè sa Krestem koe (3–4)
 
3
1Nxãakamaga tu kò Krestem cgoa ghùièa hãa ne méé tu nxãaska gúù zi tcꞌamaka hàna zi koe tòón tcáó, ncẽe Krestem hàna, a kgꞌáòm xꞌõàm Nqarim dim xòè koe ntcõe koe. 2Gúù zi tcꞌamaka hàna zi koe tu tcꞌẽea tu tòó, nqõómkgꞌai di zi gúù zi ka tamase. 3Xꞌóóa tu hãa, i gatu di kgꞌõèan Krestem cgoa Nqarim koe chóm̀sea hãa ke. 4Ncẽè Krestem, ncẽe gatu dim kgꞌõèm kò xꞌáíse, ne tu gha gatu igaba thẽé nxãaska Gam cgoa xꞌáàn koe xꞌáíse.
5Gúù zi ẽe nqõómkgꞌai di ii zi méé tu nxãaska xꞌooan koe tcãà: cgꞌáràn hẽé, cgꞌãè cauan hẽé, tshúù zi tcꞌẽe zi hẽé, cgꞌãè tcꞌẽean hẽé, naka cẽèan hẽéthẽé e, ncẽe kúrúa mááseèa hãa nqárìan qám̀sea máá di i. 6Ncẽe gúùan domka i ko Nqarim di xgóàn ẽe komsana Me tama ne koe hàà ke. 7Cꞌẽe xꞌaè ka tu kò gazi gúù zi ka tcꞌãà-cookgꞌaiè, a gazi koe kgꞌõè. 8Igaba méé tu ncẽeska gatu igaba wèé gúùan ncẽeta ii aagu: xgóàn hẽé, cꞌee-cꞌeean hẽé, cgꞌãè tcꞌẽean hẽé, cóèkuan hẽé, saucgaekaguko kgꞌuian hẽéthẽé e; gúùan ncẽe wèé méé tu kgꞌáḿa tu koe táá tcgꞌòó guu. 9Táá tshúù-ntcõa-mááku guu, gatu dim tcꞌáróm ncìí ba tu nxõ̱oa tcgꞌòóa hãa, gam di zi tséé-kgꞌáḿ zi cgoa ke, 10a tu a ka̱bam tcꞌáró ba ha̱na hãa, nxãasega tu gha ka̱ba-ka̱baè, a gatu ka qꞌãa Me, a bóòse-qꞌooan Gaam ẽe Kúrú-kgꞌaom ii di xꞌáía hãa ka. 11Gerikan hẽé naka Jutan hẽéthẽé di qꞌaa-qꞌooa nea Gam koe hãa tite, qꞌãe nqãa-qgai khòoèa ne hẽé kana qꞌãe nqãa-qgai khòoè tama ne hẽé, cꞌẽe zi qhàò zi di ne hẽé, nqúù ka xꞌãèa khóèan [f] hẽé, qãàn hẽé naka qãà taman hẽéthẽé e, igabam Kreste ba wèé Me e, a ba a wèéan koe ga hàna.
12Gaa domka, Nqarim nxárá tcgꞌòóa máásea hãa tu khóè tuè, tcom-tcomsa naka ncàm̀-ncamsa tu, hã̱akaguse tu thõò-xama-máákua ne, qãèan hẽé, naka cgꞌáré-cgꞌaresean hẽé, naka kgàesase qgóósean hẽé naka qáò tcáóan hẽéthẽé cgoa. 13Gatu ka cꞌẽe ne cgoa méé tu tsééa xgꞌae, naka ncẽè cꞌẽe khóèan cgoa tu kò cꞌẽes guu sa úúa hãa ne méé tu qgóóa mááku. Eẽm ma Nqari ba ma qgóóa máá tua khamaga ma méé tu gatu igaba gatà ma kúrú. 14Wèé zi gúù zi ncẽe zi tcꞌamkgꞌai koe méé tu ncàm̀kuan hã̱a, ncẽe ko wèé zi gúù zi cgꞌoèase qáéa xgꞌae e.
15Krestem di tòókuan méé i tcáóa tu tcꞌãà-cookgꞌai, ncẽe tu ma cúím tcꞌáróm di ii, a tòókuan koe tciièa khama. Ke tu qãè-tcaoa máá Me. 16Krestem dim kgꞌui ba méém gatu koe qguùase xꞌãè. Xgaa-xgaaku tu naka tchàno-tchanoku wèé tcꞌẽean cgoa, naka tua Pesaleman hẽé, naka ciian hẽé, naka tcꞌẽean di ciian hẽéthẽé tcáóa tu qꞌoo koe qãè-tcaoa-máákuan cgoa Nqari ba nxáèa máá. 17Naka dùús wèés ẽe tu ko kúrú sa, kgꞌuian koe ga igaba kana tsééan koe ga igaba, méé tu wèéa sa ga Xꞌaigam Jesom dim cgꞌõèm koe kúrú, naka tua Gam koe guu na Nqarim Xõò ba qãè-tcaoa máá.
	[f] 3:11 nqúù ka xꞌãèa khóèan - Gerika sa ko “Sekithia” témé.

Khóè zi hẽé naka khóè xu hẽéthẽé e
18Khóè saoè, gasao di xu khóè xu sao máàse, ncẽe i ma Xꞌaigam koe ma kgꞌanoa hãa khama.
19Khóè xaoè, gaxao di zi khóè zi xao ncàm̀ naka xaoa táá thõò-xamkagu zi guu.
Cóán hẽé naka xõò ga ne hẽéthẽé e
20Cóá tuè, gatu ka xõò ga ne wèé zi gúù zi koe komsana, nxãa sa ko Xꞌaiga ba qãè-tcaokagu ke.
21Cóán ka xõò ga xaoè, táá cóán xgáè guu, naka i nxãasega táá tshúù-tcao guu.
Qãàn hẽé naka xꞌaigan hẽéthẽé e
22Qãà tuè, gatu ka qꞌõòse ga ne nqõóm di ne tu komsana wèé zi gúù zi koe. Ncẽe gúùan méé tu kúrú, gaan di tcgáían gatu koe tòóa hãas ka tamase, kana cgóm̀kuan tu gha hòò cgae e domka tamase, igaba méé tu wèé tcáóa tu cgoa kúrú u, Xꞌaiga ba qꞌáòa hãase. 23Dùús wèés ẽe tu ko kúrú sa méé tu wèé tcáóa tu cgoa tséé, Xꞌaiga ba ko tsééa máá khama, khóèm ka tamase. 24Xꞌaiga ba gha ẽem Gam di ne khóè ne tòóa máána hãa sa ka̱bi máákus iise máà tu u sa tu qꞌana hãa khama. Xꞌaigam Kreste Me e ncẽe tu ko tsééa máá ba khama. 25Wèém khóèm ẽe ko cgꞌãèan kúrú ba gha suruta ka̱biè gam di cgꞌãèan domka, Nqari ba khóèan tãákase qgóó tama khama.
 
4
1Xꞌaiga xaoè, gaxao di qãàn méé xao ẽe tchàno ii a qãè ii sa máà, gaxao igaba xao qꞌana hãa, Xꞌaiga ba xao nqarikgꞌai koe úúa hãa sa ke.
Cꞌẽe xꞌáè-kgꞌáḿa ne
2Gatu di còrèan tu qarika qgóó, naka gaan koe kòresea hãa, naka Nqari ba qãè-tcaoa máá. 3Naka tu gataga còrèa máá xae e, nakam gha nxãasega Nqari ba gaxae di kgꞌuian nquu-kgꞌáḿan xgobekgꞌama máá, naka xae Krestem ka chóm̀sea tseeguan nxàe, ncẽer gaan domka qáéèa a. 4Còrè nakar nxãasega tchànose nxàea tcgꞌòó o, ncẽe i ko ma qaase khama. 5Eẽ tchàa koe hàna ne méé tu tcꞌẽegase tséé cgoa, wèém xꞌaè ba cgꞌoèase tséékagu na. 6Gatu di kgꞌuian méé i wèé xꞌaè ka cgóm̀kuan ka cgꞌoèa hãa, ta̱bean cgoa tsa̱ubeèa hãase, nxãasega tu gha qꞌãa, ntama tu gha ma wèém khóè ba xo̱a sa ka.
Còo di zi tsgám̀kaguku zi
7Wèé tchõà nem gha Tigiko ba tíí ka bìrí tu u, ncàm̀-ncamsam qõe ba, a tcom-tcomsam tséé-kgꞌao ba, a gaxae khama ma qãà ba Xꞌaigam koe. 8Gaa domkar ko gatu koe tsééa úú me, ntama xae ma hãa sa tu gha nxãasega qꞌãa ka, me gha gataga gatu di tcáóan ghùi-ghui. 9Onesimom cgoam ko síí, tcom-tcomsa, a ncàm̀-ncamsam qõe ba, ncẽe gatu ka cꞌẽe ba. Wèé zi gúù zi ncẽe koe ko kúrúse zi ka tsara gha bìrí tu u.
10Tíí khama qáéèàm Arisetareko ba ko tsgám̀kagu tu u, me ko Marekom Barenabasem ka qõese ba thẽé tsgám̀kagu tu u (nxãakamaga tu xꞌáè-kgꞌáḿan hòòa, ncẽè hààm kò ne méé tu qãèse hààkagu me di i). 11Jesom, ncẽe ko Juseto ta ma tciiè ba, nxãam igabam ko tsgám̀kagu tu u. Nooa xu Juta [g] xu xu u ncẽe ko Nqarim di xꞌaian koe tíí cgoa tsééa xgꞌae xu, a gataga tíí koe kaisa hùikuan úúa hãa xu. 12Epaferasem ncẽe gatu ka cꞌẽe ba, a Jeso Krestem dim qãà ba ko tsgám̀kagu tu u. Wèé xꞌaè kam ko qarika còrèa máá tu u, wèéan ẽem ko Nqari ba tcꞌẽe koe tu gha qarika téé, a gha dtcòm̀a tu koe kaia hãa, a wèé tcáóa tu cgoa Gam koe dtcòm̀ ka. 13Kaisa tsééan ẽem ko gatu hẽé naka Laodikea di ne hẽé naka Hierapolise di ne koe hẽéthẽé tcãà tcáó a kúrú koe ra ko gam ka nxàea tseegukagu. 14Ncàm̀-ncamsam Lukam naaka di ba hẽé, nakam Demase ba hẽéthẽé tsara ko tsgám̀kagu tu u.
15Tíí qõe ga ne Laodikea koe hàna ne méé tu tsgám̀kagu, naka Nimefase sa hẽé naka kerekes gas dim nquum koe ko xgꞌaes ga sa hẽéthẽé e.
16Ncẽes tcgãya sa tu ko nxárá mááèa xgꞌara ne méé tu kúrú nakas gataga thẽé kerekes Laodikea di sa nxárá mááè si. Naka tu gatu tcgãyas Laodikea koe guua sa nxárá.
17Naka gataga Arekipo ba bìrí naka máá: “Qꞌõé méé tsi naka ẽe tsi ko Xꞌaigam koe máàèa tsééan xgꞌara-xgꞌara,” témé.
18Tíí Paulo ra ko ncẽe tsgám̀kagukuan tshàua te cgoa góá máá tu u. Tiri táùan tu tcꞌẽe-tcꞌẽese. Cgóm̀kuan méé i gatu cgoa hãa.
	[g] 4:11 Juta - Gerika sa ko máá: “qꞌãe nqãa-qgai khòoèa xu,” témé.


1 TESALONIKA NE1TH1 TESALONIKA NE
Paulom dis tcgãyas tcꞌãà di sa
Tesalonika ne koe
1 2 3 4 5 Téé-cookgꞌai sa
Tesalonika ba kò xꞌáé-dxoom Roma ne di me e, Maketonia koe hàna ba. Paulo ba kò gaa koe xgaa-xgaa, ẽem ko Filipi koe guu ka, si kò kereke sa gaa koe tshoa-tshoase (Tsee 17:1-9).
Káí ne qhàò zi di ne kò Juta ne di cauan koe tcãàn tcaoa hãa, a kò Paulom di xgaa-xgaan komsana, igaba ne kò Juta ne tshoa-tshoa a tauan tcãà a ne a ntcoeku. Paulo ba kò Tesalonika koe chùia tcgꞌòóè, a ba a Berea koe qõò (Tsee 17:10). Gaa koem kò hànaa, a síí Korinta koe tcãà, kam kò Paulo ba gam ka cꞌẽem Timoteom koe tchõàn kóḿ, Tesalonika koe hànas kerekes di téé-qꞌooan ka.
Tcꞌãà dis tcgãyas Paulom di sa kò Tesalonika ne góá mááèa hãa, gaa koe hãa ne dtcòm̀-kgꞌao nes gha ghùi-ghui tcáó, a sa a ntcàm ne ka. Gane di dtcòm̀an hẽé naka ncàm̀kuan hẽéthẽé di tchõà nem ko qãè-tcaoa máá. Tcꞌẽe-tcꞌẽesekagu nem ko, kgꞌõès ẽem kò gane cgoa hãa xꞌaè kam kò kgꞌõè sa, a ba a kò nxãaska Kreste ba gha n-cáḿa hàà di zi tẽè zi ẽe kò ghùièa hãa zi xo̱a. Cꞌẽes tẽè sa kòo máá: “Dtcòm̀-kgꞌaom ncẽe kò Krestem hàà tama cookgꞌai koe xꞌóóa hãa ba gha kháé chõò tama kgꞌõèan úúa?” témé sa. Si kò cꞌẽes tẽè sa máá: “N-cáḿa ba gha Kreste ba gaicara ka̱bise a hàà?” témé. Paulo ba kò ncẽem xꞌaè ba séè a bìrí ne, nqooa hãase méé ne tséé sa, nqòò sa úúa hãase Kreste ba gha ka̱bise a hàà di sa.

 
 
Qaa-qaa sa kgꞌuia ne:
- ncàm̀ku
- Jeso ba ko gaicara ka̱bise a hàà (1:10; 3:13; 4:13–5:11) 
 
Tcgãyas qꞌoo koe hàna zi:
- Qãè-tcaoa máákuan hẽé naka dqo̱m̀kuan hẽéthẽé e (1–3) 
- Nqari ba ko qãè-tcaokagus kgꞌõè sa (4:1-12) 
- Xgaa-xgaan Krestem di hààn di i (4:13–5:11) 
- Còo di ghùi-ghui-tcáókua ne (5:12-28) 
Qãè-tcaoa-máákuan hẽé naka dqo̱m̀kuan hẽéthẽé e (1–3)
Tsgám̀kaguku zi
 
1
1Paulo ra a, a Silefano [a] ba hẽé naka Timoteo ba hẽéthẽé tsara cgoa hãa,
xae ko ncẽes tcgãya sa Tesalonika dis xgꞌaes ncẽe Nqarim gatá ka Xõò ba hẽé naka Xꞌaigam Jeso Kreste ba hẽéthẽé tsara koe hãa sa góá máá, a ko máá:
Cgóm̀kuan hẽé naka tòókuan hẽéthẽé méé i gatu cgoa hãa, témé.
	[a] 1:1 Silefano - Silefanom di cꞌẽe cgꞌõèa nea Silase e.

Tesalonika ne dis kgꞌõè sa hẽé naka dtcòm̀ sa hẽéthẽé e
2Wèéa tu domka xae ko wèé xꞌaè ka Nqari ba qãè-tcaoa máá, a ko sixae di còrèan koe gatu ka kgꞌui, 3a ko Nqarim gatá ka Xõòm cookgꞌai koe wèé xꞌaè ka tcꞌẽe-tcꞌẽese: gatu kúrúa hãa tsééan dtcòm̀an di hẽé, naka gatu di tsééan ncàm̀kuan di hẽé, naka gatá dim Xꞌaigam Jeso Krestem koe nqòòan ka tu qarika tẽes ka hẽéthẽé e.
4Tíí qõe ga tu Nqarim ka ncàm̀mèa tuè, qꞌana xae hãa nxárám tcgꞌòó tua hãa sa Gam di tu gha ii ka. 5Sixae di qãè tchõà nea kò gatu koe kgꞌui iise cúí hàà tama khama, igaba i kò qarian cgoa hẽé, Tcom-tcomsam Tcꞌẽem cgoa hẽé naka kaisa tcoman cgoa hẽéthẽé hàà. Tu qꞌana hãa nta xae kòo ma gatu xgꞌaeku koe gatu domka kgꞌõè sa. 6A tu a kò hàà sixae hẽé naka Xꞌaiga ba hẽéthẽé di tu serè-kgꞌao tu kúrúse. Eẽta i kò ma xgàrakuan hãa igaba tu kò Tcom-tcomsam Tcꞌẽem koe guua qãè-tcaoan cgoa kgꞌui ba séèa mááse khama. 7A tu a kò ncẽem dàòm ka, wèé ne dtcòm̀-kgꞌao ne Maketonia hẽé naka Akaia hẽéthẽé koe hàna ne koe xꞌáí sa kúrúse. 8Xꞌaigam dim kgꞌuim gatu koe guua ba kò Maketonia hẽé naka Akaia koe hẽéthẽé cúí síí tama, igabaga i kò gatu di Nqarim koe dtcòm̀an wèé za ga qꞌãaè, nxãasega i gha cꞌẽe gúù xae gha nxàe sa táá qaase ka. 9Gaa nea ko gane ka nxàe, nta tu kò ma hààkagu xae e sa khama. A ne a ko gataga nxàe, nta tu kò ma kúrúa mááseèa hãa nqárìan ma tcgꞌoaragu a Nqarim koe ma ka̱bise sa, a síí kgꞌõèa hãa a tseegu dim Nqari ba tsééa máá sa, 10naka tu ma Cóásem nqarikgꞌai koe gha guu a hàà ba ma qãà hãa sa, ncẽem kò xꞌooan koe ghùi ba, Jesom ncẽe hààko xgóàn koe ko kgoara ta a ba.
Paulom di tsééa ne Tesalonika koe
 
2
1Tíí qõe ga tuè, qꞌana tu hãa, sixae dis dàras gatu xae kò dàra tu ua hãa sa kò kgꞌamaga di tama sa. 2Hàà tama xae hãa cookgꞌai koe xae kò ma Filipi koe xgàraè sa hẽé, naka xae kò ma sau-saugase qgóóè sa hẽéthẽé tu qꞌana hãa. Igaba xae kò sixae dim Nqarim koe qarian hòò, a qãè tchõàn kgoarasease kgꞌui cgoa tu u, ẽeta i kò ma kaisa ntcoekuan hãa igaba. 3Sixae di xgaa-xgaa ne kàma, kana cgꞌurigam dàòm di, kana kàan di tama khama. 4Igaba xae ko Nqarim ka tcommèa hãa, a xae a qãè tchõàn xgaa-xgaan dis tséé sa máàèa hãa khama ma kgꞌui, khóèan xae gha qãè-tcaokagu ka tamase, igabaga xae gha Nqari ba qãè-tcaokagu ka, ncẽe ko tcáóa xae kúrúa bóò ba. 5Tu qꞌana hãa, wèé xꞌaè ka xae kò táá qàe-qaekuan di kgꞌuian cgoa hàà cgae tu u sa, a xae a kò táá sixae di tsééan kúrú, cꞌẽe gúù xae gha gatu koe hòò domka - Nqari ba sixae dim tééa-máá-kgꞌao Me e! 6Gataga xae kò khóèan ka xae gha dqo̱m̀mè sa qaa tama, gatu kaga igaba kana cꞌẽe khóèan kaga igaba.
7Krestem di xae xꞌáè úú-kgꞌao [b] xae iise xae ga kò káí gúùan qaa cgae tua hãa, igaba xae kò gatu xgꞌaeku koe tcꞌaua xae khóè xae e, khóès gas di cóán ko qãèse qꞌõés khama ma. 8A xae a kò kaisase xgónè tua hãa, domka xae kò kgꞌónòsea hãa, táá xae gha Nqarim di qãè tchõàn cúí máà tu u ka, igabaga xae gha thẽé sixae di kgꞌõèan tcgꞌòóa máá tu u ka, tseegukaga tu kò sixae koe kaisase ncàm̀-ncamsa tu u khama. 9Qanega tu qꞌana hãa, tíí qõe ga tuè, sixae di tsééan hẽé naka qóḿ cgoa qgóókuan hẽéthẽé ka. Nqarim di qãè tchõàn xae kò xgaa-xgaa tu u, a xae a kò ntcùú ba hẽé naka koaba ba hẽéthẽé tséé, táá xae gha gatu ka cꞌẽean ga qóḿ ba qgóókagu ka.
10Gatu hẽé naka Nqari ba hẽéthẽéa gha ncẽes gúù sa nxàea tseegukagu, sixae di qgóóse-kgꞌáḿa ne kò gatu dtcòm̀-kgꞌao tu koe qꞌano o, a tchàno o, a cúí cgꞌuri ga úú tama khama. 11Gataga tu qꞌana hãa, xae ko ma gatu ka cꞌẽem wèé ba ma qgóó sa, ẽem ko ma cóán ka xõò ba ma cóán qgóó khamaga ma, 12naka xae kò ko ma ntcàm, a korè, a ko Nqarim koe ma qarika bìrí tu u sa hẽéthẽé e, Nqari ba kgꞌanoa hãas kgꞌõè sa tu gha kgꞌõè ka, ncẽe ko Gam di xꞌaian hẽé naka xꞌáàn hẽéthẽé koe tcii tu u ba.
13Nqari ba xae ko chõò tamase qãè-tcaoa máá, ẽe xae kò kgꞌui ba xgaa-xgaa tu u ka tu kò cám̀ tshàua máá me khama. Khóèan koe guua hãam kgꞌuim iise tamase, igaba Nqarim koe guuam kgꞌuim iise, ncẽem tseeguan kaga ii khamaga ma, Nqarim ncẽe ko gatu dtcòm̀-kgꞌao tu koe tséé ba. 14Tíí qõe ga tuè, Jutea koe hàna zi kereke zi Nqarim di zi, ncẽe Jeso Krestem di zi koe kúrúsea hãa sa gatu koe thẽé kúrúsea. Gatu di ne khóè ne ka tu kò xgàraè, ncẽe gane kò ma Juta ne ka ma xgàraè khamaga ma. 15Juta ne ncẽe kò Xꞌaigam Jeso ba hẽé naka porofiti xu hẽéthẽé cgꞌõo, a xhàiagu xae e ne, ncẽe Nqari ba qãè-tcaokagu tama ne, a ko wèé khóèan cgoa ga ntcoeku ne. 16Xgáè-kgꞌam xae e ne ko, nxãasega xae gha táá tãá zi qhàò zi di ne cgoa kgꞌui, ne kgoaraè ka. Ncẽem dàòm ka i ko wèé xꞌaè ka gane di chìbian càùse a cgꞌoè. I ncẽeska Nqarim di xgóàn còo dis ka hàà cgae nea.
	[b] 2:7 xꞌáè úú-kgꞌao - Gerika sa ko “apostolo” témé.

Paulo ba gaicara Tesalonika ne dàra kgꞌoana
17Tíí qõe ga tuè, xòm̀ xꞌaè-coan xae kò gatu cgoa qꞌaa-qꞌaaèa hãa, i kò tcꞌáróa xae gatu xgꞌaeku koe káà a, tcꞌẽea xae ka tamase. Xae gaa domka kaisase xgónè tua hãa, a ko wèé qaria xae cgoa xꞌãà máá, gaicara xae ga bóò tu u sa, 18síí cgae tu u kgꞌoana xae kò hãa khama. Tíí Paulor tcꞌáróa kò káí qꞌoro tcꞌẽea hãa, síí cgae tu ur gha sa, igabagam kò satana ba xgáè-kgꞌam xae e. 19Kháé sa nxãaska sixae dis nqòò sa, kana qãè-tcao sa, kana xꞌaian dis cábá sa, ẽe xae gha Xꞌaigam Jesom kò hàà ne xae gha dqo̱m̀se cgoa sa dùú saa? Gatu tama tua? 20Tseeguan kaga xae ga dqo̱m̀se cgoa tu u, tu ko qãè-tcaokagu xae e.
 
3
1-2Eẽ xae ko ncẽes gúù sa qóḿa máá xaea hãa sa bóò, ka xae kò nxãaska bóòa tcgꞌòó, sixae ka qõesem Timoteo ba xae gha tsééa úú sa, ncẽe sixae khamaga ma Krestem di qãè tchõàn xgaa-xgaa koe Nqarim dim tséé-kgꞌao ba, xae gha sixae cuiaga Atene koe hãa ka. Ncẽes gúù sa xae kò bóòa tcgꞌòó, síím gha gatu di dtcòm̀an koe qari-qari, a korè tu u ka, 3nxãasega i gha táá cúí-kgꞌáía tu ga ncẽe zi xgàraku zi domka tééa dìbi ka. Gatu igaba tu qãèse qꞌana hãa, ẽe zi xgàraku zim Nqari ba kgoara máá taà hãa sa khama. 4Eẽ xae ko qanega gatu cgoa hãa ka xae kò xꞌaèan cookgꞌai koe ga bìrí tua hãa, hààko xꞌaè ka ta gha xgàraè sa, si ncẽe sa kúrúsea, ẽe tu ma qꞌana hãa khamaga ma. 5Gaa domkar kò, ẽer ko bóò si ncẽes gúù sa qóḿa máá tea hãa ka, Timoteo ba gatu koe tsééa úú, nxãasega xae gha gatu di dtcòm̀an ka qꞌãa ka, qàe-qaeku-kgꞌao ba gha cꞌẽedaoka qàe-qae tu u, i ga kò sixae di tsééan kgꞌamaga di i khama.
6Igabam ncẽeska Timoteo ba ka̱bisea hãa, a qãè-tcaokagu xae e ko kgꞌuian cgoa hààra máá xaea hãa, gatu di dtcòm̀an hẽé naka ncàm̀kuan hẽéthẽé di i. Gatagam kò thẽé bìrí xae e, wèé xꞌaè ka tu ko qãè-tcaoan cgoa tcꞌẽe-tcꞌẽese xae e, a bóòa xae xgónèa hãa sa, ncẽe xae ma sixae igabaga ma bóòa tu xgónèa hãa khamaga ma. 7Tíí qõe ga tuè, gaa domka xae kò gaxae di qóḿan hẽé naka xgàrakuan hẽéthẽé wèé qꞌoo koe gatu di dtcòm̀an ka qgài-qgai tcáóè. 8Ncẽè Xꞌaigam koe tu kòo qarika tẽe, ne xae gha nxãaska ncẽeska sónòa dìbi a kgꞌõèan hòò khama. 9Nqari ba xaea gha ntama ma tcꞌãòase gatu domka cám̀ tshàua máá! Kaisase xae ko Gam cookgꞌai koe gatu ka qãè-tcao. 10Koaba ba hẽé naka ntcùú ba hẽéthẽé xae ko qarika còrè, gatu cgoa xae ga xgꞌae a bóò tu u sa, nxãasega xae gha ẽe gatu di dtcòm̀an koe tcàoa hãa sa càùa máá tu u ka.
11Ke méé tsara ncẽeska gatá dim Nqarim, ncẽe gatá ka Xõò ba hẽé, nakam gatá dim Xꞌaigam Jeso ba hẽéthẽé tsara dàò ba kgꞌónòa máá xae e gatu koe xae gha síí di ba. 12Gataga méém Xꞌaiga ba gatu ka cꞌẽea ne koe hẽé naka wèé khóèan koe ga hẽéthẽé kúrú naka i gatu di ncàm̀kuan càùse naka káí, ncẽe xae sixae ma ncàm̀ tua hãa khamaga ma. 13Nxãasegam gha Nqarim gatá ka Xõò ba gatu di tcáóan qarian máà, tu gha káàn chìbi, a tu a gha Gam cookgꞌai koe tcom-tcomsa ii, ẽem gha ko gatá dim Xꞌaigam Jeso ba Gam di ne tcom-tcomsa ne wèé ne cgoa hàà ka.
 
Nqari ba ko qãè-tcaokagus kgꞌõè sa (4:1-12)
 
4
1Ncẽeska còo dis ka, tíí qõe ga tuè, sixae koe tu xgaa-xgaasea hãa, nta méé tu ma kgꞌõè naka tua Xꞌaiga ba qãè-tcaokagu sa, si ncẽe sa gaas kúrú tu kos ga si i. Igaba xae ko Xꞌaigam Jesom koe dtcàrà a ko korè tu u, a ko máá: ncẽes gúù sa méé tu qarika kúrú, témé. 2Xꞌaigam Jesom di qarian ka xae kò xꞌáè-kgꞌáḿan máà tu u sa tu qꞌana hãa khama.
3Ncẽea Nqarim ko ma tcꞌẽe ga a khama, tcom-tcomsakaguè tu gha sa: nxãasega tu gha cgꞌáràn koe ncèèsea hãa ka, 4nakam wèém khóè ba tcom-tcomsa a tcommèa hãam dàòm ka gam dis khóès cgoa kgꞌõè, 5cgꞌãè zi tcꞌẽe-kgꞌáḿ zi tcáóa ba ka ncàm̀mèa hãa zi kúrú ka tamase, cgꞌãè tcꞌẽe ne khóè ne Nqari ba cꞌúùa hãa ne ko hẽé khama. 6Nakam gha nxãasega táá cúím khóèm ga ba ncẽes gúùs ka gam ka cꞌẽe ba chìbian kúrú cgae guu, kana kàa me guu. Xꞌaiga ba gha ẽeta ii chìbian wèé ko kúrú ne xgàra ke, ncẽe xae nxãakamaga ma bìrí tua hãa a ma nxàea tseegukagua hãa khamaga ma. 7Hàà ta gha qꞌano tamase kgꞌõè kam Nqari ba tcii ta a tama khama, igaba ta gha hàà tcom-tcomsas kgꞌõè sa kgꞌõè ka a. 8Gaa domkam gha ẽe ko ncẽe xgaa-xgaan xguì ba, khóèm ko méé sa xguì tama, igabam gha ko Nqarim ko méé sa xguì, Nqarim ncẽe ko Gam dim Tcom-tcomsam Tcꞌẽe ba máà tu u ba.
9Ncẽeska gatu ka ncàm̀kuan ka: qaase tama ia góá xae ga máá tu u sa; Nqarim ka tu nxãakamaga xgaa-xgaaèa hãa, tu ga ma ncàm̀ku sa khama. 10A tu a ko tseeguan kaga wèé ne dtcòm̀-kgꞌao ne Maketoniam wèém di ne koe ncẽe sa kúrú, igaba xae ko dtcàrà tu u, tíí qõe ga tuè, kaisase tu gha gatà hẽé sa.
11Gataga xae ko thẽé korè tu u, kgàea hãas kgꞌõè sa tu ga kgꞌõè sa, nakam wèém khóè ba gam di zi tséé zi gam ka kúrú naka baà tshàua ba cgoa tsééa mááse, ncẽe xae ma xꞌáè tua hãa khama. 12Naka tua gha nxãasega cꞌẽe ne khóè ne ka tcommè, naka tua táá cꞌẽe khóèan dtcãàsea hãa guu.
 
Xgaa-xgaan Krestem di hààn di i (4:13–5:11)
13Tíí qõe ga tuè, tcꞌẽe tama xae hãa ẽe xꞌóm̀a hãa ne ka tu gha cꞌúùa hãase hãa sa, nxãasega tu gha táá thõò-tcaoase kgꞌae ka, gane ẽe nqòòan úú tama ne khama ma. 14Ncẽè Jesom xgꞌao xꞌóó a xꞌooan koe tẽea hãa sa ta kòo dtcòm̀, ne ta ko thẽé dtcòm̀, Nqarim gha gane ẽe Gam koe xꞌóm̀a hãa ne Jesom cgoa óá sa. 15Ncẽea Xꞌaigam dim kgꞌuim nxàe xae kom ga me e khama, ncẽe ko máá: gatá ncẽe kgꞌõèa a qaùa hãa ta cuiskaga ẽe xꞌóm̀a hãa ne ka tcꞌãà naka síía hãa tite, ẽem gha ko Xꞌaiga ba hààm cáḿ ka. 16Xꞌaiga ba gha nqarikgꞌai koe guu a kaiam dòm̀ cgoa xõa, kaiam moengelem dim dòm̀ ba hẽé naka Nqarim dim nxãàm di qꞌauan cgoa hẽéthẽé e, ne gha ẽe Krestem koe xꞌóóa hãa ne tcꞌãà a ghùiè khama. 17Nxãaska ta gha gatá ẽe kgꞌõèa a qaùa hãa ta gane cgoa xgꞌae-xgꞌae a túú-cꞌõòs qꞌoo koe hãase ghùiè, a síí Xꞌaigam cgoa tcꞌãá qꞌoo koe xgꞌae, a ta a gha gaa koe guus ka chõò tamase Xꞌaigam cgoa hãa. 18Gaa domka méé tu ncẽe kgꞌuian cgoa qgài-qgai tcáóku.
Xꞌaigam di hààn kgꞌónòsea máá
 
5
1Tíí qõe ga tuè, ncẽe zi gúù zi gha hàà kúrúse xꞌaèan hẽé naka cáḿan hẽéthẽé ka xae ga góáa máá tu u sa qaase tama. 2Gatu igaba tu qãèse qꞌana hãa, Xꞌaigam dim cáḿ ba gha tsꞌãà-kgꞌaom ko ma ntcùú ka hàà khama ma hàà cgae tu u sa khama. 3Cꞌẽe ne khóè ne gha máá: “Wèé zi gúù zia qãèse hãa, ta qãè qgáì koe hãa,” témé. I gha kúúga cgꞌãèan hàà cgae ne, ncãàn úúas khóès ábàn di thõòan ka ko kúúga hàà cgaeès khama ma, ne cuiskaga nxanagu ana hãa tite.
4Igabaga tu gatu ntcùús qꞌoo koe hãa tama, tíí qõe ga tuè, me cuiskaga ẽem cáḿ ba tsꞌãà-kgꞌaom ga ma arekagu tua hãa khama ma arekagu tu u tite. 5Wèéa tu ga xꞌáàm di tu cóá tu u, a koaba di tu cóá tu u khama. Ta ntcùú kana dcùú-qoms di ta cóá ta tama ta a. 6Ke méé ta táá xꞌóm̀a hãa guu, cꞌẽe ne khama, igabaga méé ta kókòa hãa, naka qgóósean úúa hãa. 7Eẽ ko xꞌóm̀ ne ko ntcùú ka xꞌóm̀, ne ko ẽe ko nqàre ne ntcùú ka nqàre khama. 8Igaba ta gatá koaba di ta a, ke méé ta qgóósean úúa hãa naka ta dtcòm̀an hẽé naka ncàm̀kuan hẽéthẽé dxùua ta ko ncèèa máás gúùs khama ma hã̱a, naka taa kgoarakuan dis nqòò sa tcúúa ta ko ncèèa máás cábás khama ma cábá. 9Nqari ba Gam di xgóàn ka ta gha xgàraè ka nxárá tcgꞌòó ta a tama khama, igabaga ta gha gatá dim Xꞌaigam Jeso Krestem koe kgoarasean hòò ka a. 10Ncẽe kò xꞌóóa máá ta a ba, ẽem ko hàà xꞌaè ka ta gha nxãasega Gam cgoa xgꞌae a kgꞌõè ka, kgꞌõèa ta ga hãa kana ta ga xꞌóóa hãa igaba [c]. 11Ke méé tu gaa domkaga ncẽe tu ko hẽé khamaga ma korèku naka hùiku.
 
	[c] 5:10 kgꞌõèa ta ga hãa kana ta ga xꞌóóa hãa igaba - Gerika sa ko máá: “kókòa ta ga hãa kana ta ga xꞌóm̀a hãa igaba,” témé.

Còo di ghùi-ghui-tcáókua ne (5:12-28)
12Tíí qõe ga tuè, dtcàrà tu u xae ko, ẽe ko gatu xgꞌaeku koe tséé ne khóè ne méé tu tcom sa, gane ẽe Xꞌaigam koe tcꞌãà-cookgꞌai tua hãa a ko tchàno-tchano tu u ne. 13Eẽ ne ko kúrú tsééan domka méé tu kaisa tcoman hẽé naka ncàm̀kuan hẽéthẽé cgoa qgóó ne. Gatu xgꞌaeku koe méé tu tòókuan cgoa hãa. 14Tíí qõe ga tuè, dtcàrà tu u xae ko, a ko máá: Eẽ ko xgꞌáḿ-kgꞌaiate ne tchàno-tchano, ẽe ko sau-cgaese ne korè, ẽe kgꞌamka ne hùi, naka wèé ne khóè ne koe qáò tcáó ii. 15Bóò méé tu naka i táá cúí khóè ga cꞌẽean kúrú cgae ana cgꞌãèan domka cgꞌãèan kúrú cgae e guu, igaba méé tu wèé xꞌaè ka, gatu ka cꞌẽe ne hẽé, naka wèé khóèan ga hẽéthẽé tu ga ma qãèan kúrúa máá sa xꞌãà máá.
16Wèé xꞌaè ka méé tu qãè-tcaoa hãa, 17naka tua wèé xꞌaè ka còrè. 18Wèé zi xgꞌaeku zi koe méé tu Nqari ba qãè-tcaoa máá, ncẽea gatu kam ma Nqari ba Jeso Krestem koe ma ncàm̀a hãa ga a ke.
19Táá méé tu Tcom-tcomsam Tcꞌẽe ba xgáè-kgꞌam guu, 20naka tua táá porofitan ntcoe guu. 21Wèés gúù sa méé tu qãèse bóòa tcgꞌòó, naka ẽe qãè ii sa qgóóa qari. 22Qgóóse méé tu wèés gúùs ẽe cgꞌãè iis koe.
23Nqarim tòókuan di ba méém Gam tcꞌáró-tcꞌaro ka kúrú tu u naka tu wèé zi dàò zi koe tcom-tcomsa ii: gatu di tcꞌẽean hẽé, naka tcáóan hẽé, naka tcꞌáróan hẽéthẽé wèé méé i qãèse qgóóè, naka ia táá cúís chìbis ga sa úú guu nakam nxãakgꞌaiga síí gatá dim Xꞌaigam Jeso Kreste ba hàà. 24Nqarim ncẽe tcii tua hãa ba tcom-tcomsa Me e, khamam gha ẽem nqòòkagu tua hãa sa kúrú.
25Tíí qõe ga tuè, còrèa tu máá xae e. 26Wèé ne dtcòm̀-kgꞌao ne tu tcom-tcomsas xꞌobèkus cgoa tsgám̀. 27Ra ko Xꞌaigam di cgꞌõèan koe dtcàrà tu u, ncẽes tcgãya sa méé tu wèé ne dtcòm̀-kgꞌao ne nxárá máá sa.
28Gatá dim Xꞌaigam Jeso Krestem di cgóm̀kuan méé i gatu wèé tu cgoa hãa.

2 TESALONIKA NE2TH2 TESALONIKA NE
Paulom dis tcgãyas cám̀ di sa
Tesalonika ne koe
1 2 3 Téé-cookgꞌai sa
Khóè ne kerekes Tesalonika koe hànas di nea kò káí zi tẽè zi úúa hãa Jesom di ka̱bisean ka. Cꞌẽe nea kò Jeso ba nxãakamaga ka̱bisea hãas ka dtcòm̀a hãa.
Paulo ba kò ncẽem tcꞌẽe ba qãèse nxàea kgꞌónò, a ko máá, Krestem qanega hàà tama cookgꞌai koes gha ntcoeku sa tẽe, me gha khóèm xꞌáèan komsana tama ba xꞌáíse. I gha cgꞌãè cauan hẽé naka xꞌáèan úú taman hẽéthẽé càùse. Paulo ba kò gam di nxárá-kgꞌaoan xꞌáè, gane di dtcòm̀an koe ne gha qarika téé sa, qóḿan hẽé naka xháéan hẽéthẽé di zi xꞌaè zi ka. Gatagam ko dtcàrà ne, kgꞌõè sa ne gha tsééa máá sa, Paulom ma gam di ne tséé-kgꞌao ne cgoa hẽéa khama.

 
 
Qaa-qaasa kgꞌuia ne:
- cgꞌãè, xꞌáèan úú tama sa
 
Tcgãyas qꞌoo koe hàna zi:
- Paulo ba ko dtcòm̀-kgꞌao ne dqo̱m̀ (1) 
- Krestem di hààn ka (2) 
- Paulo ba ko dtcòm̀-kgꞌao ne dtcàrà, kgꞌõèa ne ne gha tsééa máá sa (3) 
Paulo ba ko dtcòm̀-kgꞌao ne dqo̱m̀ (1)
Tsgám̀kaguku zi
 
1
1Tíí Paulo ra hẽé, naka Silefano [a] ba hẽé, naka Timoteo ba hẽéthẽé
xae ko ncẽes tcgãya sa Tesalonika dis kerekes, ncẽe Nqarim gatá ka Xõò ba hẽé naka Xꞌaigam Jeso Kreste ba hẽéthẽé tsara koe hãa sa góá máá
2a ko máá: Nqarim gatá ka Xõò ba hẽé naka Xꞌaigam Jeso Kreste ba hẽéthẽé tsara koe guua hãa cgóm̀kuan hẽé naka tòókuan hẽéthẽé méé i gatu cgoa hãa, témé.
	[a] 1:1 Silefano - Silefanom di cꞌẽe cgꞌõèa nea Silase e.

Qãè-tcaoa-máákuan hẽé naka còrèan hẽéthẽé e
3Tíí qõe ga tuè, ncẽe i ko ma qaase khama méé xae wèé xꞌaè ka gatu domka Nqari ba qãè-tcaoa máás gúù si i, gatu di dtcòm̀a ne ko kaisase càùse, i ko gataga gatu ka cꞌẽem wèém koe tu úúa hãa ncàm̀kuan thẽé kai khama. 4Gaa domka xae ko Nqarim di zi kereke zi koe gatu di qarika tééan ka hẽé naka dtcòm̀an ka hẽéthẽé dqo̱m̀se, ncẽe tu ko xgàraku zi hẽé naka xháé zi ncẽe kúrúse cgae tua hãa zi hẽéthẽé koe xꞌáía hãa a.
5Wèé zi ncẽe zia ko Nqarim di xgàrakua ne tchàno o sa xꞌáí, tu gha gazi domka Nqarim di xꞌaian kgꞌanoa hãa, ncẽe tu gaan domka xgàrasea hãa a. 6Nqari ba tchàno Me e, a ba a gha gane ẽe xgàra tua hãa ne thẽé xgàra. 7A ba a gha gatu di xgàrasean koe sãakagu tu u, a sixae thẽé sãakagu xae e. Ncẽe sam gha kúrú, Xꞌaigam Jesom gha Gam di xu moengele xu qari xu cgoa nqarikgꞌai koe guu a hàà ka. 8Ka̱rùkom cꞌeem cgoam gha hàà, a hàà gane ẽe Nqari ba ko xguì ne hẽé naka gane ẽe gatá dim Xꞌaigam Jesom di qãè tchõàn komsana tama ne hẽéthẽé xgàra. 9Ne gha chõò tamase tòm̀-tommè, a gha Nqarim cookgꞌai koe hẽé naka Gam di qarian di xꞌáàn hẽéthẽé koe tcgꞌòóè, 10ẽem gha ko hàà, a hàà Gam di ne tcom-tcomsa ne ka kaikaguè, a ba a thẽé wèé ne dtcòm̀-kgꞌao ne ka dqo̱m̀mèm cáḿ ka. Tu gha gatu igaba gane xgꞌaeku koe hãa, ẽe xae ko gatu koe nxàea tseegukagus tchõà sa tu kò komsana khama.
11Ncẽes noosega xae ko wèé xꞌaè ka còrèa máá tu u, gatá dim Nqarim gha kúrú tu u, tu Gam dis tciiku sa kgꞌanoa hãa tu khóè tu ii ka, a wèés gúùs tcáóa tu tcꞌẽea hãa sa hẽé naka ẽe tu ko kúrú tsééan dtcòm̀an di hẽéthẽé Gam di qarian ka xgꞌara-xgꞌara ka. 12Gataga xae ko còrè, nxãasega i gha gatá dim Xꞌaigam Jesom di cgꞌõèan gatu koe xꞌáàkaguè ka, tu gha gatu igaba thẽé Gam koe xꞌáàkaguè, gatá dim Nqari ba hẽé naka Xꞌaigam Jeso Kreste ba hẽéthẽé tsara di cgóm̀kuan koe guu a.
 
Krestem di hààn ka (2)
Xꞌáèan komsana tamam khóè ba
 
2
1Ncẽeska gatá dim Xꞌaigam Jeso Krestem di hààn ka hẽé naka gatá di xgꞌaean hàà ta gha xgꞌae cgoa Me di ka hẽéthẽé e: dtcàrà tu u xae ko, tíí qõe ga tuè, 2táá méé tu tcꞌẽea tu koe thamkase ntcãa-ntcãaè kana arekaguè guu, porofitan ka, kana xàà zi ka, kana tcgãya zi ncẽe ga cꞌẽedaoka sixae koe guua hãa zi kaga igaba, ncẽe ko máá, Xꞌaigam dim cáḿ ba nxãakamaga hààraa, témé zi. 3Táá hẽé naka i cúí khóè ga cꞌẽem dàòm kaga qàe-qae tu u guu. Eẽm cáḿ ba cuiskaga hààraa hãa tite ke, si gha nxãakgꞌaiga síí ntcoeku sa hàà, me gha xꞌáèan komsana tamam khóè ba xꞌáíse, khóèm kaàkaguè gha ba. 4Ncẽe ba gha wèés gúùs ẽe ko Nqarim ka tciise sa kana ko dqo̱m̀mè sa ntcoe, a gaas tcꞌamkgꞌai koe kaikaguse. A ba a gha Nqarim dim tempelem koe tcãà a ntcõó, a gabá Nqari me e sa khóè ne bìrí.
5Tcꞌẽe-tcꞌẽese tama tu gáé hãa, ẽer kò gatu cgoa hãa kar kòo ncẽe zi gúù zi ka bìrí tu u sa? 6Tu ncẽeska qꞌana hãa, dùús xgáèa tòó mea hãa sa, nxãasegam gha hàà gam di xꞌaèan ka xꞌáíse ka. 7Xꞌáèan komsana tama di chóm̀sea hãa qaria ne ko ncẽeska tséé khama, me gha gaam ẽe kò xgáèa tòó o ba qanega gatà hẽé, a gha nxãakgꞌaiga síí dàòm koe tcgꞌòóè. 8Me gha nxãaska ẽe xꞌáèan komsana tama ba hàà xꞌáíse, ncẽem gha Xꞌaigam Jeso ba kgꞌáḿ qꞌooa ba di sónò-qꞌooan cgoa dqòma cgꞌõo, a Gam di xꞌáàko hààn cgoa cgꞌõo ba. 9Eẽ xꞌáèan úú tama ba gha satanam di qarian cgoa hàà, a ba a gha kàan di qarian hẽé naka xꞌáí zi hẽé naka are-aresa zi gúù zi hẽéthẽé kúrú, 10a gha wèé kàakuan cgꞌãè tséékagu, ncẽe gha gane ẽe aagusea hãa ne ho̱àkagu u. Aaguse ne gha, tseeguan ncàm̀ ne ko xguì khama, ncẽe gha kgoara ne e. 11Gaa domkam gha Nqari ba qaris tséés dàòm koe ko tcgꞌòó ne sa gane koe tsééa úú, nxãasega ne gha tshúù-ntcõan dtcòm̀ ka, 12nxãasega ne gha wèéa ne ẽe tseeguan dtcòm̀ tama, igaba ko ẽe tchàno tamas ka qãè-tcaokaguè ne xgàraè ka.
Qarika tu téé
13Igaba méé xae, tíí qõe ga tuè, chõò tamase wèé xꞌaè ka gatu domka Nqari ba qãè-tcaoa máá, gatu ncẽe Xꞌaigam ka ncàm̀mèa tu, tshoa-tshoases koe gam kò Nqari ba guu a nxárá tcgꞌòó tua khama, kgoaraè tu gha ka. Nqari ba kòo tcꞌẽe, Tcꞌẽe ba gha tcom-tcomsakagu tu u, tu tseeguan koe dtcòm̀ sa. 14Me kò ẽe xae kò xgaa-xgaa tu u qãè tchõàn cgoa ncẽes gúùs koe tciia óá tu u, nxãasega tu gha gatá dim Xꞌaigam Jeso Krestem di xꞌáàn qꞌõò ka. 15Ke tu ncẽeska, tíí qõe ga tuè, qarika téé, naka ẽe xae kòo kgꞌáḿa xae cgoa xgaa-xgaa tu u zi cau zi hẽé, naka ẽe xae kòo góá máá tu u sa hẽéthẽé qgóóa qari.
16Nqarim gatá ka Xõò ba ncàm̀ taa hãa, a Gam di cgóm̀kuan koe guu a chõò tama thõò-xama-máákuan máà taa hãa, a qãès nqòò sa máà taa. Gabá hẽé naka gatá dim Xꞌaigam Jeso Kreste ba hẽéthẽé tsara méé tsara 17tcáóa tu ghùi-ghui, naka qari-qari tu u, nxãasega tu gha wèé qãè tsééan hẽé naka wèé qãè kgꞌuian koe hẽéthẽé hãa ka.
 
Paulo ba ko dtcòm̀-kgꞌao ne dtcàrà, kgꞌõèa ne ne gha tsééa máá sa (3)
Còrèa máá xae e
 
3
1Còo dis ka, tíí qõe ga tuè, còrèa máá xae e, nakam gha nxãasega Xꞌaigam dim kgꞌui ba qháése qõò naka tcommè, ẽe i kò gatu ka ii khamaga ma. 2Khóèan ncẽe cgꞌãè tcꞌẽe koe còrèa máá xae e, naka xae gha qãè qgáì koe hãa. Wèém khóè ba dtcòm̀a hãas tama si i ke.
3Igabagam Xꞌaiga ba tcom-tcomsa Me e, a ba a gha qari-qari tu u, a ẽe cgꞌãè tcꞌẽe iim koe kòre tu u. 4Nqarim koe xae tcoman úúa hãa gatu ka, ẽe xae kò xꞌáè tu u zi gúù zi tu ko kúrú, a tu a gha qanega kúrú zi di i. 5Xꞌaiga ba méém gatu di tcáóan Nqarim di ncàm̀kuan koe hẽé naka Krestem di qarika tééan koe hẽéthẽé tcéèa úú.
Kgꞌõèa tu tu tsééa máá
6Tíí qõe ga tuè, gatá dim Xꞌaigam Jeso Krestem dim cgꞌõèm koe xae ko xꞌáè tu u, wèém dtcòm̀-kgꞌaom ẽe kgꞌõès koe kgꞌamka ii, a ẽe xae kò máà mea hãa xgaa-xgaan komsana tamam koe méé tu tééa dìbi sa. 7Gatu igaba tu qꞌana hãa, nta méé tu ma serè xae e sa ke. Gatu cgoa xae ko hãa ka xae kò kgꞌamka tama. 8Gataga xae cꞌẽem khóèm di tcꞌõoan ga suruta me tamase tcꞌõó ta ga hãa, igaba xae kò ntcùú ba hẽé naka koaba ba hẽéthẽé qarika tséé, a ko khùbu, táá xae gha dìím ga ba qóḿ ba qgóókagu ka. 9Ncẽes gúù sa xae kúrúa hãa, ẽeta ii hùian xae gha qaa di qarian xae úú tama domka tamase, igaba xae kò máàse tu u kgꞌoana, nxãasegas gha xꞌáí sa ii ka, serè tu gha sa. 10Eẽ xae ko gatu cgoa hãa ka xae kò ncẽe xꞌáèan máà tua hãa, a máá: “Ncẽè cꞌẽem khóèm kò tséé tcꞌẽe tama nem tcꞌõó tite,” témé khama.
11Ncẽes gúù sa xae ko góá, gatu ka cꞌẽe ne kgꞌõès koe kgꞌamka ne e, a tsééan kúrú tama, a cꞌẽe khóèan di tsééan koe tcana tẽe, sa xae kóḿa hãa domka. 12Xꞌaigam Jeso Krestem di cgꞌõèan koe xae ko ncẽe ne khóè ne xꞌáèan máà, a ko bìrí ne a ko máá, nqoo-nqoosase méé ne tsééan kúrú, naka nea kgꞌõèkaguse, témé.
13Igaba gatu, tíí qõe ga tuè, táá méé tu qãèan kúrú ka xhõe guu. 14Ncẽè cꞌẽem khóèm kò ncẽes tcgãyas koe xae ko nxàe sa dtcòm̀ tama ne méé tu ẽem khóè ba qãèse bóò naka tcgꞌoaragu, nakam gha nxãasega saucgae. 15Táá hòrea tu hãam khóèm khama ma qgóó me guu, igabaga méé tu gatu ka qõesem khama ma tchàno-tchano me.
Còo di zi tsgám̀kaguku zi
16Xꞌaigam tòókuan di ba méém wèé xꞌaè ka Gam ka tòókuan máà tu u, wèé dàò-kgꞌáḿan cgoa. Xꞌaiga ba méém gatu cgoa hãa.
17Tíí Paulo ra ko ncẽe tsgám̀kagukuan tshàua te cgoa góá máá tu u. Ncẽe sa wèés tcgãyas tiris koe xꞌáí si i, ra ko ma góá ga a.
18Gatá dim Xꞌaigam Jeso Krestem di cgóm̀kuan méé i gatu wèé tu cgoa hãa.

1 TIMOTEO1TI1 TIMOTEO
Paulom dis tcgãyas tcꞌãà di sa
Timoteom koe
1 2 3 4 5 6 Téé-cookgꞌai sa
Timoteo ba kò qari-kgꞌao-coa me e, dtcòm̀-kgꞌaom Asia dim nqõóm koe guua ba, a kò Juta dis khóès ka hẽé naka Gerika dim khóèm ka hẽéthẽé ábàèa hãa (Tsee 16:1-3). Paulom cgoam kò xgꞌae a tsééan kúrú, a ba a kò Paulo ba qãè tchõàn xgaa-xgaa koe hùi.
Paulom dis tcꞌãà dis tcgãyas Timoteom di sa ko nqoana zi gúù zi ka kgꞌui:
1. Kgꞌaikas ko tcgãya sa tshúù-ntcõan di xgaa-xgaan ka kgꞌui. Ncẽe xgaa-xgaa nea kò cꞌẽe xòè za Juta ne di i, a cꞌẽe xòè za Juta tama ne di i, a i a ko máá, ncẽem nqõóm di zi gúù zi tshúù zi i, témé. Ncẽè khóèan kò gaxu di tcꞌẽe-kgꞌáḿa chóm̀sea qgóóa qari ne cúí i gha kgoarakuan hòò o, naka qgóóse-kgꞌáḿan ncẽe cꞌẽe zi tcꞌõo zi tsi tcꞌõó tama hẽé, a séè taman hẽéthẽé ko kúrú ne.
2. Tcgãya sa ko kerekes di tsééan ka hẽé, naka còrèan ka hẽé, naka tséé-kgꞌáḿ zi kerekes di xu tcꞌãà-cookgꞌai xu gha kúrú zi hẽé naka hùi-kgꞌao xu hẽéthẽé gha kúrú di xꞌáèan tcgꞌòó.
3. Còo dis kam ko Timoteo ba bìría kgꞌónòè, Jeso Krestem dim qãàm qãè bam gha kúrú sa, naka ẽem gha ko kúrú zi tséé-kgꞌáḿ zi ka hẽé naka tãáka zi xgꞌae zi dtcòm̀-kgꞌao ne di zi koem gha kúrú zi ka hẽéthẽé e.

 
 
Qaa-qaasa kgꞌuia ne:
- xgaa-xgaa sa
- dtcòm̀ sa
- Nqari-tcáóa ne
- kerekes di xu tséé-kgꞌao xu
 
Tcgãyas qꞌoo koe hàna zi:
- Tséé-kgꞌáḿ zi kerekes di zi hẽé naka gas di tséé-kgꞌaoan hẽéthẽé e (1–3) 
- Xꞌáè-kgꞌáḿan Timoteom ko máàè e (4–6) 
Tséé-kgꞌáḿ zi kerekes di zi hẽé naka gas di tséé-kgꞌaoan hẽéthẽé e (1–3)
Tsgám̀kaguku zi
 
1
1Paulo ra a, Jeso Krestem dir xꞌáè úú-kgꞌao [a] ra, Nqarim gatá dim Kgoara-kgꞌao ba hẽé naka Jeso Kreste ba hẽéthẽé tsara ma xꞌáèa khama, ncẽe ta Gam koe nqòòa hãa ba.
2Timoteo, dtcòm̀an koe tiri tsi cóá tsi tseegu di tsi ra ko ncẽes tcgãya sa góá máá a ko máá:
Nqarim Abo ba hẽé naka Jeso Krestem gatá dim Xꞌaiga ba hẽéthẽé tsara koe guua hãa cgóm̀kuan hẽé, naka thõò-xama-máákuan hẽé naka tòókuan hẽéthẽé méé i tsáá cgoa hãa, témé.
	[a] 1:1 xꞌáè úú-kgꞌao - Gerika sa ko “apostolo” témé.

Tshúù-ntcõan xgaa-xgaa dis dqàèku sa
3Maketonia koer ko qõò kar kò bìrí tsi, Efeso koe méé tsi hãa sa, naka tsia cꞌẽe ne khóè ne xgáè-kgꞌam, táá méé ne tãá zi gúù zi tshúù-ntcõan di zi xgaa-xgaa sa. 4Tshúù-ntcõan di huwan koe hẽé naka chõò tama qhàòkuan khóè ne di ka kgꞌuian koe hẽéthẽé méé ne tcgꞌòóse, Nqarim di tsééan dtcòm̀an di koe i káà hùi i ke, a ko mẽékuan cúíga ghùi. 5Ncẽe xꞌáè-kgꞌáḿan koer ko nxàes gúù sa ncàm̀ku si i: qꞌanos tcáó sa hẽé, tchànos tcꞌẽe-kgꞌáḿ sa hẽé, naka qꞌanos dtcòm̀ sa hẽéthẽé koe guua sa. 6Cꞌẽe ne khóè ne ncẽe zi gúù zi tcgꞌoaragua, a káà hùi zi kgꞌui zi koe tòósea. 7Xꞌáè xgaa-xgaa-kgꞌaoa ne ne gha kúrú sa ne ko tcꞌẽe, igabaga ne ẽe ne ko kgꞌui sa cꞌúùa hãa. Kgoarasea hãase ne ko gúù zi ka kgꞌui igabaga ne dùú sa zi ko méé sa cꞌúùa hãa.
8Qꞌana ta hãa xꞌáèa ne qãè e sa, khóèan kò ko qãèse tséékagu u ne. 9Ncẽe sa ta thẽé qꞌana hãa khama: xꞌáèa nea qãè khóèan kúrúa mááè tama, a xꞌáèan ko khõá khóèan hẽé, uù khóèan hẽéthẽé kúrúa mááèa, Nqari-tcáó taman hẽé naka cgꞌãè cauan hẽéthẽé, tcom-tcomsa taman hẽé naka Nqarim ka ko cgꞌãè gúùan kgꞌui ne hẽéthẽé, kgꞌáò xõòan hẽé naka dxàe xõòan hẽé ko cgꞌõoan hẽéthẽé, cgꞌõo-kgꞌaoan hẽé, 10cgꞌárà-kgꞌaoan hẽé, gaan khama ma kgꞌáò khóèan cgoa ko séèkuan hẽé, tsꞌãà-kgꞌao xu khóèan di xu hẽé, tshúù-ntcõa-kgꞌaoan hẽé, naka khóèan cꞌẽe gúùan qãè xgaa-xgaan cgoa qõòa mááku tama ko kúrú hẽéthẽé i kúrúa mááèa. 11Ncẽe qãè xgaa-xgaa ne ko tsꞌee-tsꞌeekgꞌaièam Nqarim di qãè tchõàn xꞌáàko koe hòòse, qãè tchõàn ncẽem máà tea hãa koe.
Xꞌaigam Nqarim di cgóm̀kua ne Paulom koe
12Jeso Krestem gatá dim Xꞌaiga ba, ncẽe kò qarian máà te bar ko qãè-tcaoa máá, tcom-tcomsa ra a sam kò bóò, a kò nxárá tcgꞌòó te Gam di tsééa ner gha kúrú ka khama. 13Eẽtar xgꞌao ko ma Nqarim ka cgꞌãèse kgꞌui, a xgáèku-kgꞌao ra a, a tshúù-kgꞌao ra a, igabagar xgꞌao thõò-xama mááè, ncẽe zi gúù zir ko cꞌúùase kúrúa, a dtcòm̀an úú tama khama. 14I kò cgóm̀kuan gatá dim Xꞌaigam di tíí koe ntca̱na tcãà, a dtcòm̀an hẽé naka ncàm̀kuan hẽéthẽé máà te Jeso Krestem koe.
15Kgꞌuian ncẽea tseegu u, a kgꞌanoa wèé za ga i ga dtcòm̀mè sa, ncẽe ko máá: Jeso Kreste ba nqõómkgꞌai koe hààraa, chìbi-kgꞌao nem gha hàà kgoara ka, ta ko méé e, ncẽe ra tíí gane ka kaisase chìbiga ra a ne. 16Tíí koem gha Jeso Kreste ba Gam di qáò tcáóan wèé ga xꞌáí domkar kò thõò-xama-máákuan hòò, tíí ncẽe kò kaisase chìbiga ii ra, nxãasegar gha ẽe gha Gam koe dtcòm̀ a chõò tamas kgꞌõè sa hòò ne koe xꞌáí sa ii ka. 17Xꞌaigam, ncẽe tshoa-tshoase-qꞌoo, a chõò-qꞌoo úú tama, a xꞌóó tama, a bóòèa hãa tite ba, ncẽe cúí iim Nqari ba méém chõò tamase tcomkuan hẽé naka xꞌáàn hẽéthẽé máàè. Amen.
18Timoteo, tiri cóáè, ncẽe xꞌáè-kgꞌáḿa ner ko máà tsi, porofiti xu kò tsáá ka porofita kgꞌuian cgoa ko qõòa mááku u, nxãasega tsi gha gaa kgꞌuian cgoa qãès ncõo sa xꞌãà ka. 19Qgóóa qari dtcòm̀ sa hẽé naka tchànos tcáó sa hẽéthẽé e. Cꞌẽe ne khóè ne aagu sia, a gatà hẽéan ka dtcòm̀s gane di sa chúú-chuua hãa ke. 20Gane xgꞌaeku koe tsara ko Humenaioa tsara Alekesanterea tsara hãa, ncẽer satanam tshàu qꞌoo koe tcana hãa tsara, nxãasega tsara gha xgaa-xgaaè a Nqari ba táá cgꞌãèse kgꞌui cgoa ka.
Nqari ba dqo̱m̀an di xꞌáè-kgꞌáḿa ne

1Wèé zi gúù zi cookgꞌai koer ko gaa domka dtcàrà tsi, wèé khóèan ga tu gha còrèa máá sa, a còrèa mááku, a cꞌẽean téé-qꞌoo koe còrè, a tu a Nqari ba qãè-tcaoa máá di còrèan còrè sa. 2Xꞌaigan ga hẽé naka wèéan ẽe tcꞌamaka hàna zi téé-qꞌoo zi dian ga hẽéthẽé méé i còrèa mááè, naka ta gha nxãasega kgàea hãas kgꞌõès tòókuan di sa kgꞌõè, Nqari-tcáóase naka qãè qgóósean úúase, wèé zi qgáì zi kgꞌõèa ta di zi koe. 3Ncẽe sa ta kò ko kúrú ne i gha qãè e Nqarim gatá dim Kgoara-kgꞌaom cookgꞌai koe, a i a gha qãè-tcaokagu Me, 4Nqarim ncẽe wèém khóèm gha kgoaraè, a tseeguan qꞌãa sa ko tcꞌẽe ba. 5Cúím Nqari ba hàna khama, Me gataga cúím Khóè ba hàna, khóèan hẽé naka Nqari ba hẽéthẽé ko xgꞌae-xgꞌae ba, Khóèm Jeso Kreste ba, 6ncẽe kò kgꞌõèa ba máàna hãa ba, wèé ne khóè ne di kgꞌõèa nem gha xꞌámá ka̱bi ka, a kò gatà hẽéan ka qãèm xꞌaèm ka Nqarim ka nxárá tcgꞌòóèas xꞌáí sa ii ba. 7Ra ncẽes gúùs domka tséé sa máàèa, Nqarim di kgꞌuia ner gha nxàe, a xꞌáè úú-kgꞌao ba ii ka (tshúù-ntcõa tamar hãa a ko tseeguan nxàe), a gha tãá zi qhàò zi dim xgaa-xgaa-kgꞌao ba ii ka, dtcòm̀an hẽé naka tseeguan hẽéthẽé koe.
8Khóè xu méé xu wèé qgáìan koe, tcom-tcomsa tshàuan ghùia hãase còrè sar ko tcꞌẽe, xgóà naka ntcoeku tamase. 9Naka zi thẽé khóè zi tꞌõè-tꞌõese qãèse hã̱an ka, saua hãase naka tcomkuan kgꞌanoa hãam dàòm ka hẽéthẽé e, naka táá kaisase tꞌõè-tꞌõè cꞌõò guu, kana gautan hẽé kana tꞌõè nxõ̱án hẽé kana káí marian ko qaa qgáían hã̱a guu. 10Igabaga qãè tséé-kgꞌáḿan cgoa méé zi tꞌõè-tꞌõese, Nqari-tcáóa zi hãa sa xꞌáísea hãa zi khóè zi khama ma. 11Khóè sa méés nqooa hãase xgaa-xgaase, wèé tcáóa sa cgoa máàsea hãase. 12Ra khóè sa kgoara máá tama xgaa-xgaas gha sa, kanas gha khóèm tcꞌamkgꞌai koe qarian úú sa, igabaga méés nqooa hãa. 13Adam ba tcꞌãà a kúrúèam ga me e, si Efa sa kháóka kúrúèa khama. 14Me kò Adam tama me e ncẽe kò qàe-qaeè ba, igaba dxàes khóè si i ncẽe kò qàe-qaeèa, a cgꞌãèan koe tcana sa. 15Igabagas gha khóè sa cóán ábà ka kgoaraè, ncẽè dtcòm̀an hẽé, ncàm̀kuan hẽé, qꞌano-qꞌanosean hẽé naka qãè qgóósean hẽéthẽé cgoas kò ko còoka qõò ne.
Kerekes di xu tcꞌãà-cookgꞌai xu hẽé naka hùi-kgꞌao xu hẽéthẽé e

1Kgꞌuim ncẽe ba tseegu me e ncẽe ko máá: Khóèm kò kerekes dim tcꞌãà-cookgꞌai ba téé kgꞌoana nem ko qãès tséé sa tcꞌẽe, ta ko méé ba. 2Kerekes dim tcꞌãà-cookgꞌai ba méém khóèm cꞌẽe gúù domka ga chìbi-chibiè tite ba ii, naka ba cúís khóès dim khóè ba ii, qgóóse ko ba, tcꞌẽe-kgꞌáḿa ba tchàno ii ba, qãè kgꞌóò ba, khóè ne ko xꞌáéa ba koe qãèse hààkagu ba, a khóèan xgaa-xgaa di tcáóan úúa ba, 3kgꞌáà-kgꞌao tama ba, a xgáèku di tama ba, igaba méém tcꞌaua hãam khóè ba ii, ncõo di tama ba, mari ncàm̀ tama ba, 4gam dim xꞌáé ba qãèse tcꞌãà-cookgꞌaia hãa ba, a ko gam di cóán kúrú i komsana me ba, a wèé qgáì koe ga qãè qgóósean úúa ba. 5(Xꞌáém gam di bam gha ma tcꞌãà-cookgꞌai sam kò cꞌúùa hãa ne ba gha mtama ma Nqarim dis kereke sa ma qꞌõé?) 6Táá méém dtcòm̀an koe ka̱ba ii, naka ba gha nxãasega táá bóò-bóòse, naka dxãwam di xgàrakuan koe cgꞌáéa tcãà guu. 7Khóè ne kerekes ka tchàa koe hàna ne ka tcommèa hãam khóè ba méém ii, naka ba gha nxãasega táá sau-cgaekaguè, naka ba táá dxãwam dim dàòm koe cgꞌáéa tcãà guu.
8Kerekes di xu hùi-kgꞌao xu méé xu gataga tcom-tcomsa xu khóè xu ii, cám̀ kgꞌáḿ-tsharà tama xu, káí gõéan kgꞌáà koe tòóse tama xu, a mari ka cgꞌáré tcáó tama xu. 9Chóm̀sea zi gúù zi dtcòm̀an di zi ncẽe tseegu ii zi méé xu qarika qꞌano-tcáóan cgoa qgóóa hãa. 10Gataga méé xu kgꞌaika kúrúa bóòè thẽé, a ncẽè káà chìbi xu u sa i kò bóòèa hãa ne méé xu nxãwa kerekes di xu hùi-kgꞌao xu kúrúè. 11Khóè zi méé zi gataga tcom-tcomsa zi i, naka táá cgꞌãè zi gúù zi cꞌẽe ne ka nxàe, igaba méé zi qgóósean úúa, naka wèé gúùan koe tcommèa hãa. 12Kerekes dim hùi-kgꞌao ba méém cúís khóès dim khóè ba ii, naka cóáa ba hẽé naka xꞌáéa ba hẽéthẽé qãèse tcꞌãà-cookgꞌaia. 13Kerekes di xu hùi-kgꞌao xu kò ko gaxu di tsééan qãèse kúrú ne xu ko qãès téé-qꞌoo sa hòòa mááse, a kgoarasease gaxu di dtcòm̀an ka kgꞌui Jeso Krestem koe.
14Tcoma ner úúa, hààr gha qháése xgꞌae cgoa tsi di i, igabar ko ncẽe zi gúù zi góá máá tsi, 15ncẽè ãor kò ko ne tsi gha qꞌãa ka, khóèan méé i ntama ma Nqarim di ne khóè ne xgꞌaeku koe qgóóse sa, ncẽe kgꞌõèa hãam Nqarim dim kereke ba, tseegus di qhùri-cꞌõá ii, a tshoa-tshoase-qꞌoo sa ii ba. 16Ntcoe gham khóè ba káà me e, chóm̀sea zi gúù zi gatá dis dtcòm̀s di zia kaia hãa sa:
Nqari ba kò khóèan dis iis koe xꞌáíse,
a Tcom-tcomsam Tcꞌẽem ka tchànom ii sa xꞌáíè,
a moengelean ka bóòè,
a qhàò zi di ne koe xgaa-xgaaè,
a nqõómkgꞌai koe dtcòm̀mè,
a xꞌáàn koe qaòkaguè.
 
Xꞌáè-kgꞌáḿan Timoteom ko máàè e (4–6)
Tshúù-ntcõa di xu xgaa-xgaa-kgꞌao xu

1Tcom-tcomsam Tcꞌẽe ba ko qãèse bìrí ta a, còo di xꞌaè ka ne gha cꞌẽe ne khóè ne dtcòm̀an aagu, a ne a gha ho̱àkaguko tcꞌẽean koe hẽé, naka dxãwa tcꞌẽean di xgaa-xgaan koe hẽéthẽé máàse sa. 2Ncẽe xgaa-xgaaku ne cgꞌãè cau xu tshúù-ntcõa-kgꞌao xu koe guua, ncẽe gaxu di tcáóan kùrusam qanom cgoa dàoèa khama ii xu. 3Khóèan xu ko séèkuan cara, a xu a ko xꞌáèan tcgꞌòó, táá ne gha cꞌẽe tcꞌõo-qhàò ga tcꞌõó di i, tcꞌõoan ncẽe Nqarim kúrúa hãa a, ẽe dtcòm̀aa a tseeguan qꞌana hãa ne gha qãè-tcaoan cgoa tcꞌõó ka a. 4Nqarim kúrúas gúùs wèé sa qãè si i, khama i cúí gúù ga xguìè tite, ke méé ta qãè-tcaoan cgoa tcꞌõó o. 5Nqarim dim kgꞌui ba hẽé naka còrèan hẽéthẽé cgoa i ko qãè-qãeè ke.
Qãèm tséé-kgꞌaom Jeso Krestem di ba
6Ncẽè ncẽe zi gúù zi ka tsi kò tsáá ka cꞌẽe ne qꞌãa-qꞌãa ne tsi gha Jeso Krestem di tsi tséé-kgꞌao tsi qãè tsi i. Gataga méé tsi dtcòm̀an hẽé naka cgáé xgaa-xgaan ẽe tsi xùria hãa hẽéthẽé di kgꞌuian cgoa xáròse. 7Dxãwam di huwan káà hùi koe méé tsi tcgꞌòóse, naka tsia Nqari-tcáóan koe qari-qarise. 8Tcꞌáróa tsi kõ̱èan di zi gúù zi cgoa qari-qari sa cgꞌárése cgáé si i, igaba Nqari-tcáóa hãase kgꞌõè sa wèé zi gúù zi koe cgáé si i, ncẽes kgꞌõès koe hẽé naka ncẽe gha ko hààs kgꞌõès koe ga hẽéthẽés nqòòan úúa hãa khama. 9Ncẽe kgꞌui ne tseegu u, a wèé za ga i ga dtcòm̀mè sa kgꞌanoa hãa. 10Kgꞌõèa hãam Nqarim koe ta nqòòa ta tòóa, wèé ne khóè ne dim Kgoara-kgꞌao ba, gatà hẽés ka gane ẽe dtcòm̀a hãa ne di ba. Gaa domka xae ko kaisase tséé a ko xhõe.
11Ncẽe zi gúù zi méé tsi khóè ne bìrí naka gazi ka xgaa-xgaa ne. 12Táá hẽé naka i khóèan cgꞌáré tsi i domka ntcoe tsi guu, igaba méé tsi dtcòm̀-kgꞌao ne koe xꞌáí sa ii, kgꞌui-kgꞌáḿa tsi ka hẽé, qgóóse-kgꞌáḿa tsi ka hẽé, ncàm̀kuan xꞌáía tsi ka hẽé, dtcòm̀a tsi ka hẽé, naka qꞌano-tcáóse kgꞌõèa tsi ka hẽéthẽé e. 13Gataga méé tsi Nqarim di zi Tcgãya zi nxárán koe hẽé, khóè ne ghùi tcꞌẽean koe hẽé, naka khóè ne xgaa-xgaan koe hẽéthẽé tòóse, nakar nxãakgꞌaiga síí hàà. 14Tsáá koe hãas abas, ncẽe porofiti xu kò porofitas kgꞌuis koe tsi guu a máàèa sa, ẽe xu kò kerekes di xu kaia xu tshàua xu tòó cgae tsi xꞌaè ka, sa táá hẽé nakas aaguse cgae tsi guu.
15Tséé zi ncẽe zi koe méé tsi máàse, naka qarika tséé zi, naka gazi koe hãa, naka i nxãasega còoka tsééa qõò-qꞌooa tsi wèé khóèan ka bóòè. 16Tsáá hẽé naka ẽe tsi ko xgaa-xgaa sa hẽéthẽé méé tsi kòre. Qáò tcáóan cgoa méé tsi kúrú si. Gatà tsi kò hẽé ne tsi gha tsáá hẽé naka ẽe ko komsana tsi ne hẽéthẽé kgoara ke.
Dxàe-ntcõa zi hẽé naka kaia xu hẽé naka qãàn hẽéthẽé e

1Kaiam khóè ba méé tsi táá dqàè guu, igaba méé tsi tsarim xõòm khama ma kgꞌui cgoa me, qãè qgóósean cgoa, naka qárí-kgꞌao xu tsáá qõea xu khama ma qgóó. 2Kaia zi khóè zi méé tsi tsari zi xõò zi khama ma qgóó, naka dxàe-coa zi tsáá qõea zi khama ma qgóó, qꞌano-tcáóan cgoa wèé za ga.
3Dxàe-ntcõa zi, ncẽe tseeguan kaga ko hùian qaa zi méé tsi tcomkuan cgoa qgóó. 4Igaba ncẽè dxàe-ntcõas kò cóán kana tsgõo-coan úúa hãa ne méé i dtcòm̀s koe ko qaase sa kgꞌaia xgaa-xgaase, naka gaan di khóèan qꞌõé, naka xõò ga ne hẽé naka tsgõose ga ne hẽéthẽé kúrúa máá, ncẽe sa ko Nqari ba qãè-tcaokagu ke. 5Dxàe-ntcõas ncẽe tseeguan kaga ko hùian qaa a qhàò ga úú tama sa, nxãa sa nqòòa sa Nqarim koe tòóa hãa, a sa a ko ntcùú ba hẽé naka koaba ba hẽéthẽé còrè, a ko Nqari ba dtcàrà hùi sim gha ka. 6Igabaga dxàe-ntcõas ncẽe nqõóm di ka̱rean cgoa ko qgóé sa xꞌóóa hãa, kgꞌõèas hãa igaba. 7Ncẽe zi xꞌáè-kgꞌáḿ zi méé tsi máà ne, naka ne nxãasega cꞌẽe gúù domkaga táá chìbi-chibiè guu. 8A ncẽè cꞌẽem khóèm kò gam di qhàòan kúrúa máá tama, kana gam xꞌáé di ne kúrúa máá tama, nem dtcòm̀an ntcoea hãa, i qgóóse-kgꞌáḿa ba ẽe dtcòm̀ tamam dian ka cgꞌãè e.
9Dxàe-ntcõas kò 60 kurian nqáéa hãa a sa a xgꞌao cúím khóèm ka séèèa ne cúís gha dxàe-ntcõa zi dis xgꞌaes koe tcãàè. 10Gataga méés gas di zi tséé zi qãè zi ka qꞌãaèa, ncẽe cóán kaikagu di khama ii zi, khóèan qãèse qgóóan ka hẽé naka cꞌẽe ne dtcòm̀-kgꞌao ne qám̀sea máán ka hẽé [b] naka qóḿan koe hàna ne hùian ka hẽé naka qãè zi tséé zi wèé zi koe tcãàn ka hẽéthẽé e.
11Cgꞌáré zi dxàe-ntcõa zi méé tsi gaas xgꞌaes koe táá tcãà guu, hẽé zi gha a Krestem tcꞌẽe tama sa kúrú, a zi a gha tcáóa zi tcꞌẽea sa xùri, a kgꞌáò-khoean séè ke. 12A zi a gha gatà hẽéan ka tcꞌãà dis nqòòkagukus gazi di sa aagua, a gha ncẽem dàòm ka xgàrasean óága cgaese. 13Gataga zi ko káà hùi zi gúù zi koe tcãàse, a ko xꞌáé xu koe qõòate, káà hùi zi gúù zi cúí zi koe tamase, igabaga zi ko khóèan cꞌam̀ate, a ko khóèan di tsééan cuiaka koe ga tcãà, a ko kgꞌui tama zi ga hãa gúùan ga kgꞌui. 14Gaa domkar ko tcꞌẽe, cgꞌáré zi dxàe-ntcõa zi gha séèè, a cóán úú sa, a xꞌáéa zi kòre sa, naka zia gha nxãasega táá cgꞌõo-kgꞌaoan tshúù gúùan kgꞌui di xꞌaèan máà guu. 15Cꞌẽe zia nxãakamaga nxana hãa a ko satana ba xùri. 16Cꞌẽes khóès dtcòm̀-kgꞌaos ko xꞌáéa sa koe dxàe-ntcõa zi úúa ne méés hùi zi, nakas gha nxãasega kereke sa táá tsééan ka qóḿa mááè guu, naka sa dxàe-ntcõa zi tseeguan ka ko hùian qaa zi hùi.
17Kaia xu ncẽe ko kereke zi qãèse qõòkagu xu méé xu kaisa tcoman máàè, kaisase qarika ẽe ko Nqarim dim kgꞌuim koe tséé a ko xgaa-xgaa me xu. 18Nqarim dis Tcgãya sa ko máá: “Ghòèm kò ko maberean náà gáí a ko dxòó ne méé tsi táá qhòm kgꞌáḿ me guu,” témé ke. A sa a ko gaicara máá: “Tséé-kgꞌao ba gam di surutan ka kgꞌanoèa hãa,” témé.19Kerekes dim kaiam kò ko cúím khóèm ka chìbi-chibiè ne méé tsi táá tseegu iise séè e guu. Cám̀ kana nqoana khóèan kò ko nxàea tseegukagu u ne cúí méé tsi tseegu iise séè e. 20Eẽ ko chìbian kúrú xu méé tsi wèé khóèan tcgáí qꞌoo koe dqàè, naka ne gha nxãasega cꞌẽe ne gaa koe xꞌáí sa bóò naka bèe.
21Nqarim koe hẽé naka Jeso Krestem koe hẽé, naka nxárá tcgꞌòóèa xu moengele xu hẽéthẽé cookgꞌai koer ko kgoara-tcáóase xꞌáè tsi, ncẽe xꞌáèan tsi gha qgóóa qari ka. Ncẽe zi gúù zi tsi kòo kúrú ne méé tsi khóèan táá tãákase qgóó guu, naka gataga táá cꞌẽe khóèan ncàm̀ naka cꞌẽean hòre guu.
22Cꞌẽem khóèm tcꞌamkgꞌai koe tsi kò tshàua tsi tòó a tsi a Nqarim di tsééan máà me kgꞌoana ne méé tsi táá qháé ii guu. Naka tsia gataga cꞌẽe ne khóè ne di chìbian koe táá tcãà guu. Tsáá ka qgóóse naka qꞌano ii.
23Tsari ncãàn di thõòan hẽé naka káíse tsàan hẽéthẽé domka méé tsi táá tshàan cúí ga kgꞌáà guu, igaba méé tsi cgꞌáré gõé-coan ga tséékagu.
24Cꞌẽe ne khóè ne di chìbia ne ko bóòse, a ko xgàrakus cookgꞌaia ne koe hànas koe úú ne, igaba i ko cꞌẽe ne khóè ne dian còò ne. 25Gatà iim dàòm ka zi ko qãè zi tséé zi bóòse, a ncẽè qãèse zi kò bóòse tama ne zi chóm̀sea hãa tite.
 
6
1Wèém khóèm ẽe qãàm ii dis joko sa ko tcéè ba méém gam ka qꞌõòse ba wèé tcoma nem úúa sa xꞌáí, naka i gha nxãasega Nqarim di cgꞌõèan hẽé naka Gam di xgaa-xgaan hẽéthẽé táá cgꞌuri-cgꞌuriè guu. 2Cꞌẽe ne qãà nea dtcòm̀an úúa hãa qꞌõòsean úúa; nxãa ne méé ne táá cúís dtcòm̀s di ne e domka cgꞌáré tcoman máà ne guu. Igabaga méé ne tcꞌẽe-tcꞌẽese naka bìríse naka máá: “Qꞌõòse ga nea dtcòm̀-kgꞌao ne e, a ncàm̀-ncamsa ne e thẽé, a ko wèé qaria ne cgoa kúrú, qãà ne ne gha hùi ka,” témé. Ncẽes gúùs domka méé ne kaisase tsééa máá ne.
	[b] 5:10 dtcòm̀-kgꞌao ne qám̀sea máá - es ko Gerika sa máá: “tcom-tcomsa ne di nqàrèan xgꞌaà,” témés gúù sa.

Tshúù-ntcõan di xgaa-xgaakuan hẽé naka tseegu di qguùan hẽéthẽé e
Ncẽe zi gúù zi ka méé tsi khóè ne ntcàm naka xgaa-xgaa. 3Cꞌẽe ne khóè ne ko tãá zi gúù zi tshúù-ntcõan di zi xgaa-xgaa, a ne a kgꞌõèkaguko kgꞌuian gatá dim Xꞌaigam Jeso Krestem di koe dtcòm̀ tama, a gataga xgaa-xgaasean khóèan ga ma Nqari-tcáóase kgꞌõè di koe dtcòm̀ tama. 4Ncẽeta ne kò ko hẽé ne ne ko bóò-boose, a cúí gúù ga kóḿa qꞌãa tama, a ntcoeku a mẽéku sa ncàm̀a. Ncẽe mẽékuan di zi kgꞌui zi ko tauan di kgꞌuian hẽé, ncõoan hẽé naka cóèkuan hẽé naka cgꞌãè zi tcꞌẽe zi hẽéthẽé ghùi. 5Gataga zi ko ncẽe zi kgꞌui zi mẽékuan di zi cgꞌãè tcꞌẽe khóèan, ncẽe tseeguan ka aaguse cgaeèa koe xòm̀ xꞌaè di zi xgꞌore zi ghùi. Ncẽe ne khóè ne ko tcꞌẽea máá, khóèan di Nqari-tcáóa nea qguùan dim dàò me e, ta tcꞌẽea.
6Khóèm kò Nqari-tcáóa hãa nes ko nxãa sa qguùkagu me. Ncẽe sa gha kúrú me me qãè-tcao ẽem úúa hãas gúùs domka khama. 7Cúí gúù ga ta nqõómkgꞌai koe óá ta ga hãa, a ta a gataga cúí gúù ga nqõómkgꞌai koe séèa tcgꞌòóa hãa tite. 8Igabaga ta kò tcꞌõoan hẽé naka qgáían hẽéthẽé úúa ne ta gha gaan ka qãè-tcao. 9Khóè ne ẽe qguù kgꞌoana ne ko dxãwam di qàe-qaekuan koe tcãàse a ne a ko ntcóm̀s tshúù-xam a káà hùi zi tcꞌẽe zi dis koe cgꞌáéa tcãà. Ncẽe zi tcꞌẽe zi ko khóèan di kgꞌõèan tshúù-tshuu a zi a ko cgꞌõo o. 10Marian di ncàm̀a nea wèé zi cgꞌãè zi dim to̱be me e khama. Cꞌẽe ne khóè ne ncẽe ko marian kaisase qaa ne dtcòm̀an koe ho̱àkaguèa a káí thõò-tcaoan óága cgaesea. 
Qãès ncõos dtcòm̀an di sa xꞌãà
11Igaba tsáá, Nqarim di tsi khóè tseè, wèé gúùan ncẽe koe qgóéa tcgꞌoa, naka tchànoan hẽé, Nqari-tcáóase kgꞌõèan hẽé naka dtcòm̀an hẽé naka ncàm̀kuan hẽé naka qáò tcáóse hãan hẽé naka qãè tcáóase kgꞌõèan hẽéthẽé xꞌãà máá. 12Qãès ncõos dtcòm̀an di sa xꞌãà. Chõò tamas kgꞌõè sa qgóóa qari. Gaas kgꞌõès domkaga a kò ii, ncẽe tsi kò tciia óáèa hãa ka, a tsi a ko gaa domka dtcòm̀a tsi káí ne khóè ne cookgꞌai koe nxàea hãa, ncẽe ga nxàea tseegukagu u ne. 13Nqarim ncẽe wèé zi gúù zi ko kgꞌõèan máàm cookgꞌai koer ko ncẽe xꞌáèan máà tsi, naka Jeso Krestem cookgꞌai koe hẽéthẽé e, ncẽe kò Pontiose Pilatom cookgꞌai koe Gam dis dtcòm̀ sa nxàea tseegukagua ba, 14a ra a ko máá: ncẽem xꞌáè-kgꞌáḿ ba méé tsi káà chìbi iise, naka chìbi-chibiè titese qgóóa qari, nakam nxãakgꞌaiga gatá dim Xꞌaigam Jeso Kreste ba síí xꞌáíse. 15Nqari ba gha kúrú Me Me Gam tòóa hãam xꞌaèm ka síí xꞌáíse,
Nqarim ncẽe tcom-tcomsa a cúísega tcꞌãà-cookgꞌaia ba,
Gaam wèé xu xꞌaiga xu dim Xꞌaiga ba,
a wèé xu nqárì xu dim Nqari ba.
16Gaam cúí Me e ncẽe xꞌóó tite ba,
Gaam ncẽe cúù cgaeè titem xꞌáàm koe xꞌãèa ba,
Gaam ncẽe cúí khóè ga bóò ta ga hãa ba kana bóò tite ba.
Gam koe méé i tcoman hẽé
naka qarian hẽéthẽé chõò tamase hãa. Amen.
17Ncẽem nqõóm koe hàna ne khóè ne qguùa ne méé tsi xꞌáè-kgꞌáḿan máà naka ne táá káí-kaise guu kana gane di nqòòan tcommè tamas qguùs koe tòó guu, igabaga méé ne gane di nqòòan Nqarim koe tòó, wèé zi gúù zi qãè-tcaokagu ta a ko zi ko tcꞌãòase máà ta a ba. 18Gaa ne khóè ne qguùa ne méé ne qãè zi gúù zi kúrú, naka qãè tsééan kúrú ka qguù, naka khaàsa ii, naka ko gúùan qꞌaa-qꞌaaku ka tcꞌẽe. 19Ncẽem dàòm ka ne gha ko qguùan kúrúa mááse, si gha gane dis tshoa-tshoase-qꞌoo sa hààkom xꞌaèm ka qari ii, nxãasega ne gha tseegu dis kgꞌõè sa qgóóa qari ka.
20Timoteoè, máàèa tsi hãa sa méé tsi kòre. Káà hùi kgꞌuian hẽé naka ntcoekuan di zi tcꞌẽe-kgꞌáḿ zi hẽéthẽé méé tsi nxanagu, dxãwam di zi i ke. Gazi ncẽe cꞌẽe ne khóè ne ko cꞌúùa hãase máá, ‘tseegu di tcꞌẽe e’ témé zi. 21Cꞌẽe ne khóè ne kò ncẽe tcꞌẽean dtcòm̀, a ne a kò dtcòm̀s koe ho̱à.
Nqari ba méém gam di cgóm̀kuan máà tu u.

2 TIMOTEO2TI2 TIMOTEO
Paulom dis tcgãyas cám̀ di sa
Timoteom koe
1 2 3 4 Téé-cookgꞌai sa
Paulom dis tcgãyas cám̀ di sa kò Timoteom ka qꞌãà-qꞌaa, cgꞌárém tcáràm gam dim iise. Paulo ba kò ncẽes tcgãyas koe kaisase qáò tcáóan ka kgꞌui. Timoteo ba kò bìríèa hãa, a ba a ntcàmmèa hãa:
- tseegusem gha Jeso Krestem ka nxàea tseegukagu sa,
- a gataga tseeguan qãè tchõà di xgaa-xgaan hẽé naka Ncìís Qáé-xgꞌaes dian hẽéthẽém gha qarika qgóó ka,
- naka ba gam di tsééan kúrú xgaa-xgaan di i naka Nqarim di kgꞌuian khóè ne máà di hẽéthẽé e,
- xgàrasean hẽé naka ntcoekuan hẽéthẽé koem kò hàna igaba.
Paulo ba kò Timoteo ba qꞌãa-qꞌãa, táá méém tchõà úú cgoa guu káà tcꞌẽe a kgꞌamka zi ntcoeku zi (2:23), ncẽe qãèan cúí ga kúrú tama zi, igaba ko kgꞌama khóèan ẽe ko komsana a ko cgꞌuri-cgꞌuri zi.
Gatagam kò qꞌãa-qꞌãa me, ncẽe zi gúù zi wèé zi koe méém Timoteo ba Paulom dis kgꞌõès ka hẽé, naka gam di dtcòm̀an di tsééan ka hẽé, naka qáò tcáóan ka hẽé, naka ncàm̀kuan ka hẽé, naka xgàrasean ka hẽéthẽé xꞌáís iise tcꞌẽe-tcꞌẽese sa.

 
 
Qaa-qaasa kgꞌuia ne:
- dtcòm̀ sa
- tseegua ne
- xgàrase sa
 
Tcgãyas qꞌoo koe hàna zi:
- Xgàrakuan koe méé tsi còoka qõò (1:1–2:13) 
- Tshúù-ntcõa di xu xgaa-xgaase-kgꞌao xu (2:14–4:5) 
- Paulom dis téé-qꞌoo sa (4:6-22)
Xgàrakuan koe méé tsi còoka qõò (1:1–2:13)
 
1
1Paulo ra a, Jeso Krestem dir xꞌáè úú-kgꞌao [a] ra, Nqarim ma tcꞌẽea khama. Tsééar óáèa, hààr gha Nqarim nqòòkagua hãas kgꞌõè sa nxàe ka, kgꞌõès ncẽe Jeso Krestem koe hàna sa.
2Timoteo tsi tiri tsi cóá tsi ncàm̀-ncamsa tsir ko ncẽes tcgãya sa góá máá a ko máá:
Nqarim Abo ba hẽé naka Jeso Krestem gatá dim Xꞌaiga ba hẽéthẽé tsara di cgóm̀kuan hẽé, thõò-xama-máákuan hẽé naka tòókuan hẽéthẽé méé i tsáá cgoa hãa, témé.
	[a] 1:1 xꞌáè úú-kgꞌao - Gerika sa ko “apostolo” témé.

Tcom-tcomsa tsi gha ii dis ghùi-ghui-tcáóku sa
3Nqari bar ko qãè-tcaoa máá, ncẽer ko qꞌanos tcáós cgoa tsééa máá ba, tiri ne tsgõo ne hẽéa khama, ẽer kò ntcùú ba hẽé naka koaba ba hẽéthẽé tiri còrèan koe káíse tcꞌẽe-tcꞌẽese tsi ka. 4Eẽr ko tcgáí-tshàraa tsi tcꞌẽe-tcꞌẽese ner ko bóòa tsi xgónè, nxãasegar gha qãè-tcaoan ka cgꞌoè cgaeè ka. 5Tsaris dtcòm̀s kàa di tama sar ko tcꞌẽe-tcꞌẽese, ncẽe xgꞌao kgꞌaia tsáá tsgõos Loises koe hàna sa naka saòs Enikes koe hẽéthẽé e, ra ncẽeska tcoma hãa tsáá koes gataga thẽé hàna sa. 6Gaa domkar ko tcꞌẽe-tcꞌẽe tsi, Nqarim di aban tsi gha cꞌees khama ma ntcàm sa. Tiri tshàua ner còrèan cgoa tòó cgae tsia hãa, kgꞌaiga i gaa aban tsáá koe hàna khama. 7Nqari ba qꞌáò-qꞌáòsean dim tcꞌẽe ba máà ta a tama khama, igabam qarian hẽé, ncàm̀kuan hẽé naka qgóósean hẽéthẽé dim tcꞌẽe ba máà taa hãa.
8Ke méé tsi gatá dim Xꞌaigam ka nxàea tseegukaguan ka sau-cgaekaguè guu, kana tíí ka hẽéthẽé e, ncẽe Gam domka qáé-nquus koe hàna ra, igabaga méé tsi Nqarim di qarian koe qãè tchõàn domka tíí cgoa xgàrasean koe hãa, 9Gaam ẽe kgoara taà ba, a kò tcom-tcomsas tciikus cgoa tcii ta a ba, gatá di tsééan domka tamase, igaba Gam di tcꞌẽean hẽé naka Gam di cgóm̀kuan hẽéthẽé domka, ncẽem kò nqõóm tshoa-tshoase tama cookgꞌai koe Jeso Krestem koe máà taa hãa a, 10i gaa cgóm̀kuan ncẽeska gatá koe xꞌáíèa hãa gatá dim Kgoara-kgꞌaom Jeso Krestem di xꞌáísean koe, ncẽe kò xꞌoo sa kaàkagu ba, a ba a káà tites kgꞌõè sa óága, ncẽe kò hàà qãè tchõàn koe guu a qꞌuu-qꞌuuase xꞌáà sa. 11Ncẽe qãè tchõàn dir kgꞌui-kgꞌaor gha ii, a xꞌáè úú-kgꞌao ra ii, a xgaa-xgaa-kgꞌao ii kar nxárá tcgꞌòóèa. 12Gaa domkagar ko ncẽe zi gúù zi koe xgàrase. Igabar saucgae tama, qꞌana ra hãa Dìím koer ko dtcòm̀ sa khama, a tcoman úúa hãa ẽer máàèa hãa sam gha kòre di qari nem úúa sa, me gha nxãakgꞌaiga síí ẽem cáḿ Jesom ko hàà ba tcãà.
13Qgóóa qari kgꞌõèkaguko kgꞌuian ẽe tsi tíí koe kóḿa hãa a, naka xꞌáís iise séè e, naka xùri dtcòm̀an hẽé naka ncàm̀kuan hẽéthẽé e, ncẽe Jeso Krestem koe hãa a. 14Gatá koe xꞌãèa hãam Tcom-tcomsam Tcꞌẽem di hùian ka méé tsi qãè gúùan ẽe tsi máàèa hãa kòre.
15Qꞌana tsia, wèé ne ncẽe Asia dim nqõóm koe hãa ne qꞌaumana tea hãa sa, gane koe tsara Fugelo tsara Heremogene tsara hàna.
16Xꞌaigam Nqari ba méém Onesiforom dim xꞌáé ba thõò-xama máá, wèé xꞌaè kam kòo ghùi-ghui tcáó te khama. A kò gataga qáékuan di táùan tiri ka sau-cgaekaguè tama, 17igaba ẽem ko Roma koe hàà kam kò kgoara tcáó a qaa te, a síí hòò te. 18Xꞌaiga ba méém kgoara máá me nakam Xꞌaigam Jesom ko hààm cáḿ ka, Gam koe thõò-xama-máákuan hòò - qãèse tsi qꞌana hãa, wèé tsééan ẽem Efeso koe kúrúa hãa a.
Qãèm ncõo-kgꞌaom Jeso Krestem di ba
 
2
1Timoteo, tiri cóáè, Jeso Krestem di cgóm̀kuan koe méé tsi qari ii. 2Káí zi gúù zi tsi kò kóḿ ra kò xgaa-xgaa, ncẽe kò káí ne khóè ne ka nxàea tseegukaguè zi. Ncẽe zi gúù zi tcom-tcomsa ne khóè ne xgaa-xgaa, ncẽe gha gataga kgoana a cꞌẽe ne xgaa-xgaa zi ne.
3Xgàrasean koe sita cgoa hãa, qãèm ncõo-kgꞌaom Jeso Krestem dim khama ma. 4Wèém ncõo-kgꞌaom ẽe tsééan koe hãa ba, ẽe ncõo-kgꞌao tama ne khóè ne di tsééan koe tcãà tama - gam dim tcꞌãà-cookgꞌaim cúí bam qãè-tcaokagu kgꞌoana hãa khama. 5Ncẽè khóèm kò ko qàròs koe qàrò nem tàà-kgꞌao ba kúrúè tama khamaga ma, igaba qàròs di zi xꞌáè-kgꞌáḿ zim kò xùria hãa ne cúíga a. 6Eẽ ko xháràm koe qarika tséém xhárà-kgꞌao ba méém gam tcꞌãà a ko xháràm di tcꞌõoan tcꞌõó ba ii. 7Tcꞌẽe-tcꞌẽese kgꞌuir ko zi gúù zi, Xꞌaigam Nqari ba gha wèé zi ncẽe zi koe kóḿa qꞌãan máà tsi ke.
8Jeso Kreste ba tcꞌẽe-tcꞌẽese, xꞌooan koe ghùièa hãa ba, Dafitem dis qhàòs koe guua hãa ba. Ncẽe sar ko qãè tchõàn koe xgaa-xgaa, 9ncẽer ko gaan domka xgàrase e, a gaan domka táùan cgoa qáé a síí qáé-nquuan koe tcãàèa, chìbi-kgꞌaom khama ma. Igabam Nqarim dim kgꞌui ba qáéèa hãa tite. 10Gaa domkar ẽe nxárá tcgꞌòóèa ne khóè ne domka wèé qóḿan xgꞌaeku koe qarika tẽe, nxãasega ne gha gane igaba Jeso Krestem koe hànas kgoaraku sa hẽé, naka chõò tama xꞌáàn hẽéthẽé hòò ka.
11Ncẽea tcom-tcomsam kgꞌuim ga me e ncẽe ko máá:
“Ncẽè Gam cgoa ta kòo xꞌóóa hãa ne
ta gha gataga thẽé Gam cgoa kgꞌõè.
12A ncẽè qóḿan xgꞌaeku koe
ta ko qarika tééa hãa ne
ta gha gataga Gam cgoa tcꞌãà-cookgꞌaia hãa.
Ncẽè cꞌúù me ta kòo
nem gha Gam igaba cꞌúù ta a.
13A ncẽè tcom-tcomsa tama ta kò hãa
nem gha Gabá tcom-tcomsa ii,
cuiskagam cꞌúùsea hãa tite khama,”
ta ko méé ba.
 
Tshúù-ntcõa di xu xgaa-xgaase-kgꞌao xu (2:14–4:5)
Tcom-tcomsam tséé-kgꞌao ba
14Khóè ne méé tsi ncẽe zi gúù zi tcꞌẽe-tcꞌẽesekagu. Nqarim cookgꞌai koe méé tsi mẽékuan di kgꞌuian koe dqàè ne, ncẽe káà hùi i, a ko ẽe ko kóḿ m ne koe cgꞌãè tcꞌẽean cúí ga tcãà a. 15Wèé tcáóa tsi cgoa kúrú naka Nqarim koe xꞌáíse, kúrúa bóòku sa tsi tààa hãa a tchàno ii sa. Saucgae ga úú tama tsi tséé-kgꞌao tsi méé tsi ii, ncẽe ko tseeguan dim kgꞌui ba tchànose xgaa-xgaa tsi. 16Káà hùi kgꞌuian dxãwam di koe tcgꞌoa, ẽe ko gatà ma kgꞌui ne gha cgꞌãè tcáóan ka kaisase cgꞌoè cgaeè ke. 17Gane di xgaa-xgaa ne gha qꞌombe dis tcììs khama ma tsa̱i-tsa̱ise. Gane xgꞌaeku koe tsara Humenaio ba hẽé naka Fileto ba hẽéthẽé tsara hàna, 18ncẽe tseeguan koe ho̱àra hãa tsara, a ko máá, xꞌooan koe tẽe sa nxãakamaga kúrúsea hãa, témé, a tsara a ko cꞌẽe ne di dtcòm̀an cgꞌõo. 19Gatà i ii igabas kò Nqarim dis tshoa-tshoase-qꞌoo sa qarika téé, gas di kgꞌuian tcꞌàmà tòó cgaeèase, ncẽe kòo máá: “Xꞌaigam Nqari ba ẽe Gam di ii ne qꞌana” témé e, naka “Wèém khóèm ẽe ko Xꞌaigam Nqarim cgꞌõè tcii ba méém cgꞌãèan cgoa qꞌaa,” ta ko méé e.
20Kaiam nquum koe i gautan hẽé naka seleferan hẽéthẽé di gàban cúí hãa tama, igaba i hìian hẽé naka góḿan hẽéthẽé cgoa kúrúèan ga thẽé hãa. Cꞌẽea ne cgáé zi tséé zi di i, i cꞌẽean kgꞌamka zi tséé zi di i.21A ncẽè khóèm kò ko cgꞌãè zi gúù zi kúrúan koe tcgꞌòóse a ko qꞌano-qꞌanose nem gha cgáé tsééan dim gàba ba ii, tsꞌee-tsꞌeekgꞌaièa ba, a ba a qꞌõòsem koe tsééan úúa, a kgꞌónòsea máána hãa wèé tsééan qãèm gha kúrú sa.
22Tcgꞌoaragu cgꞌãè zi qgóóse-kgꞌáḿ zi qárí-kgꞌao-coan di zi, naka tsia tchànoan hẽé, dtcòm̀an hẽé, ncàm̀kuan hẽé naka tòókuan hẽéthẽé xꞌãà máá, gane ẽe ko Nqari ba qꞌanos tcáós cgoa tcii ne cgoa hãase. 23Táá tchõà úú cgoa guu káà tcꞌẽe a kgꞌamka zi ntcoeku zi, qꞌana tsi hãa zi ko mẽékuan óága ke. 24Nqarim dim qãà ba méém táá mẽéku di ii guu, igaba méém wèé khóèan koe qãè ii. Gataga méém kgoana naka ko xgaa-xgaa, naka baa tcꞌaua hãa. 25Gane ẽe ko ntcoe me ne méém kgàesase xꞌáè-kgꞌáḿan máà. Cꞌẽedaokam gha Nqari ba gane di chìbian koe tcóósekagu ne, ne gha tseeguan qꞌãa, 26a ne a gha qãèse tcꞌẽea ka̱bi, a dxãwam dis ntcóm̀ sa nxãa. Ntcóm̀s ncẽe dxãwam ka ne kò qgóóèa hãa sa, wèés gúùs gam ko tcꞌẽe sa ne gha kúrú ka.
Còo di xu cáḿ xu
 
3
1Ncẽes gúù sa méé tsi qꞌana hãa: Còo di xu cáḿ xu ka i gha cgꞌãè xꞌaèan hãa sa. 2Khóè ne gha gane ka ncàm̀se, a marian ncàm̀, a koase, a bóòse, a cgúíku di, a gane di xõòan táá komsana, a táá qãè-tcaoa mááku, a táá qꞌano, 3a táá ncàm̀ku, a táá qgóóa mááku, a cꞌam̀ku di, a káà qgóóse, a cgꞌãè tcáó, a táá qãèan ncàm̀, 4a kàaku di, a tchõà úú tama, a bóòsean ka cgꞌoè cgaeè, a Nqari ba ne gha ncàm̀ xꞌaè ka ka̱rean ncàm̀. 5Nqari-tcáóa ne hãa dis bóòse-qꞌoo sa ne úúa hãa, igabaga ne gha gaan di qarian xo̱ase. Táá tchõà úú cgoa ne guu. 6Gane xgꞌaeku koe xu cꞌẽe xu hàna hãa, khóè ne ko tcꞌirì-tcꞌiri a gane di xꞌáéan koe tcãà xu, a kgꞌamka zi khóè zi di tcꞌẽean cgoa qgóé xu, cgꞌãè cauan ka cgꞌoè cgaeèa zi, a wèé tcꞌẽean cgꞌãè ka qgóó qarièa hãa zi; 7wèé xꞌaèan ncẽe kaga ko xgaa-xgaase, igabaga kgoana naka tseeguan bóòa qꞌãa tama zi. 8Khóè ne ncẽe ne ko tseeguan ntcoe, Janesea tsara Jamberesea tsara kò ma Moshe ba ma ntcoea khamaga ma. Xꞌóó-xꞌoo tcꞌẽeèa ne khóè ne e, dtcòm̀an koe cgꞌãa-cgꞌana ne. 9Igabaga ne cuiskaga nqúù ka qõòa hãa tite. Gane di káà tcꞌẽe ne gha wèém khóèm koe qꞌanose bóòse khama, Janesea tsara Jamberesea tsara ka i kò ma ii khamaga ma.
Còo di xꞌáè-kgꞌáḿa ne
10Igabaga méé tsi tsáá wèés gúùs ẽer ko xgaa-xgaa sa kúrú: kgꞌõè-kgꞌáḿa te hẽé, bìrísea ra hãa sa hẽé, tiri dtcòm̀an hẽé, tiri qáò tcáóan hẽé, tiri ncàm̀kuan hẽé, qáò xꞌaèan qgóóse a tsééan hẽéthẽé e. 11Qꞌana tsi hãa qóḿ cgoa qgóókuan tiri ka, naka wèé xgàrasean ncẽe Antioke koe hẽé, Ikonio koe hẽé, naka Lusetera koe hẽéthẽé kúrúse cgae tea hãa ka. Qóḿ cgoa qgóókuan ncẽe koer kò qáò tcáóse hãa, igabagam kò Xꞌaiga ba ẽe zi gúù zi wèé zi koe kgoara te. 12Tseegukaga, wèé ne khóè ne ẽe Jeso Krestem koe Nqari-tcáóa hãase kgꞌõè kgꞌoana ne gha cꞌẽe ne ka xgàraè. 13Ne gha cgꞌãè tcꞌẽe ne hẽé naka khóèan ko kàa ne hẽéthẽé gane di cgꞌãè cauan ka càùse cgaeè. Khóèan ne ko qàe-qae, a ne a ko thẽé qàe-qaeè khama. 14Igabaga méé tsi tsáá ẽe tsi xgaa-xgaasea hãa, a kaisase dtcòm̀a hãa zi koe hãa, dìín koe tsi xgaa-xgaase zia hãa sa tsi qꞌana hãa ke. 15Cgꞌáré-qꞌooa tsi koe tsi kò guu a tshoa-tshoa a ma tcom-tcomsa zi Tcgãya zi Nqarim di zi ma qꞌana hãa khama, ncẽe ko kgoana a qãè tcꞌẽean qꞌãa di máà tsi zi, Jeso Krestem koe dtcòm̀ a kgoaraèan di i. 16Wèés Tcgãya sa Nqarim koe guua hãa, a xgaa-xgaan hẽé, naka dqàèkuan hẽé, naka tchàno-tchanokuan hẽé, naka tchànoan ka xgaa-xgaan hẽéthẽé di tsééan úúa; 17nxãasegam gha Nqarim dim khóè ba tcꞌãòa hãa xgaa-xgaasean úú, a gha wèés tséés qãè sa kgꞌónòsea máána hãa ka.
1Jeso Krestem ko kháóa hàà qhúí a Xꞌaigam khama ma tcꞌãà-cookgꞌai nem gha kgꞌõèa ne hẽé naka xꞌooa ne hẽéthẽé bóò qꞌoo a xgàra. Nqari ba hẽé naka Jeso Kreste ba hẽéthẽé tsara cookgꞌai koer ko ncẽem xꞌáè ba máà tsi: 2Nqarim dim kgꞌui ba méé tsi xgaa-xgaa, naka tsia qgóóa qari me, xꞌaè zia ga qãè zia kana zia ga xꞌaè zi tshúù zi i igaba, naka khóè ne tchàno-tchano, naka qaase i ko koe dqàè ne, naka korè ne. Wèé xꞌaè ka méé tsi qáò tcáóan cgoa xgaa-xgaa ne. 3Xꞌaè ba gha hàà, khóè ne cuiskaga qãè xgaa-xgaan komsana tite ba, igaba ne gha gane ko tcꞌẽe zi xùriate, a ne a gha káí xgaa-xgaa-kgꞌaoan qaara mááse, ncẽe gha ẽe ne gane kóḿ kgꞌoana hãa sa bìrí ne e. 4Tseeguan ne gha táá komsana, a gha huwan koe tòóse. 5Igaba méé tsi tsáá wèés téé-qꞌoos koe qgóóse, naka tsia xháé zi koe qarika téé, naka tséé-kgꞌaom qãè tchõàn di ba kúrú, naka tsaris tséés Nqarim di sa qãèse kúrú.
 
Paulom dis téé-qꞌoo sa (4:6-22)
 
4
6Xꞌaè ba hààraa kgꞌõèa te ko kgꞌáàèkos dàòa-máákus khama ma ntcã̱àè ba, me ncẽes kgꞌõès koer gha guu a xgoaba dim xꞌaè ba tíí koe hààraa. 7Qãès ncõo sar xꞌãà hãa, a qàrò sa xgꞌara-xgꞌara hãa, a ra a dtcòm̀ sa qgóóa qaria hãa. 8Ncẽe koe guus kar tààa ra hãa dis cábá sa tòóa mááèa, tchànos kgꞌõè sar kgꞌõèa hãa khama. Xꞌaigam tchànoan dim Xgàra-kgꞌao ba gha Jesom ko hààm cáḿ ka máà te si; igabagam tíí cúí ra máà sia hãa tite, a gha wèé ne ẽe qhúím gha ka hãa a ko ncàm̀kuan cgoa qaa Me ne thẽé máà si.
9-10Demase ba aagu tea, ncẽem nqõóm di ka̱rea nem ncàm̀a hãa khama, a ba a Tesalonika koe qõòa. Me Keresekene ba Galatia koe qõòa, me Tito ba Dalematia koe qõòa, ke méé tsi qarika kúrú naka qháése hàà cgae te. 11Me Lukam cúí ba tíí cgoa hãa. Mareko ba méé tsi qaa naka hàà cgoa, tiris tséés koem hùian úúa hãa ke. 12Tigiko bar Efeso koe tsééa úúa. 13Hàà tsi kòo ne, Teroa koer Karepom koe qaùa hãam qgáím cgoa hàà, Tcgãya zi hẽéthẽé e, káí-kgꞌaise khòo cgoa kúrúèa hãa zi. 
14Alekesanterem qano tséé-kgꞌao ba ẽem kúrú cgae tea hãa cgꞌãèan ka kaisase thõò-xamkagu tea. Kúrúa baa zi tséé zi domkam gha Xꞌaiga ba xgàra me. 15Tsáá igaba méé tsi thẽé qꞌãa mea hãa, kaisasem ko gaxae ko kgꞌui gúùan ntcoe ke.
16Tcꞌãà dim cáḿ kgꞌuiar ko máásem ka i kò táá cúí khóè ga tcãà dòm̀ qꞌoo te, igaba ne kò wèéa ne ga aagu te. Nqari ba méém táá chìbi bóò ne guu. 17Igabagam kò Nqari ba téé dxùukgꞌai te, a qarian máà te, nxãasegam gha Gam dim kgꞌui ba tíí koe guu a qãèse nxàeè ka, tãá zi qhàò zi di ne wèé ne gha qãèse kóḿ me ka. Ra kò gàman kgꞌáḿ-qꞌoo koe kgoaraè. 18Me gha Xꞌaiga ba wèé zi tséé zi cgꞌãè zi koe kgoara te, a gha kgoarasease nqarikgꞌai di xꞌaian gam di koe úú te. Chõò tamase méém dqo̱m̀mè. Amen.
19Tsgám̀kagu Perisila khara Akila khara, naka Onesiforom dis xꞌáé-qꞌoos di ne hẽéthẽé e. 20Eraseto ba kò Korinta koe qaù, ra kò Terofimo ba Mileto koe qaù, tsàam kò ko khama. 21Kúrú méé tsi qarika naka ncẽe ko hààs saos cookgꞌai koe hàà.
Ebolo ba hẽé, naka Putenese ba hẽé, Lino ba hẽé, Kelaudia sa hẽé, naka tsáá qõe ga xu wèé xu hẽéthẽéa ko tsgám̀ tsi.
22Xꞌaiga ba méém tsarim tcꞌẽem cgoa hãa. Cgóm̀kuan méé i gatu cgoa hãa.

TITOTITTITO
Paulom dis tcgãya sa
Titom koe
1 2 3 Téé-cookgꞌai sa
Tito ba kò qhàò zi dim dtcòm̀-kgꞌao me e, ncẽe kò gam khama ma ko ma tséé ba, a kò Paulo ba Nqarim dim kgꞌui ba xgaa-xgaan koe hùi. Paulo ba kò ncẽes tcgãya sa Tito ba góá máá, ẽem kò Kerete koe qaù mea ka, kereke di tsééa nem gha tcꞌãà-cookgꞌai ka.
Tcgãya sa ko nqoana zi gúù zi ka kgꞌui:
1. Kgꞌaika dis kam ko Tito tséé-kgꞌáḿ zi tcꞌãà-cookgꞌaim kerekes di xu gha kúrú zi ka kgꞌui.
2. Gaiam ko Tito bìría kgꞌónòè, ntamam gha ma tãáka zi xgꞌae zi ma kerekes koe xgaa-xgaa sa: kaia xu khóè xu hẽé, naka kaia zi khóè zi hẽé (ncẽe ko hàà dxàe-coa zi xgaa-xgaa zi), qárí-kgꞌao xu hẽé naka qãàn hẽéthẽé e.
3. Còo dis kam ko Paulo Tito ba bìría tchàno-tchano dtcòm̀-kgꞌao ne di tsééan ka: káí-kgꞌaise méé ne tòókua hãa naka ncàm̀kua hãa, naka hòreku di i guu, naka ntcoekuan di i guu, naka kerekes koe qꞌaa-qꞌaase guu sa.

 
 
Qaa-qaasa kgꞌuia ne:
- tcꞌãà-còokgꞌai sa
- xgaa-xgaa ne
- cgóm̀kua ne
 
Tcgãyas qꞌoo koe hàna zi:
- Kerekes di xu tcꞌãà-cookgꞌai xu (1) 
- Tãáka zi xgꞌae zi di xgaa-xgaa ne, kerekes koe (2) 
- Tchànoan xgaa-xgaa ne (3) 
Kerekes di xu tcꞌãà-cookgꞌai xu (1)
Tsgám̀kaguku zi
 
1
1Paulo ra a, Nqarim dir qãà ra, a Jeso Krestem dir xꞌáè úú-kgꞌao [a] ra. Tsééa óáèa ra, Nqarim ka nxárá tcgꞌòóèa ner gha hàà gane di dtcòm̀an koe hùi, a kúrú ne ne tseeguan qꞌãa, a Nqari-tcáóa hãase kgꞌõè ka. 2Chõò tamas kgꞌõès di nqòòan úúa hãase, ncẽem kò Nqarim ncẽe tshúù-ntcõa di tama ba, nqõóm tshoa-tshoase tama cookgꞌai koe nqòòkagu taa hãa sa. 3Gam qáòa tcgꞌòóa hãam xꞌaèm kam kò Gam dim kgꞌui ba tiri xgaa-xgaan koe xꞌáí. Nqarim gatá dim Kgoara-kgꞌao ba ncẽes tséé sa máà tea, ẽem kò ma xꞌáèa hãa khama ma.
4Titoè, gatá dis dtcòm̀s koe tseegu di tsi cóá tsi tiri tsir ko ncẽes tcgãya sa góá máá a ko máá:
Nqarim Abo ba hẽé, naka Jeso Krestem gatá dim Kgoara-kgꞌao ba hẽéthẽé tsara koe guua hãa cgóm̀kuan hẽé naka tòókuan hẽéthẽé méé i tsáá cgoa hãa, témé.
	[a] 1:1 xꞌáè úú-kgꞌao - Gerika sa ko “apostolo” témé.

Titom di tsééa ne Kereta koe
5Eẽ kò xgꞌara-xgꞌaraè tama zi gúù zi tsi gha qaù a tchàno-tchano domkar kò Kereta koe qaù tsia, a tsi a ẽer ko ma xꞌáè tsia khama ma wèé xu xꞌáé-dxoo xu koe kerekes di xu kaia xu nxárá tcgꞌòó. 6Kerekes dim kaia ba méém káà chìbim khóè ba ii, cúís khóès dim khóè ba méém ii, gam di cóán méé i dtcòm̀-kgꞌao ii, naka ia táá uùan hẽé naka ntcoekuan hẽéthẽé ka qꞌãaèa hãa guu. 7Nqarim di tsééan ko kúrúm khóè me e domka méém káà chìbi ba ii, táá méém ko dqo̱m̀se guu kana xgóà-xgoase guu, kgꞌáà-kgꞌao ba méém ii guu, naka ncõo di ii guu, naka táá kàa cgoa qguù di ii guu. 8Igaba méém qãèse ko khóèan hààkagum khóè ba ii, qãè gúùan ncàm̀am khóè ba méém ii, qgóóse ko ba, a tchàno ba, a tcom-tcomsa ba, a xaèa kgꞌónòsea hãa ba. 9Tcom-tcomsam kgꞌui ba méém qgóóa qari, ẽem ma xgaa-xgaaè mea hãa khama, naka baa gha nxãasega cꞌẽe ne ghùi-ghuin tcáó kóḿseko xgaa-xgaan cgoa, naka ẽe ko ntcoe e ne tchàno-tchano.
10Xꞌáèan ntcoea hãa ne khóè ne káí nea hãa ke, kgꞌuia xám̀-kgꞌao ne, a kàa-kgꞌao ne, káí-kgꞌaise gane ẽe Juta dis dtcòm̀s koe guua hãa ne. [b]11Nqookaguè méé ne, gúù zi ẽe ne ga kò xgaa-xgaa tama zi xgaa-xgaan ka ne ko wèém xꞌáé ba cgꞌãè-cgꞌãe ke, a ko ncẽe xgaa-xgaan kúrú, cꞌẽes gúù sa ne gha kàan cgoa hòòa mááse ka. 12Gaxu porofiti xu ka cꞌẽem tcꞌáró ga kò máá: “Kereta di nea wèé xꞌaè ka tshúù-ntcõa-kgꞌao ne e, a cgꞌãè cau ne kgꞌoo-coa ne e, kúrúa mááse tama nea igaba ne kgꞌama tcꞌõó-kgꞌao ne e,” témé. 13Ncẽe ko nxàeè sa tseegu si i, ke qarika dqàè ne, naka ne gha nxãasega tchàno dtcòm̀an úú, 14naka nea Juta ne di huwan táá gúù cgáé khama ma séè guu, kana gane ẽe ko tseeguan ntcoe ne di xꞌáè-kgꞌáḿan igaba. 15Gane ẽe qꞌano ne ka i wèé gúùan qꞌano o, igaba gane ẽe cgꞌãè tcꞌẽe ne ncẽe dtcòm̀ tama ne ka i cúí gúù ga qꞌano tama. Gane di tcꞌẽean hẽé naka tcáóan hẽéthẽéa cgꞌãè-cgꞌãeèa. 16Nqari ba ne qꞌana hãa sa ne ko nxàea tseegukagu, igaba ne ko gane di tsééan ka xguì Me. Cgꞌãè kgꞌóò ne e, a komsana tama, a ne a qãè gúùan kúrú kgꞌano tama.
 
	[b] 1:10 ẽe Juta dis dtcòm̀s koe guua hãa ne - Gerika sa ko máá: “ẽe qꞌãe nqãa-qgai khòo-kgꞌaièa ne dis xgꞌaes koe hãa ne,” témé.

Tséé-kgꞌáḿa ne tãáka zi xgꞌae zi di i kerekes koe (2)
Titom ga ko xgaa-xgaa sa
 
2
1Igabaga méé tsi tsáá qãè xgaa-xgaan kgꞌanoa zi gúù zi ka kgꞌui. 2Kaia xu khóè xu xgaa-xgaa naka xu qgóóse, naka tcom-tcomsa ii, naka i tcꞌẽe-kgꞌáḿa xu tchàno ii, naka xu dtcòm̀an koe hẽé naka ncàm̀kuan koe hẽé naka qáò tcáóan koe hẽéthẽé tchàno ii.
3Gataga méé tsi thẽé kaia zi khóè zi xgaa-xgaa naka zi kgꞌõè-kgꞌáḿa zi koe qgóóse, naka táá cꞌam̀ku di ii, naka gõéan kgꞌáà koe káíse tòóse guu, igaba méé zi tchàno gúùan xgaa-xgaa. 4Nxãasega zi gha khóè zi gazi ka cgꞌáré zi xgaa-xgaa, gazi di xu khóè xu hẽé naka gazi di cóán hẽéthẽé méé zi ncàm̀ sa, 5naka zia qgóósean úúa hãa, naka qꞌano ii, naka zia xꞌáéa zi qãèse xaèa kgꞌónò, naka zia gazi di xu khóè xu máàse, nakam gha nxãasega táá Nqarim dim kgꞌui ba cóèè guu.
6Gataga méé tsi thẽé qárí-kgꞌao-coa xu ntcàm naka xu qgóósean úú. 7Wèés gúùs qãès kúrú koe méé tsi xꞌáí sa ii. Tsari xgaa-xgaan koe méé tsi xꞌáí, tcáóa tsi qãè e sa, naka wèé tcáóa tsi cgoa gúùan kúrúan ka hẽéthẽé e. 8Kóḿseko kgꞌuian ncẽe ntcoeè tite tséékagu, naka ne gha nxãasega gane ẽe ko ntcoe e ne sau-cgaekaguè, cúí gúù tshúù ga káà a gane gha gatá ka kgꞌui i ke.
9Qãàn méé tsi xgaa-xgaa naka i wèé zi gúù zi koe gaan ka qꞌõòsean komsana, naka qãè-tcaokagu u, naka táá kgꞌui-kgꞌáḿ-qꞌoo o guu, 10naka táá tsꞌãà cgae e guu. Igaba méé i xꞌáí, wèé zi dàò zi koe i kaisase tcom-tcomsa a sa, naka ia gha nxãasega Kgoara-kgꞌaom gatá dim Nqarim di xgaa-xgaan wèé zi qgáì zi koe tꞌõè-tꞌõe.
11Nqarim di cgóm̀kua ne xꞌáísea hãa, a ko wèé ne khóè ne koe kgoarakuan óá. 12A i a ko xgaa-xgaa ta a, cgꞌãè tcáóan hẽé naka nqõóm di zi tcꞌẽe zi hẽéthẽé ta gha xguì ka, naka taa gha ncẽem kámám dim nqõóm koe qgóósea hãase kgꞌõè, naka tchàno ii, naka Nqari-tcáóa hãa; 13ẽe ta hãa a ko tsꞌee-tsꞌeekgꞌaièas nqòò sa qãà ka, Nqarim kaiam, Kgoara-kgꞌaom gatá dim Jeso Krestem dis xꞌáàkos xꞌáíse-qꞌoo sa, 14ncẽe kò gatá domka máàsea hãa ba, nxãasegam gha wèé chìbian koe xꞌámá tcgꞌòó ta a ka, a ba a gha Gam di khóèan qꞌano-qꞌanoa mááse, Gam di gha ii ka, a gha gataga qãè tsééan kúrú koe kaisase máàsea hãa.
15Ncẽe zi gúù zi méé tsi xgaa-xgaa, naka wèé qaria tsi ka khóèan ntcàm naka dqàè e. Táá hẽé naka i khóèan ntcoe tsi guu.
 
Tchàno gúùan kúrúa ne (3)
 
3
1Khóè ne tcꞌẽe-tcꞌẽe naka ne gane di xu tcꞌãà-cookgꞌai xu hẽé naka gane di xu kaia xu hẽéthẽé qám̀sea máá, naka nea komsana, naka nea wèés gúùs qãè sa kúrúan kgꞌónòsea máá. 2Táá méé ne cꞌẽe khóè ka cgꞌãèse kgꞌui guu, kana mẽéku cgoa a guu, igaba méé ne qãè cau ii, naka qám̀sea ne hãa sa wèé khóèan koe xꞌáí.
3Cꞌẽe xꞌaè ka ta kò gatá igaba káà tcꞌẽe ta a khama, a kò komsana tama, a kò ho̱àkaguè, a ta a kò ẽe ta ko tcꞌẽe zi hẽé, naka tãáka zi ka̱re-kgꞌáḿ zi hẽéthẽé kúrú koe tòósea hãa, a kòo cgꞌãè tcꞌẽean hẽé naka chìikuan hẽéthẽé cgoa kgꞌõè, a ta a kò khóèan ka hòreèa, a kò thẽé hòrekua hãa. 4Igabaga ẽe i ko Nqarim gatá dim Kgoara-kgꞌaom di qãèan hẽé naka ncàm̀an hẽéthẽé xꞌáíse, 5kam kò kgoara ta a, ẽe ta kò gatá kúrúa hãa zi gúù zi tchàno zi domka tamase, igaba Gam di thõò-xama-máákuan domka. Kgoara ta am kò ka̱base ábàkuan dis xgꞌaàkus koe hẽé naka ka̱ba-ka̱bakus koe hẽéthẽé e, Tcom-tcomsam Tcꞌẽem koe guu a, 6ncẽem kò gatá koe kaisase ntcã̱à tcana hãa ba, gatá dim Kgoara-kgꞌaom Jeso Krestem koe guu a. 7Ncẽes gúùs domka ta Gam di cgóm̀kuan ka Nqarim cookgꞌai koe tchàno ta iise bóòèa hãa, a Gam di zi gúù zi kàoa, chõò tama kgꞌõèan dis nqòò sa úúa hãase. 8Ncẽe kgꞌuia nea tcom-tcomsa a.
Ra ko ncẽe zi gúù zi méé tsi qarika nxàe sa tcꞌẽe, naka ne nxãasega ẽe Nqarim koe tcoma hãa ne kòrese naka nea qãè gúùan kúrúan kgoara tcáóa máá. Ncẽe zi gúù zia qãè zi i, a wèé khóèan koe hùian úúa. 9Igabaga méé tsi káà hùi ntcoekuan hẽé naka qhàò zi ko ma xùrikus ka hẽé, naka tẽèku-kgꞌáḿ zi hẽé, naka xꞌáèan di mẽékuan hẽéthẽé téékagu, káà hùi i, a cgꞌãa-cgꞌana a ke. 10Khóèm kereke sa ko tsa̱i-tsa̱ia qꞌaa ba méé tsi tcꞌãà di sa dqàè, naka cám̀ di sa hẽéthẽé e. Gaa koe guus ka táá tchõà úú cgoa me guu, 11qꞌana hãase, ẽeta iim khóè ba dàòm qꞌoo koe tcgꞌoara, a chìbiga me e sa, a ba a gaam ga ba gam ka bóòa xguìsea hãa.
Còo di xꞌáè-kgꞌáḿa ne
12Eẽr kò Aretemase ba kana Tigiko ba tsáá koe tsééa úú ne méé tsi qarika kúrú naka Nikopolise koe hàà cgae te, sao kar gha gaa koe hãa sar bìrísea hãa ke. 13Kúrú wèés gúùs ẽe tsi ga kúrú sa naka Senasem xꞌáè qꞌãa-kgꞌao ba hẽé, naka Apolose ba hẽéthẽé tsara gatsara dis qõòs ka hùi, naka bóò cꞌẽe gúù ga tsara tcào tama sa. 14Gatá di khóèan méé i thẽé xgaa-xgaase naka ia qãè gúùan kúrú kgoara tcáóa máá, naka ia gha nxãasega qaase ko zi kúrú, naka ia táá káà hùis kgꞌõè sa kgꞌõè guu.
15Wèé ne khóè ne ncẽe tíí cgoa hãa ne ko tsgám̀kagu tsi. Tsgám̀kagu méé tsi ẽe dtcòm̀an koe ncàm̀ taa ne.
Cgóm̀kuan méé i gatu wèé tu cgoa hãa.

FILEMONEPHMFILEMONE
Paulom dis tcgãya sa
Filemonem koe
Téé-cookgꞌai sa
Filemone ba kò tchànom dtcòm̀-kgꞌao me e, a ba a kò kerekes Kolosa koe hàna ne ka cꞌẽe me e, a ba a kò qãàm Onesimo ta ko ma tciièm dim kaia me e. Ncẽem qãà ba kò gam ka qꞌõòsem koe qgóéa tcgꞌoa, a ba a Paulom cgoa síí xgꞌae, ncẽe kò qáé-nquuan koe hãa ba. Paulom koem kò guu a dtcòm̀-kgꞌao ba kúrú. Paulom dis tcgãyas Filemone bam kò góá máá sa kò dtcàrà si i, Filemonem koem gha guu a qãàm cgoa gha tsééa xgꞌae sa, ncẽem kò Paulo gam koe tsééa ka̱bia ba, a ba a kò qãèse hààkagu me, qgóóa mááèam qãàm cúím khama tamase igaba dtcòm̀an hãam qõem khama ma.

 
 
Qaa-qaasa kgꞌuia ne:
- qãà
- tséé
 
Tcgãyas qꞌoo koe hàna zi:
- Paulo ba ko Filemone ba dqo̱m̀ (1-7) 
- Paulo ba ko Onesimo ba dtcàrà máá (8-25) 
Paulo ba ko Filemone ba dqo̱m̀
 
1
1Paulo ra a, Jeso Krestem domka qáéèa ra, a gatá ka qõesem Timoteom cgoa hãa,
tsam ko ncẽes tcgãya sa góá máá tsi tsáá Filemone tsi ncàm̀-ncamsa tsi, a sitsam cgoa tséé-kgꞌao ii tsi, 2naka gatá ka qõeses Afia sa hẽé, naka Arekipom tíí khama ma ncõo-kgꞌao ba hẽé, naka kerekes tsarim nquum koe ko xgꞌae sa hẽéthẽé tu, a ko máá:
3Nqarim gatá ka Xõò ba hẽé naka Xꞌaigam Jeso Kreste ba hẽéthẽé tsara koe guua hãa cgóm̀kuan hẽé naka tòókuan hẽéthẽé méé i gatu cgoa hãa, témé.
4-5Kóḿr ko, Nqari-tcáóa ne khóè ne wèé ne tsi ma ncàm̀a hãa sa, a ra a ko gataga kóḿ tsari dtcòm̀an Xꞌaigam Jesom di ka. Gaa domkar ko tirim Nqari ba qãè-tcaoa máá a ra a ko wèé xꞌaè ka tiri còrèan qꞌoo koe tcꞌẽe-tcꞌẽese tsi. 6Qꞌana tsi hãa, Krestem koe ta wèés gúùs qãè sa máàèa sa. Gaa domkar ko còrè, tsari dtcòm̀an tsi gha cꞌẽe ne cgoa qarika qꞌaa-qꞌaaku sa. 7Tíí qõeè, Nqari-tcáóa ne di zi tcáó zi tsi ka̱ba-ka̱baa. Tseegukaga i tsari ncàm̀kuan kaisase qãè-tcaokagu tea, a i a qgài-qgai tcáó tea.
Paulo ba ko Onesimo ba kgꞌuia máá
8Nxãatar ga ma Krestem koe kgoarasea xóé a xꞌáè tsi, tsi ẽe ko qaase sa kúrú, 9igaba ra gha ncàm̀kuan domka kgꞌama dtcàrà tsi tsi kúrú si. Tíí Paulo ra ncẽeska kaia, a Jeso Krestem domka qáéèa hãa. 10A ra a ko dtcàrà tsi tirim cóám domka, ncẽer kò qáéèa a táùan koe hãa kar kò gam dim xõò ba kúrúa ba, Onesimo ba. 11Kgꞌaiam kò tsáá koe káà hùi me e, igabam ncẽeska tsáá koe ga hẽé naka tíí koe ga hẽéthẽé kaisa hùian úúa hãa.
12Tsáá koer ko tsééa ka̱bi me, tirim cóám tcáó-cꞌõáa te di ba. 13Qãè tchõàn domkar ncẽe táùan koe hàna; gaa domkar kò ncàm̀a hãa, tíí cgoam ga ncẽe koe hãa sa, a nxãasega tsáá téé-qꞌoo koe tsééa máá te. 14Igabagar cuiskaga cúí gúù ga dtcòm̀ tama tsi hãase kúrúa hãa tite. Tcꞌẽe ra ko, kúrú tsi gha qãèan méé i tcáóa tsi qꞌoo koe guua hãa sa khama, chùiku ka tamase.
15Cꞌẽedaokam kò gaa domkaga xòm̀ xꞌaèan tsáá cgoa qꞌaa-qꞌaaèa hãa, nxãasega tsi gha chõò tamase hãa cgoa me ka, 16qãàm iise tamase, igaba qãà ba nqáéa hãase, ncàm̀-ncamsam qõem khama ma. Ncẽè tíí koem cgáé ba ii ka ba gha nta noose tsáá koe cgáé ba ii, tsarim qãàm iise naka gataga Xꞌaigam Nqarim koe tsáá qõem iise.
17A ncẽè tsáá ka cꞌẽem khama tsi kò ko ma séè te ne méé tsi qãèse hààkagu me, tíí ka tsi ga ko hẽé khama. 18A ncẽè cꞌẽe gúù cgꞌãèm kò kúrú cgae tsia, kana chìbian úú cgae tsia ne méé tsi tíí tcúú koe qaa a. 19Tíí Paulo ra ko ncẽe gúùan tshàua te cgoa góá máá tsi, a ko máá: “SURUTAR GHA KA̱BI I,” témé. (Cuiskagar tcꞌẽe-tcꞌẽesekagu tsi naka máá: kgꞌõèa tsi cgoa suruta te, ta mééa hãa tite.) 20Eè, tíí qõeè, ncẽes gúùs qãè sa Xꞌaigam Nqarim domka kúrúa máá te, naka i gha nxãasega tcáóa te Krestem koe ka̱ba-ka̱baè.
21Komsana te tsi gha di tcoma ner úúa, a ko nxãata ma góá máá tsi, a gataga qꞌana, káían tsi gha kúrú sa dtcàrà tamar hãan cgoa ga.
22Gataga méé tsi cgꞌáè-nquuan kgꞌónòa máá te; gatu di còrèan kar gha máàè tu u sar nqòòa hãa ke.
23Epaferase ba ko tsgám̀kagu tsi, ncẽe ra gam cgoa Jeso Krestem domka qáé-nquus koe xgꞌae a qáéèa hãa ba. 24Xu ko gataga thẽé tíí cgoa ko tséé xu tsgám̀kagu tsi, Marekoa xu, Arisetarekoa xu, Demasea xu, Luka xu.
25Xꞌaigam Jeso Krestem di cgóm̀kuan méé i gatu dim tcꞌẽem cgoa hãa.

HEBERA NEHEBHEBERA NE
Tcgãyas Hebera ne góá mááèa sa
1 2 3 5 6 7 8 9 10 11 12 13 Téé-cookgꞌai sa
Tcgãyas Hebera ne di sa kò xgꞌaes dtcòm̀-kgꞌao ne di sa góá mááèa, ncẽe kò gane di xgàrasean domka tshoa-tshoa a ko gane di dtcòm̀an aagu ne. Góá-kgꞌao ba kò gane di dtcòm̀an koe ntcàm ne, a ko Jeso Kreste ba tseegu dim Nqari Me e sa xꞌáí. Nqoana gúùan cgoam ko tseeguan xꞌáí:
1. Jeso ba chõò tamam Cóá Me e Nqarim di ba, ncẽe kò tseegu di komsanan xgaa-xgaase ba, Xõòm koe guu a, ẽem kò hãa-qꞌooa xgàrasean koe. Nqarim dim Cóám iisem, Jeso ba moengelean koe hẽé, naka Ncìís Qáé-xgꞌaes di xu porofiti xu hẽé, naka Moshem koe ga hẽéthẽé cgáé Me e.
2. Cám̀ dis kam Jeso ba Nqarim ka nxárá tcgꞌòóèa hãa, chõò tamasem gha peresiti ba ii ka, peresiti xu Ncìís Qáé-xgꞌaes di xu ka cgáé iise.
3. Kaiam Peresitim iisem, Jeso ba tseegu di kgoarasean óágara hãa, me dtcòm̀-kgꞌao ba gaa domka chìbian koe hẽé, naka qꞌáòan koe hẽé, naka xꞌooan koe hẽéthẽé kgoaraèa. Ncìís Qáé-xgꞌaes di xꞌaè kas xgꞌao kgoaraku sa xꞌáíè, igabas ncẽeska Jesom koe xgꞌara-xgꞌaraèa hãa.
Góá-kgꞌao ba ko dtcòm̀an di qarian xꞌáí Iseraele di ne dtcòm̀-kgꞌao ne di kgꞌõèan koe, a ko gam di ne nxárá-kgꞌao ne ncẽeta ma ntcàm, dtcòm̀a hãase ne gha qarika téé sa (11 dim tceem koe). A ba a ko 12 dim tceem koe gam di nxárá-kgꞌaoan ntcàm, gane di tcgáían ne gha Jesom koe qãea tòó, xháé zi hẽé naka qóḿ zi hẽéthẽé ẽe gha hàà cgae ne zi koe.

 
 
Qaa-qaasa kgꞌuia ne:
- peresiti, chìbi, dàòa-mááku, còrè-nquu
- qáé-xgꞌae
- dtcòm̀
 
- Kreste ba moengele xu ka cgáé Me e (1–2)
- Kreste ba Moshe ba hẽé naka Joshuam ka hẽéthẽé cgáé Me e (3–4)
- Kreste ba peresiti xu ka cgáé Me e (5–7)
- Krestem dis qáé-xgꞌae sa Ncìís Qáé-xgꞌaes ka cgáé si i (8–9)
- Krestem di dàòa-máákua ne cgáé e (10)
- Dtcòm̀ sa (11–12)
- Nqari ba ko qãè-tcaokagu zi tséé zi (13)
Kreste ba moengele xu ka cgáé Me e (1–2)
Nqarim dim Cóá ba kaiam ga Me e
 
1
1Ncìí kuri kam kò Nqari ba káí xu dàò xu tãáka xu cgoa porofiti xu tséékagu a gatá ka tsgõose ga xu cgoa kgꞌui, 2igabagam ncẽeska còo di xꞌaèan ka ko Gam dim Cóám koe guu a kgꞌui cgoa ta a. Gaam ncẽem kò Gam koe guu a nqõó ba kúrú, a wèé zi gúù zi dim qꞌõò-kgꞌao ba kúrú Me ba. 3Nqarim di xꞌáà-qꞌooa nem ko xꞌáí, a wèé za ga Nqarim khama ii, a ba a ko wèé zi gúù zi Gam dim kgꞌuim di qarian ka qgóó. Eẽm ko gatá di chìbian koe qꞌano-qꞌanokuan kúrúa xgꞌara kam kò tcꞌamaka hãam Qarim wèém dim xꞌõàm kgꞌáòm xòè koe síí ntcõó.
Nqarim dim Cóá ba moengele xu ka kaia hãa
4Ncẽes ma Gam dis cgꞌõè sa ma moengele xu di cgꞌõèan ka tcꞌamaka hãa khamagam gaxu dis téé-qꞌoos ka tcꞌamaka hãas téé-qꞌoo sa máàèa. 5Gatagam Nqari ba qanega cꞌẽem moengele ba bìrí naka máá:
“Tsáá tsia Tiri tsi cóá tsi i,
Ra ncẽem cáḿ koe guu a tsarir Xõò Ra a,”
témé ta ga hãa,
kanam Nqari ba qanega cꞌẽem moengele ba bìrí na máá:
“gam ka Xõò bar gha ii,
me gha Tirim cóá ba ii,”
témé ta ga hãa khama.
6Igabagam kò Nqari ba ẽem ko Gam dim Cóám tcꞌãà di ba nqõóm koe tsééa óá ka máá:
“Wèé moengelean Nqarim di méé i dqo̱m̀ Me,”
témé.
 
7Moengele xu kam kòo kgꞌui nem ko máá:
“Nqari ba ko Gam di xu moengele xu kúrú xu tcꞌãán khama ii,
a Gam di xu tséé-kgꞌao xu kúrú xu cꞌeean di ka̱ru ta̱man khama ii,”
témé,
8igabam kòo Cóám ka kgꞌui nem ko máá:
“Nqari Tseè,
Tsaris ntcõó-qꞌoos xꞌaian di sa
gha chõò tamase hãa.
Tsari ne khóè ne
Tsi ko tchànom dxòm cgoa tcꞌãà-cookgꞌai.
9Eẽ tchàno ii sa Tsi ncàm̀a hãa,
a ẽe cgꞌãè ii sa hòrea.
Gaa domkam Tsarim Nqari ba, Nqari Tseè,
Tsáá ka cꞌẽe xu nqáéa hãase nxárá tcgꞌòó Tsia,
a qãè-tcaoan di nxúìan cgoa ntcã̱á tcúú Tsia hãa,”
témé.
 
10A ba a ko máá:
“Xꞌaigaè,
Tsáá Tsia tshoa-tshoases koe nqõó ba kúrúa hãa,
i nqarikgꞌaian Tsari tshàuan di tséé e;
11kaàku i gha,
igabaga Tsi gha Tsáá chõò tamase hãa.
Wèéan ga gha qgáían khama ma cgꞌãa-cgꞌanase,
12hã̱aèkom qgáím khama Tsi gha ma kabèa xgꞌae e,
i gha qgáían ko ma hã̱aè a tcgꞌòóè
i cꞌẽean hã̱aè khamaga ma ka̱bi-ka̱biè,
igabaga Tsi gha Tsáá ẽe Tsi ii khama cúíga ii,
i kuria Tsi chõò tite,”
tam méé.
 
13Qanegam Nqari ba cꞌẽem moengelem kaga máá:
“Ncẽe koe ntcõó Tirim xꞌõàm kgꞌáòm xòè koe,
nakar gha nxãakgꞌaiga síí tsari cgꞌõo-kgꞌaoan kúrú
naka i nqàrè-kgꞌama tsi dis ntcõó-qꞌoos koe ntcõó,”
témé ta ga hãa.
 
14Kháé i nxãaska moengelean dùúa? Kgꞌamaga xu Nqari ba ko tsééa máá xu tcꞌẽe xu u, ncẽe Gam ka tsééa óáèa hãa xu, hàà xu gha khóèan hùi i kgoarasean hòò ka.
Komsanan dis dqàèku sa
 
2
1Gaa domka méé ta ncẽe ta kò kóḿa hãa tchõàn kaisase komsana, naka táá gaan koe tcgꞌoa na ho̱à guu. 2Gatá ka tsgõose ga xu kò moengelean ka máàèa hãa tchõà nea kò kaisa qarian úúa, ne kò gane ẽe kò táá komsana a, a táá xùri i ne kgꞌano nea xgàrakuan hòò. 3Ncẽè ẽe ne khóè nea xgꞌao xgàrakuan táá nxanagu, ka ta gha nxãaska gatá ntama ma nxanagu u, ncẽè ncẽeta noose kaias kgoarakus Jesom koe hãas cgoa ta kò tchõà úú tama ne? Ncẽem kò Xꞌaigam Jeso ba kgꞌaia gaas ka kgꞌuia hãa, ne kò ẽe kò kóḿ Me ne gaas ka nxàea tseegukagu sa. 4Nqarim igabagam kò thẽé káí zi xꞌáí zi hẽé, naka are-aresa zi gúù hẽé, naka tãáka qarian hẽé, naka Tcom-tcomsam Tcꞌẽem di zi aba zi ncẽe ne kò Gam di ncàm̀an ka máàèa hãa zi ka hẽéthẽé ncẽe sa nxàea tseegukagu. Gaa domka méé ta kaisase ncẽe tchõàn komsana.
Jeso ba Gam kgoarakuan koe ko úú ta am ga Me e
5Nqari ba ncẽe ko hààm nqõóm ncẽe ta ko gaam ka kgꞌui ba moengelean máà naka i tcꞌãà-cookgꞌai tama khama. 6Igabaga i Nqarim di zi Tcgãya zi koe cꞌẽe koe góásea hãa a ko máá:
“Nqariè, khóè ba dìí baa,
Tsi ko gam ka tcꞌẽe-tcꞌẽese,
me khóèm dim cóá ba dìí baa,
Tsi tchõà úú cgoa mea?
7Xòm̀ xꞌaè ka Tsi kò
moengelean dis téé-qꞌoos ka nqãaka hãa sa máà me,
a Tsi a kò xꞌáàn hẽé naka tcoman hẽéthẽé
dis cábá sa cábákagu me,
8a kò wèé zi gúù zi
gam di qarian dòm̀ qꞌoo koe tòóa hãa,”
témé.
Nqari ba kò wèé zi gúù zi khóèm di qarian dòm̀ qꞌoo koe tòóa hãa, si gam di qarian dòm̀ qꞌoo koe hãa tamas gúù sa káà si i. Igabaga ncẽe i ii khama, wèés gúùs gam di qarian dòm̀ qꞌoo koe hãa sa ta qanega bóò tama. 9Igabaga ta ko Jeso ba bóò, ncẽe kò xòm̀ xꞌaèan qꞌoo koe moengelean dis téé-qꞌoos ka nqãaka hãa sa máàèa ba, nxãasegam gha Nqarim di cgóm̀kuan koe guu a wèém khóèm domka xꞌoo sa xám̀ ka. Me kò xꞌoo sam kò xgàrasea máá domka xꞌáàn hẽé naka tcomkuan hẽéthẽé dis cábá sa cábákaguè.
10Nqarim ncẽe ko wèés gúù sa kúrú, si wèés gúù sa Gam domka hãa, ba i kò qãèa máána hãa, Jeso bam gha kúrú Me xgàrasean koe guu a kgꞌano Meas téé-qꞌoos koe hãa sa. A ba a kò ncẽe sa kúrú, káí ne cóá nem gha kúrú ne xꞌáàn koe hãa ka. Jeso ba Gaam kgoarakuan koe ko úú nem ga Me e khama. 11Gaam ẽe ko khóèan kúrú i tcom-tcomsa ba hẽé, naka khóè ne ẽe ko kúrúè a tcom-tcomsa ne hẽéthẽéa cúís xꞌáé-qꞌoos di ne e. Gaa domkagam Jeso ba ‘Tíí qõe ga tuè’ ta ma tciia ne ka sau-cgaekaguè tama, 12a ko Nqarim ka máá:
“Tíí qõe ga ne koer gha Tsari cgꞌõèan ka kgꞌui;
a ra a gha xgꞌaes qꞌane koe téé a ciian cgoa dqo̱m̀ Tsi,”
témé.
13A ba a ko gaia máá:
“Nqarim koer gha Tiri tcoman tòó,”
témé.
A ba a ko gaia máá:
“Ncãa ga Ra a,
Nqarim máà Tea hãa ne cóá ne cgoa,”
témé.
14Cóá nea cꞌáòan hẽé naka cgàan hẽéthẽé cgoa kúrúèa hãa ne khóè ne e, khamam kò Gaam igaba thẽé khóè ba kúrúse, a ba a kò xꞌóó, nxãasegam gha xꞌoos koe guu a xꞌooan di qarian úúa hãa ba kaàkagu ka, ncẽe dxãwa ii ba, 15a ba a kò ncẽe sa kúrú, nxãasegam gha gane ẽe kò wèé kgꞌõèa ne qꞌoo koe xꞌoos bèe koe qáésea hãa ne, gane di qꞌáòan koe kgoara ka. 16Tseeguan kagam moengelea nem gha hùi ka hàà tama khama, igabagam Abrahamam ka tsgõose-coa nem gha hàà hùi ka hààraa. 17Gaa domka i kòo qaase, wèé zi dàò zi koem ga Gam ka qõese ga ne khama ma kúrúè sa, nxãasegam gha Nqarim di tsééan koe kaiam peresitim tcom-tcomsa a cgóm̀kuan úúa hãa ba ii ka, a khóè ne dàòa-máákuan kúrúa máá, ne nxãasega gane di chìbian koe qgóóa mááè ka. 18Gam igabam kò xgàrase, a kúrúa bóòè, khamam gha thẽé gane ẽe ko kúrúa bóòè ne hùi.
 
Kreste ba Moshe ba hẽé naka Joshua ba hẽéthẽé tsara ka cgáé Me e (3–4)
Jeso ba Moshem ka kaia
 
3
1Gaa domka méé tu, tíí qõe ga tu tcom-tcomsa tuè, ncẽe nqarikgꞌai di tciikuan koe hãa tuè, Jesom ka tcꞌẽe. Jesom ncẽe kò Nqarim ka tsééa tcgꞌòóèa hãa ba, a Kaiam Peresiti ba ii ba, ncẽe ta ko Gam ka gatá di dtcòm̀an nxàea tseegukagu ba. 2Gaam ẽe kò nxárá tcgꞌòó Mea hãam koem kò tcom-tcomsa Me e, ẽem kò ma Moshe ba ma Nqarim dim nquum wèém koe ma tcom-tcomsa me e khamaga ma. 3-4Wèém nquu ba khóèan ka tshàoèa hãa, Me Nqari ba wèés gúù sa tshàoa hãa. Me ẽem ma nquum dim tshào-kgꞌao ba ma nquum ka kaisa tcomkuan hòòa hãa khamagam Jeso ba Moshe ba nqáéa hãase tcomkuan hòòa hãa. 5Moshe ba kò tséé-kgꞌao me e, a kò Nqarim dim nquum wèém koe tcom-tcomsa me e, a ba a kò gam di zi tséé zi cgoa Nqarim ka gha hàà kgꞌuiè zi gúù zi ka nxàea tseegukagu. 6Igabagam Kreste ba Nqarim dim nquum koe Gam dim Cóám iise tcom-tcomsa Me e. Ta gatá Gam di ta nquu ta a, ncẽè Nqarim koe tcoman hẽé naka nqòòs ẽe ta ko gaas cgoa bóòses koe hẽéthẽé ta kò qgóóa qaria hãa ne.
Komsana úú taman dis dqàèku sa
7Gaa domka méé tu ẽem ko Tcom-tcomsam Tcꞌẽe ba méé a ko máá:
“Ncẽe cáḿ ka ẽe tu kòo dòm̀a ba kóḿ
8ne méé tu táá qari-qari tcáó guu,
ẽe komsanan úú tama ne kò hẽé khama,
ẽe ne kòo tchàa-xgóós koe kúrúa bóòè ka.
9Ncẽe gatu ka tsgõose ga xu kòo kúrúa bóò Te koe,
a kò 40 kurian séè a Tiri tsééan bóò.
10Ra kò gaa domka ẽes qhàò sa xgóà cgaea hãa,
a Ra a kò máá:
‘Gane di tcáóa ne ko wèé xꞌaè ka ho̱àkaguè,
ne Tiri xꞌáè-kgꞌáḿan komsana tama,’
témé.
11A Ra a kò gaa domka Tiri xgóàn koe gaìse a máá:
‘Cuiskaga ne Tiris sãakaguku-qꞌoos koe tcana hãa tite,’
témé.”
12Qꞌana méé tu hãa, tíí qõe ga tuè, naka i cúía tu ga táá cgꞌãè, a dtcòm̀ úú tamas tcáó sa úúa hãa guu, ncẽe gha kúrú tu u tu kgꞌõèa hãam Nqarim koe tcgꞌoa sa. 13Igaba méé tu wèé cáḿ ka korèku, ‘ncẽem cáḿ ba’ ta i kò ko mééès noose, naka i gha nxãasega táá cꞌẽe-kgꞌáía tu ga cgꞌãèan ka ho̱àkaguè naka qari-qari-tcúúè guu. 14Ncẽè Nqarim koe ta kò ko qarika tcom, ncẽe ta kò ko kgꞌaia hẽé khama a síí chõò-qꞌoos koe tcãà ne ta gha Krestem koe xgꞌaea hãa. 15Ncẽe i ma Nqarim dis Tcgãyas koe ma góásea hãa khama a ko máá:
“Ncẽem cáḿ ka tu kòo Nqarim di dòm̀an kóḿ
ne méé tu táá gatu ka tsgõose ga xu
Nqari ba kò komsana tama xu
khama ma qari-qari tcáó guu,”
témé.
16Kháé dìí ga nea ẽe kò dòm̀a ba kóḿa hãa igaba kò táá komsana Me ne? Gane ẽe kò Egepeto koe guu a tcgꞌoara hãa ne tama ne gáé kò ii, wèéa ne ncẽe kò Moshem ka tcꞌãà-cookgꞌaièa hãa ne? 17Kháé ba kò Nqari ba dìín 40 kurian xgóà cgaea hãa? Gane ẽe kò cgꞌãèan kúrúa hãa ne tama nea gáé kò ii, ncẽe i kò gane di tcꞌáróan tchàa-xgóós koe xꞌóóku ne? 18Kháé ba kò dìí ga ne koe gaìse, ncẽem kò bìrí ne a máá, Gam dis sãàkagukus-qꞌoo koe ne cuiskaga tcana hãa tite témé ne? Gane ẽe komsana tama ne koe cúí ga a. 19Si kò ncẽes gúù sa xꞌáí ta a, dtcòm̀ úú tamas domka ne kò táá sãakagukus-qꞌoo koe tcãà sa.
1Gam dis sãakaguku-qꞌoos koe tcãàn dis nqòòkaguku sa hãa, ke méé ta qꞌana hãa naka i cúía ta ga táá gaa koe tcãàn ka tààè naka kháóka qaùa hãa guu. 2Qãè tchõà ne kò hàà cgae ta a ke, ẽe i kò ma síí cgae nea khamaga ma, igaba ẽe ne kóḿa hãa kgꞌuia nea kò gane koe cgáé tama, ẽe ne ko kóḿ m ka ne kò táá dtcòm̀ m khama. 3Ncẽe sa ko máá, ẽe dtcòm̀a hãa ta gha ẽes sãakaguku-qꞌoos koe tcãà, témé. Nqari ba kò máá:
“Tiri xgóàn koer gaìsea hãa,
cuiskaga ne gane
Tiris sãakaguku-qꞌoos koe tcana hãa tite sa,”
témé khama. Eẽta i kò ma Gam di tsééan nxãakamaga nqõóm tshoa-tshoase-qꞌoo koe ga xgꞌara hãa, me kò sana hãa igaba. 47 dim cáḿ ka i Nqarim di zi Tcgãya zi koe cꞌẽe koe góásea hãa a ko máá: “Nqari ba kò 7 dim cáḿ ka Gam di tsééan wèé koe sana hãa,” témé khama. 5A ba a kò gaicara ncẽem qgáìm koe máá: “Cuiskaga ne Tiris sãakaguku-qꞌoos koe tcana hãa tite,” témé. 6Gane ẽe kò tcꞌãà a qãè tchõàn kóḿ nea kò táá dtcòm̀, khama ne kò gane di komsana taman domka gaas sãakaguku-qꞌoos koe táá tcãà. Ne cꞌẽe ne hànaa, tcãà sa kgoara mááèa hãa ne. 7Gaa domkam kò Nqari ba gaicara cꞌẽem cáḿ ba tòó, “Ncẽem cáḿ ba” ta ko ma tciiè ba. Káí xu kuri xu qãá qꞌoo koem kò Dafitem koe guu a kgꞌui, ncẽe i nxãakamaga Nqarim di zi Tcgãya zi koe ma nxàeèa hãa khamaga ma a máá:
“Ncẽem cáḿ ka tu kòo dòm̀a ba kóḿ,
ne méé tu táá tcáóa tu qari-qari guu,”
ta ko méé e.
8Ncẽè Joshuam kò xgꞌao sãakaguku-qꞌoo sa máà nea hãa, nem ga kò Nqari ba táá ka̱bise a kháóka cꞌẽem cáḿ ka kgꞌuia hãa. 9Gaa domkagas Nqarim di ne khóè ne koe Sabata dis sãakaguku-qꞌoo sa téé-tẽe. 10Dìím wèém ẽe ko Nqarim dis sãakaguku-qꞌoos koe tcãà ba ko gam di zi tséé zi koe sãa khama, ẽem kò ma Nqari ba Gam di zi koe ma sana hãa khamaga ma. 11Ke méé ta gaa domka ncẽes sãakaguku-qꞌoos koe tcãàn xꞌãà máá, naka taa nxãasega táá xꞌóóku guu, ncẽe ne kò gane ma gane di komsana taman domka ma xꞌóóku khama ma.
12Nqarim dim kgꞌui ba kgꞌõèa hãa, a ko tséé khama, a wèé za ga ntcõe-kgꞌáḿ ntcàum ka kaisase tsꞌéè me e, a ko khóèan koe qhàea tcãàse, a tcáó sa hẽé naka tcꞌẽe ba hẽéthẽé gáòa qꞌaa, a qꞌamku-qꞌoo zi hẽé naka tcgaèan hẽéthẽé qꞌaa-qꞌaa, a ba a ko tcáós di cauan hẽé naka tcꞌẽe-kgꞌáḿan hẽéthẽé bóòa tcgꞌòó. 13Cꞌẽes gúùs Nqarim tcgáí-qꞌoo koe chóm̀sea hãas ga sa káà si i, wèés gúùs ẽe kúrúèa hãa sa nqáḿan koe téé-tẽe a ko tcgáí-qꞌooa ba koe hòòse, Gaam ncẽe Gam koe méé ta xo̱ara mááse ba.
 
Kreste ba peresiti xu ka cgáé Me e (4:14–7:28)
Jeso ba kaiam peresitim tcꞌamaka hãa Me e
14Qꞌana ta hãa, kaiam peresitim tcꞌamaka hãa ba ta úúa hãa sa, Jesom ncẽe Nqarim dim Cóá ba, ncẽe kò nqarikgꞌaian nqáé a Nqarim cookgꞌai koe síí hãa ba. Ke méé ta ncẽe ta nxàea hãa dtcòm̀an qarika qgóó. 15Kaiam peresitim gatá di kgꞌamkan koe thõò-xama máá ta a tama ba ta úú tama khama, igabaga ta kaiam peresiti ba úúa hãa, ncẽe kò ẽe ta gatá ma kúrúa bóòèa hãa khamaga ma wèé za kúrúa bóòè ba, igaba kò táá chìbi kúrú ba. 16Ke méé ta gaa domka kgoarasea hãase Nqarim dis ntcõó-qꞌoos xꞌaian dis koe cúù-cuuse, ncẽe cgóm̀kuan hãa koe, nxãasega ta gha gaa koe thõò-xama-máákuan hẽé naka cgóm̀kuan hẽéthẽé hòò, ncẽe gha hùi ta a, qaa a ta ko xꞌaè ka.

1Wèém kaiam peresitim ncẽe khóè ne xgꞌaeku koe guu a nxárá tcgꞌòóèa ba nxárá tcgꞌòóèa hãa, khóè nem gha nxãasega Nqarim cookgꞌai koe tééa máá, a gane téé-qꞌoo koe chìbia ne domka aba zi hẽé naka dàòa-máákuan hẽéthẽé tcgꞌòóa máá ne ka. 2Gaam igabam kgꞌamka me e, khamam ko gane ẽe cúí gúù ga cꞌúùa hãa a ko tsa̱a ne cgoa tcꞌause tséé. 3Gaa domka i ko qaase, khóè ne di chìbian domka hẽé, naka gam di chìbian domka hẽéthẽém gha dàòa-máákuan kúrú sa.
4I cúí khóè ga ncẽes tcomku sa séèa máásea hãa tite, igabam Nqarim ka tciièa hãa, ncẽem kò ma Arone ma tciièa hãa khamaga ma. 5Krestem igabam kò táá kaiam peresiti bam gha kúrú ka kaikaguse, igabam kò nxárá tcgꞌòóè Gaam ẽe ko máá:
“Tiri Tsi Cóá Tsi i;
Ra ncẽe cáḿ koe guu a Tsarir Xõò Ra a,”
témém ka.
6Ncẽem ko cꞌẽe qgáì koe kgꞌui a ko máá:
“Chõò tamase Tsi peresiti Tsi i,
Meleki-setekem di xꞌáèan koe guu a,”
témé.
7Jesom di kgꞌõèan nqõómkgꞌai di koem kò còrèan hẽé naka dtcàràn hẽéthẽé qꞌaua kgꞌaean cgoa nxàea tcgꞌòó, Gaam ẽe xꞌooan koem gha kgoara Me di qarian úúa hãam koe, a ba a kò Nqari bam qꞌáòa hãa domka komsanaè. 8Gatàm kò ma Cóá ba ii, igabam kò ẽem ko xgàrasea máás koe guu a komsanan xgaa-xgaase. 9Eẽm hààraa máána hãa sam ko kúrúa xgꞌara kam ko chõò tamas kgoaraku sa wèéa ne ẽe ko komsana Me ne koe óága. 10A ba a kò kaiam peresiti bam gha ii dis ntcõó-qꞌoo sa Nqarim ka máàè, Meleki-setekem di xꞌáèan koe guu a.
Dqàèkus dtcòm̀an aagu di sa
11Káí zi gúù zi xae ga ncẽes gúùs ka nxàe, igaba xae ga ma bìría tchàno-tchano tu u sa qari si i, kóḿa tu qꞌãa tama khama. 12Ncẽe xꞌaè ka tu ga kò xgaa-xgaa-kgꞌao tu ii, igaba tu ko cꞌẽem khóèm tseegu dis tshoa-tshoase-qꞌoos Nqarim di kgꞌuian di sa gha gaicara xgaa-xgaa tu u ba qaa. Bíìan tu ko qaa, a qari tcꞌõoan qaa tama. 13Wèém khóèm ẽe ko bíìan cgoa xáròè ba qanega cgꞌáré me e khama, a tchànoan dim kgꞌui ba xgaa-xgaan ka kgꞌanoè tama. 14Igaba i qari tcꞌõoan kaia ne di i; nxãakamaga ne kò kúrú xám̀ m khama ne ko ẽe qãè ii sa ẽe tshúù iis koe qꞌaa-qꞌaa.
 
6
1Gaa domka méé ta tcꞌãà di zi gúù zi ẽe ta kò Krestem ka xgaa-xgaase zi tcgꞌoara guu naka taa còoka kaia qõò. Táá méé ta gaicara tshoa-tshoase-qꞌoo sa tshào guu: káà hùi zi tséé zi koe tcóósean di sa, naka Nqarim koe dtcòm̀an di sa hẽé, 2tcguù-tcguukuan ka xgaa-xgaakuan di sa hẽé, naka tshàuan tòó cgaekuan di sa hẽé, naka xꞌooan koe tẽean di sa hẽé, naka chõò tamas xgàrakus di sa hẽéthẽé e. 3Nqarim kòo kgoara máá ta a ne ta gha ncẽes gúù sa kúrú.
4-6Ka nea ga ntama ma gane ẽe kò gane di dtcòm̀an aagua hãa ne ka̱bise a gaicara tcóóse? Gane ncẽe kò cꞌẽe xꞌaè ka Nqarim di xꞌáàn máàè, a kò nqarikgꞌai di aban xám̀, a kò Tcom-tcomsam Tcꞌẽe ba máàè, a Nqarim dim kgꞌuim di qãèan hẽé naka hààko xꞌaèan di qarian hẽéthẽé xám̀ ne, ncẽe ko gane di dtcòm̀an aagu ne. Thamka tama i hãa, chìbian koe tcóósean koe ne gha úúè sa. Nxãata i kò ii ne ne gha ko Nqarim dim Cóá ba gaicara xgàua mááse, a ko saucgae sa tcãà Me khama.
7Ncẽè nqõóm kò ko gam koe ko ntcã̱a túú tshàan ko kgꞌáà, a ẽe ko gaam koe xhárà ne tcꞌõoan cgoa hùi nem ko Nqarim koe tsꞌee-tsꞌeekgꞌaikuan hòò. 8Igaba ẽem kòo dxàman hẽé naka tcꞌẽese tama tso̱man hẽéthẽé ka tso̱m cgaeè nem káà hùi me e, a ba a cgúíkuan ka tééa mááèa, a ba a gha còo dis ka dàòè.
9Ncàm̀-ncamsa tuè, ncẽeta xae ga ko ma kgꞌui igaba xae cgáé zi gúù zi kgoarasean di zi koe gatu koe kaisa tcoman úúa hãa. 10Nqari ba tchàno Me e, a cuiskaga ẽe tu kúrúa hãa tsééan hẽé naka ẽe tu Nqari ba xꞌáía hãa ncàm̀kuan hẽéthẽé cꞌúùa hãa tite. Ncẽe tu kò tcom-tcomsa ne kúrúa máána hãa, a tu a ko qanega tsééa máá ne ka. 11Kaisase xae ko tcꞌẽe, gatu ka cꞌẽem wèém gha ncẽe zi gúù zi koe tcãà tcáó sa, nakam gha nxãakgꞌaiga còo dim xꞌaè ba síí hàà, naka tu gha nxãasega ẽe tu nqòòa hãa zi gúù zi ka cgꞌoè-cgꞌoeè. 12Kgꞌamka tu gha ii sa xae tcꞌẽe tama, igaba xae ko tcꞌẽe, gane ẽe kò dtcòm̀ sa hẽé naka qáò tcáó sa hẽéthẽé sara koe guu a Nqarim ka ne nqòòkaguèa hãa zi gúù zi máàè ne tu gha serè sa.
Nqarim dis nqòòkaguku sa tseegu si i
13Eẽm kòo Nqari ba Abrahama ba nqòòkagu, kam kò Gam ka Gam dis cgꞌõès ka gaìse, cúí khóè ga káà a khama Nqarim ka kaia a, gaan kam gha gaìse e, 14a máá: “Tseegukar gha tsꞌee-tsꞌeekgꞌai tsi, a káí tsgõo-coan máà tsi,” témé. 15Me kò Abrahama ba qáò tcáóan cgoa qãà, a ba a kò ncẽem dàòm ka ẽem kò Nqarim ka nqòòkaguèa sa hòò.
16Khóèa ne ko kuri ẽe gaan ka kaia hãan ka gaìse, si ko gaìse sa ẽe ko nxàeè sa qari-qari a wèé ntcoekuan ga kaàkagu khama. 17Gane ẽem ko nqòòkagua hãa [a] nem ko Nqari ba qãèse xꞌáí kgꞌoana, Gam di tséé-kgꞌáḿa nem cuiskaga kúrúa ka̱bi tite sa. Gaa domkam kò Gam dis nqòòkaguku sa gaìsean cgoa càù. 18Nqari ba cuiskaga tshúù-ntcõan nxàe tite. I Gam di nqòòkagukuan hẽé naka gaìsean hẽéthẽéa cám̀ sara gúù sara kúrúa ka̱biè tite sara a. Nqarim koe ta bèea síía hãa, qãè qgáì koe ta gha hãa ka. Gam di nqòòkagukuan méé i qarika korè ta a, naka ta gha nxãasega cookgꞌaia ta koe hãas nqòò sa qgóóa qari. 19Tcáóa ta ko qgóóa tòós gúùs [b] khama ta ncẽes nqòò sa úúa hãa. Ncẽes nqòò sa ko còrè-nquum nqarikgꞌai koe hànam qꞌane koe síí, qgáím qꞌaa-qꞌaakom di cꞌẽe xòèan koe. 20Ncẽe Jesom gatá téé-qꞌoo koe tcana hãa koe, Gam ncẽe gatá ka tcꞌãà a qõòa hãa ba. A ba a kò chõò tamase kaiam peresiti ba kúrú, Meleki-setekem di xꞌáèan koe guu a.
	[a] 6:17 gane ẽem ko nqòòkagua hãa - Gerika sa ko máá: “gane ẽem ko nqòòkagua hãa ne gha máàè e,” témé.
	[b] 6:19 qgóóa tòós gúù sa - Gerika sa ko máá: “ankare” témé. Ankare sa skepe sa ko qgóóa tòós gúù si i.

Peresitim Meleki-seteke ba

1Ncẽem Meleki-seteke ba kò Salema dim xꞌaiga ba ii, a kaisase tcꞌamaka hãam Nqarim dim peresiti me e. Eẽm kò Abrahama ba xꞌaiga xu ncõos koe tàà, a ko ka̱bise kam kò Meleki-seteke xgꞌae cgoa me a tsꞌee-tsꞌeekgꞌai me. 2Me kò Abrahama ba ẽem kò ncõoan koe séèa hãa gúùan wèé koe cúís tshàu-qꞌoo sa máà me. Tcꞌãà dis kas ko Meleki-setekem dis cgꞌõè sa nxàeas kò ka̱biè ne máá: “Tchànoan dim xꞌaiga ba,” témé, me kò gataga Salema dim xꞌaiga ba ii, si ko nxãa sa máá: “Tòókuan dim xꞌaiga ba,” témé. 3Gam ka góásea hãa gúù ga káà a: kgꞌáò xõòa ba ka ga hẽé kana dxàe xõòa ba ka ga hẽé kana qhàòa ba ka ga hẽéthẽé e, ábàèam hãa kana xꞌóóam hãa cáḿ gam úú tama, igabam kò Nqarim dim Cóám khama ii, a ba a chõò tamase peresiti me e.
4Tcꞌẽe-tcꞌẽese naka bóò ntam ma kaia hãa sa, gatá ka tsgõosem Abrahamam ga ba kò ẽem kò ncõos koe tàà a séèa hãa gúùan ka cúís tshàu-qꞌoos dian máà me koe ga. 5Xu kò ẽe xu khóè xu Lefim dis xꞌáé-qꞌoos di xu, ncẽe peresiti ii xu ka i ko xꞌáèan koe qaase, cúís tshàu-qꞌoo sa xu gha Iseraele di khóèan (ncẽe gaxu di qõean) koe séè sa, gatà ne ma gane igaba thẽé Abrahamam ka tsgõose-coa ne e igaba. 6Meleki-seteke ba kò Lefim dis xꞌáé-qꞌoos koe guu tama, igabagam kò Abrahamam koe cúís tshàu-qꞌoo sa séè, a kò tsꞌee-tsꞌeekgꞌai me, Abrahamam ncẽe kò Nqarim ka gúù zi nqòòkaguèa hãa ba. 7Ntcoekuè tama ia, ẽe nqãaka hãa ba ko kuri ẽe kaia hãam ka tsꞌee-tsꞌeekgꞌaiè sa. 8Peresiti xu kò ko cúís tshàu-qꞌoo sa máàè. Igaba xu gha wèé xu peresiti xu xꞌóó, Meleki-setekem cúím oose, si ko Nqarim dis Tcgãya sa nxàea tseegukagu, kgꞌõèam ko hãa sa, témé khama. 9Kgꞌamaga ta ga kgꞌui a máá, Lefim ncẽe ko gam ka tsgõose-coa ga ne ka cúís tshàu-qꞌoos dian máàè ba kò Abrahamam koe guu a Meleki-seteke ba cúís tshàu-qꞌoo sa tcgꞌòóa máá, témé. 10Eẽm kòo Meleki-seteke ba Abrahamam cgoa xgꞌae kam kò Lefi ba qanega ábàè tama khama, igaba ncẽe tchànose ta kò ko nxàe e, nem kò gam ka tsgõosem Abrahamam dim tcꞌáróm koe hãa.
Jeso ba Meleki-setekem khama ii
11Moshem di xꞌáèa ne ko máá, peresitian méé i Lefim dis xꞌáé-qꞌoos di khóèan ii, témé, i kò ncẽean Aronem di xꞌáè-kgꞌáḿan ga a thẽé. Igaba i kò Lefim di peresitian táá gaan di tsééan chõò tama qgóóa-máákuan óága di xgꞌara-xgꞌara, khama i kò ko qaase, cꞌẽem peresitim Meleki-setekem di xꞌáèan koe guuam ga hãa sa, Aronem di xꞌáèan ka tamase. 12Ncẽè peresiti xu ko ma tòóa xùrikus kò ko ka̱biè ne méé i gataga thẽé xꞌáèan góá ka̱biè. 13Gatá dim Xꞌaigam ncẽe zi gúù zi ko Gam ka nxàeè ba tãás qhàòs di Me e khama, i qanega cúí khóè ga Gam dis qhàòs koe guu naka altaram koe tséé ta ga hãa. 14Qꞌãasea i hãa khama, Xꞌaiga ba Juta dis qhàòs koe guua hãa sa, me kò Moshe ba ẽes qhàòs kam ko kgꞌui ka táá cúí gúù ga peresiti xu ka nxàe.
15Ncẽè cꞌẽem peresitim Meleki-setekem khama iim kò hòòsea hãa, nes ko ncẽe xae ko nxàe sa qãèse xꞌáíse: 16khóèan di xꞌáèan kam kò táá peresiti ba kúrú, igaba chõò tamas kgꞌõès di qarian ka a khama. 17Nqarim dis Tcgãya sa ko ncẽe sa nxàea tseegukagu a ko máá:
“Chõò tamase Tsi Peresiti Tsi i,
Meleki-setekem di xꞌáèan koe guu a,”
témé khama.
18Kgꞌaika di xꞌáèa ne kgꞌamka a, a káà hùi i khama i kò tcgꞌòóè. 19Moshem di xꞌáèa ne kò táá Nqarim di tsééan xgꞌara-xgꞌara khama. Igabagam ncẽeska Nqari ba cgáés nqòò sa óágara máá taa hãa, ncẽe ta gha gaas koe Nqarim koe cúù-cuuse sa.
20Nqari ba kò gaìsean tséékagu. Cꞌẽe xu peresiti xu kò táá gaìsean cgoa peresitian koe tòóè, 21igabam kò Jeso ba gaìsean cgoa peresiti ba tòóè, ẽem kò Nqari ba bìrí Me a máá:
“Xꞌaigam Nqari ba gaìsea hãa,
a cuiskaga tcꞌẽea ka̱bia hãa tite,
Tsi gha chõò tamase Peresiti Tsi i,”
témé ka. 22Ncẽes gaìses domka ta tseegukaga qꞌana hãa, Jeso ba gha cgáés qáé-xgꞌaes ẽe nxàeèa hãa sa kúrú sa.
23Xꞌoo sa kò ko peresiti xu xgáè-kgꞌam xu táá hãa, cꞌẽe xu ko xꞌóó ne xu kò ko cꞌẽe xu tòóè khama. Gaa domkaga xu kò káí xu peresiti xu hàna hãa. 24Igabam ko Jeso ba Gam dis tséés peresitian di sa chõò tamase kúrú, chõò tamasem gha hãa khama. 25Gaa domkam qarian úúa hãa, wèéa ne ẽe ko Gam koe guu a Nqarim koe cúù-cuuse nem gha chõò tamase kgoara di i, còrèam gha máá ne kam chõò tamase kgꞌõèa hãa khama.
26Kgꞌano-kgꞌanosa a, ẽeta iim peresitim kaia ba ta ga úú sa: ncẽe tcom-tcomsa, a chìbi úú tama, a qꞌano, a chìbi-kgꞌao ne cgoa qꞌaa-qꞌaaèa, a nqarikgꞌai ka tcꞌamaka kaikaguèa ba. 27Cꞌẽe xu kaia xu peresiti xu khamam ii tama; i Gam koe qaase tama, wèé cáḿ kam ga kgꞌaia gam di chìbian domka dàòa-mááku sa kúrú a nxãwa khóè ne domka cꞌẽe sa kúrú sa. Cúís dàòa-mááku sam kò wèé khóèan di si i domka cúí qꞌoro kúrú, ẽem ko dàòa-máákus iise tcgꞌòóse ka khama. 28Moshem di xꞌáèan koe i ko guu a kgꞌamka khóèan nxárá tcgꞌòóè a kaia peresitian kúrú; igabam kò kgꞌuim gaìsean di ba ncẽe kò xꞌáèan ka kháóka hàà ba Cóá ba nxárá tcgꞌòó, ncẽe ko chõò tamase Nqarim di tsééan xgꞌara-xgꞌara ba.
 
Krestem dis qáé-xgꞌae sa Ncìís Qáé-xgꞌaes ka cgáé si i (8–9)
Kreste ba kaiam Peresiti Me e
 
8
1Cgáés gúùs ncẽe koe xae ko nxàe sa ncẽe si i: kaiam peresiti ba ta úúa hãa, Qarim wèém dim kgꞌáòm xꞌõàm xòè dis ntcõó-qꞌoos xꞌaian dis koe nqarikgꞌai koe ntcõóa-ntcõe ba, 2ncẽe kaisase tcom-tcomsam còrè-nquum koe Tséé-kgꞌao ii ba, tseegu dim nquum Nqarim ka kúrúèa ba, khóèan ka tamase.
3Wèém peresitim kaia ba nxárá tcgꞌòóèa hãa, nxãasegam gha aba zi hẽé naka dàòa-máákuan ko kúrúè zi kgꞌoo-coa zi hẽéthẽé Nqarim koe úú ka. Gatà iim dàòm ka i ko qaase, gataga méém thẽé gatá dim Peresiti ba Nqarim cookgꞌai koem gha úús gúù sa úúa hãa sa. 4Ncẽè nqõómkgꞌai koem kò xgꞌao hàna hãa, nem ga xgꞌao peresiti tama, aba zi ko tcgꞌòó xu peresiti xu cꞌẽe xua hàna hãa khama, Juta ne di xꞌáè-kgꞌáḿan ko gatà méé domka. 5Eẽ xu ko kúrú tsééan peresiti dia nqarikgꞌai koe ko kúrúèan khamaga ii, a gaan di sóm̀-cꞌana a. A ncẽe i kò Moshem ka ii khamaga ii. Eẽm kò xgàuèkom còrè-nquu bam gha Moshe ba kúrú dim xꞌaè ba hàà kam kò Nqari ba qꞌãakagu me a máá: “Kúrú méé tsi nakas wèés gúù sa ẽe tsi kò xàbìm tcꞌamkgꞌai koe xꞌáíèa hãas khama ii,” témé. 6Igabagam ncẽeska Jeso ba Nqari ba hẽé naka khóè ne hẽéthẽé xgꞌaeku koe téé-tẽe, a ncẽem dàòm ka ncìís qáé-xgꞌaes ka cgáé sa kúrúa hãa. A ba a gataga thẽé gaxu dis tséés ka cgáé sa máàèa hãa. Eẽm ko Nqari ba ka̱bas qáé-xgꞌae sa kúrú, kam kò ncìís qáé-xgꞌaes di zi gúù zi ka cgáé zi khóè ne nqòòkagu khama.
7Ncẽè tcꞌãà dis qáé-xgꞌaes kò xgꞌao káà chìbi sa ii, nes ga kò xgꞌao cám̀ di sa táá qaaèa hãa khama. 8Igabagam kò Nqari ba Gam di ne khóè ne koe chìbian hòò, a ba a kò kgꞌui cgoa ne a máá:
“Bóò, xꞌaè ba gha hàà,
Iseraele di ne khóè ne hẽé naka Juta di ne khóè ne hẽéthẽé
cgoar gha ka̱bas qáé-xgꞌae sa kúrú ba.
9Si ncẽes qáé-xgꞌaes ka̱ba sa cuiskaga ncìís qáé-xgꞌaes khama iia hãa tite.
Gane ka tsgõose ga xu cgoar kò kúrúa hãa sa,
ẽer kò qgóó xꞌõà xu a tcꞌãà-cookgꞌai xu, a Egepeto koe tcgꞌòó xu ka.
Qáé-xgꞌaes ẽer kò máà nea hãas koe ne ko tcom-tcomsa tama
khama ra kò Tíí Xꞌaiga ra táá nqábé ne.
10Igaba hààkom xꞌaèm kar gha Tíí Xꞌaiga Ra
Iseraele di ne khóè ne cgoa kúrús qáé-xgꞌaes ga si i ncẽe sa:
Tcꞌẽea ne qꞌoo koer gha Tiri xꞌáè-kgꞌáḿan tcãà,
a Ra a gha tcáóa ne qꞌoo koe góá tòó o.
Gane dim Nqari bar gha ii, ne gha Tiri ne khóè ne ii.
11Me cuiskaga dìím ga ba gane xgꞌaeku koe tẽe
naka gam ka cꞌẽe ba xgaa-xgaa hãa kana bìrí mea hãa naka máá,
‘Xꞌaiga ba méé tsi qꞌana hãa’ téméa hãa tite.
Wèéa ne ga gha qꞌãa Tea hãa khama,
cgꞌárém koe guu a tshoa-tshoa
a síí kaiam koe chõò koe.
12Gane di chìbian koer gha thõò-xama máá ne,
a cuiskaga gaicara gane di chìbian ka tcꞌẽe-tcꞌẽesea hãa tite khama,”
tam méé.
13Eẽm ko máá, ncẽes qáé-xgꞌae sa ka̱ba si i, témé kam ko Nqari ba máá, tcꞌãà di sa ncìí si i, témé. Si gha gúùs ẽe ncìí a cgꞌãa-cgꞌanasea hãa sa kháóa cgáéga kaà.
Nqõómkgꞌai koe hẽé naka nqarikgꞌai koe hẽéthẽé còrèa ne
 
9
1Tcꞌãà dis qáé-xgꞌae sa kò khóèan méé i ga ko ma còrè di xꞌáè-kgꞌáḿan úúa hãa, naka còrèèkom qgáì ba hẽéthẽé e. 2Còrè-nquum cám̀ qꞌoo ba kò kúrúè, me kò tcꞌãà dim qꞌoo ba xꞌáà-xꞌaa-kgꞌai cgoa dis gúùs ko tòóès gúù sa hẽé, tafole ba hẽé, naka tsꞌee-tsꞌeekgꞌaièa hãa péréan hẽéthẽé úúa hãa. Me kò gaam qgáì ba, ‘Tcom-tcomsam qgáì ba’ ta ma tciiè. 3Me kò còrè-nquum di tsara qꞌoo tsara ko qꞌaa-qꞌaam qgáí ba hàna, ncẽe kò gam qãá koe cám̀ dim qꞌoo ba úúa hãa ba, me kòo gaam qꞌoo ba ‘Kaisase tcom-tcomsam qgáì ba’ ta ma tciiè. 4A ba a kò gautan cgoa kúrúèam altaram qãè hm̀m̀ xgꞌãò gúùan ko gaam koe dàòè ba hẽé, naka gautan cgoa tcgáùèam káá-dxoom qáé-xgꞌaes di ba hẽéthẽé úúa hãa. Me kò gaam káá-dxoo ba qꞌooa ba koe gautan cgoa kúrúèam kubi-dxoom tcꞌõoan [c] kò úúa hãa ba hẽé, naka Aronem dim dxòm ncẽe kò to̱aran ka tso̱m cgaeèa ba hẽé, naka tafole di sara nxõ̱á sara tca̱ba sara, ncẽe kò xꞌáè-kgꞌáḿan gasara koe góá tòóèa hãa sara hẽéthẽé úúa hãa. 5Gaam káá-dxoom qáé-xgꞌaes dim tcꞌamkgꞌai koes kò sere-seres cám̀ moengele tsara xꞌáàn di tsara di sa hàna, Kherubime ta ko ma tciiè tsara, ncẽe kò tcgàmà tsara cgoa kò qgóóa-máákuan dis ntcõó-qꞌoo sa qábìa tcana hãa tsara. Igabaga ta ncẽeska ncẽe zi gúù zi ka qáòse kgꞌuia hãa tite.
6Wèé zi gúù zia kò ko ncẽem dàòm ka kgꞌónòè. Xu kò peresiti xu wèé xꞌaè ka tchàa dim còrè-nquum, tcꞌãà dim qꞌoo koe tcãà a gaxu di tsééan kúrú. 7Igabagam kò ko cám̀ dim qꞌoom koe, kaiam peresitim cúím ga ba kurim qꞌoo koe cúí qꞌoro tcãà. A ba a kò ko wèé xꞌaèan ẽem ko tcãà ka gabá hẽé naka khóè ne cꞌúùa hãase kúrúa hãa chìbian hẽéthẽé domka síí ko tcgꞌòó cꞌáòan cgoa tcãà. 8Me kòo Tcom-tcomsam Tcꞌẽe ba ncẽem dàòm ka xꞌáí, kaisase tsꞌee-tsꞌeekgꞌaièam qgáìm koe ko síím dàò ba qanega xgobekgꞌammè ta ga hãa sa, còrè-nquum tcꞌãà dim hãas noose. 9Si ncẽe sa xꞌáí si i ncẽem xꞌaèm koe ko úú ta a sa. A sa a ko xꞌáí, ẽe tcgꞌòóèa hãa zi aba zi hẽé naka máàku zi hẽéthẽéa cuiskaga còrè-kgꞌaom di tcáóan tchàno-tchanoa hãa tite sa. 10Kgꞌamaga zi xꞌáè-kgꞌáḿ zi i, tcꞌõo sa hẽé, kgꞌáà sa hẽé naka tãáka zi dàò zi qꞌano-qꞌanosean hẽéthẽé di zi. A zi a tcáós qꞌoo di tama zi xꞌáè-kgꞌáḿ zi i, ẽe xꞌaè ka cúí kò ko tséé zi, Me gha nxãakgꞌaiga síí Nqari ba wèé zi gúù zi ka̱ba-ka̱ba.
11Igabam kò Kreste ba kaiam peresitim khama ma hàà, qãè zi gúù zi ncẽe hààra hãa zi di ba. A ba a kò còrè-nquum ka kaia a kaisase tchàno iim còrè-nquum koe tcãà, ncẽe khóè tshàu ka tshàoè naka ncẽem nqõómkgꞌai di tama ba. 12Piri kana ghòè-coan di cꞌáòan cgoam kò táá tcãà, igabam kò cúí qꞌoro hẽé naka còo di sa hẽéthẽé Gam di cꞌáòan cgoa kaisase tcom-tcomsam qgáìm koe tcãà, a ẽem dàòm ka chõò tamas kgoaraku sa óá. 13Ncẽè pirian hẽé, naka ghòè-xòòan hẽéthẽé di cꞌáòan hẽé naka ghòè-coan di tháúan hẽéthẽé kò ko qꞌano tama khóèan koe cgáìè a cgàa ba qꞌano-qꞌano, i khóèan ka̱bise a gaicara Xꞌaiga ba còrè,14ne ia gha nxãaska Krestem di cꞌáòan nta noose qꞌano-qꞌano ta a! Gam ncẽe kò chõò tamam Tcom-tcomsam Tcꞌẽem ka Nqarim koe káà chìbi iise máàse ba, a kò xꞌooan koe ko úú zi tséé zi koe gatá di tcáóan qꞌano-qꞌano ba, nxãasega ta gha kgꞌõèa hãam Nqari ba kúrúa máá ka.
15Gaa domkam Kreste ba ka̱bas qáé-xgꞌae sa óágara hãa, ncẽem gaas koe khóè ne hẽé naka Nqari ba hẽéthẽé xgꞌaeku koe téé-tẽe sa, nxãasega ne gha gane ẽe tciièa hãa ne nqòòkaguèa hãas gúùs ẽe xꞌóóa guuèa sa chõò tamase qꞌõò ka. Me Kreste ba xꞌóóa hãa, nxãasega ne gha gaa ne khóè ne tcꞌãà dis qáé-xgꞌaes koe kúrúsea hãa chìbian koe kgoaraè ka.
16Eẽ xꞌóóa hãam khóèm ka góá a qaùèa hãas tcgãyas, ncẽe gam di kgꞌuian úúa hãa sa méés xꞌóóam hãa sa xꞌáí naka saa nxãwa tséékaguè. 17Tcgãyas ẽe xꞌóóa hãam khóèm di xꞌáè-kgꞌáḿan úúa hãa sa, ẽem khóèm kòo xꞌóó ne cúígas tséé ga si i khama, igaba ẽem khóèm kgꞌõèa hãas nooses káà qari si i. 18Gaa domkas kò tcꞌãà dis qáé-xgꞌae sa cꞌáòan ntcã̱aguè tamas cookgꞌai koe káà qari si i. 19Gaa domkam xgꞌao ko Moshe ba ẽem kò ncãa wèé ne khóè ne wèém xꞌáè-kgꞌáḿ ẽe xꞌáèan koe guua hãa ba xgaa-xgaa xgꞌara ne, ghòè-coan hẽé, naka pirian hẽéthẽé di cꞌáòan séè a tshàan cgoa tcgꞌomea xgꞌae, a qáòm hìim hisopo ta ko ma tciiè ba hẽé naka nco̱àm xꞌábà ba hẽéthẽé tséékagu a tcgãya sa hẽé naka wèé ne khóè ne hẽéthẽé gaan cgoa cgáì, 20a ba a máá: “Eẽm kò Nqari ba xꞌáè tu u, a máá, qgóóa tu qari témés qáé-xgꞌae sa ko tcꞌàmà-tcẽekgꞌam cꞌáòan ga a ncẽe e,” témé. 21A ba a kò thẽé gaam dàòm ẽem cúím kaga cꞌáòan cgoa xgàuèkom còrè-nquu ba hẽé naka wèé zi gàba zi ẽe kòo còrèan koe tséékaguè zi hẽéthẽé cgáì. 22Tseeguan kaga i ko xꞌáèan koe qaase khama, wèés gúùs gha cꞌáòan cgoa qꞌano-qꞌanoè sa (igaba zi kò cꞌẽe zi gúù zi cꞌáòan cgoa qꞌano-qꞌanoè tama), i cꞌáòan kò ntcã̱aguè tama ne i chìbian di qgóóa-máákuan káà a.
	[c] 9:4 tcꞌõoan - Gerika sa ko “mana ne” témé.

Krestem dis dàòa-mááku sa ko chìbian séèa tcgꞌòó
23Gaa domka i kò ko qaase, gúù zi ncẽe nqõómkgꞌai koe hàna, a nqarikgꞌai koe hàna zi di sóm̀-cꞌana ii zi ga ncẽeta ii dàòa-máákuan cgoa qꞌano-qꞌanoè sa. Igabaga zi ko nqarikgꞌai koe hàna zi gúù zi nqõómkgꞌai di dàòa-máákuan ka cgáéan qaa. 24Kreste ba kò táá khóèan tshàu ka kúrúèam còrè-nquum, ncẽe tseegu dim còrè-nquum nqarikgꞌai koe hànam dim sóm̀-cꞌana iim koe tcãà khama, igabam kò nqarikgꞌai koe tcꞌáró síí, a ba a ncẽeska gatá domka Nqarim cookgꞌai koe hãa. 25Gatagam kò táá nqarikgꞌai koe síí, nxãasegam gha téé a gaa koe káí qꞌoro dàòa-máákus iise tcgꞌòóse ka, ncẽem ko kuri kaiam peresiti ba hẽé khama, ẽem ko wèém kurim ka kaisase tcom-tcomsam qgáìm koe tcãà a cꞌáòan ncẽe gam di tama úú ka. 26Nxãata i kò ii nem ga kò xgꞌao nqõóm tshoa-tshoase-qꞌoo koe ga guu a káí qꞌoro xgàrasea hãa khama. Igaba ncẽe i ii khama, cúí qꞌorom xꞌáísea hãa xꞌaèan chõò-qꞌoo koe, nxãasegam gha dàòa-mááku sa tcgꞌòóan ka chìbian kaàkagu ka. 27Ncẽe i ma khóèm cookgꞌai koe ma tòóèa khama, cúí qꞌoro méém xꞌóó, naka ẽes qãá qꞌoo koe xgàraè, 28khamagam kò thẽé Kreste ba ẽeta iim dàòm ka cúí qꞌoro dàòa-máákus iise tcgꞌòóè, nxãasegam gha káí ne khóè ne di chìbia séèa tcgꞌòó ka. Me gha ka̱bise a hàà gaicara cám̀ di sa xꞌáíse, hààm gha khóè ne di chìbian séèa tcgꞌòó dise tamase, igaba gane ẽe qãà Mea hãa ne koe kgoarasean óá dise.
 
Krestem di dàòa-máákua nea cgáé e (10)
 
10
1Xꞌáè-kgꞌáḿan Juta ne dia qãè zi gúù zi hààko zi di sóm̀-cꞌana a, a i a gaa zi tcꞌáró-tcꞌaro tama a. Ncẽe xꞌáè-kgꞌáḿa nea cuiskaga Nqarim koe ko cúù-cuuse khóèan chìbian koe chõò tamase kgoara hãa tite. Gaa domka i ko qaase, dàòa-mááku zi méé zi wèé xꞌaè ka kurian ko ma xùriku khama ma kúrúè sa. 2Ncẽè Nqari ba ko còrè ne khóè ne kò xgꞌao tseeguan kaga cúí qꞌoro gane di chìbian koe qꞌano-qꞌanoèa hãa, nxãasega i gha gane di tcáóan táá chìbi-chibi ne ka, ne zi ga kò xgꞌao dàòa-mááku zi téékaguèa hãa. 3Igaba zi ko ncẽeska ncẽe zi dàòa-mááku zi wèém kurim qꞌoo koe khóè ne gane di chìbian ka tcꞌẽe-tcꞌẽe. 4Ghòè-xòòan hẽé naka pirian hẽéthẽé di cꞌáòa ne cuiskaga khóè ne di chìbian xgꞌaàra tcgꞌòóa hãa tite khama.
5Gaa domkam kò Kreste ba nqõómkgꞌai koem ko hàà ka Nqarim ka máá:
“Qhàea-mááku zi hẽé
naka máàku zi hẽéthẽé
Tsi kò tcꞌẽe tama,
igaba Tsi kò tcꞌáró ba máà Te.
6Dàòa-mááku zi dàòèko zi hẽé
naka dàòa-mááku zi
chìbian ko tcgꞌòóa mááè zi hẽéthẽé
Tsi kò táá qãè-tcao máá.
7Ra kò nxãaska máá:
‘Nqariè, ncãa ga Ra a,
Tsáá ko tcꞌẽe sar gha hàà kúrú ka,
ncẽe i Tsari zi Tcgãya zi koe
Tíí ka ma góásea hãa khama,’ témé,”
tam méé.
8Tcꞌãà dis kam kò máá: “Qhàea-mááku zi hẽé naka máàku zi hẽé naka dàòa-mááku zi dàòèko zi hẽé naka dàòa-mááku zi chìbian ko tcgꞌòóa mááè zi hẽéthẽé Tsi kò tcꞌẽe tama, a Tsi a kò táá qãè-tcao máá zi,” témé. A ba a kò ncẽe sa nxàe, ẽeta zi kòo ma xꞌáèan koe qaase igaba. 9A ba a kò nxãaska máá: “Ncãa ga Ra a, Tsáá ko tcꞌẽe sar gha hàà kúrú ka,” témé. Ncẽe kgꞌuian kam kò ko tcꞌãà di zi dàòa-mááku zi séè a dxùukgꞌai za tòó, nxãasegam gha gaa zi téé-qꞌoo koe hàà tcgꞌòóse a Gam dim tcꞌáróm cgoa cám̀ dis dàòa-mááku sa kúrú ka. 10Jeso Krestem dim tcꞌáróm ncẽe kò cúí qꞌoro dàòa-máákus iise tcgꞌòóèam koe ta ko guu a qꞌano-qꞌanoè, Nqarim ncàm̀a hãa sam kò kúrú khama.
11Wèém peresiti ba ko cáḿan ko ma xùriku khama ma gam di tsééan kúrú, a ko dàòa-mááku zi cúíta ii zi káí qꞌoro tcgꞌòó, igabaga zi ncẽe zi dàòa-mááku zi cuiskaga khóèan di chìbian xgꞌaàra tcgꞌòóa hãa tite. 12Igabagam kò Kreste ba cúís dàòa-mááku sa chìbian domka tcgꞌòó, ncẽe gha chõò tamase hãa sa, a ba a kò síí Nqarim dim kgꞌáòm xꞌõàm xòè koe ntcõó. 13A ba a gaam xꞌaèm ẽem koe guu a Gam di ne cgꞌõo-kgꞌao ne gha hàà nqàrèa ba ka nqãaka tcãàè sa qãàa hãa. 14Gane ẽe ko kúrúè a qꞌano nem kò cúís dàòa-máákus cgoa chõò tamase kgoara khama.
15Me ko Tcom-tcomsam Tcꞌẽe ba gatá koe thẽé ncẽe sa nxàea tseegukagu. Tcꞌãà dis kam ko Nqari ba máá:
16“Hààkom xꞌaèm kar gha Tíí Xꞌaiga Ra
gane cgoa kúrús qáé-xgꞌaes ga si i ncẽe sa:
Tiri xꞌáè-kgꞌáḿa ner gha tcáóa ne qꞌoo koe tcãà,
a Ra a gha tcꞌẽea ne qꞌoo koe góá tòó o,”
témé.
17A ba a gaicara máá:
“Cuiskagar chìbia ne hẽé
naka gane di zi tséé zi cgꞌãè zi hẽéthẽé
ka tcꞌẽe-tcꞌẽese tite,”
témé. 18Ncẽè ncẽe zi gúù zi ka i kò khóèan qgóóa mááèa hãa, ne i nxãaska dàòa-máákuan chìbian di gaicara qaase tama.
Hààn ta Nqarim koe cúù-cuuse
19Tíí qõe ga tuè, gaa domka ta ga Jesom di cꞌáòan domka kgoarasea hãase kaisase tcom-tcomsam qgáìm koe tcãà. 20Jeso ba qꞌaa-qꞌaakom qgáím ncẽe Gam dim tcꞌáróm iim koe guu a ka̱bam dàòm kgꞌõèan di ba xgobekgꞌama máá taa hãa khama. 21Ta kaiam peresitim Nqarim dim nquu ba tcꞌãà-cookgꞌaia hãa ba úúa hãa, 22ke hààn ta Nqarim koe qꞌano-tcáóan cgoa cúù-cuuse, cgꞌoèa hãas nqòòs dtcòm̀an di sa úúa hãase, tcáó zi chìbi bóòsean koe guu a qꞌano-qꞌanoèa [d] hãa zi hẽé, naka tcꞌáróan qꞌano tshàan cgoa xgꞌaàèa hãa hẽéthẽé cgoa. 23Gaam ẽe nqòòkagu taa hãa ba tcom-tcomsa Me e, ke hààn ta nqòòs ncẽe ta gatá dis ii sa nxàea hãas koe qarika qgóó, ntcãa-ntcãaè tamase. 24Hààn ta gatá ka cꞌẽe ne ta ga ma ntcàms ka tcꞌẽe-tcꞌẽese, naka i gha nxãasega ncàm̀kuan hẽé naka qãè zi tséé zi kúrúan hẽéthẽé càùse. 25Táá méé ta gatá di xgꞌae-qꞌooan chõòkagu guu, ncẽe ne ko cꞌẽe ne kuri hẽé khama, igaba méé ta korèku, naka ta kaisase gatà hẽé, ẽem ko ma Xꞌaigam dim cáḿ ba ma cúù ta ko ma bóò me khama ma.
26Ncẽè tseeguan ta qꞌana hãa igaba ta kò ko hòòga chìbian xꞌãèa máá a ko kúrú, ne i cúí dàòa-máákuan chìbian di ga hãa tite, 27igaba qꞌáò-qꞌaosas xgàraku sa hẽé naka xgóàm cꞌee ba hẽéthẽé cúí ga gha hãa, ncẽe gha ntcoe-kgꞌao ne cgꞌõo o. 28Ncẽè cꞌẽem khóèm kò Moshem di xꞌáè-kgꞌáḿan ntcoea hãa, i cám̀ kana nqoana tééa-máá-kgꞌaoan di kgꞌuian ko ncẽes gúù sa nxàea tseegukagu, nem ko cgꞌõoè, thõò-xama mááè tamase. 29Kháé nxãaska ncẽè cꞌẽem khóèm kò Nqarim dim Cóá ba náà cꞌãa-cꞌana ne? Khóèm ncẽe ko qáé-xgꞌaes di cꞌáòan cgꞌãa-cgꞌana iise séè ba, ncẽem kò gaan ka qꞌano-qꞌanoè e? Khóèm ncẽe ko cgóm̀kuan ko máà ta am Tcꞌẽem koe bóò-boose ba? Tcꞌẽe naka bóò, nta noose i gha gam di xgàrasean ma kaisase tshúùa máá me sa! 30Gaam ẽe ko máá: “Tshúùan ka̱bi máá sa Tiri si i, Ra gha surutaa ka̱bi,” témé ba ta qꞌana. Si ko gataga Nqarim dis Tcgãya sa máá: “Nqari ba gha Gam di ne khóè ne xgàra,” témé khama. 31Nqarim kgꞌõèa hãam tshàu qꞌoo koe cgꞌáéa tcãà sa qꞌáò-qꞌaosas gúù si i.
32Tcꞌãà di xu cáḿ xu ẽem kò Nqari ba xꞌáà ba máà tu u xu ka tu tcꞌẽe-tcꞌẽese: xgàrase tu kò a tu a kò kaisas ncõos thõòkas koe hãa, igaba tu kò qarika tẽe. 33Cꞌẽe xꞌaè ka tu kò ko khóè ne xgꞌaeku koe cóèè, a ko xgàraè, ne kò cꞌẽe xꞌaè ka cꞌẽe ne khóè ne ncẽem dàòm ka qãèse qgóóè tama, tu kò gane cgoa hãa a ko hùi ne. 34Gane ẽe qáéèa hãa ne tu kò thõò-tcaoa máá, a tu a kò ẽe tu kò gatu di zi gúù zi xhùu cgaeè ka, qãè-tcaoan cgoa séèa mááse e, nqarikgꞌai koe tu qãè zi gúù zi chõò tamase hãa zi úúa hãa sa tu qꞌana hãa khama. 35Táá méé tu Nqarim koe tu úúa hãa tcoman aagu guu, ncẽe kaisas ka̱bi mááku sa úúa hãa a. 36Qarika méé tu téé sa ko qaase khama, nxãasega tu gha Nqarim kò nqòòkagu tua hãa sa hòò ka, ẽem ko tcꞌẽe sa tu kò ko kúrúa xgꞌara ne.
37“Gaam ẽe ko hàà
ba gha xòm̀ xꞌaè-coa qꞌoo koe hàà,
a ão tite khama.
38Tiri ne khóè ne ẽe tchàno ii
nea gha dtcòm̀s ka kgꞌõè,
igaba ncẽè cꞌẽem khóèm kò ko
dtcòm̀s koe tééa dìbi
ner cuiskaga gaam ka qãè-tcaokaguè tite.”
39Igaba ta gatá khóè ta ẽe dtcòm̀s koe tééa dìbia a kaàkaguèa ta tama ta a, igaba ta dtcòm̀ sa úúa hãa a kgoaraèa ta khóè ta a.
 
	[d] 10:22 qꞌano-qꞌanoèa - Gerika sa ko máá: cgáì-cgaièa hãa. Ncẽe sa ko máá, Jesom di cꞌáòan ka cgáì-cgaièa hãa zi.

1Dtcòm̀ sa ẽe tsi nqòòa hãa zi gúù zi koe tcoman úú si i, naka ẽe hòòse tama zi gúù zi hàna hãa sa qꞌãa sa hẽéthẽé e. 2Ncìí kuri di ne khóè ne kam kò Nqari ba gane dis dtcòm̀s domka qãè zi gúù zi nxàe.
3Dtcòm̀s ka ta ko bóòa qꞌãa, wèém nqõó ba Nqarim dim kgꞌuim ka kúrúèa hãa sa, nxãasegas gha ẽe ko hòòse sa ẽe hòòse tama zi koe guu a kúrúè ka. 4Dtcòm̀s kam kò Abele ba Kainem dis dàòa-máákus ka qãès dàòa-mááku sa Nqari ba kúrúa máá. A kò gaas koe guu a Nqarim ka tchànom khóèm iise bóòè, Nqari ba kò gam di zi aba zi ka qãèse kgꞌui khama. A ba a ko xꞌóóam hãa igaba qanega dtcòm̀s koe guu a kgꞌui.
5Dtcòm̀s kam kò Enoke ba ncẽes kgꞌõès koe séèa tcgꞌòóè, nxãasegam gha táá xꞌoo sa xám̀ ka, i kò cúí khóè ga táá hòò me, Nqari ba kò séèa tcgꞌòó mea khama. Nqarim dis Tcgãya sa ko nxàea tseegukagu a ko máá, ẽem ko séèa tcgꞌòóès cookgꞌai koem kò nxãakamaga Nqari ba qãè-tcaokagua hãa témé khama. 6Dtcòm̀s ka oosem khóè ba cuiskaga Nqari ba qãè-tcaokagua hãa tite. Wèém khóèm ẽe ko Nqarim koe hàà ba méém dtcòm̀, Nqari ba hãa, a ko gane ẽe ko qaa Me ne suruta ka̱bi sa khama.
7Nqari ba kò qanega bóòè tama zi gúù zi ka Nowa ba qꞌãakagu, me dtcòm̀s ka Nqari ba komsana a araka ba kúrú, gam xꞌáé di nem gha nxãasega kgoara ka. Me kò dtcòm̀s koe guu a nqõó ba chìbi-chibi. A ba a kò dtcòm̀s koe guu a tchànom iise Nqarim ka bóòè.
8Dtcòm̀s kam kò Abrahama ba ẽem kò tciiè ka komsana, a tcgꞌoa a ba a nqõóm ẽem gha kháóa hàà qꞌõòm koe qõò, gatàm kò ma qõòm ko qgáì cꞌúùa hãa igaba. 9Dtcòm̀s kam kò nqòòkaguèam kò hãam nqõóm koe cgꞌáè-khoem khama ma xꞌãè. Xgàuèko nquu-coan koem kò xꞌãè, tsara kò gataga khóè xuku tsara Isaka tsara Jakobea tsara thẽé gaa koe ga xꞌãè, ncẽe ko Nqarim koe cúíta iis nqòòkaguku sa hòò tsara. 10Tshoa-tshoase-qꞌoo sa úúa hãam xꞌáé-dxoo bam téé a ko qãà khama, ncẽe gam dim kúrú-kgꞌao ba hẽé naka tshào-kgꞌao ba hẽéthẽé Nqari ii ba.
11Dtcòm̀s kam kò Abrahama, ẽetam kò ma gàesea hãa a cóá úú tite, si Sarahs ga sa cóá ábà tama igaba qarian hòò a cóán úú, Gam ẽe kò nqòòkagu mea hãa ba tcom-tcomsa Me e sam kò bóòa hãa khama. 12Ncẽem khóèm cúím, ncẽe kò xꞌoos qàe koe hãam, koe ne kò guu a káí ne tsgõo-coa ne hãa, ncẽe gane di káí-qꞌooan nqarikgꞌai di tco̱nòan hẽé, naka tshàa-dxooan-kgꞌáḿ di góḿan di nxõ̱á-coan ncẽe nxáráse tite hẽéthẽé di káí-qꞌooan khama noo ne.
13Wèé ne khóè ne ncẽe ne kò dtcòm̀an úúa hãa a ko xꞌóó. Eẽ ne kò nqòòkaguèa zi gúù zi ne kò táá hòò, igaba ne kò nqúù ka zi hãase bóò zi a ne a kò qãè-tcaoa máá zi. Kgoarasea hãase ne kò nxàe, nqõóm koe ne dàra-kgꞌao ne e a cgꞌáè-khoe ne e sa. 14Eẽta ko méé ne khóè ne ko xꞌáí, cꞌẽem nqõóm xꞌãè-qꞌoo ne gha ba ne ko qaa sa khama. 15A kò táá nqõóm ẽe ne kò gaam koe guua hãam ka tcꞌẽe-tcꞌẽese. Gatà ne kò xgꞌao hẽéa ne ne ga kò xgꞌao ka̱bise ne gha di xꞌaèan úúa hãa khama. 16Igaba ne kò ẽem nqõóm ka qãèm nqõóm nqarikgꞌai di ba xgónèa. Me ko Nqari ba gaa domkaga gane dim Nqari ba ta ma tciièan ka sau-cgaekaguè tama, xꞌáé-dxoo bam kgꞌónòa máá nea hãa khama.
17Dtcòm̀s kam kò Abrahama, ẽem kòo Nqari ba kúrúa bóò me ka, Isaka ba dàòa-máákus iise tcgꞌòó. Me kò gaam ẽe kò nqòòkaguèa hãa ba gam dim cóám cúíse ábàèa hãa ba dàòa-mááku sa kúrú cgoa ka hẽé, 18ẽetam kò ma Nqari ba bìrí mea hãa a máá: “Isakam koe tsi gha guu a ncẽer nqòòkagu tsia hãa tsgõo-coan úú,” téméa hãa igaba. 19Nqari ba ẽe xꞌóóa hãa nem gha ghùi di qarian úúa hãa, sam kò Abrahama ba bìrísea hãa khama. Si ko ncẽe sa cꞌẽem dàòm ka máá, xꞌooan koem kò guu a Isaka ba hòò, témé.
20Dtcòm̀s kam kò Isaka ba hàà gha kúrúse tsꞌee-tsꞌeekgꞌaikuan Jakobea tsara Esaua tsara nqòòkagu.
21Dtcòm̀s kam kò Jakobe, ẽem ko xꞌóós cookgꞌai koe wèé tsara cóá tsara Josefam di tsara tsꞌee-tsꞌeekgꞌai, a ba a gam dim dqàbi hìim cgoa qari-qarisea hãase, Nqari ba dqo̱m̀.
22Dtcòm̀s kam kò Josefa, xꞌóóm gha di xꞌaèan ko cúù ka, Iseraele di ne khóè ne dis qõòs Egepeto koe ne gha guu a tcgꞌoa dis ka kgꞌui, a ba a kò xꞌáè-kgꞌáḿan nda méé ne gam di cꞌõá xgubu-xgubuan úú di máà ne.
23Dtcòm̀s ka khara kò Moshem ka xõò ga khara táá xꞌaigam di xꞌáè-kgꞌáḿan wèé xu cóá xu méé xu cgꞌõoè di bèe, a khara a kò ẽem ko ábàèa xgꞌara ka nqoana nxoean chóm̀ me, tꞌõèm cóá me e sa khara kò bóòa hãa khama.
24Dtcòm̀s kam kò Moshe ba, ẽem ko kai ka, Farom dis cóás dim cóá ba tam gha ma tciiè sa xguì, 25a kò táá xòm̀ xꞌaèan ka chìbian di ka̱rean tcꞌõós koe máàse, igabam kò Nqarim di ne khóè ne cgoam gha xgàraè sa nxárá tcgꞌòóa mááse. 26Gatagam kò hààkom xꞌaèm dis máàkus koe tòón tcgáía hãa, khamam kò Kreste bam gha xgàrasea máá sa bìríse, a ba a kò ẽe sa bóò, si Egepeto di xꞌaian ka kaia hãas xꞌai si i. 27Dtcòm̀s kam kò xꞌaigam di xgóàn bèe tamase Egepeto koe tcgꞌoa, Gaam ẽe hòòse tama bam kò qgóóa qari khama, bóò Mea kò hãa khóè khama ma. 28Dtcòm̀s kam kò Paseka dis kõ̱è sa kúrú, a cꞌáòan méé i nquuan-kgꞌáḿ koe cgáìè di xꞌáèan tcgꞌòó, nxãasegam gha moengelem cgꞌõokus di ba táá tcꞌãà a ábàèa cóán Iseraele di cgꞌõo ka.
29Dtcòm̀s ka ne kò Iseraele ne Nco̱à Tshàa dim tshàa-dxoo ba tchoaba, cꞌóòa hãam qgáìm koe ko nqáé khama ma, igaba ẽe xu kò Egepeto di xu khóè xu tchoaba kgꞌoana ka xu kò tshàan ka tóm̀mè.
30Dtcòm̀s ka i kò nxõ̱á di xhàroan Jeriko di cgꞌáé, ẽe ne ko Iseraele ne 7 cáḿan nxa̱ma-nxa̱ma ana xgꞌara ka.
31Dtcòm̀s kas kò cgꞌárà-kgꞌaos Rahabe sa Nqarim di xꞌáèan komsana tama ne cgoa táá cgꞌõoè, ẽes kò tãá za guu a ko nqõó ba ntcáà tsara khóè tsara tòókuan cgoa qãèse hààkagu ka.
32Dùú sa ra gha qanega nxàe? Ncẽe Giteone ba hẽé, Baraka ba hẽé, Samsone ba hẽé, Jafete ba hẽé, Dafite ba hẽé, Samuele ba hẽé naka porofiti xu hẽéthẽé kar gha cꞌẽe gúù nxàe di xꞌaèa ner úú tama ka, 33ncẽe kò dtcòm̀s koe guu a xꞌaian xꞌãà tàà, a kò ẽe tchàno ii sa kúrú, a ẽe xu kò nqòòkaguèa sa hòò xu, ncẽe kò gàman di kgꞌáḿan tcẽekgꞌam, 34a cꞌeean di ka̱ru ta̱man di xgóàn tsꞌírí, a ntcàum di kgꞌáḿ-cꞌaman nxanagu xu, ncẽe kò kgꞌamka ii igaba kò ka̱bise a qari-qariè xu, ncẽe kò ncõoan koe tàà xu, a kò tãá nqõó di xu ncõo-kgꞌao xu xꞌãà tàà xu qgóé xu. 35Khóè zi kò ẽe kò xꞌóóa hãa qhàòan gazi di i xꞌooan koe guu a ghùièa hãa ne koe hòò. Cꞌẽe nea kò kaisase xgàraè igaba ne kò kgoarakuan xguì, nxãasega ne gha ẽe ne ko xꞌooan koe tẽe ka qãès kgꞌõè sa kgꞌõè ka. 36Cꞌẽe nea kò nco̱iè a ne a kò xgꞌáḿmè, a kò thẽé táùan cgoa qáéè a qáé-nquuan koe úúè. 37Cꞌẽe ne kò nxõ̱án cgoa xaoè, ne cꞌẽe ne gáòa qꞌaaè, ne cꞌẽe ne ntcàuan cgoa cgꞌõoè. Ghùu khòoan kana piri khòoan ne kò hã̱a a ko caate. Dxàua ne kò hãa, a kò qóḿ cgoa qgóókua hãa, a ne a kò tshúùse qgóóè. 38Nqõó ba ko qãèa máá ne tama. Ho̱àra ne ko te tchàa-xgóóan koe hẽé naka xàbìan koe hẽé naka nxõ̱án dòm̀ qꞌoo koe hẽé naka dqòò ha̱éan koe hẽéthẽé e.
39Wèéa ne ga kò Nqari ba qãè-tcaokagu gane di dtcòm̀an ka, igaba ne kò táá ẽe ne ko nqòòkaguèa hãa sa hòò. 40Nqari ba kaisase qãès gúùs cꞌẽe sa kgꞌónòa máá taa hãa, nxãasega ne gha gane gatá cgoa xgꞌae a Nqarim máà ta kgꞌoana sa cgꞌoèa hãase hòò ka.
Jesom koe tòón tcgáí

1Ta ncẽeta noose kaias túú-cꞌõòs nxàea tseegukagu-kgꞌao ne dis ka nxa̱ma-nxa̱maèa hãa, ke méé ta wèés gúùs ẽe ga ko xgáè-kgꞌam ta a sa hẽé naka ncẽe ko qóḿ ba qgóókagu ta a zi cgꞌãè zi hẽéthẽé aagu, naka taa ncẽe ta máàèa hãas qàrò sa qáò tcáóan cgoa qàrò, 2Jesom koe tcgáía ta tòóa hãase, ncẽe ko gatá di dtcòm̀an tshoa-tshoa a xgꞌara-xgꞌara ba. Ncẽe kò qáò tcáóan cgoa xgàukuan koe máàse ba, nxãasegam gha hààkom xꞌaèm ka qãè-tcaoan hòò ka, a kò táá saucgae ba. A ncẽeska Nqarim dis ntcõó-qꞌoos dim kgꞌáòm xꞌõàm xòè koe ntcõóa-ntcõe ba. 3Gaam ncẽe kò chìbi-kgꞌao ne di ntcoekuan domka ncẽeta noo thõòan qꞌoo koe qáò tcáóse hãa ba. Gabá méé tu tcꞌẽe-tcꞌẽese, naka tua gha nxãasega táá ta̱u naka xhõen-tcáó guu.
4Gatu dis dqùrìs ncẽe tu ko chìbian cgoa xꞌãàkus koe tu qanega cꞌáòa tu ntcã̱agu tu gha xguìs téé-qꞌoos koe síí ta ga hãa. 5Ghùi-ghui-tcáókuan dim kgꞌui ba tu gáé cꞌúùa hãa? Ncẽe ko gatu cgoa Gam di tu cóá tu ii khama ma kgꞌui, a ko máá:
“Tiri tsi cóá tseè,
táá Xꞌaigam di dqàè kgꞌónòkuan ntcoe guu,
naka ẽem kò ko dqàè tsi ne táá xhõen-tcáó guu,
6Xꞌaiga ba ko gaam ẽem ncàm̀a hãa ba dqàèa kgꞌónò,
a wèém ẽem ko Gam dim cóám khama ma séè ba xgàra ke,”
témé ba.
7Ke méé tu dqàèa kgꞌónòkuan koe qáò tcáó ii, Nqari ba ko Gam di tu cóá tu iise qgóó tu u ke. Ndakam cóá ba hãa, ncẽe xõòm ka dqàèa kgꞌónòè tama ba? 8Wèém cóá ba ko dqàèa kgꞌónòè. Gaa domka, ncẽè dqàèa kgꞌónòè ta ga tu kò hãa ne, tu nxãaska qãèm dàòm ka ábàè tama tu cóá tu u, cgꞌáràn koe guu a ábàèa tu, a tseegu di tama tu cóá tu u. 9Gataga ta wèéa ta ga nqõómkgꞌai koe kgꞌáò xõòan úúa hãa, ncẽe ko dqàèa kgꞌónò ta a, ta ncẽes gúùs domka tcom ana hãa. Ka ta gha kháé nxãaska nta noose gatá ka Xõòm tcꞌẽem dim koe máàse a kgꞌõè? 10Gatá ka xõò ga ne ko xòm̀ xꞌaè-coa qꞌoo koe dqàèa kgꞌónò ta a, ẽe ne ko gane ma tcꞌẽe khama ta gha ii ka, igabaga ẽem ko Nqari ba dqàèa kgꞌónò ta a ne i gatá hùi di i, nxãasega ta gha Gam di qꞌano-tcáóan hòò ka. 11Ncẽè cꞌẽe xꞌaè ka ta kòo dqàèa kgꞌónòè ne i thõòka khama xam̀, a qãè-tcaokagu ta a tama. Igaba ne gha hààko xꞌaè ka gane ẽe kò dqàèa kgꞌónòèa hãa ne tchànoan dim tcꞌáróm tòókuan úúa hãa ba máàè.
12Gaa domka méé tu xꞌõàa tu hẽé naka qúrùa tu ncẽe xhõea hẽéthẽé qari-qari. 13Nqàrèa tu tchàno dàòan kúrúa máá, naka ne nxãasega ẽe nqo̱ara ne táá tààè guu, igaba qãèkaguè.
Nqari ba xguìan dis dqàèku sa
14Wèé qaria tu cgoa kúrú naka wèé khóèan cgoa tòókua hãase xꞌãè naka tua qꞌano-tcáó ii. Qꞌano-tcáó tama tu kò hãa ne tu cuiskaga Xꞌaiga ba bóòa hãa tite ke. 15Qꞌãa méé tu naka i táá cúí khóè ga Nqarim di cgóm̀kuan tcào guu, nakam táá cúím to̱bem kgꞌaum ga ba tso̱m guu, ncẽe gha tshúùan ghùi ba, ncẽe gha káí ne kúrú ne cgꞌuri-cgꞌurise ba, 16naka i táá cúí khóè ga cgꞌárà di ii guu kana Esaum khama cgꞌãè tcáó ii guu, ncẽe kò qgáé-kgꞌai dim cóám ii dis téé-qꞌoo sa cúís gàbas tcꞌõoan dis domka xꞌámágu ba. 17Ncẽe ta ma qꞌana hãa khama, ẽe koe guus kam kò tsꞌee-tsꞌeekgꞌaièm gha sa qaa; igabam kò táá ẽem kúrúa hãa sam gha kúrúa ka̱bi dim dàò ba hòò, gaa domka i kò tsꞌee-tsꞌeekgꞌaikuan xguì me, gatàm kò ko ma wèé tcáóa ba ka tcgáí-tshàran cgoa qaa a igaba.
18Ncẽe tu gam koe hààra hãam xàbì ba Sinai dim xàbìm khama ii tama khama, ncẽe gatu ga qgóó a xám̀ ba, ncẽe cꞌeean ko gaam koe ka̱ru, me ntcùú sa hẽé, dcùú-qom sa hẽé, kaiam tcꞌãá ba hẽé, 19nxãàm di tsꞌoo-qꞌooan hẽé naka dòm̀ di kgꞌui-qꞌooan hẽéthẽé úúa hãa ba. Ncẽe khóè ne ko gaam dòm̀ di kgꞌui-qꞌooan kóḿ ka ne kò dtcàrà, táá ne gha gaicara cꞌẽe kgꞌuia ba ga kóḿ sa ba, 20ẽe ne kò xꞌáèèa hãa sa kò qóḿa máá nea hãa khama, ncẽe kò ko máá: “Ncẽè kgꞌoo-coa ga ii, a kò ncẽem xàbì ba qgóó igaba méé i nxõ̱án cgoa xaoa cgꞌõoè,” témé sa. 21Eẽ kòo bóòè sa kò kaisase qꞌae-qꞌaesa si i, me kò Moshe ba máá: “Qꞌaean kar tcãàèa, a ko cgùru,” témé.
22Igabaga tu ẽem xàbìm koe hàà tama, a Siona dim koe hààraa, nqarikgꞌaian dim Jerusalema ba, kgꞌõèa hãam Nqarim dim xꞌáé-dxoo ba. A tu a gataga tcám̀-tcám̀ moengelean qãè-tcaoa hãase xgꞌaea hãa koe hààraa. 23A tu a gataga tcꞌãà a ábàèa ne dis kerekes koe hààraa, ncẽe cgꞌõèa ne nqarikgꞌai koe góá tòóèa ne. A tu a gataga Nqarim koe hààraa, wèé khóèan dim Xgàra-kgꞌao ba, a tu a gataga tchàno ne khóè ne [e] di tcꞌẽean koe hààraa. 24A tu a gataga Jesom koe hààraa, ka̱bas qáé-xgꞌaes koe ko Nqari ba hẽé naka khóè ne hẽéthẽé xgꞌaeku koe ko tòókuan kúrú ba. A tu a gataga cꞌáòan tsa̱risea hãa koe hààraa, ncẽe ko Abelem di cꞌáòan ka qãè kgꞌuian kgꞌui i.
25Qꞌãa méé tu naka táá Gam ẽe ko kgꞌui cgoa tu u ba xguì guu. Ncẽè gane ẽem kò nqõómkgꞌai koe hãa a ko kgꞌui cgoa ne, ne ko xguì nea kò táá nxanagu Me, ka ta gha nta noose nxanagu Me, Gaam ncẽe nqarikgꞌai koe hãa a ko kgꞌui cgoa ta a ba? 26Gaam ncẽem ẽe xꞌaè ka kò dòm̀a ba cgoa nqõómkgꞌai ntcãa-ntcãa ba, igabagam ncẽeska nqòòkagu taa hãa, a máá: “Qanega cúí Ra gha nqõómkgꞌai cúí ntcãa-ntcãa tamase nqarikgꞌaian ga hẽéthẽé ntcãa-ntcãa,” témé ba. 27Ncẽem kgꞌuim, ncẽe ko máá: “Qanega cúí,” témé ba ko kúrúèa hãa zi gúù zia gha ntcãa-ntcãaè a tcgꞌòóè sa xꞌáí, nxãasega zi gha gúù zi ntcãa-ntcãaè tite zi qaù ka.
28Gaa domka méé ta Nqarim di xꞌaian, ncẽe cuiskaga ntcãa-ntcãaè tite ta máàèa hãas gúù sa qãè-tcaoa máá, naka taà Nqari ba còrè, qãè-tcaokagu Me kom dàòm ka, kaisa tcomkuan hẽé naka qꞌáòan hẽéthẽé cgoa. 29Gatá dim “Nqari ba dàòa ko cgꞌõos cꞌees khama ii” ke.
 
	[e] 12:23 tchàno ne khóè ne - Gerika sa ko máá: “xgꞌara-xgꞌaraèa ne tchàno ne,” ncẽe “Nqarim ko ma tcꞌẽe ne khama ma kúrúèa ne khóè ne tchàno ne” ta i ga mééè ne.

Nqari ba ko qãè-tcaokagu zi tséé zi (13)

1Qõekua ne khóè ne khama tu ma ncàm̀ku. 2Táá méé tu cꞌurù guu, tãá za guua hãa khóèan xꞌáéa tu koe qãèse hààkagua ne; gatà hẽéan ka i kò cꞌẽe khóèan cꞌúùa hãase moengelean cgꞌáè-khoe iise qãèse hààkagu ke. 3Gane ẽe qáé-nquuan koe hàna ne ka tcꞌẽe-tcꞌẽese naka ẽe ne hànas téé-qꞌoos koe tòóse, naka tua gataga gane ẽe xgáèè ko ne tcꞌẽe-tcꞌẽese, gatu ga ko ma xgàrase khama ma.
4Wèé khóèan ka méé i séèkuan tcommè nakam kgàrom séèkuan di ba qꞌano ii, Nqari ba gha cgꞌáràn ko kúrú ne hẽé naka wèé cgꞌárà qhàòan ga hẽéthẽé ko xgàra ke.
5Kgꞌõèa tu méé i marian ncàm̀ koe tòósea hãa guu, igaba méé tu wèés gúùs ẽe tu úúa hãa sa qãè-tcaoa máá. Nqari ba kò máá:
“Cuiskagar guu tsia hãa tite;
a Ra a gataga cuiskaga aagu tsia hãa tite,”
témé ke. 6Gaa domka ta ko kgoarasea hãase kgꞌui a ko máá:
“Xꞌaiga ba tirim Hùi-kgꞌao Me e,
ra cúí gúù ga bèe tite,
dùú ba ga khóè ba kúrú te?”
témé.
7Tcꞌẽe-tcꞌẽese tu gatu di xu tcꞌãà-cookgꞌai xu, ncẽe kò Nqarim di kgꞌuian xgaa-xgaa tu u xu. Tcꞌẽe-tcꞌẽese nta iis kgꞌõè sa xu kò kgꞌõè sa naka tua gaxu dis dtcòm̀ sa serè.
8Jeso Kreste ba Gam cúím ga Me e, ncãaka dim cáḿ ka hẽé, ncẽem cáḿ ka hẽé, naka chõò tamase hẽéthẽé e.
9Táá méé tu cgꞌãè na tãáka xgaa-xgaa-kgꞌáḿan ka ho̱àkaguè guu. Gatu di tcáóan gha Nqarim di cgóm̀kuan ka qari-qariè sa qãè si i ke, tcꞌõoan di xꞌáè-kgꞌáḿan komsanan ka tamase, ncẽe gane ẽe ko tcꞌõó o ne koe cúí hùi ga úú tama a. 10Altara ba ta úúa hãa, peresiti xu ncẽe Juta ne ko còrèm qgáìm koe ko tséé xu cúí qari ga úú tama, gaam koe xu gha tcꞌõó di ba.
11Kaiam peresiti ba ko kgꞌoo-coan di cꞌáòan séè a chìbian dis tcgꞌòóa-máákus iise kaisase tcom-tcomsam qgáìm koe úú, igabaga i ko gaan di tcꞌáróan xꞌáém ka tchàa koe dàòè. 12Gaa domkagam kò Jesom igaba thẽé gataga xꞌáé-dxoom ka tchàa koe xgàraè, nxãasegam gha Gam di cꞌáòan koe guu a khóè ne kúrú ne gane di chìbian koe qꞌano a tcom-tcomsa ka. 13Ke hààn ta nxãaska xꞌáém ka tchàa koe tcgꞌoa naka Jesom cgoa xgꞌae naka Gam cgoa sau-cgaekaguè. 14Ncẽe koe ta kúúa ta gha hãam xꞌáé-dxoo ba úú tama, igabaga ta ko hààkom xꞌáé-dxoo ba qaa khama.
15Ke hààn ta nxãaska wèé xꞌaè ka Nqari ba dqo̱m̀an di dàòa-máákuan Jesom koe guu na tcgꞌòóa máá, dàòa-máákus ncẽe cgꞌõèa ba nxàea tcgꞌòóan ka ko kgꞌáḿs ka kúrúè sa. 16Naka tua táá qãèan kúrúan hẽé naka aukuan hẽéthẽé cꞌurù guu, gatà ii dàòa-máákuan kam ko Nqari ba qãè-tcaokaguè ke.
17Gatu di xu tcꞌãà-cookgꞌai xu komsana naka gaxu di xꞌáè-kgꞌáḿan koe máàse. Kòre tu u xu ko ke, khóèm gatu ka gha Nqari ba chóà máám khama ma. Komsana xu naka xu nxãasega tsééa xu qãè-tcaoan cgoa kúrú, tshúù-tcaoan cgoa tamase, gatà i kò ii ne i cuiskaga hùi tua hãa tite ke.
18Còrèa máá xae e, tcáóa xae qꞌoo koe xae tcoman úúa hãa chìbian xae bóòse tama di i, a xae a ko wèé qgáì koe xae gha qãès kgꞌõè sa kgꞌõè sa tcꞌẽe ke. 19Ra ko wèé qaria te ka dtcàrà tu u, còrè tu gha sa, nakar gha nxãasega qháésega ka̱bise a hàà cgae tu u.
Còo di còrèan hẽé naka tsgám̀kaguku zi hẽéthẽé e
20Chõò tamas qáé-xgꞌaes di cꞌáòan kam kò Nqari ba gatá dim Xꞌaigam Jesom, ncẽe kaia hãam ghùu kòre-kgꞌao ba xꞌooan koe guu a ka̱bi a óága. Ncẽem Nqarim tòókuan di ba méém 21wèés gúùs qãè sa máà tu u, naka tu nxãasega ẽem Gabá tcꞌẽea hãa sa kúrú. Gataga méém Jeso Krestem koe guu naka tséé zi qãè-tcaokagu Me gha zi gatá koe kúrú. Chõò tamase méém Jeso Kreste ba dqo̱m̀mè! Amen.
22Tíí qõe ga tuè, ghùi-ghuin tcáó tu u ghas tcgãyas xòm̀ sar góá máá tua hãa, a ko dtcàrà tu u qáò-tcaoa tu gha máá si sa. 23Gatá ka qõesem Timoteom kgoaraèa hãa sa tu gha qꞌãa sar ko tcꞌẽe. Ncẽè qháésem kò ko hàà ner gha gam cgoa síí cgae tu u. 24Wèé xu tcꞌãà-cookgꞌai xu gatu di xu hẽé naka wèé ne tcom-tcomsa ne hẽéthẽé tu tsgám̀kagu. Italea di ne ko thẽé tsgám̀kagu tu u.
25Cgóm̀kuan méé i gatu wèé tu cgoa hãa.

JAKOBOJASJAKOBO
Jakobom dis tcgãya sa
1 2 3 4 5 Téé-cookgꞌai sa
Jakobom dis tcgãya sa gúù zi kúrú ta ko kgꞌõèa ta qꞌoo koe zi di xꞌáèan úúa hãa. Tcgãyas Jakobom dis ka tsi kò xòm̀se kgꞌui kgꞌoana ne tsi gha máá: “Ncẽè dtcòm̀ tsi kòo ne méé tsi gataga thẽé ẽe tsi dtcòm̀a hãa sa kúrú. Kgꞌuian hẽé naka tsééan hẽéthẽé méé i qõòa mááku. Tsaris dtcòm̀ sa méés tsari kgꞌõèan qꞌoo koe tséé. Tsaris dtcòm̀ sa méés tsari zi tséé-kgꞌáḿ zi koe xꞌáíse.”
Tãáka zi gúù zi kam ko kgꞌui: qguù sa hẽé naka dxàu sa hẽé, kúrúa bóòku sa hẽé, qãè tchàno-tchanokuan hẽé, tãákase khóè ne qgóó sa hẽé, naka ta̱m di tséé-kgꞌáḿan hẽé, qꞌãa di tcꞌẽean hẽé, mẽékuan hẽé, dqo̱m̀sean hẽé naka cgꞌáré-cgꞌaresean hẽé, cꞌẽe ne bóò a nxàe sa hẽé, qáò tcáóan hẽé, naka còrèan hẽéthẽé e.

 
 
Qaa-qaasa kgꞌuia ne:
- qꞌãa di tcꞌẽea ne
- dtcòm̀ sa hẽé naka tséé zi hẽéthẽé e
 
Tcgãyas qꞌoo koe hàna zi:
- Dtcòm̀ sa hẽé naka qꞌãa di tcꞌẽean hẽéthẽé e (1:2-8) 
- Dxàu sa hẽé naka qguù sa hẽéthẽé e (1:9-11) 
- Kúrúa bóòkuan hẽé naka qàe-qaekuan hẽéthẽé e (1:12-18) 
- Kóḿ sa hẽé naka kúrú sa hẽéthẽé e (1:19-27) 
- Táá méé ta tãákase khóèan qgóó guu (2:1-13) 
- Dtcòm̀ sa hẽé naka tséé zi hẽéthẽé e (2:14-26) 
- Dtcòm̀-kgꞌao ba hẽé naka ta̱m ba hẽéthẽé e (3:1-18) 
- Dtcòm̀-kgꞌao ba hẽé naka nqõó ba hẽéthẽé e (4:1–5:6) 
- Tãáka zi xꞌáè-kgꞌam zi (5:7-20) 
Dtcòm̀ sa hẽé naka qꞌãa di tcꞌẽean hẽéthẽé e (1:2-8)

1Tsgám̀kagu tu ur ko, tíí Jakobo ra, qãàr Nqarim di ra, a Xꞌaigam Jeso Krestem di ra,
nxãa ra ko 12 zi qhàò zi, ncẽem nqõóm koe tsa̱i-tsa̱isea hãa zi ncẽes tcgãya sa góá máá.
2Tíí qõe ga tuè, ndaka xꞌaè ga igaba tu ko tãáka zi kúrúa bóòku zi cgoa xgꞌae igaba méé tu kaisase qãè-tcaoa máá zi. 3Qꞌana tu hãa, gatu di dtcòm̀an di kúrúa bóòkua ne ko qarika-téékagu tu u sa ke. 4Igaba méé i gatu di qarika tééan tchànos tséé sa kúrú, naka tu gha nxãasega wèé za ga tchàno ii, naka káàn chìbi ii, naka tua gha cꞌẽe gúù kaga táá tcàoè guu.
5A ncẽè gatu ka cꞌẽem kòo tcꞌẽean tcào ne méém Nqarim ncẽe ko qãè-tcáóase hẽé naka cgóm̀aase hẽéthẽé wèém khóè ba máà ba dtcàrà, nxãaskam gha máàè e ke. 6Igaba méém dtcòm̀an úúa hãase dtcàrà, káí tcꞌẽe tamase, gaam ẽem káí tcꞌẽe ba tshàan di qhonèan khama ii ke, ncẽe ko tcꞌãán ka xàbùè, a ko ka̱bi-ka̱bise e, 7-8ẽem khóèm káí zi gúù zi ko tcꞌẽe ba kana gam di zi dàò zi koe kgòe tama ba méém táá tcꞌẽea máá, cúí gúù gam gha Xꞌaigam Nqarim koe hòò, ta tcꞌẽea guu khama.
Dxàu sa hẽé naka qguù sa hẽéthẽé e (1:9-11)
9Dtcòm̀-kgꞌaom ẽe nqãaka hàna ba méém dqo̱m̀se, tcꞌamaka hànas téé-qꞌoos ẽe Nqarim máà mea hãas domka. 10Gataga méém qguùam khóè ba Nqarim cookgꞌai koem nqãaka hàna sa qꞌãa, dcãan di xꞌaan khamam gha ma kaà ke. 11Cáḿ sa ko kùruan cgoa qaò, a sa a dcãan nqa̱ikagu, i gaan di xꞌaan tcheè, i gaan di tꞌõèan kaà khama. Gatagam gha ma qguùam khóè ba ma kaà gam di tsééan koe hãa a.
Kúrúa bóòkuan hẽé naka qàe-qaekuan hẽéthẽé e (1:12-18)
12Tsꞌee-tsꞌeekgꞌaièa baa, khóèm ẽe ko kúrúa bóòkuan koe qarika téé ba. Ncẽè kúrúa bóòkua nem kò tààa hãa nem gha cábás kgꞌõèan di sa cábákaguè khama, ncẽe Nqarim ẽe ncàm̀ Mea hãa ne nqòòkagua hãa sa. 13Khóèm ẽe ko kúrúa bóòè a ko chìbian koe tcãàè ba méém táá máá: “Nqari ba ko chìbian koe tcãà te,” témé guu. Nqari ba cuiskaga cgꞌãèan ka chìbian koe tcãàè tite, a ba a gataga Gabá cuiskaga khóèan chìbian koe tcana hãa tite ke. 14Igaba i ko khóèan ncẽeta iim dàòm ka chìbian koe tcãàè: khóè ba ko gam tcꞌáró-tcꞌaro di tcꞌẽean ka cgꞌãèan koe tcéèa úúè, a síí ntcóm̀s koe qaè. 15I ko nxãaska gam di cgꞌãè tcꞌẽean ẽe i kòo càùse ne chìbian xàm, ne i ko chìbian ẽe kai, a xꞌooan óá.
16Táá méé tu qàe-qaeè guu, tíí qõe ga tu ncàm̀-ncamsa tuè. 17Wèés kamas cgáé sa hẽé, naka wèés abas tchàno sa hẽéthẽé sara tcꞌamaka guua, a ko xõa Xõòm xꞌáàn dim koe guu a, ncẽe Gam koe i cúí gúù ka̱bièa ga káà a ba, kana sóm̀an khama ka̱bi-ka̱bise tama ba. 18Gam di tcꞌẽean koem kò ábà ta a, kgꞌuim tseeguan dim koe guu a, nxãasega ta gha Gam di ta khóè ta tcꞌãà di ta ii ka, Gam ka kúrúèa zi gúù zi koe, tcꞌãà di tcꞌõoan xháràm di khama.
Kóḿ sa hẽé naka kúrú sa hẽéthẽé e (1:19-27)
19Qꞌãa méé tu ncẽe sa, tíí qõe ga tu ncàm̀-ncamsa tuè. Wèém khóè ba méém qháé ii komsanan koe, naka kgꞌuian koe ão ii, naka ba ão ii xgóàn koe. 20Khóèm di xgóà ne Nqarim ko tcꞌẽe tchànoan koe síí tama khama. 21Gaa domka méé tu cgꞌãè gúùan kúrúan hẽé naka cgꞌãèan kaikaguan hẽéthẽé chõòkagu, naka cgꞌáré-cgꞌarese naka Nqarim dim kgꞌuim gatu koe xháráèa ba hòòa mááse, ncẽe kgoara tu um gha di qarian úúa ba.
22Nqarim dim kgꞌui ba ko komsana tu méé tu ii. Kgꞌui ba kóḿs cúí sa tu kò kúrú, ne tu gha ko qàe-qaese. 23Khóèm kò Nqarim dim kgꞌuim dim kóḿ-kgꞌao ba ii, a ba a kúrú-kgꞌao ba ii tama nem ncẽeta iim khóèm khama ii khama: ncẽe ko ábà cgoaèa bas kgꞌáí sa bóò-kgꞌáís koe bóò ba. 24Ntcáàsem ko xgꞌara a qõò, a ba a kúúga cꞌurù ntam kò ii sa khama. 25Igaba gaam ẽe ko tchàno xꞌáèan koe bóò ba, xꞌáèan ncẽe kgoara tu u ko o, a ba a ko qgóóa qari i ba, nxãa ba gha gam di kúrúan koe tsꞌee-tsꞌeekgꞌaiè, ncẽe xꞌáèan cꞌurù tamam kóḿ-kgꞌao ba, igaba kúrú-kgꞌao ii ba.
26A ncẽè khóèm kò bóò, dtcòm̀a nem úúa sa ne, igabam ko gam dim ta̱m ba qgóó tama, a ko tcáóa ba qàe-qae, ne i gam di dtcòm̀an cgꞌãa-cgꞌana di i. 27Dtcòm̀s ncẽe Nqarim gatá ka Xõòm cookgꞌai koe qꞌano a chìbi úú tama sa ncẽe si i: khãadoma cóán hẽé naka dxàe-ntcõan hẽéthẽé gaan di xháéan koe kòre si i, naka nqõóm koe káà cgꞌurise qgóóse sa hẽéthẽé e.
Táá méé ta khóè ne tãákase qgóó guu (2:1-13)

1Tíí qõe ga tuè, gatá dim xꞌáàkom Xꞌaigam Jeso Krestem koe tu kò dtcòm̀an úúa hãa, ne méé tu táá tãákase khóèan qgóó guu, 2Cꞌẽedaokam kòo gautan di tcãà tshàuan hẽé naka tꞌõè qgáían hẽéthẽé ha̱nam khóè ba gatu dim còrè-nquum koe tcãà, me gataga dxàuam khóèm cgꞌãa-cgꞌana qgáían ha̱na ba thẽé hàà cgae tu u, 3tu kò ẽe tꞌõè qgáían ha̱na ba qãèse qgóó, a bìrí me a máá: “Ncẽe qgáìan qãè koe ntcõó,” témé, a tu a ẽe cgꞌãa-cgꞌanasea ba bìrí a máá: “Tsáá méé tsi ẽe koe téé,” témé, kana máá “Nqàrè-kgꞌama te koe góḿankgꞌai koe ntcõó,” témé. 4Eẽta tu kò hẽé ne tu qꞌaa-qꞌaasean xgꞌaekua tu koe úúa, a tu a ncẽeska cgꞌãè tcꞌẽem xgàra-kgꞌao ba kúrúa hãa!
5Komsana tu, tíí qõe ga tu ncàm̀-ncamsa tuè. A Nqari ba gáé nqõómkgꞌai koe dxàua ne khóè ne nxárá tcgꞌòóa hãa tama, dtcòm̀an koe ne gha qguù ka, a ne a gha xꞌaian di ne qꞌõò-kgꞌao ne ii, ncẽem kò ẽe ncàm̀ Mea ne nqòòkagua hãa a? 6Igaba tu ko dxàua ne khóè ne sau-cgaekagu. A qguùa ne tama ne gáé ẽe ko nqãaka úú tu u ne, gane tama nea ncẽe ko qáé-nquuan koe úú tu u ne? 7A gane tama nea ncẽe ko tꞌõès cgꞌõès Krestem di sa cgꞌãèkagu ne, ncẽe gatu koe kò ẽe tu ko tcguù-tcguuè xꞌaè ka tciiè sa?
8A ncẽè tseegukaga tu kò Nqarim di xꞌaian di xꞌáèan qgóóa qaria hãa ne, ncẽes ko Nqarim dis Tcgãya sa méé khama, a ko máá: “Tsáá ka cꞌẽe ba méé tsi ncàm̀, ẽe tsi ma ncàm̀sea khamaga ma,” témé, ne tu ko qãèse hẽé. 9Igaba tu kòo khóè ne tãákase qgóó ne tu ko chìbian kúrú, a tu a gha xꞌáèan ka bóòè, chìbi kúrú-kgꞌao tu iise. 10Dìím wèém ẽe ko wèé xꞌáèan qgóóa qari, igaba ko cúís qgáìs koe tsa̱a a ba wèéan koe ga chìbiga me e khama. 11Gaam ẽe ko máá: “Táá cgꞌáràn kúrú guu,” témé ba ko gaicara máá: “Táá cgꞌõo guu,” témé khama. A ncẽè cgꞌáràn tsi kò kúrú tama ne, igaba tsi kò cgꞌõo, ne tsi xꞌáèan koe chìbi kúrú-kgꞌao tsi i.
12Dùús wèés ẽe tu ko kgꞌui a ko kúrús ka méé tu tcꞌẽe-tcꞌẽese, ncẽe gha kgoara tu um xꞌáè-kgꞌáḿ ka tu gha xgàraè sa. 13Nqarim kò hàà ko khóè ne di zi tséé zi bóò qꞌoo, qãè zi i sa kana tshúù zi i sa, nem gaam ẽe kò thõò-xama-máákuan úú tamam koe thõò-xama-máákuan xꞌáía hãa tite khama. Igaba ẽe thõò-xama-máákuan úúa hãam khóè ba chìbi bóòè tite.
Dtcòm̀s tséé tama sa xꞌóóa hãa (2:14-26)
14Dùú sa i ko hùi, tíí qõe ga tuè, ncẽè khóèm kò ko máá, dtcòm̀a nem úúa, témé, igabam tséékagu u tama ne? A gam di dtcòm̀a nea gha kgoara me? 15Cꞌẽedaokam kò tsáá qõe ba kana tsáá qões igaba qgꞌaè-cgaea, a tcꞌõo úú tama tcꞌõó ne gha a, 16me gatu ka cꞌẽe ba gaa khóèan ka máá: “Tòókuan cgoa qõò, hã̱a tu gha, a tu a gha tsáú ke,” témé, ẽe ko cgáé-qꞌooa ne koe qaase gúùan máà ne tamase, ne i ko nxãan dùú sa hùi? 17Gatà iim dàòm ka i dtcòm̀an xꞌóóa hãa, ncẽè cúíse i kò hàna ne, a tsari tsééan cgoa qõòa mááku tama ne.
18Igabagam gha cꞌẽem khóè ba xo̱a a máá: “Cꞌẽe khóè nea dtcòm̀an úúa, i cꞌẽean tsééan úúa,” témé.
Ra gha nxãaska tẽè a máá: “Xꞌáí te, ntamam gha ma cꞌẽem khóè ba dtcòm̀an úú, igabam tsééa ba koe xꞌáí i tama sa. Nxãaskar gha tíía tiri tsééan koe guu a tiri dtcòm̀an xꞌáí tsi,” témé.
19A dtcòm̀ tsi ko Nqari ba cúí Me e sa?
Qãèse tsi ko hẽé, igabaga tsi tcàoa, dxãwa tcꞌẽean ga ko dtcòm̀, a ia a qꞌáòan ka cgùru khama.
20A xꞌáíè kgꞌoana tsia, tsáá káà tcꞌẽe tsi khóè tsi, tséé tama dtcòm̀a ne káà hùi i sa? 21Ntama ba kò ma Abrahamam gatá ka xõò ba Nqarim koe tchàno iise bóòè? Gam di tsééan ka a kò ii, ẽem kò ko gam ka cóásem Isaka ba altaram koe úú ka. 22Bóò tsi ko, dtcòm̀a ne kòo gam di zi tséé zi cgoa tsééa xgꞌae sa, i kò gam di dtcòm̀an tséé zi ka cgꞌoè-cgꞌoeè. 23Si kò Nqarim dis Tcgãya sa tseegukaguè, ncẽeta kòo méé sa: “Abrahama ba kò Nqari ba dtcòm̀, Me Nqari ba gam di dtcòm̀an ka tchànom iise séè me,” témé. Me kò Nqarim dim tcárà ba ta ma tciiè. 24Bóò tu ko, khóè ba ko gam di zi tséé zi koe guu a tchànom iise bóòè, dtcòm̀s ka cúí tamase.
25Rahabes cgꞌárà-kgꞌao sa kò tãá za guu a ko nqõó ba ntcáà tsara khóè tsara séè, a sa a tãám dàòm cgoa tsꞌãàkagu tsara a. A ncẽeta hẽéan ka sa gáé kò gataga gas di tsééan koe táá tchànos iise bóòè?
26Tcꞌẽe ba úú tamam tcꞌáró ba xꞌóóa hãa, i gatà iim dàòm ka dtcòm̀an ncẽe tsééan úú tama a xꞌóóa hãa thẽé.
Dtcòm̀-kgꞌao ba hẽé naka ta̱m ba hẽéthẽé e (3:1-18)
Ta̱m ba xgaa-xgaa ne

1Táá méé tu wèéa tu ga xgaa-xgaa-kgꞌaoan kúrú guu, tíí qõe ga tuè. Qꞌana tu hãa, sita ncẽe ko xgaa-xgaa ta ko hàà kaisase thõòse Nqarim ka xgàraè sa ke. 2Wèéa ta ga ko káí chìbian kúrú khama. Ncẽè cꞌẽem kò cúí chìbi ga kúrú tama ẽem ko kgꞌuis gúùs koe nem tchànom khóè me e, kgoana ko a gam dim tcꞌáróm wèé ba kòre ba.
3Bìian kgꞌáḿ-qꞌoo koe ta ko tóḿ sa tcãà, nxãasega i gha komsana ta a ka. Ncẽeta hẽéan ka ta ko wèé tcꞌáróan gaan di ga tchàno-tchano. 
4Bóò skepe zi gataga, gatà zi ma kaia igaba, a ko kaia tcꞌãán ka qõòkaguè, igaba zi ko kaisase cgꞌárém hìim tchàno-tchano dim cgoa nqàriè, a nqàri-kgꞌaom ko tcꞌẽem xòèm za qõò. 
5Gatà iim dàòm kam ta̱m ba cgꞌárém gúù me e, igabam ko kaia zi gúù zi ka koase.
Tcꞌẽe naka bóò, kaias hìi-kgꞌai sa ko cgꞌárém cꞌeem ka dàòè sa.
6Ta̱m igabam cꞌee me e, a cgꞌãès dim nqõó me e. Ncẽea me ko ma tséé ga a, gatá cgáé-qꞌoo koe, a ba a ko wèém tcꞌáróm khóèan di ba cgꞌãè-cgꞌãe. Cꞌees koem ko wèés kgꞌõès khóèm di sa tcãà, a ba a ko chõò tamas cꞌees dxãwam dis ka tcãà-dòm̀mè.
7Khóè ta gha kgoana a xgaa-xgaa wèém kgꞌoo-coa-qhàò ba hẽé, naka tsa̱rán hẽé, naka ncãà cgoa ko qõòan hẽé, naka tshàan qꞌoo di gúùan hẽéthẽé e khama, a ta a gataga xgaa-xgaa ana. 8Igaba i cúí khóè ga kgoana naka ta̱m ba xgaa-xgaa hãa tite, sãa tamam cgꞌãè ba, cgꞌõoko gúùan ka cgꞌoèa hãa ba. 9Gaam cgoa ta ko Xꞌaigam Nqarim Xõò ba dqo̱m̀, a ta a ko gaam cgoa Nqarim dis iis koe kúrúèa ne khóè ne cgúí. 10Dqo̱m̀kuan hẽé naka cgúíkuan hẽéthẽéa ko cúís kgꞌáḿs koe tcgꞌoa. Tíí qõe ga tuè, ncẽe sa méés táá gatà ii guu. 11A tsàùm koe i ga ka̱re tshàan hẽé naka tsa̱u tshàan hẽéthẽé cúí xꞌaè ka tcgꞌoa? 12Tíí qõe ga tuè, a faia dis hìi sa ga olife di tcꞌáróan kúrú, kana sa ga chõó-kgꞌom dis hìi sa faia di tcꞌáróan kúrú? Tsa̱u tshàa ne cuiskaga ka̱re tshàan kúrúa hãa tite.
Cám̀ tsara dàò tsara tcꞌẽean di tsara
13Dìí ba tcꞌẽega baa, a ba a ko kóḿa qꞌãa gatu xgꞌaeku koe? Gam di kgꞌõèan qãè ka méém xꞌáí, gam di tsééa ne ko cgꞌáré-cgꞌaresean cgoa kúrúè sa, tcꞌẽean cgoa hẽéthẽé e. 14Igaba tu kò gatu di tcáóan koe xgóàm tau ba hẽé naka cẽèan hẽéthẽé úúa ne táá koase guu, naka táá tseeguan tshúù-ntcõakagu guu. 15Gatà ii tcꞌẽea nea nqarikgꞌai koe guu tama, igaba i nqõómkgꞌai di i, a khóèm di i, a dxãwam di i. 16Eẽ tauan hẽé naka cẽèan hẽéthẽé hàna qgáì koe, i gha kóḿku taman hãa khama, naka wèé cgꞌãè-qhàòan kúrúan hẽéthẽé e. 17Igaba i nqarikgꞌai koe guua tcꞌẽean tcꞌãà dis ka qꞌano o, a cám̀ dis ka gataga tòókuan úúa, cꞌẽe ne khóè ne ka i ko tcꞌẽe, a i a komsanan koe hẽé naka tcꞌẽea ka̱bian koe hẽéthẽé kgoarasea hãa, a cgóm̀kuan ka cgꞌoèa hãa, a i a ko qãè zi tséé zi di tcꞌõoan máà ta a, a i a khóè ne tãákase qgóó tama, a i a kgoarasease ko qgóóse. 18Tòókuan di ne khóè ne ncẽe ko tòókuan di cgùrian xhárà ne gha tchànoan tcuù.
Dtcòm̀-kgꞌao ba hẽé naka nqõó ba hẽéthẽé e (4:1–5:6)
Nqõó ba ncàm̀ guu

1Dùú sa ko ncõoan ghùi, si ko dùú sa xꞌãàkuan ghùi gatu xgꞌaeku koe? A gatu ko tcꞌẽe zi gúù zi tama zia, ncẽe ko gatu di tcꞌáróan koe ncõoan ghùi zi? 2Ncóó tu ko, igaba tu úú tama. Cgꞌõo tu ko, a tu a ko kaisase xaù, igaba tu kgoana naka hòò tite. Xꞌãà tu ko, a tu a ko ncõoan ghùi. Gúù tu úú tama, Nqari ba tu dtcàrà tama domka. 3Dtcàrà tu ko, igaba tu hòò tama, tchàno tamase tu ko dtcàrà khama, ẽe tu ko hòò gúùan tu gha nxãasega ẽe tu ko ma gatu tcꞌẽe khama ma tséékagu ka. 4Cgꞌárà-kgꞌao tuè! A cꞌúùa tua, nqõóm cgoa ncàm̀kua ne Nqarim cgoa hòreku si i sa? Nxãaska, ncẽè nqõóm di tsi ncàm̀-khoe tsi kò ii ne tsi Nqarim di tsi cgꞌõo-kgꞌao tsi i. 5Nqarim dis Tcgãya sa ko máá: “Tcꞌẽem ncẽem Nqarim gatá koe tòóa hãa ba kaisa zi tcꞌẽe zi ka cgꞌoèa hãa,” témé. Ncẽe kgꞌui ne tseegu u, ná? 6Igabam ko Nqari ba kaisa cgóm̀kuan máà ta a. Gaa domkas ko Nqarim dis Tcgãya sa ncẽeta méé:
“Nqari ba ko ẽe tcomsea ne ntcoe,
igabam ko ẽe ko cgꞌáré-cgꞌarese ne cgóm̀kuan máà,”
témé.
7Ke tu ncẽeska Nqarim koe máàse. Dxãwa ba xguì, nakam gha gatu koe guu ná qgóé. 8Nqarim koe cúù-cuuse, nakam gha Gam igaba gatu koe cúù-cuuse. Xgꞌaà tshàua tu, gatu chìbi-kgꞌao tuè, naka tu gatu khóè tu cám̀ tcꞌẽe tu, tcáóa tu qꞌano-qꞌano. 9Tshúù-tcao méé tu, naka kgꞌae, naka ntcã̱à tcgáí-tshàra. Gatu di kgꞌãèan méé i ka̱bise naka kgꞌae ii, naka i gatu di qãè-tcaoan ka̱bise naka tshúù-tcao sa ii. 10Xꞌaigam Nqarim cookgꞌai koe méé tu cgꞌáré-cgꞌarese nakam gha nxãasega kaikagu tu u.
Tsáá ka cꞌẽe ba xgàra guu
11Táá méé tu gatu ka cꞌẽe ne cgoa cgꞌãèse kgꞌui guu, tíí qõe ga tuè. Gaam ẽe ko qõesem cgoa cgꞌãèse kgꞌui ba kana ko qõese ba xgàra, ba ko xꞌáèan cgoa cgꞌãèse kgꞌui, a ko xꞌáèan xgàra. Xꞌáèan tsi ko xgàra ne tsi gaa xꞌáèan di tsi tséékagu-kgꞌao tsi tama tsi i, igaba tsi xꞌáèan di tsi xgàra-kgꞌao tsi i. 12Xꞌáèan hẽé naka xgàrakuan hẽéthẽé dim tcgꞌòó-kgꞌao ba cúí Me e, Gaam ẽe ko kgoara, a ko ko̱be di qarian úúa ba. Igaba tsi tsáá dìí tsia, ncẽe tsáá ka cꞌẽe ba ko xgàra tsi?
Táá koase guu
13Hàà tu ncẽeska, gatu ẽe ko máá: “Ncẽe cáḿ ka kana qꞌuu ka ta gha ncẽeta iim xꞌáé-dxoom koe qõò, a síí gaa koe kuri ba xꞌãè, a gaa koe síí xꞌámágu, a gha nxãasega marian hòò,” témé tu. 14Igaba tu qꞌuu ka dim cáḿ ka i gha gatu di kgꞌõèan nta ii sa cꞌúùa hãa. Nqo̱ara-nqa̱uan khama tu ii khama, ncẽe ko xòm̀ xꞌaè-coa séè a hãa a, a i a gaia kaà. 15Khama tu ga ko ncẽeta mééa: “Xꞌaigam Nqarim kò tcꞌẽe ne ta gha kgꞌõè, a ta a ncẽe sa kana ẽe sa kúrú,” témé. 16Ncẽe i ii khama, tu ko koase a ko dqo̱m̀se. Eẽta ii dqo̱m̀sean wèé ga cgꞌãè e. 17Gaa domkam wèém khóèm ẽe qãè gúùan kúrú qꞌana, igaba kúrú u tama ba, nxãa ba chìbiga me e.
Qguùa khóèan dqàèa ne

1Hàà tu ncẽeska, gatu khóè tu ẽe qguùa tu, kgꞌae méé tu naka xo̱ò, cgꞌãè zi ncẽe ko hàà cgae tu u zi domka. 2Gatu di qguùa ne tsꞌóóa hãa, i gatu di qgáían tcgꞌãàn ka tcꞌõóèa hãa. 3Gatu di gautan hẽé naka seleferan hẽéthẽéa ncàbà hãa, i gha gaan di ncàbàn gatu koe xꞌáí sa ii, a i a gha cꞌees khama ma gatu di cgàan tcꞌõóa xgãá. Gatu di xꞌaian tu tòóa máásea hãa, còo di xu cáḿ xu u igaba. 4Bóò, surutan gatu di tséé-kgꞌaoan di i, ncẽe gatu di xháràn koe kò tséé e, ncẽe tu kò táá suruta a, nxãa nea kgꞌaea tcgꞌòóa hãa, i kgꞌae-qꞌooan ẽe kòo gaa xháràn khõá ne di Xꞌaigam Nqarim qarim wèém tcee-dòm̀ koe tcana hãa. 5Nqõómkgꞌai koe tu ka̱rean koe hẽé, naka qãè-tcaoan koe hẽéthẽé xꞌãèa. Tsáúkagua tu hãa tcáóa tu, a tu a gha ghòèan ko ma cgꞌõoè khama ma xgàraè, cgꞌõokus dim cáḿ ka. 6Tchàno khóèan tu ko chìbi-chibi a xgàra, a cgꞌõo, gatu cgoa ne kò ntcoeku tama igaba.
Tãáka zi xꞌáè-kgꞌam zi (5:7-20)
Qáò tcáóa ne
7Gaa domka méé tu qáò tcáó ii, tíí qõe ga tuè, naka i nxãakgꞌaiga Xꞌaigam di hàà-qꞌooan síí tcãà. Bóò, xhárà-kgꞌao ba ko góḿ ba qãà me xhárà di tcꞌõoan tcgꞌòó. Qáò tcáó cgoa am ko, i nxãakgꞌaiga síí tcꞌãà di túúan hẽé naka kháóka di túúan hẽéthẽé tuu. 8Gatu igaba méé tu qáò tcáó ii. Qari méé tu ii tcáóa tu koe, Xꞌaigam Nqarim di hàà-qꞌooa ne cúù u ke. 9Tíí qõe ga tuè, gatu ka cꞌẽea ne cgoa méé tu táá káíse kgꞌui-kgꞌuise guu, naka tua gha nxãasega táá xgàraè. Bóò, Xgàra-kgꞌao ba nquu-kgꞌáḿ koe hãa!
10Tíí qõe ga tuè, tcꞌẽe-tcꞌẽese porofiti xu ncẽe kò Xꞌaigam Nqarim cgꞌõè ka kgꞌui xu. Sere-seres iise séè xu, qáò tcáó xu khóè xu u kò ii di sa, ẽe xu kòo xgàrase ka. 11Bóò, tsꞌee-tsꞌeekgꞌaièa xu, ta ta ko ma tcii xu, ẽe kò xgàrakuan di xꞌaè ka qarika tééa hãa xu. Jobem di qarika tééa máásean ka tu kóḿa, a tu a kò Xꞌaigam Nqari ba còo dis ka dùú sa kúrúa sa bóò. Xꞌaigam Nqari ba thõò-xama-máákuan hẽé naka cgóm̀kuan hẽéthẽé ka cgꞌoèa hãa khama.
12Igaba wèé zi gúù zi tcꞌamkgꞌai koe, tíí qõe ga tuè, nqarikgꞌaian cgoa igaba kana nqõómkgꞌai cgoa igaba, kana cꞌẽe gaìsean cgoa ga igaba táá gaìse guu. Igaba méés gatu dis ‘eè’ sa, ‘eè’ sa ii, nakas gatu dis ‘ẽe-ẽe’ sa, ‘ẽe-ẽe’ sa ii, naka tua gha nxãasega táá xgàrasean koe tcãà guu.
Dtcòm̀an di còrèa ne
13Gatu xgꞌaeku koem kò cꞌẽe ba qóḿan qꞌoo koe hàna ne méém còrè. A ncẽè cꞌẽem kò qãè-tcaoa hãa ne méém dqo̱m̀an di ciian nxáè. 14A ncẽè cꞌẽem kòo gatu xgꞌaeku koe tsàa ne méém kaia xu kerekes di xu tcii, naka xu còrèa máá me, naka nxúìan cgoa tcgáù me, Xꞌaigam Nqarim dim cgꞌõèm koe, 15naka i gha dtcòm̀an di còrèan tsàakom khóè ba kgꞌõèkagu, nakam gha Xꞌaiga ba ghùi me, a ncẽè chìbia nem kò kúrúa hãa nem gha qgóóa mááè e. 16Ke tu nxãaska bìríku gatu di chìbia ne, naka còrèa mááku, naka tua gha nxãasega kgꞌõèkaguè. Tchànom khóèm di còrèa ne kaisa qarian úúa, Nqari ba ko gaan koe tséé khama. 17Elija ba kò kgꞌama khóè me e, gatá khamaga ma, a ba a kò qarika còrè, túúan gha táá tuu ka, i kò nqõómkgꞌai koe túúan táá tuu, nqoana kurian hẽé naka 6 nxoean hẽéthẽé e. 18Me gaicara còrè, i nqarikgꞌaian túúan tuukagu, me kò nqõó ba kaisase tcꞌõoan kúrú.
19Tíí qõe ga tuè, ncẽè gatu ka cꞌẽem kò tseeguan ho̱àra guua hãa, me kò cꞌẽe ba ka̱bi me ne 20méém qꞌãa, dìím wèém ẽe ko chìbi-kgꞌao ba gam di dàòan ho̱àm ko koe ka̱bi ba gha ko kgoara me, táám gha tcꞌẽea ba cgoa ga igaba xꞌóóa xgãáse ka, a ba a gha káí chìbian gam di qgóóa máàè.

Peterem di ne nxárá-kgꞌao ne xgꞌao gane di dtcòm̀an domka káí xgàrakuan hẽé naka xháéan hẽéthẽé qꞌoo koe hàna.
Petere ba kò ghùi-ghui tcáó ne, a ko máá, Nqarim nxárá tcgꞌòóà hãa ne khóè ne e, témé. A ba a kò Jeso Krestem ka tcꞌẽe-tcꞌẽe ne, ncẽe Gam di xꞌooan hẽé, naka xꞌooan koe tẽean hẽé, naka Gam di hààn hẽéthẽé di nqòòan máà nea hãa ba.
Gane di xgàrase ne ko Jesom ka dcẽéè. Ncẽeta méé ne ma qarika téé naka qáò tcáó. Ncẽem nqõóm koe i ko gane di dtcòm̀an kúrúa bóòè, igaba ne gha ẽem gha Jeso Kreste ba xꞌáísem cáḿ ka ka̱bia máàè e.

Tcgãyas qꞌoo koe hàna zi:
- Nqarim di kgoarakua ne (1:3-12) 
- Tcom-tcomsase kgꞌõèa ne (1:13–2:10) 
- Dùú sa méé ne dtcòm̀-kgꞌao ne kúrú xháéan koe ne kò hãa ne (2:11–4:19) 
- Cgꞌáré-cgꞌaresea ne (5:1-14) 
Nqarim di kgoarakua ne (1:1-12)
Tsgám̀kaguku zi

1Petere ra a, xꞌáè úú-kgꞌaor [a] Jeso Krestem di ra,
a ra a ko ncẽes tcgãya sa Nqarim nxárá tcgꞌòóa mááse ne khóè ne góá máá, ncẽe tsa̱i-tsa̱isea hãa ne, a cgꞌáè-kgꞌao khama xꞌãèa hãa ne: xgꞌaekum Ponto dim koe hẽé, naka Galatia dim koe hẽé, naka Kapatokia dim koe hẽé, naka Asia dim koe hẽé, naka Bitunia dim koe hẽéthẽé hàna ne. 2Nqarim Abo ba nxãakamaga qꞌana hãase nxárá tcgꞌòóa mááse tua, Me ko Tcom-tcomsam Tcꞌẽe ba tcom-tcomsakagu tu u, nxãasega tu gha Jeso Kreste ba komsana a Gam di cꞌáòan cgoa cgáìè ka:
Cgóm̀kuan hẽé naka tòókuan hẽéthẽé méé i gatu koe càùse.
	[a] 1:1 xꞌáè úú-kgꞌao - Gerika sa ko “apostolo” témé.

Kgꞌõèas nqòò sa
3Dqo̱m̀mè méém Nqarim gatá dim Xꞌaigam Jeso Krestem ka Xõò ba. Jeso Kreste ba xꞌooan koe ghùian kam Gam di kaisa thõò-xama-máákuan ka ka̱base ábà taa hãa, nxãasega ta gha kgꞌõèas nqòò sa úú ka. 4Ncẽe nqòòan ta úúa hãa, nqarikgꞌai koe ta gha qꞌõò tsꞌeekgꞌaian di i, kaà tite, a tsꞌóó tite, a cgꞌãa-cgꞌanasea hãa tite e. Nqari ba gaa koe tòóa máá tu ana, 5gatu ncẽe ko dtcòm̀an koe guu a Nqarim di qarian ka qãèse qgóó a kòreè tu, nxãakgꞌaiga tu gha síí kgoarakuan hòò ka, ncẽe gha còo di xu xꞌaè xu ka tseegukaga xꞌáíè e.
6Ncẽe gúùan domka tu ko qãè-tcao, gatà i ga ko ma qaase, xòm̀ xꞌaè-coa ka tu ga ncẽeska tãáka zi kúrúa bóòku-qhàò zi ka tshúù-tcaokaguè igabaga. 7Gazi di tsééa ne gatu di dtcòm̀an tseegu ii sa xꞌáí si i. Gautan igaba, ncẽe gha kaàkaguè, ne gha cꞌeean cgoa kúrúa bóòè. Gataga méé i dtcòm̀a tu, ncẽe kaisase gautan ka qaa-qaasa a, kúrúa bóòè. Nxãaska tu gha Jeso Krestem ko xꞌáíèm cáḿ ka dqo̱m̀kuan hẽé naka xꞌáàn hẽé naka tcomkuan hẽéthẽé hòò. 8Ncẽe bóò Me ta ga tu hãa igaba tu ncàm̀a hãa ba, ncẽe tu ncẽeska bóò Me tama igaba tu ko Gam koe dtcòm̀ ba, a tu a xꞌáàko qãè-tcaoan ncẽe kgꞌui a nxàeè tite cgoa qãè-tcaoa. 9Gatu dis dtcòm̀s ko qaa sa tu ko hòò khama, ncẽe kgoarakuan gatu di tcáóan di sa.
10Porofiti xu kò ncẽe gatu koe gha hààs cgóm̀kus ka porofita, a xu a kò ncẽe kgoarakuan koe tcãà tcáó a qarika qaa a. 11Kúrúa xu kò bóò, dùútsa xꞌaè ka i gha hàà sa, a i a gha ntama hàà sa. Me kò gaxu koe ko hànam Tcꞌẽem Krestem di ba xꞌaèan cookgꞌai koe nxàea tseegukagu Krestem di xgàrasean ka, naka xùri gha ko xꞌáàn ka hẽéthẽé e. 12I kò gaxu koe xꞌáísea hãa, ncẽe zi gúù zi xu tsééa mááse tama, a ko gatua tsééa máá tu u sa; gúù zi ẽe tu ko ncẽeska bìríèa zi, ẽe ne kò ẽe qãè tchõàn xgaa-xgaa tu u xꞌaè ka, ncẽe ko nqarikgꞌai koe guu a tsééa óáèam Tcom-tcomsam Tcꞌẽem ka. Moengelean ga ko ncàm̀a hãa, ncẽe zi gúù zi i ga kò bóò sa.
Tcom-tcomsas kgꞌõè sa (1:13–2:10)
13Tcꞌẽea tu kgꞌónò, naka qgóósea hãa, naka tua gatu di nqòòan cgꞌoèase úú cgóm̀kuan koe, ẽe tu gha Jeso Krestem kò xꞌáíse xꞌaè ka máàè e. 14Komsanako cóán khama méé tu hẽé, naka zi cgꞌãè zi tcꞌẽe zi táá tcꞌãà-cookgꞌai tu u guu, ẽe tu kò Nqari ba tu cꞌúùa hãa xꞌaè ka kgꞌaia úúa zi. 15Igaba ẽe kò tcii tu um ma tcom-tcomsa ii khamaga ma méé tu ma wèé gúùan ẽe tu ko kúrú koe tcom-tcomsa ii. 16Góásea i hãa a ko máá: “Tcom-tcomsa méé tu ii, Tíí Ra tcom-tcomsa Ra a ke,” téméè khama.
17Ncẽè Nqarim, ncẽe khóèan tãákase xgàra tama, a ko khóèan di zi tséé-kgꞌáḿ zi ka khóèan xgàra ba tu kò Abo ta ma tcii ne, méé tu nxãaska ncẽem nqõómkgꞌai koe tu cgꞌáè-khoean khama ma xꞌãèas noose Nqari ba qꞌáòase kgꞌõè. 18Qꞌana tu hãa, dùús cgoa tu kò káà hùis kgꞌõè-kgꞌáḿs gatu dis koe xꞌámá tcgꞌòóèa sa, ẽe tu kò gatu ka tsgõosea xu koe hòòa sa. Seleferan hẽé kana gautan hẽéthẽé khama ii zi gúù zi kaàko zi cgoa tu xꞌámá tcgꞌòóè ta ga hãa, 19igaba qaa-qaasa cꞌáòan Krestem di ka a kò ii, ghùu-coam chìbi úú tama a qꞌano ba. 20Gaam ncẽe nxãakamaga nqõóm ko tshoa-tshoases cookgꞌai koe kò Nqarim ka qꞌãaèa ba, igabam kò còo di xu xꞌaè xu ka hàà xꞌáíè ba. 21Gam koe tu ko guu a Nqarim koe dtcòm̀, ncẽe ko xꞌooan koe ghùi Me a xꞌáàkagu Mea ba, nxãasega i gha gatu di dtcòm̀an hẽé naka nqòòan hẽéthẽé Nqarim koe hãa ka.
22Tseeguan komsana ka tu qꞌano-qꞌanosea hãa, a tu a gatu ka qõesean koe tseegu di ncàm̀an úúa, ke tu qꞌano-tcáóse qarika ncàm̀ku. 23Ka̱base tu ábàèa hãa khama, kaàkom cgùrim koe guu tamase, igaba kaà tamam cgùrim koe guu a: kgꞌõèa hãa a chõò tamam kgꞌuim Nqarim dim koe guu a. 24Nqarim dis Tcgãyas ko méé a ko máá:
“Wèém khóè ba dcãan khama ii,
i wèé xꞌáàn gam di, qãáka di zi xꞌaa zi khama ii.
Dcãa ne ko cꞌóò,
i xꞌaan tcheè,
25igabam ko Xꞌaigam dim kgꞌui ba
chõò tamase hãa,”
témé khama. Ncẽe ba gaam kgꞌuim ga me e, ncẽe tu kò qãè tchõàn koe guu a xgaa-xgaaè ba.
1Gaa domka méé tu wèé gúùan cgꞌãè koe tcgꞌòóse, naka táá cꞌẽe koe ga kàaku di ii guu, naka táá qãè khóèan khama ko ma kúrúse guu, naka táá tauku di ii guu, naka gataga táá cꞌẽe koe ga cóèku di ii guu. 2Ka̱base ábàèa cóán khama méé tu ii, Nqarim di kgꞌuian di bíìan xgónèa a, kàa úú tama a, gaan koe tu gha nxãasega kai a kgoaraè ka. 3Xꞌaiga ba qãè Me e sa tu xám̀a hãa ke.
Kgꞌõèam nxõ̱á ba hẽé nakas tcom-tcomsas qhàò sa hẽéthẽé e

4Xꞌaigam koe hàà, kgꞌõèa hãam nxõ̱á ba, ncẽe ko khóè ne ka bóòa xguìè, igaba kò Nqarim ka nxárá tcgꞌòóèa ba, a ba a Gam koe qaa-qaasa ii. 5Ke tu gatu igaba kgꞌõèa nxõ̱án khama ma tshàoè, naka tua Tcom-tcomsam Tcꞌẽem dim nquu ba ii, gaa koe tu gha tcom-tcomsa xu peresiti xu ii, a ko Tcꞌẽem di zi dàòa-mááku zi kúrú, ncẽe ko Jeso Krestem koe guu a Nqari ba qãè-tcaokagu zi. 6Nqarim dis Tcgãyas qꞌoo koe i ko máá:
“Bóò, Sione koer ko nxõ̱á ba tòó,
nxárá tcgꞌòóèa a qaa-qaasam nxõ̱ám tcúú di ba,
me cuiskaga wèém ẽe ko Gam koe dtcòm̀ ba,
sau-cgaekaguè tite,”
téméè khama.
7Gatu ẽe ko dtcòm̀ tu kam ncẽem nxõ̱á ba cgáé me e. Igaba ẽe dtcòm̀ tama ne méé ne ncẽe kgꞌuian komsana, ncẽe ko máá:
“Nxõ̱ám ẽe tshào-kgꞌao xu ka bóòa xguìèa ba,
nxãa ba tcúú dim nxõ̱á ba kúrúa,”
témé e.
8Si ko cꞌẽe koe gaia máá:
“Ncẽe ba nxõ̱á me e khóè ne gha kúrú ne tcgàba ba,
a khóè ne ko cgꞌáékagum nxõ̱á me e,”
témé.
Tcgàba ne ko, kgꞌui ba ne kò ntcoe khama - si nxãa sa tcꞌẽea ne mááèa hãas ga si i. 
9Igaba tu gatu nxárá tcgꞌòóèa tu khóè tu u, xꞌaiga tu u, a peresiti tu u, tcom-tcomsas qhàò sa, Nqarim ka qꞌõòèa tu khóè tu, nxãasega tu gha cgáé zi gúù zi Nqarim di zi xgaa-xgaa ka, ncẽe ko ntcùúan qꞌoo koe tciia tcgꞌòó tu u a Gam di are-aresa xꞌáàn koe tciia óá tu u ba. 10Cꞌẽe xꞌaè ka tu kò khóè tu tama tu u, igabaga tu ncẽeska Nqarim di tu khóè tu u; cꞌẽe xꞌaè ka tu kò cgóm̀kuan hòò tama, igaba tu ncẽeska cgóm̀kuan hòòa hãa.
Dùú sa méé ne dtcòm̀-kgꞌao ne kúrú xháéan koe ne kò hãa ne (2:11–4:19)
Nqarim di ne tséé-kgꞌao ne khama ma kgꞌõè
11Ncàm̀-ncamsa tuè, dàra-kgꞌaoan hẽé naka tãá nqõó koe guua khóèan hẽéthẽé khamar ko ma dtcàrà tu u, cgꞌãè zi tcꞌẽe zi cgàam di zi koe tu gha tcgꞌòóse sa, ncẽe khóèm di tcꞌẽean cgoa ko xꞌãàku zi. 12Eẽta ne ko ma tãá zi qhàò zi di ne cgꞌãè zi gúù zi ko kúrú tu khóè tu khama ma tshúù kgꞌuian gatu ka kgꞌui igaba méé tu gatu gane xgꞌaeku koe qãèse kgꞌõè, naka ne nxãasega gatu di zi qãè zi tséé zi bóò, naka Nqari ba ẽem gha ko hààm cáḿ ka xꞌáàkagu.
13Xꞌaigam Nqarim domka méé tu wèé qarian khóèm di koe máàse: xꞌaiga-dxoom koe ga igaba ncẽe tcꞌamaka hàna ba, 14kana tcꞌãà-cookgꞌaian koe igaba, ncẽe gaam ka tsééa tcgꞌòóèa a, a ko hàà ẽe ko chìbian kúrú ne xgàra, a i a ẽe ko qãèan kúrú ne dqo̱m̀. 15Nqarim di ncàm̀a ne gatà ii, qãè gúùan kúrúan ka tu gha ẽe kóḿa qꞌãa tama a káà tcꞌẽe khóèan nqookagu. 16Kgoarasea ne khóè ne khama méé tu ma kgꞌõè, igaba táá gatu di kgoarasean kúrú naka i cꞌẽe cgꞌãèan qàbi tcãà guu; kgꞌõè méé tu Nqarim di tu tséé-kgꞌao tu iise. 17Wèé khóèan tu tcom. Gatu ka cꞌẽean tu ncàm̀. Nqari ba tu qꞌáò. Xꞌaiga-dxoo ba tu tcom.
Krestem dis xgàrakus dis sere-sere sa
18Qãàn méé i gaan ka qꞌõòsean wèé tcoman cgoa komsana; ẽe qãè a tcꞌauan koe cúí tamase, igabaga ẽe xgárá ne koe ga hẽéthẽé e. 19Ncẽè cꞌẽem khóèm kò Nqari bam máàsea hãa domka káà chìbise xgàraèa, a ba a qáò tcáó ii, nem gha Nqari ba dqo̱m̀ me. 20Ncẽè chìbian tu kò kúrú a ko gaan domka xgꞌáḿmè, a tu a qáò tcáó ii ne tua gha gaan domka dqo̱m̀mè? Igaba ncẽè qãèan kúrú domka tu kòo xgàraè, a gaan koe qáò tcáó ii nem gha Nqari ba dqo̱m̀ tu u. 21Ncẽes gúùs domka tu kò tciièa, gatagam kò thẽé Kreste ba gatu domka xgàraè khama, sere-sere sam kò guua máá tu u, nxãasega tu gha xùri dàò Me ka,
22“cúí chìbi ga kúrú tama ba,
i ko táá cúí kàaku ga kgꞌáḿa ba koe tcgꞌoa.”
23Eẽm kò cóèè kam kò táá cóèkuan ka̱bia máá ne, a ba a kò ẽem kò xgàraè ka táá bìrí ne, ka̱bisem gha a hàà xgàra ne sa, igabam kò ẽe ko tchànose xgàra Mem koe máàse. 24Gam ncẽe kò gatá di cgꞌurian tcꞌáróa ba ka xgàu hìis koe xgàma hãa ba, nxãasega ta gha cgꞌurian xꞌóóa máá, a ta a gha tchànoan kgꞌõèa máá ka. Gam di chìbian ka tu kgꞌõèkaguèa hãa. 25Ho̱àko zi ghùu zi khama tu kò ii, igaba tu ncẽeska gatu dim Kòre-kgꞌaom koe ka̱bisea hãa khama, Qꞌõé-kgꞌaom gatu di tcꞌẽean di ba.
Khóè zi hẽé naka khóè xu hẽéthẽé e

1Khóè saoè, gaam dàòm cúím kaga méé sao gasao di xu khóè xu máàse. Ncẽè cúí-kgꞌáía xu ga kò Nqarim dim kgꞌui ba dtcòm̀ tama ne, xu ga nxãaska káà kgꞌuise gaxu di zi khóè zi di kgꞌóòan ka kúrúè a dtcòm̀, 2ncẽè nta sao ko ma Nqari ba qꞌáò a tcom-tcomsa ii sa xu kò bóò ne. 3Gasao di tꞌõèan méé i tcꞌáróa sao ka tchàa koe táá guu, tóróèa cꞌõòan hẽé, naka gautan cgoa kúrúèa gúùan hã̱a di hẽé, naka tꞌõè qgáían hã̱an ka hẽéthẽé koe. 4Igaba méé sao tcáóa sao qꞌoo koe tꞌõè sao ii, tꞌõèan chõò tama a, qãè a tcꞌaua tcꞌẽean di i, ncẽe Nqarim tcgáí qꞌoo koe kaisase qaa-qaasa a. 5Ncẽea gaam dàòm khóè zi tcom-tcomsa zi kgꞌaika di zi, ncẽe kò gazi di nqòòan Nqarim koe tòóa hãa zi kò ma tꞌõè-tꞌõese ga a, gazi di xu khóè xu máàsean ka khama. 6Sarahs khama méé sao ii, ncẽe kò Abrahama ba komsana sa, a sa a kò gas dim xꞌaiga ba ta ma tcii me. Ncẽè qãè gúùan sao kò kúrú a cꞌẽe gúù kaga qꞌáòkaguè tama ne sao gha gas di sao cóá sao ii.
7Khóè xaoè, gatà iim dàòm cgoa méé xao gazi cgoa kgꞌõè naka qꞌãa, kgꞌamka tcꞌáró zi i sa. Gaxao cgoa zi Nqarim di aban kgꞌõèan di di zi qꞌõò-kgꞌao zi i ke méé xao tcomkuan cgoa qgóó zi, nxãasega i gha gakhao di còrèan táá cúí gúù kaga xgáèè ka.
Qãèan kúrú domka xgàrasea ne
8Chõò dis ka méé tu wèé tu ga cúí tcꞌẽe, naka thõò-xama-mááku, naka ncàm̀ku qõekua hãa khóè khama ma, naka cgóm̀ku di ii, naka cgꞌáré-cgꞌarese. 9Táá méé tu chìbi sa chìbis cgoa suruta ka̱bi guu, kana cóèku sa cóèkuan cgoa ka̱bi guu; igaba méé tu tsꞌee-tsꞌeekgꞌaikuan cgoa ka̱bi i; gaan domka tu tciièa hãa ke, nxãasega tu gha tsꞌee-tsꞌeekgꞌaikuan qꞌõò ka. 10Nqarim dis Tcgãyas ko méé khama a ko máá:
“Dìím wèém ẽe gha ko kgꞌõèan ncàm̀ ba,
a ba a qãè cáḿan bóò kgꞌoana ba
méém gam dim ta̱m ba cgꞌãè gúùan koe hẽé
naka kgꞌáḿa ba kàa di kgꞌuian koe hẽéthẽé xgáè.
11Cgꞌãè gúùan koe méém tcgꞌoa naka qãèan kúrú,
tòókuan méém qaa naka baa xꞌãà máá a.
12Xꞌaigam di tcgáía nea ẽe tchàno ne koe hàna,
i ko Gam di tceean gane di còrèan komsana,
igaba i Xꞌaigam di kgꞌáían
ẽe ko cgꞌãèan kúrú ne cgoa tsééa xgꞌae tama,”
témé.
13Ncẽè qãè gúùan kúrú tu kòo xꞌãà máá ne i gha dìín thõò-thõo tu u? 14Tchànoan kúrú domka tu ga ko xgàrase igaba tu tsꞌee-tsꞌeekgꞌaièa hãa. Táá méé tu ẽe ne ko bèe sa bèe guu, táá qꞌaekaguè guu. 15Igaba méé tu tcáóa tu koe Kreste ba Xꞌaigam iise nxárá tcgꞌòó naka dqo̱m̀ Me. Ncẽè cꞌẽem khóèm kòo ẽe tu úúa hãa nqòòan ka tẽè tu u ne méé tu wèé xꞌaè ka xo̱a me tu gha sa kgꞌónòsea máána hãa. 16Igaba méé tu qám̀sean hẽé naka tcomkuan hẽéthẽé cgoa ncẽe gúùan kúrú, naka tchàno tcáóan úúa hãa, nxãasega ne gha dùús wèés cgꞌãès ẽe ne ko gatu ka kgꞌuis koe, ẽe ko Krestem koe qãèse kgꞌõèan gatu di ka ko kgꞌui ne, saucgae ka. 17Gatà ma tu ga ko ma qãèan kúrú igaba tu gha xgàrase, ncẽè Nqarim kòo tcꞌẽe ne. Ncẽes gúù sa cgáé si i, cgꞌãèan kúrú domka xgàrasean ka khama. 18Krestem igabam kò cúí qꞌoro chìbian domka xgàraè khama, tchànom Khóèm iise tchàno tama ne khóè ne domka, Nqarim koem gha nxãasega úú tu u ka. Ncẽe kò tcꞌáróm koe xꞌooan koe tcãàè, a Tcꞌẽem ka kgꞌõèkaguè ba. 19Gaam Tcꞌẽem koe hànasem kò síí ẽe qáéèa tcꞌẽean qáé-nquuan koe xgaa-xgaa. 20Nqari ba xgꞌao komsana tama ne di tcꞌẽe e kò ii, ncẽem kò Nqari ba tcóóse ne gha ka qáò tcáóse qãà ne, Nowam ko araka ba tshào xꞌaè ka. Cgꞌorò ne khóè ne 8 ne cúí nea kò arakam koe hàà, a tshàam koe guu a kgꞌõèkaguè. 21I gaa tshàan tcguù-tcguukus dis xꞌáí si i, ncẽeska igaba ko kgꞌõèkagu tu u sa, cgáé-qꞌoom di cgꞌurian xgꞌaàra tcgꞌòós ka tamase, igabas tchànos tcáós dis dtcàrà si i Nqarim koe. Xꞌooan koe tẽes Jeso Krestem dis ka i ko kgoara tu u, 22ncẽe nqarikgꞌai koe qõòa ba, a ba a kgꞌáòm xꞌõàm Nqarim dim xòè koe hàna, moengelean hẽé naka tcꞌãà-cookgꞌaian hẽé naka qarian hẽéthẽéa Gam dòm̀ qꞌoo koe hãa.
Nqari ba kgꞌõèa máá

1Ncẽem ma Kreste ba Gam dim cgàam koe xgàraèa khamaga ma méé tu gatu igaba Gam di tcꞌẽe-kgꞌáḿan úúa, gaam ẽe cgàam koe xgàraèa hãa ba chìbian cgoa xgꞌara hãa ke. 2Gaa domkagam ncẽeska nqõómkgꞌai di kgꞌõè-qꞌooa ba koe cgꞌãè zi tcꞌẽe zi khóèan di zi kgꞌõèa máá tama, a ko Nqarim di ncàm̀an kgꞌõèa máá. 3Ncẽe nqáéam xꞌaèm ka tu kò tcꞌãòa xꞌaèan kgꞌõè a ko tãá zi qhàò zi di ne ko tcꞌẽe sa kúrú khama, a ko cgꞌáràn kúrúate, cgꞌãè zi tcꞌẽe zi hẽé, kgꞌáà nqáésean hẽé, nqàrean hẽé, kgꞌáàè ko zi qgáì zi koe hãa sa hẽé, naka kúrúa mááse di nqárìan dqo̱m̀an ncẽe ntcoe-ntcoesa hẽéthẽé e. 4Gane cgoa tu kò táá xgꞌae a tchõà úú tamas kgꞌõè sa kgꞌõè domka ne ko are tu u, a ko gatu ka cgꞌãèse kgꞌui. 5Igaba ne gha ẽe xꞌooan hẽé naka kgꞌõèan hẽéthẽé xgàran kgꞌónòsea máána hãam Nqarim koe xo̱ara mááse. 6Ncẽes gúùs domka i qãè tchõàn ẽe xꞌóóa khóèan koe ga thẽé xgaa-xgaaèa hãa khama: nxãasega ne gha cgàam koe khóèan khama ma xgàraè, a ne a gha tcꞌẽem koe Nqarim ko ma kgꞌõè khama ma kgꞌõè ka.
7Wèé zi gúù zi di chõò-qꞌooa ne cúù u. Ke tu qꞌano-tcáó naka qgóósea hãa, nxãasega tu ga còrè ka. 8Wèé zi gúù zi tcꞌamkgꞌai koe méé tu kaisase ncàm̀ku, ncàm̀ku sa ko káí zi chìbi zi qàbia tcãà ke. 9Qãèse méé tu xꞌáéa tu koe hààkaguku, kgꞌui úú tamase. 10Eẽm ma Nqari ba tãáka dàòan cgoa Gam di cgóm̀kuan máà tua hãa khama méé tu ẽe zi máàku zi qãèse tséékagu naka cꞌẽe ne tsééa máá. 11Ncẽè cꞌẽem khóèm kò kgꞌui ne méém Nqarim di kgꞌuian ko kgꞌuim khóèm khama ma kgꞌui. Cꞌẽem khóèm kò tséé ne méém Nqarim máà mea qarian cgoa tséé, nakam gha nxãasega Nqari ba wèé zi qgáì zi koe dqo̱m̀mè, Jeso Krestem koe. Gam koe méé i chõò tamase dqo̱m̀kuan hẽé naka qarian hẽéthẽé hãa. Amen.
Dtcòm̀-kgꞌao tsi i domka xgàrasea ne
12Ncàm̀-ncamsa tuè, thõòkas kúrúa bóòkus ẽe tu ko xgàraès ka méé tu táá arekaguè guu, cꞌúùa tuas gúùs kúrúse cgae tu u kos khama ma. 13Igaba méé tu qãè-tcao, ncẽè tu kò ma Krestem kò ma xgàrasea hãa khama ma xgàrases ka, naka tua gha nxãasega Gam dim xꞌáàm ko xꞌáíse ka kaisase qãè-tcao. 14Krestem dim cgꞌõèm domka tu kò cóèè ne tu tsꞌee-tsꞌeekgꞌaièa hãa, Tcꞌẽem xꞌáàm di ba hẽé naka Nqarim di ba hẽéthẽéa gatu koe hãa khama. 15Igaba ncẽè gatu ka cꞌẽem kò xgàrase ne méém táá cgꞌõo-kgꞌao ba ii, kana tsꞌãà-kgꞌao ba ii, kana cgꞌãè kúrú-kgꞌao ba ii, kana khóè ne di gúùan koe káíse tcãàseam khóè ba ii guu. 16Gaa domka, Krestem di tsi khóè tsi iise tsi kòo xgàraè ne méé tsi táá saucgae guu, igaba méé tsi ẽe tsi úúam cgꞌõèm domka Nqari ba dqo̱m̀.
17Xꞌaè ba hààra hãa, xgàrakuan gha Nqarim dim nquum di ne cgoa tshoa-tshoa di ba. A ncẽè gatá cgoam kò tshoa-tshoa ne sa gha dùú sa kúrúse ẽe Nqarim di qãè tchõàn komsana tama ne koe?
18“Ncẽè tchànom khóèm koe i kò qari ii kgoaraèm gha sa,
ne ia gha nxãaska ẽe Nqari-tcáó tamam khóèm koe hẽé
naka chìbi-kgꞌaom koe hẽéthẽé dùú sa kúrúse?”
19Gaa domka méé ne, ẽem ma Nqari ba tcꞌẽea khama ko ma xgàrase ne, tcom-tcomsam Kúrú-kgꞌao ba máàse, naka nea qãèan kúrú cgoa còoka qõò.
Cgꞌáré-cgꞌaresea ne (5:1-14)
Kaia ne hẽé naka cgꞌáré ne hẽéthẽé e

1Eẽ gatu xgꞌaeku koe hàna xu kaia xu kerekes di xu cgoar ko kgꞌui, ncẽer tíí thẽé gaxu ka cꞌẽe ii ra. Krestem di xgàrasean tcgáía te cgoa bóòa hãa a gha gataga ncẽe ko hàà xꞌáíè xꞌáàn koe hãa ra, 2domkar ko kaisase dtcàrà xao o a ko máá: Ghùu zi Nqarim di zi xao kòre. Qꞌõé zi, qaase i ko domka tamase, igaba tcáóa xao di tcꞌẽean domka, ẽem ma Nqari ba ncàm̀a hãa khama. Ncẽes tséé sa kúrúan di ncàm̀an úúa hãase méé xao kúrú si, surutan qaa tamase. 3Ghùu zi ẽe tshàu qꞌooa xao koe tcãàèa hãa, kòre zi xao gha ka zi koe, méé xao táá xꞌaigan kúrúse guu, igaba méé xao gazi koe xꞌáí sa ii. 4Naka xaoa gha nxãasega, ẽem ko kaiam Kòre-kgꞌao ba hàà ne, kaà tama xꞌáàn dis cábá sa hòò.
5Gatu ẽe cgꞌáré tu méé tu gataga ẽe xu kaia xu komsana. Wèéa tu ga méé tu cgꞌáré-cgꞌaresean cgoa hã̱akaguse gatu ka cꞌẽea ne koe,
“Nqari ba ko ẽe ko bóòse ne xguì
igabam ko ẽe ko cgꞌáré-cgꞌarese ne cgóm̀kuan máà” ke.
6Gaa domka méé tu cgꞌáré-cgꞌarese Nqarim dim kaiam xꞌõàm dòm̀ qꞌoo koe, nxãasegam gha hààkom xꞌaèm ka ghùi tu u ke. 7Gatu di káíse tcꞌẽe-tcꞌẽesean wèé ga Gam koe ncemea úú, gatu cgoam tchõà úúa ke.
8Qgóósea méé tu hãa naka kókòa hãa. Gatu dim cgꞌõo-kgꞌaom dxãwa ba ko kgꞌaekom gàm khama ma caate ke, a ko cꞌẽe khóèan qaa, kgꞌoom gha a. 9Xguì me naka dtcòm̀an koe qarika téé, qꞌana tu hãa, ne gatu ka cꞌẽe ne nqõómkgꞌai koe gatà ii xgàrasean koe hàna hãa ke.
10Eẽ tu xòm̀ xꞌaè-coan xgàrasea hãa qãá koem gha Nqarim wèé cgóm̀kuan di ba, ncẽe ko Gam di chõò tama xꞌáàn koe Jeso Krestem koe tciia úú tu u ba, Gam ka ka̱ba-ka̱ba tu u, a gha kúrú tu u tu qari, a qarika téé, tchànose. 11Qarian méé i Gam koe chõò tamase hãa. Amen.
Còo di zi tsgám̀kaguku zi
12Silefanom [b] di hùikuan cgoar xòm̀se góá máá tua hãa, ncẽer ko máá tcom-tcomsam qõe me e témé ba. Korè tu ur ko a ko nxàea tseegukagu, ncẽea Nqarim dis cgóm̀kus tseegu di si i sa. Gaas koe qarika téé.
13Eẽ Babilone koe hànas kerekes, ncẽe gatu cgoa nxárá tcgꞌòóèa sa ko tsgám̀ tu u, me ko gataga thẽé tirim cóám Mareko ba tsgám̀ tu u. 14Tsgám̀ku tu xꞌobèkus ncàm̀kuan dis cgoa.
Tòókuan méé i gatu wèé tu cgoa hãa, Krestem koe hàna tu.
	[b] 5:12 Silefano - Silefanom di cꞌẽe cgꞌõèa nea Silase e.


2 PETERE2PE2 PETERE
Peterem dis tcgãyas cám̀ di sa
1 2 3 Téé-cookgꞌai sa
Ncẽes tcgãyas koem kò Petere ba dtcòm̀-kgꞌao ne tshúù-ntcõan di xu xgaa-xgaa-kgꞌao xu ka qꞌãa-qꞌãa, naka cgꞌãèan gazi xgaa-xgaa zi koe ko guu a tcgꞌoa zi ka hẽéthẽé e.
Petere ba kò gam di ne nxárá-kgꞌao ne ntcàm, tseegu di xgaa-xgaan Nqarim di ne gha qgóóa qari ka, tseeguan ncẽe kò Jeso ba bóòa hãa a kóḿa hãa xu khóè xu ka nxàeè e.
Petere ba ko káíse gane ẽe kò bìrísea, Kreste ba cuiskaga ka̱bise tite témé ne ka ko kgꞌui. Kreste ba qanega ka̱bise tama, qáò tcáó Me e khama: Cúí-kgꞌáía ne ga gha kaàkaguè sam Nqari ba tcꞌẽe tama, igabam ko wèém khóèm gha chìbian koe tcóóse sa tcꞌẽe (3:9).

 
 
Qaa-qaasa kgꞌuia ne:
- cgꞌãèa ne
 
Tcgãyas qꞌoo koe hàna zi:
- Dtcòm̀-kgꞌaom di tciiè ne (1)
- Tshúù-ntcõa di xu xgaa-xgaa-kgꞌao xu (2)
- Còo dis hààs Krestem di sa (3)
Dtcòm̀-kgꞌaom di tciiè ne (1)
Tsgám̀kaguku zi

1Tíí ra Simone Petere ra a, qãà a xꞌáè úú-kgꞌaor [a] Jeso Krestem di ra.
A ra a ko gatu dtcòm̀-kgꞌao tu ncẽes tcgãya sa góá máá. Gatá dim Nqari ba hẽé naka Jeso Krestem gatá dim Kgoara-kgꞌao ba hẽéthẽé di tchànoan koe tu guu a ncẽes dtcòm̀ sa hòòa, ncẽe sixae dis dtcòm̀s khamaga ma cgáé ii sa.
2Cgóm̀kuan hẽé naka tòókuan hẽéthẽé méé i gatu xgꞌaeku koe càùse, Nqari ba hẽé naka Jesom gatá dim Xꞌaiga ba hẽéthẽé tu gha gatu ka qꞌãa ka.
	[a] 1:1 xꞌáè úú-kgꞌao - Gerika sa ko “apostolo” témé.

Nqarim dis tciiku sa hẽé naka Gam di nxárá tcgꞌòóa máásean hẽéthẽé e
3Nqari ba Gam di xꞌáàn koe hẽé naka Gam di qãèan koe hẽéthẽé tciia óá taa hãa, ta gatá ka qꞌãa Mea hãa, a Gam di qarian ka kgꞌõèan hẽé naka Nqari-tcáóan hẽéthẽé di gúùan wèé máàèa hãa. 4Ncẽem dàòm kam kò kaisase cgáé a kaia zi nqòòkaguku zi máà ta a, nxãasega tu gha gaa zi gúù zi koe guu a Nqarim khama ii [b] ka, a tu a cgꞌãè zi tcꞌẽe-kgꞌáḿ zi koe qgóéa tcgꞌoa, ncẽe nqõómkgꞌai koe hàna hãa a ko xꞌoos koe úú tu u zi.
5Ncẽe gúùan domka méé tu qarika tséé naka gatu di dtcòm̀an koe qãèan càù, naka gatu di qãèan koe qꞌãan càù, 6naka qꞌãan koe qãè qgóósean càù, naka qãè qgóósean koe qáò tcáóan càù, naka qáò tcáóan koe Nqari-tcáóan càù, 7naka Nqari-tcáóan koe gatu ka cꞌẽean ncàm̀an càù, naka gatu ka cꞌẽean ncàm̀an koe ncàm̀ku sa càù. 8Ncẽe zi gúù zi tu kò tcꞌãòase úúa hãa ne zi gha kúrú tu u tu táá káà hùi, igaba tcꞌáróan kúrú, nxãasega tu gha gatá dim Xꞌaigam Jeso Kreste ba qãèse qꞌãa ka. 9Igaba ncẽè cꞌẽem khóèm kò úú zi tama nem káà tcgáí me e, a ko kgꞌama cúùse bóò, a gam di chìbian ncìí koem xgꞌaàèa sa cꞌurùa hãa.
10Gaa domka, tíí qõe ga tuè, qarika tséé naka tua xꞌáí, Nqarim tcii tua hãa a nxárá tcgꞌòóa mááse tua hãa sa [c]. Ncẽe zi gúù zi tu kò kúrú ne tu cuiskaga cgꞌáéa hãa tite ke. 11Ncẽem dàòm ka tu gha chõò tama xꞌaian gatá dim Xꞌaiga a Kgoara-kgꞌaom Jeso Krestem di koe cgáés hààkaguku sa hòò.
	[b] 1:4 Nqarim khama ii - Gerikas ka ta ga gataga ncẽeta ma góá ka̱bi a máá: “Nqarim di ii-qꞌooan tu máàèa,” témé.
	[c] 1:10 xꞌáí Nqarim tcii tua hãa a nxárá tcgꞌòóa mááse tua hãa sa - Gerika sa ko “gatu di tciikuan hẽé naka nxárá tcgꞌòókuan hẽéthẽé qarikagu,” témé.

Krestem di xꞌáàn hẽé naka Nqarim dim kgꞌui ba hẽéthẽé e
12Gaa domkar gha ko wèé xꞌaè ka ncẽe zi gúù zi ka tcꞌẽe-tcꞌẽe tu u, qꞌãa zia tu hãa, a tseeguan ẽe tu úúa hãa koe qari-qarièa hãa igabaga. 13Tíí ko bóò si tchàno ii sa, ncẽem tcꞌáróm [d] koer kgꞌõèa hãas nooser gha tcꞌẽe-tcꞌẽe tu u, a ncẽem dàòm ka ntcàm tu u si i. 14Xòm̀ xꞌaè qꞌoo koer gha nxõ̱o me sar qꞌana hãa, ncẽem ma gatá dim Xꞌaigam Jeso Kreste ba ma qꞌãa-qꞌãa tea hãa khama. 15A ra a gha qarika tséé a bóò, xꞌóóar ko hãa ne [e] tu gha wèé xꞌaè ka ncẽe zi gúù zi ka tcꞌẽe-tcꞌẽese sa.
16Eẽ xae kò gatá dim Xꞌaigam Jeso Krestem di qarian hẽé naka Gam di hàà-qꞌooan hẽéthẽé ka bìrí tu u ka xae kò huwa zi chóà [f] tama khama; igabaga xae kò tcgáía xae cgoa Gam di kaia xꞌáàn bóòa hãa. 17Nqarim Abo ba kò koa Me a dqo̱m̀ Me khama, ẽem kò gatà iim dòm̀ ba kaisase tcꞌamaka hãam xꞌáàm koe guu a Gam koe hàà ka, a ko máá: “Ncẽe ba Tirim Cóá Me e, ncàm̀ar hãa ba, ncẽer Gam koe kaisase qãè-tcaoa hãa ba,” ta ko méé ba. 18Sixae ka xae ko ncẽem dòm̀ ncẽe ko nqarikgꞌai koe guu a hàà ba kóḿ, Gam cgoa xae kò tcom-tcomsam xàbìm koe hãa ka.
19Ta porofitian dim kgꞌui ba úúa hãa, ncẽe tseegukaguèa hãa ba. Qãèse tu gha ko hẽé, ncẽè tcáóa tu tu kò ncẽem kgꞌuim koe tòó ne, ntcùús qgáìs koe ko xꞌáà-xꞌaas lampis khama, i nxãakgꞌaiga qõò a síí qꞌuu, Me Qꞌúú Tco̱nò ba síí tcáóa tu koe xꞌáíse. 20Kaisase cgáés gúùs qꞌãa méé tu sa ncẽe si i: Nqarim dis Tcgãyas koe hàna porofita ne cuiskaga gaan ka nxàesea hãa tite. 21Porofita ne qanega khóèan di ncàm̀an koe guu ta ga hãa khama; igaba i kò Nqarim di khóèan Tcom-tcomsam Tcꞌẽem ka tcéè-tcuìèa hãase kgꞌui i.
	[d] 1:13 tcꞌáró - Gerika sa ko tcꞌáróm ka máá: “xgàuèkom nquu ba,” témé.
	[e] 1:15 xꞌóóar ko hãa ne - Gerika sa ko “qõòar ko hãa ne” témé.
	[f] 1:16 chóà - Gerika sa ko “xùri” témé.

Tshúù-ntcõan di xu xgaa-xgaa-kgꞌao xu (2)
 
2
1Igabaga i kò gataga thẽé tshúù-ntcõa di porofitian khóè ne xgꞌaeku koe hàna hãa, ncẽe i gha gatu xgꞌaeku koe ma tshúù-ntcõa di porofitian ma hãa khamaga ma. Ncẽe gha tshúù-ntcõa di zi xgaa-xgaa zi cgꞌõoko zi óága xu, a gha Xꞌaigam ncẽe xꞌámá tcgꞌòó xua ba xo̱ase xu, a gha gatà hẽéan ka kaias cgꞌãès qháése gha hàà sa tciia óá cgaese. 2Ne gha káí ne gaxu di zi dàò zi cgꞌáràn di zi xùri, me gha tseeguan dim dàò ba gaxu domka cgꞌuri-cgꞌuriè. 3Ncẽe xu porofiti xua ho̱a-ho̱ana-tcaoa hãa khama xu gha kúrúa mááseèa zi tchõà zi chóà máá tu u, nxãasega xu gha gatu koe surutan hòò ka. Gaxu di xgàrakua ne ncìísega hãa a ko qãà xu, i gaxu di cgꞌõokuan cúù u, a gha tseegukaga hàà.
4Nqari ba kò táá moengelean ẽe kò chìbian kúrú cgóm̀, igabam kò chõò tamam cꞌeem qꞌoo koe xaoa tcãà a, i gaa koe ntcùús di táùan cgoa qáéa ntcòóèa hãa, a hãa a ko xgàrakuan dim cáḿ ba qãà. 5Nqari ba kò gataga táá ncìím nqõó ba cgóm̀, a kò khóè ne ẽe Nqari-tcáó tama ne koe tshàa ba óága, igabam kò Nowa ba hẽé naka cꞌẽe ne 7 ne hẽéthẽé guu. Nowam ncẽe kò tchànoan dim xgaa-xgaa-kgꞌao ba ii ba. 6A ba a Nqari ba Sodoma ba hẽé naka Gomora ba hẽéthẽé di tsara xꞌáé-dxoo tsara xgàra, a dàòa cgꞌõo tsara a, tsara tháúan kúrú, a ẽe gha hàà Nqari-tcáó tama ne khóè ne koe xꞌáí sa kúrú tsara a, 7a kò tchànom khóèm Lote ba kgoara, ncẽe kò cgꞌãè cau a xꞌáè-kgꞌáḿ úú tama ne khóè ne di qgóósean ka thõòka xháéan koe hãa ba. 8Eẽm khóèm tchàno ba kò gane xgꞌaeku koe xꞌãèa hãa, a ba a kò ko cáḿ xu ko ma qꞌuu khama ko ma gane di zi tséé zi xꞌáèan úú taman di zi ka thõò-xamkaguè, ncẽem kò ko gane koe bóò a ko kóḿ zi. 9Ncẽeta i ko ii nem nxãaska Xꞌaiga ba dtcòm̀-kgꞌao nem gha gane di kúrúa bóòkuan koe ma kgoara sa qꞌana hãa, naka gane ẽe cgꞌãè cau nem gha ma xgàrakuan tòóa máá sa hẽéthẽé e, me gha nxãakgꞌaiga síí xgàrakuan dim cáḿ ba tcãà. 10Si gha ncẽe sa kaisase kúrúse, gaxu ẽe cgꞌãè zi gúù zi tcáóa xu ka ncàm̀mèa hãa zi ko kúrú xu koe, ncẽe gataga Nqarim di qarian ntcoea hãa xu.
Ncẽe xu xgaa-xgaa-kgꞌao xu tshúù-ntcõa di xua ko bóò-boose a qari tcúú xu u, a xu a nqarikgꞌai di tcꞌãà-cookgꞌaian qꞌáò tama a ko cóè e. 11Moengelean ncẽe qari, a gaxu ka kaisa qarian úúa hãa igaba i kò táá ẽe tcꞌãà-cookgꞌaian chìbi-chibi, a kò gataga táá Xꞌaigam cookgꞌai koe cóè e. 12Igaba xu kò ncẽe xu khóè xu qãáka ka di kgꞌoo-coan ncẽe káà tcꞌẽe khama ma qgóóse, ncẽe qgóó i gha a cgꞌõoè domka xàmmèa hãa a, a xu a ko cꞌúùa xu hãa gúùan koe cóèkuan nxàe. Gaas cgꞌõokus ẽes cúís kgꞌoo-coan dis khama iis kaga xu gha cgꞌõoè. 13Eẽ xu kúrúa hãa thõòan domka xu gha thõòan cgoa suruta ka̱biè. Gaxu di tcꞌáróan tcꞌẽea hãa gúùan xu ko cáḿan téé-tẽe koe kúrú, a xu a ko nxãan ka qãè-tcaokaguè. Khóè ne xu ko ho̱àkagu, a ko gatu cgoa xu kòo tcꞌõó ne sau-sauga zi gúù zi kúrú. 14Cgꞌáràn dim tcgáím cgoa xu ko khóè zi bóò [g], a chìbian kúrú chõòkagu tama, a xu a ko gane ẽe gane di dtcòm̀an koe qari tama ne cgꞌãèan dis ntcóm̀s koe tcéèa úú, a ho̱à-ho̱ànan-tcao xu gha sa xgaa-xgaasea hãa. Nxãakamaga xu Nqarim di cgúíkuan dòm̀-qꞌoo koe hãa. 15Tchànoan dim dàò ba xu guua hãa, a ho̱àra hãa, a ko Beorem ka cóásem Balame dim dàò ba xùri, ncẽe cgꞌãè gúùa nem ko kúrú domkam ko surutaè marian ncàm̀a hãa ba. 16Igabam kò gam di cgꞌãè cauan qꞌoo koe, donghim ka dqàèè. Kgꞌui tamam kgꞌoo-coa ba, igaba kò khóèan dim dòm̀ cgoa kgꞌui, a porofitim di temean chõòkagu ba.
17Ncẽe xu khóè xua cꞌóòa hãa xu tsgórè xu khama ii, túú-cꞌõò zi kaiam tcꞌãám ka ko xàbùèate zi khama xu ii, ncẽe tsꞌẽe-tsꞌẽes dcùú-qom sa tòóa mááèa hãa xu. 18Gaxu di kgꞌáḿa ne dqo̱m̀sean di kgꞌuian ncẽe káà hùi ka cgꞌoèa hãa. Xu ko cgꞌãè zi gúù zi tcꞌáróm ka ncàm̀mèa hãa zi tséékagu, a gazi cgoa ẽe nxãwaga tshoa-tshoa a ko cgꞌãèm dàòm koe tcgꞌoa khóèan gaicara ho̱àkagu. [h]19Kgoarasean xu ko khóè ne nqòòkagu, ẽeta xu gaxu ma cgꞌõokus di cgꞌãè cauan di xu qãà xu u igaba. Dùús wèés ẽe ko khóè ba qaria sa ka tàà sa ko gaas dim qãà ba kúrú me khama. 20Ncẽè khóèm kò ko nqõóm di cgꞌãèan nxanagu, gatá dim Xꞌaigam Kgoara-kgꞌaom Jeso Krestem qꞌãa ka, a ka̱bise a gaicara gaan ka qgóó a tààè, nem nxãaska ẽem kòo tshoa-tshoa kam kò hànas téé-qꞌoos ka kaisase cgꞌãès koe hànaa. 21Eẽ khóèan koe i ga xgꞌao qãè e, táá i ga tchànoan dim dàò ba qꞌãa sa, qꞌãa me naka ka̱bise na gaicara tcom-tcomsam xꞌáè-kgꞌáḿ, ncẽe i kò máàèa hãa ba xo̱asean ka tamase. 22Ncẽe khóèan koe kúrúsea hãa sa ko ncẽe kgꞌuian nxàea tseegukagu, ncẽe ko máá: “Ha̱ghu ba ko gam di cgõèan koe ka̱bise, me ko xgùum ẽe xgꞌaàèa hãa ba ka̱bise a síí gaicara tco̱àn koe dìbí-dibise,” témé.
	[g] 2:14 Cgꞌáràn dim tcgáím cgoa xu ko khóè zi bóò - Gerika sa ko máá: “gaxu di tcgáía nea cgꞌáràn ka cgꞌoèa hãa,” témé.
	[h] 2:18 Gerika sa ko máá: “Xu ko tcꞌáróm ka ncàm̀mèa hãa zi gúù zi cgꞌãè zi tséékagu, a ko gazi cgoa ho̱àkagu gane ẽe tseeguan dim dàòm koe ho̱àra hãa ne koe nxãwaga tshoa-tshoa a ko tcgꞌoaku ne,” témé.

Xꞌaigam Nqarim dim cáḿ ba (3)
 
3
1Ncàm̀-ncamsa tuè, ncẽea ncẽeska cám̀ dis tcgãyas tiris ga si i gatu koe. Wèé sara tcgãya sara ncẽer góá hãa sara koer gatu di tcꞌẽean ghùi-ghùia hãa, tcꞌẽe-tcꞌẽe tu u tu qꞌano zi gúù zi ka tcꞌẽean ka. 2Ra ko tcꞌẽe, kgꞌuian ncẽe nqáéa hãa xꞌaè ka kò tcom-tcomsa xu porofiti xu ka kgꞌuiè hẽé naka xꞌáè-kgꞌáḿan Xꞌaigam Kgoara-kgꞌaom ka tu kò máàè hẽéthẽé tu gha tcꞌẽe-tcꞌẽese sa, ncẽem kò gatu di xu xꞌáè úú-kgꞌao xu ka máà tu u.
3Kgꞌaika dis gúùs ka méé tu qꞌãas gúù saa, còo di xu cáḿ xu ka i gha cꞌẽe nco̱i-kgꞌaoan xꞌáíse, ncẽe i gha gaan di kgꞌõèan gaan di tcáóan ncàm̀a hãa zi gúù zi ka qõòkaguè e, i gha nco̱i tu u, 4a gha tẽè tu u a máá: “Gaam ẽe kò nqòòkagu tua hãa ka̱bisem gha a gaicara hàà sa ba ndaa? Gatá ka tsgõose ga xu ncìíse xꞌóóa hãa, igabagas wèés gúù sa qanega ẽem kò xgꞌao ntcõó a nqõó ba tshoa-tshoase nes ii khamaga ii,” témé. 5Qꞌãa tcꞌẽease ga ne ko ncẽe tseeguan koe tcꞌirì-tcꞌirise, ncẽe ko máá, ncìí kuri ka i kò nqarikgꞌaian hãa, me kò nqõó ba Nqarim dim kgꞌuim ka kúrúse, a kò tshàan ka kúrúè, naka tshàan cgoa hẽéthẽé, témé e. 6Me kò nqõóm ncìí xꞌaè di ba gaa tshàan ncẽe kaga kaàkaguè, tshàan kam kò tóm̀mè khama. 7Ncẽe hàna hãa nqarikgꞌaian hẽé naka nqõó ba hẽéthẽéa gaam kgꞌuim ncẽem cúím kaga cꞌee ba tòóa mááèa hãa. A xgàrakuan dim cáḿ ba hẽé naka Nqari-tcáó tama ne gha hàà cgꞌõoèm cáḿ ba hẽéthẽé tòóa máàèa hãa.
8Igaba ncàm̀-ncamsa tuè, táá tu cúís gúùs ncẽe sa cꞌurù guu: Xꞌaigam Nqarim kam cúím cáḿ ba 1,000 kurian khama noo, i 1,000 kurian cúím cáḿ khama noo sa. 9Xꞌaiga ba ẽem nqòòkagua hãas koe ão tama, ncẽe ne cꞌẽe ne ma tcꞌẽea hãa khama, igabam gatu koe qáò tcáó Me e. A cúí-kgꞌáía tu ga gha kaàkaguè sa tcꞌẽe tama, igabam ko wèém khóèm gha chìbian koe tcóóse sa tcꞌẽe.
10Igabam gha Xꞌaigam dim cáḿ ba ẽem ko tsꞌãà-kgꞌao ba ma hàà khama ma hàà. Nqarikgꞌai ne gha kaiam tcẽé-tcẽem ka kaàkaguè, zi gha gaan qꞌoo koe hàna zi gúù zi cꞌeem ka cgꞌõoè, me gha nqõó ba hẽé nakas wèés gúùs ẽe gam koe hàna sa hẽéthẽé dàoa cgꞌõoè!
11Kháé nxãaska, ncẽè wèés gúùs kò ko hàà ncẽem dàòm ka cgꞌõoè, ne méé tu nxãaska gatu mta ii tu khóè-xꞌõà tuas gúù saà? Gatu dis kgꞌõè sa méés tcom-tcomsa ii naka tu Nqari-tcáóa hãa tu khóè tu ii, 12ẽe tu hãa a ko Nqarim dim cáḿ ba qãà, a ko gaam cáḿ di hàà-qꞌooan qháé-qhae ka. Cáḿ ncẽe gaam ka i gha nqarikgꞌaian cꞌeean ka dàoa cgꞌõoè, a tòm̀-tommè, i gha nqarikgꞌai koe hàna gúùan kùruan ka kgom̀se ba. 13Igaba ta gatá hãa a ko ẽem Gabá nqòòkagu taà hãa nqarikgꞌaian ka̱ba hẽé naka ka̱ba nqõókgꞌaian hẽéthẽé qãà, ncẽe tchànoan xꞌãèa hãa koe.
14Gaa domka tu, ncàm̀-ncamsa tuè, ẽe tu hãa a ko ncẽe gúùan qãà ka, wèé qaria tu ka kúrú naka tua qꞌano ii, naka káà chìbi ii, naka tua Gam cgoa tòókuan úúa hãa. 15Tcꞌẽea tu qꞌoo koe tu guu naka bóòa qꞌãa, gatá dim Xꞌaigam di qáò tcáóa nea ko kgoarasean nxàe sa, ncẽem kò ma gatá ka káíkhoem ncàm̀-ncamsam Paulo ba ma Nqarim ka tcꞌẽean máàèa hãa a kò ma góá máá tu u khamaga ma. 16Gam di zi tcgãya zi wèé zi ẽem góáa hãa zi koem ko ncẽe zi gúù zi ka tíí ko méés gúùs ga sa kgꞌui, zi cꞌẽe zi qari gúùan ncẽe thamkase kóḿa qꞌãaè tama úúa hãa, ne ko cꞌẽe ne, ncẽe xgaa-xgaase ta ga hãa ne hẽé naka gane ẽe dtcòm̀an koe qarika téé tama ne hẽéthẽé ko qgꞌurì zi, ncẽe ne ko nxãakamaga cꞌẽe zi Tcgãya zi Nqarim di zi ka hẽé khama, a ko cgꞌõoku sa óága cgaese.
17Gaa domka méé tu gatu, ncàm̀-ncamsa tuè, ncẽe zi gúù zi tu nxãakamaga qꞌana hãa ke, qꞌõésea hãa, naka tua xꞌáè-kgꞌáḿ úú tama khóèan di tsa̱an ka táá ho̱àkaguè, naka gatu dis téé-qꞌoos ncẽe tu gaas koe qarika tẽes koe tcgꞌòóè guu. 18Igaba méé tu gatá dim Xꞌaiga a Kgoara-kgꞌaom Jeso Krestem di cgóm̀kuan hẽé naka qꞌãan hẽéthẽé koe kai. Ncẽeska hẽé naka chõò tamase hẽéthẽé méé i Gam koe dqo̱m̀kuan hãa! Amen.

1 JOHANE1JN1 JOHANE
Johanem dis tcgãyas tcꞌãà di sa
1 2 3 4 5 Téé-cookgꞌai sa
Tcꞌãà dis tcgãyas Johanem di sa cám̀ sara tséé sara kaia sara úúa hãa:
1. Gas di ne nxárá-kgꞌao nes ko ntcàm, Jeso Krestem koe ne gha guu a Nqarim cgoa kgꞌõè ka.
2. Gas di ne nxárá-kgꞌao nes ko dqàè, ẽe gha ko tshúù-ntcõa di xu xgaa-xgaa-kgꞌao xu xùri ne. Ncẽe xu xgaa-xgaa-kgꞌao xu kò xgaa-xgaa, ncẽem nqõóm di zi gúù zi tshúù zi i sa, Me Jeso ba gaa domka cuiskaga khóè ba iia hãa tite. Eẽ xu xgaa-xgaa-kgꞌao xu kò xgaa-xgaa, kgoaraèa tsi kò hãa ne tsi ncẽem nqõóm di zi kgꞌõè-kgꞌáḿ zi koe kgoarasea hãa sa; a xu a kò gataga xgaa-xgaa, tseegu di dtcòm̀a nea nqõóm di dtcòm̀ tama a sa, i gúù méé tama, nta ma tsi ga ko ma kgꞌõè igaba. Igabam ko Johane xꞌáí, Jeso Kreste ba kò tseegukaga khóè Me e sa, a ba a ko náà-kgꞌam a ko máá, wèé ne ẽe ko Jesom koe dtcòm̀, a Nqari ba ncàm̀a hãa ne méé ne gane ka cꞌẽea ne ncàm̀, témé.

 
 
Qaa-qaasa kgꞌuia ne:
- ncàm̀ku sa
- xꞌáà ba hẽé naka ntcùú ba hẽéthẽé e
- tseegu sa hẽé naka tshúù-ntcõa sa hẽéthẽé e
- Krestem koe hãa sa
 
Tcgãyas qꞌoo koe hàna zi:
- Xꞌáà ba hẽé naka ntcùú ba hẽéthẽé e (1–2) 
- Nqarim di ne cóá ne hẽé naka dxãwam di ne hẽéthẽé e (3) 
- Tseegu sa hẽé naka tshúù-ntcõan hẽéthẽé e (4:1-6) 
- Ncàm̀kuan di tsééa ne (4:7-21) 
- Tààs dtcòm̀s di sa (5) 
Xꞌáàn hẽé naka ntcùúan hẽéthẽé e (1–2)
Kreste ba kgꞌõèam dim Kgꞌui Me e
 
1
1Gaas ẽe kò nqõóm ko tshoa-tshoase koe guu a hàna hãa, ta gaas ka kóḿa hãa, a tcgáía ta ka bóòa hãa, a tshàua ta cgoa qgóó a xám̀a hãa sa, nxãas ka xae ko xgaa-xgaa tu u, ncẽe kgꞌõèan dim Kgꞌui ba ii sa. 2I kò kgꞌõèan xꞌáíse; xae kò bóò o, a kò gaan ka nxàea tseegukagu, a xae a kò chõò tama kgꞌõèan ka xgaa-xgaa tu u, ncẽe kò Abom cgoa hãa a, a kò sixae koe xꞌáíse e. 3Ncẽe xae kò kóḿ, a bóòa hãa sa, gaas sixae ko xgaa-xgaa tu us ga si i, nxãasega tu gha sixae cgoa cúís gúù sa kúrú ta tsééa xgꞌae, si gatá dis cúís gúù sa kúrú a tsééa xgꞌae sa Abo ba hẽé naka Cóásem Jeso Kreste ba hẽéthẽé di sa ii ka. 4Xae ko ncẽes gúù sa góá máá tu u, nxãasega xae gha cgꞌoèase qãè-tcao ka.
Xꞌáàn hẽé naka ntcùúan hẽéthẽé e
5Xae ncẽe tchõàn Gam koe kóḿa hãa, a ko gaan ka xgaa-xgaa tu u, ncẽe ko máá: Nqari ba xꞌáà Me e, i Gam koe cúí ntcùú ga káà a, témé e. 6Ncẽè Gam cgoa ta cúís gúù sa kúrúa hãa a ko tsééa xgꞌae, ta ta kòo méé, igaba ta kòo ntcùúan qꞌoo koe qõò, ne ta ko tshúù-ntcõa, a tseeguan kúrú tama. 7Igaba ncẽè xꞌáàn koe ta kòo qõò, ncẽem ma Gabá xꞌáàn koe hãa khama, ne ta gatá ka cꞌẽe ne cgoa cúís gúù sa kúrúa hãa a ko tsééa xgꞌae, i ko Gam dim Cóám Jesom di cꞌáòan wèé chìbian koe qꞌano-qꞌano ta a.
8Ncẽè káà chìbi ta a, ta ta kòo méé, ne ta ko qàe-qaese, i tseeguan gatá koe káà a. 9Ncẽè chìbia ta ta kòo nxàea tcgꞌòó, nem tseegu a tchàno Me e, a ba a gha gatá di tchàno taman koe qgóóa máá ta a, a gha thẽé wèé chìbia ta koe qꞌano-qꞌano ta a. 10Ncẽè chìbian ta kúrú tama, ta ta kòo méé, ne ta ko tshúù-ntcõakagu Me, Me Gam dim kgꞌui ba gatá koe káà me e.
Kreste ba gatá dim Tééa-máá-kgꞌao Me e
 
2
1Tiri tu cóá tuè, ncẽe zi gúù zir ko góá máá tu u, nxãasega tu gha táá chìbian kúrú ka. Igaba ncẽè cꞌẽem khóèm kò ko chìbian kúrú, ne ta Abom koe Tééa-máá-kgꞌao ba úúa hãa: ncẽe Jeso Kreste ii ba, Tchàno-kgꞌao ba. 2Gaam ncẽe gatá di chìbian domka dàòa-máákus iise tcgꞌòóèa hãa ba, chìbia ta ta gha qgóóa mááè ka; gatá cúí ta dian ka tamase, igaba thẽé wèém nqõóm dian kaga hẽéthẽé e.
3Ncẽè Gam di xꞌáè-kgꞌáḿan ta kò qgóóa qari ne, ta qꞌana hãa, qꞌãa Mea ta hãa sa. 4Ncẽè cꞌẽem khóèm kò máá, Nqari bam qꞌana hãa, témé, igabagam kò Nqarim di xꞌáè-kgꞌáḿan qgóó qari tama nem ẽem khóè ba tshúù-ntcõa-kgꞌao me e, i tseeguan gam koe káà a. 5Igabaga dìím wèém ẽe ko Gam dim kgꞌui ba qgóóa qarim koe i tseegukaga Nqarim di ncàm̀kuan cgꞌoèase hàna. Ta ncẽes gúùs koe guu a qꞌana hãa, Gam koe ta hãa sa. 6Ncẽè cꞌẽem khóèm kò máá, Nqarim koem hàna hãa, témé ne i ko qaase, Jesom khamam gha ma kgꞌõè sa.
Ka̱bam xꞌáè-kgꞌáḿ ba
7Ncàm̀-ncamsa tuè, ka̱bam xꞌáè-kgꞌáḿ bar góá máá tu u tama, igaba ncìím xꞌáè-kgꞌáḿ me e, ncẽe tu kò ncìísega tshoa-tshoases koe úúa hãa ba. Me ncẽem xꞌáè-kgꞌáḿ ncìí ba ẽe tu kóḿa hãam kgꞌuim ga me e. 8Ra ko gataga ka̱bam xꞌáè-kgꞌáḿ ba góá máá tu u, ncẽe Krestem koe hẽé naka gatu koe hẽéthẽé tseegu ii ba, ntcùú sa ko nqáé, i tseeguan di xꞌáàn ko nxãakamaga xꞌáà khama.
9Khóèm ẽe ko máá, xꞌáàn koem hàna hãa, témé, igaba qõese ba hòrea hãa ba, qanega ntcùúan qꞌoo koe hàna, ncẽeskaga igaba. 10Dìím wèém ẽe qõese ba ncàm̀a ba xꞌáàn koe hãa, i cúí gúù tcgàbakagu me gha ga káà a. 11Igaba ncẽè cꞌẽem khóèm kò qõese ba hòrea hãa, nem ntcùúan qꞌoo koe hàna, a ba a ko ntcùúan qꞌoo koe qõò, a cꞌúùa hãa ndam ko qõò sa, ntcùú ne tcgáí-qꞌooa ba kaàkagua hãa khama.
12Tiri tu cóá tuè, Krestem di cgꞌõèan domka tu chìbia tu qgóóa mááèa hãa domkar ko góá máá tu u.
13Abo ga xaoè, Gaam ẽe tshoa-tshoases koe ga guu a hãa ba xao qꞌana hãa domkar ko góá máá xao o.
Qárí-kgꞌao xaoè, gaam ncẽe cgꞌãè tcꞌẽe ii ba xao tààa hãa domkar ko góá máá xao o.
14Cóá tuè, Abo ba tu qꞌana hãa domkar ko góá máá tu u.
Abo ga xaoè, tshoa-tshoases koe ga xao guu a qꞌãa Mea hãa domkar ko góá máá xao o.
Qárí-kgꞌao xaoè, xám̀se xao hãa domkar ko góá máá xao o, me Nqarim dim kgꞌui ba gaxao cgoa hãa, xao gaam ncẽe cgꞌãè tcꞌẽe ii ba tààa hãa.
15Táá nqõó ba ncàm̀ guu kana nqõóm koe hàna zi gúù zi igaba. Ncẽè khóèm kò nqõó ba ncàm̀a hãa ne i Abom di ncàm̀kuan gam koe hãa tama. 16Wèé zi gúù zi ẽe nqõómkgꞌai koe hàna zia Abom koe guu tama, igaba zi nqõóm koe guua hãa khama; gúù zi ncẽe cgàam ka hẽé, naka tcgáím ka hẽéthẽé ncàm̀mèa hãa zi hẽé naka khóèan ko gaan di kgꞌõèan qꞌoo koe dqo̱m̀se cgoa zi hẽéthẽé zi. 17Me ko nqõó ba gam koe hàna zi gúù zi cgoa kaà, igabaga dìím wèém ẽe ko Nqarim ko tcꞌẽe sa kúrú ba gha chõò tamase hãa.
Krestem cgoa ko ntcoekum khóè ba
18Cóá tuè, còo dim xꞌaè me e. Kóḿa tu kò hãa, Krestem cgoa ko ntcoekum khóè ba gha hàà sa, ncẽeska igaba i Krestem di ntcoeku-kgꞌaoan káí hààraa. Gaa domka ta qꞌana hãa, còo di xꞌaè e sa. 19Gatá koe ne tcgꞌoara hãa, igaba ne kò gatá di ne tama ne e. Ncẽè gatá di ne kò ii ne ne ga kò qanega gatá cgoa hãa khama. Igaba gane di qõòa nea kò xꞌáí, cúí-kgꞌáía ne ga kò gatá di tama sa.
20Igabam Tcom-tcomsam Tcꞌẽe ba gatu koe ntcã̱a tcãàèa hãa, tu wèé tu tseeguan qꞌana hãa. 21Tseeguan tu cꞌúùa hãa domkar góá máá tu u tama, igabaga tu qꞌãa ana hãa domka a, i gataga tseeguan tshúù-ntcõan úúa hãa káà a khama.
22Dìí ba tshúù-ntcõa-kgꞌao baa? Khóèm ẽe ko xo̱ase a máá: Jeso ba Krestem tama Me e, ta ko méé me e. Eẽta iim khóè ba ko Krestem cgoa ntcoeku - a ko Nqarim gatá ka Xõò ba hẽé naka Cóáse ba hẽéthẽé xo̱ase. 23Dìím wèém ẽe ko Nqarim dim Cóá ba xo̱ase ba ko Nqarim gatá ka Xõò ba thẽé xo̱ase. Eẽ ko Nqarim dim Cóám ka nxàea tseegukagu ba thẽé Nqarim gatá ka Xõò ba úúa hãa.
24Eẽ tu tshoa-tshoases koe kóḿa hãa sa méés wèé xꞌaè ka gatu koe hãa. Ncẽè ẽe tshoa-tshoases koe tu kóḿa hãas kò wèé xꞌaè ka gatu koe hãa ne tu gha nxãaska Nqarim dim Cóám koe hẽé naka Xõòm koe hẽéthẽé wèé xꞌaè ka hãa. 25Si ncẽe sa nqòòkagu taam hãas ga si i: chõò tamas kgꞌõè sa.
26Ncẽe sar ko gane ẽe qàe-qae tu u kgꞌoana ne domka góá máá tu u. 27Igabam Kreste ba Gam dim Tcꞌẽe ba gatu koe ntcã̱a tcana hãa, Me gatu koe wèé xꞌaè ka hãa, i qaase tama, cúí khóè ga ga xgaa-xgaa tu u sa; ncẽem ko ma Gam dim Tcꞌẽe ba wèés gúù sa ma xgaa-xgaa tu u khamaga ma, i ncẽe xgaa-xgaan tseegu u, a tshúù-ntcõa di tama. Ncẽem ma xgaa-xgaa tua hãa khamaga méé tu Gam koe wèé xꞌaè ka hãa.
28Ncẽeska méé tu cóá tuè, wèé xꞌaè ka Gam koe hãa, naka taa gha nxãasega ẽem kò ko xꞌáíse ne, kgoarasease hãa, naka táá ẽem kò ko hàà ne saucgae guu. 29Tchàno Me e sa tu kò qꞌana hãa ne tu thẽé qꞌana hãa dìím wèém ẽe ko tchànoan kúrú ba Gam ka ábàèa hãa sa.
Nqarim di ne cóá ne hẽé naka dxãwam di ne hẽéthẽé e (3)

1Tsóágase kaia hãas ncàm̀ku sa ba gáé Abo ba máà taa hãa, ncẽe Gam di ta cóá ta gha ii di sa! Ta tseegukaga Gam di ta a! Gaa domkam nqõó ba cꞌúù taa hãa, Nqari bam cꞌúùa hãa khama. 2Ncàm̀-ncamsa tuè, ncẽeska ta Nqarim di ta cóá ta a, igaba i qanega nta ta gha ii sa xꞌáíse tama. Igabaga ta qꞌana hãa, ẽem kò ko xꞌáíse ne ta gha Gam khama ii sa, ẽem ma ii khama ta gha ma bóò Me khama. 3Me ko dìím wèém ẽe ncẽes nqòò sa Gam koe úúa hãa ba ko qꞌano-qꞌanose, ncẽem ma Gabá ma qꞌano ii khama.
4Dìím wèém ẽe ko chìbian kúrú ba xꞌáèan ko méé sa komsana tama, chìbian kúrú sa xꞌáèan komsana tama si i khama. 5Tu qꞌana hãa, Kreste ba kò xꞌáísea hãa sa, nxãasegam gha gatá koe chìbia ta séèa tcgꞌòó ka, i Gam koe cúí chìbi ga káà a. 6Dìím wèém ẽe Gam koe hãa ba wèé xꞌaè ka chìbian kúrú tama. Igaba dìím wèém ẽe ko wèé xꞌaè ka chìbian kúrú ba, bóò Me ta ga hãa kana qꞌãa Me ta ga hãa.
7Tiri tu cóá tuè, táá hẽé naka i cúí khóè ga qàe-qae tu u guu. Gaam ẽe ko tchànoan kúrú ba tchàno me e, ẽem ma Gabá ma tchàno ii khamaga ma. 8Gaam ẽe ko chìbian kúrú ba dxãwam di me e, dxãwa ba ncìísega tshoa-tshoases koe ga guu a chìbian ko kúrú khama. Me kò Nqarim dim Cóá ba xꞌáísea hãa, nxãasegam gha dxãwam di tsééan kaàkagu ka. 9Dìím wèém ẽe Nqarim ka ábàèa ba wèé xꞌaè ka chìbian kúrú tama, Nqarim dis ii-qꞌoo [a] sa gam koe hãa khama, me cuiskaga wèé xꞌaè ka chìbian kúrúa hãa tite, Nqarim kam ábàèa hãa khama. 10Ncẽes gúùs ka ne gha Nqarim di ne cóá ne ndaka ne e sa xꞌáíse, ne dxãwam di ne cóá ne ndaka ne e sa: dìím wèém ẽe tchànoan kúrú tama ba, kana dìím ẽe qõese ba ncàm̀ tama ba Nqarim koe guu tama.
	[a] 3:9 ii-qꞌoo - Gerikas ka i ko máá: “cgùri,” téméè.

Hàà ta ncàm̀ku
11Ncẽe tchõàn tu tshoa-tshoases koe ga kóḿa hãa: ncẽe ncàm̀ku méé ta di i khama. 12Táá méé ta Kainem khama ii guu, ncẽe kò dxãwam di ii ba, a ba a kò gam ka qõese ba cgꞌõo ba. Ka ba kò dùús domka cgꞌõo me? Gam di zi tséé-kgꞌáḿ zia kò cgꞌãè zi i, i kò qõesem dian tchàno o domka a.
13Tíí qõe ga tuè, táá tu are guu, ncẽè nqõóm kò ko hòre tu u ne. 14Qꞌana ta hãa, xꞌooan koe ta tcgꞌoara hãa a kgꞌõèan koe tcana hãa sa, gatá ka cꞌẽe ne ta ncàm̀a hãa domka. Dìím wèém ẽe cꞌẽe ba ncàm̀ tama ba xꞌoos koe hãa. 15Dìím wèém ẽe gam ka qõese ba hòrea ba, cgꞌõo-kgꞌao me e, tu qꞌana hãa, cgꞌõo-kgꞌao ba gam ka chõò tamas kgꞌõè sa úú tama sa.
16Ncẽem dàòm ka ta ncàm̀ku sa qꞌana hãa: Jeso Kreste ba kò gatá domka kgꞌõèa ba tcgꞌòóa máá ta a sa. I ko qaase, gatá igaba ta gha thẽé kgꞌõèa ta gatá ka qõese ga ne domka tcgꞌòó sa. 17Ncẽè cꞌẽem khóèm kò xꞌaian úúa hãa, a ba a ko bóò me gam ka cꞌẽe ba qarian cgoa qgóókua hãa, igabagam kò tcꞌẽe-tcao naka au me tama, ne i gha ntama Nqarim di ncàm̀kuan gam koe hãa? 18Tiri tu cóá tuè, táá méé ta kgꞌama kgꞌáḿa ta ka cúí kgꞌui naka ko ncàm̀kuan xꞌáí guu, igaba méé ta tsééan cgoa hẽé naka tseeguan cgoa hẽéthẽé xꞌáí i. 19Ncẽeta hẽéan ka ta gha qꞌana hãa, tseeguan di ta a sa, si gha ncẽes gúù sa Nqarim cookgꞌai koe qgài-qgai tcáó ta a. 20Nda koe ga igaba ẽe tcáóa ta ko chìbi-chibi ta a koem Nqari ba gatá di tcáóan ka kaia hãa, a ba a wèé gúùan ga qꞌana hãa. 21Ncàm̀-ncamsa tuè, ncẽè tcáóa ta kò chìbi-chibi ta a tama, ne ta Nqarim cookgꞌai koe kgoarasease hãa, 22a ta a gha dùús wèés ẽe ta ko dtcàrà sa Gam koe guu a hòò, Gam di xꞌáè-kgꞌáḿan ta qgóóa qaria, a ta a ko qãè-tcaokagu Me ko gúùan kúrú khama. 23Me ncẽe ga me e Gam dim xꞌáè-kgꞌáḿ ba: Cóásem Jeso Krestem di cgꞌõèan koe ta gha dtcòm̀, naka taa ẽem ma xꞌáè taa hãa khamaga ma ncàm̀ku di ba. 24Ne gane ẽe ko Gam di xꞌáè-kgꞌáḿan qgóóa qari ne Gam koe hãa, Me Gam igaba gane koe hãa. Tcom-tcomsam Tcꞌẽem ẽem máà taa hãam ka ta qꞌana hãa, gatá koem hãa sa.
Tseegu sa hẽé naka tshúù-ntcõan hẽéthẽé e (4:1-6)
Tcꞌẽe xu kúrúa bóò sa
 
4
1Ncàm̀-ncamsa tuè, táá tu wèé xu tcꞌẽe xu dtcòm̀ guu, igaba méé tu kgꞌaia kúrúa bóò, ẽe xu tcꞌẽe xu Nqarim koe guua sa. Káí porofitin tshúù-ntcõan dia nqõómkgꞌai koe síía hãa ke. 2Ncẽes gúùs ka tu gha Nqarim dim Tcꞌẽe ba qꞌãa: Wèém tcꞌẽem ẽe ko nxàea tseegukagu a ko máá, Jeso Kreste ba cgàam koe guua hãa, ta ko méé ba Nqarim di me e, 3igabam wèém tcꞌẽem ẽe Jesom ka nxàea tseegukagu tama ba Nqarim di tama. Ncẽem tcꞌẽe ba Krestem dim ntcoe-kgꞌaom di me e, ncẽe tu kò kóḿa hãa me gha hàà ba, Me ncẽeska nxãakamaga nqõómkgꞌai koe hàna hãa ba.
4Tiri tu cóá tuè, gatua Nqarim di tu u, a tu a tshúù-ntcõan di xu porofiti xu tààa hãa, Tcꞌẽem ẽe gatu koe hàna ba gaam ẽe nqõómkgꞌai koe hànam ka kaia hãa khama. 5Gaxua nqõóm di xu u, khama ẽe xu ko nxàe sa nqõóm di si i, me ko nqõó ba komsana xu. 6Gatáa Nqarim di ta a. Dìím wèém ẽe Nqari ba qꞌana hãa ba ko komsana ta a, me gaam ẽe Nqarim di tama ba komsana ta a tama. Ncẽes gúùs ka ta qꞌana hãa Tcꞌẽem tseeguan di ba hẽé naka tcꞌẽem qàe-qaekuan di ba hẽéthẽé e.
Nqari ba ncàm̀kuan di Me e (4:7-21)
7Ncàm̀-ncamsa tuè, hààn ta ncàm̀ku, ncàm̀kua nea Nqarim di i, me dìím wèém ẽe ko cꞌẽe ba ncàm̀ ba Nqarim koe guu a ábàèa, a Nqari ba qꞌana hãa ke. 8Gaam ẽe cꞌẽe ba ncàm̀ tama ba Nqari ba cꞌúùa hãa, Nqari ba ncàm̀kuan di Me e khama. 9Ncẽea Nqarim ma Gam di ncàm̀kuan gatá koe xꞌáía hãa ga a: Gam dim Cóám cúí [b] bam kò nqõómkgꞌai koe tsééa óá, nxãasega ta gha Gam koe guu a kgꞌõè ka. 10Ncẽea ncàm̀kus ii ga a: Nqari ba ta ko gatá ncàm̀s tama si i, igabagam Gabá gatáa ncàm̀ taa hãa, a ba a kò Gam dim Cóá ba dàòa-máákus iise tcgꞌòóa máá ta a, hààm gha chìbia ta qgóóa máá ta a ka. 11Ncàm̀-ncamsa tuè, ncẽè Nqarim kò ncẽeta noose ncàm̀ taa hãa ne i ko qaase, gatá igaba ta gha gatá ka cꞌẽe ne ncàm̀ sa. 12Cúí khóè ga qanega Nqari ba bóò ta ga hãa, igaba ncẽè gatá ka cꞌẽe ne ta kò ncàm̀a hãa nem Nqari ba gatá koe hãa, i Gam di ncàm̀kuan gatá koe xgꞌara-xgꞌaraèa.
13Ncẽes gúùs domka ta qꞌana hãa, Gam koe ta hãa, Me Gabá gatá koe hãa sa: Gam dim Tcꞌẽe bam máà taa hãa domka a. 14Ta kò bóòa hãa, a ta a ko nxàea tseegukagu, Abo ba kò Cóáse ba nqõómkgꞌai koe tsééa óágara hãa sa, hààm gha Kgoara-kgꞌao ba ii ka. 15Ncẽè cꞌẽem khóèm kò ko nxàea tseegukagu, Jesom Nqarim dim Cóá ba ii sa, nem gha Nqari ba gam koe hãa, Me gabá Nqarim koe hãa. 16Ncàm̀kus ẽem Nqari ba gatá koe úúa hãa sa ta qꞌana hãa, a ko gaas koe dtcòm̀ khama.
Nqari ba ncàm̀kuan di Me e, me dìím wèém ẽe ko ncàm̀kuan cgoa hãa ba Nqarim koe hãa, Me Nqari ba gam koe hãa. 17Ncẽem dàòm ka ta ko bóò si ncàm̀ku sa gatá koe xgꞌara-xgꞌaraèa hãa sa: xgàrakuan dim cáḿ ka ta gha kgoarasease hãa, ncẽem nqõóm koe ta Krestem khama ii khama. 18Ncàm̀kuan koe i cúí qꞌáò ga káà a, igabas ko tchànos ncàm̀ku sa wèé qꞌáòan ga xhàiagu, qꞌáò sa ko thõòan óá khama. Ncẽè cꞌẽem khóèm kò ko qꞌáò nem tchànos ncàm̀ku sa úú tama.
19Ncàm̀kuan ta úúa hãa, Gabá tcꞌãà a ncàm̀ taa hãa domka. 20Ncẽè cꞌẽem khóèm kò ko máá: “Nqari bar ncàm̀a hãa,” témé, igabagam kò gam ka qõese ba hòrea hãa nem tshúù-ntcõa-kgꞌao me e. Ncẽè gam ka qõesem ẽem ko bóò bam kò ncàm̀ tama nem cuiskaga Nqarim gaam bóò ta ga hãa ba ncàm̀ tite. 21Ta ncẽem xꞌáè-kgꞌáḿ ba Gam koe guu a hòòa: Eẽ Nqari ba ncàm̀a hãa ba méém qõese ba gataga thẽé ncàm̀ di ba.
	[b] 4:9 cúí - kana “cúíse ábàèa”.

Tààs dtcòm̀s di sa (5)
Nqarim dim Cóám koe dtcòm̀a ne

1Dìím wèém ẽe ko Jeso ba Kreste Me e sa dtcòm̀ ba Nqarim ka ábàèa, me dìím wèém ẽe cóán ka xõò ba ncàm̀a hãa ba gha thẽé ẽem khóèm di cóán ncàm̀. 2Ncẽè Nqari ba ta kò ncàm̀a hãa a ko Gam di xꞌáè-kgꞌáḿan kúrú ne ta gha ncẽem dàòm ka qꞌãa, Nqarim di ne cóá ne ta ncàm̀a hãa sa. 3Ncẽè Nqari ba ta kò ncàm̀a hãa ne ta gha Gam di xꞌáè-kgꞌáḿan qgóóa qari khama, i Gam di xꞌáè-kgꞌáḿan qóḿ tama. 4Dìím wèém ẽe Nqarim ka ábàèa ba nqõóm dim tàà-kgꞌao me e khama. Si gatá dis dtcòm̀ sa nqõó ba ta ko tàà cgoas ga si i. 5Dìí ba nqõóm dim tàà-kgꞌao baa? Gaam ẽe ko dtcòm̀, Jesom Nqarim dim Cóá ba iim cúí me e.
Jeso ba dìí Me e sa
6Jeso Kreste ba Gaam tshàan hẽé naka cꞌáòan hẽéthẽé cgoa hààram ga Me e. Tshàan cgoa cúím kò hàà tama, igabaga tshàan hẽé naka cꞌáòan hẽéthẽé cgoa a. Me Tcom-tcomsam Tcꞌẽe ba ko nxàea tseegukagu u, Tcꞌẽe ba tseegu Me e khama. 7Nqoana gúùa nea ko nxàea tseegukagu khama: 8Tcꞌẽe ba hẽé, naka tshàan hẽé, naka cꞌáòan hẽéthẽé e; i ncẽe gúùan nqoana ko cúís gúù sa nxàe. 9Eẽs khóè ne ko nxàea tseegukagu sa ta ko dtcòm̀a mááse, igabagas ẽes Nqarim ko nxàea tseegukagu sa gaas ka kaia hãa; si ncẽe sa gaas Gam dim Cóám koem kò nxàea tseegukagus ga si i. 10Dìím wèém ẽe ko Nqarim dim Cóám koe dtcòm̀ ba ko Nqarim ko nxàea tseegukagu sa tcáóa ba qꞌoo koe dtcòm̀; igaba ncẽè cꞌẽem khóèm kò Nqarim koe dtcòm̀ tama nem Nqari ba tshúù-ntcõa-kgꞌao ba kúrúa; Nqarim ko Gam dim Cóám ka nxàea tseegukagu sam dtcòm̀ tama khama. 11Si ncẽe sa Nqarim ko nxàea tseegukagus ga si i: Chõò tamas kgꞌõè sam máà taa hãa di sa, si ncẽes kgꞌõè sa Gam dim Cóám koe hãa. 12Dìím wèém ẽe Nqarim dim Cóá ba úúa hãa ba kgꞌõèan úúa hãa, me dìím wèém ẽe Nqarim dim Cóá ba úú tama ba kgꞌõèan úú tama.
Chõò tamas kgꞌõès ka qꞌãa sa
13Ncẽe zi gúù zir ko góá máá tu u, nxãasega tu gha qꞌãa, chõò tamas kgꞌõè sa tu úúa hãa sa. Gatu ncẽe Nqarim dim Cóám dim cgꞌõèm koe ko dtcòm̀ tur ko nxàe. 14Si ncẽe sa Gam koe ta úúa hãas tcoms ga si i: ncẽè dtcàrà Me ta kò ko Gam di ncàm̀an koe guu a nem ko kóḿ ta a di sa. 15A ncẽè qꞌana ta kò hãa, kóḿ ta am ko sa, dùús wèés ẽe ta ko dtcàràs koe, ne ta qꞌana hãa, ẽe ta ko dtcàrà sa ta ko hòò sa.
16Ncẽè cꞌẽem khóèm kò gam ka qõese ba bóò, me ko xꞌooan koe úú me tama chìbian kúrú, ne méém còrè; Nqari ba gha kgꞌõèan máà me ke. Gane ẽe gane di chìbian xꞌooan koe úú ne tama ner ko nxàe. Si xꞌooan koe ko úú tsis chìbi sa hàna; gaas chìbi sam gha còrèa máá sar nxàe tama. 17Wèés cgꞌãè sa chìbi si i, igaba i chìbian hàna hãa xꞌooan koe úú tama a.
18Qꞌana ta hãa, dìím wèém ẽe Nqarim ka ábàèa ba wèé xꞌaè ka chìbian kúrú tama sa, igabam ko gaam ẽe Nqarim ka ábàèa ba kòrese, me gaam ẽe cgꞌãè tcꞌẽe ii ba thõò-thõo me tite.
19Qꞌana ta hãa, Nqarim di ta a, me wèém nqõó ba ẽe cgꞌãè tcꞌẽe iim di qarian dòm̀ qꞌoo koe hãa sa.
20Ta gataga qꞌana hãa, Nqarim dim Cóá ba hààra hãa, a kóḿa qꞌãan di tcꞌẽean máà taa hãa sa, nxãasega ta gha ncẽe tseegu ii ba qꞌãa ka. Ta Gaam tseegu di iim koe hãa, ncẽe Gam dim Cóám Jeso Kreste ii ba. Ncẽe ba tseegu dim Nqari Me e, a chõò tamam kgꞌõè Me e.
21Tiri tu cóá tuè, kúrú mááseèa nqárìan koe méé tu xgáè-kgꞌamse.

2 JOHANE2JN2 JOHANE
Johanem dis tcgãyas cám̀ di sa
Téé-cookgꞌai sa
Johane ba kò ncẽes tcgãyas cám̀ di sa kaiam kerekes dim iise góáa hãa, a ba a kò “ncam-ncamsas khóè sa hẽé naka cóáa sa hẽéthẽé” góá máá sia hãa – si ko ncẽe sa kereke sa hẽé naka gaas kerekes di khóèan hẽéthẽé nxàe.
Johane ba ko ncẽes kerekes di ne khóè ne ntcàm, ncàm̀ku ne gha sa, a ba a ko tshúù-ntcõa di xu xgaa-xgaa-kgꞌao xu koe qꞌãa-qꞌãa ne.

 
 
Tcgãyas qꞌoo koe hàna zi:
- Ncàm̀kuan di xòèa ne (1-6) 
- Tshúù-ntcõan di xgaa-xgaan ka dqàèku sa (7-13)
Tsgám̀kaguku zi
 
1
1Kerekes dir kaia ra a,
a ko ncẽes tcgãya sa khóès [a] nxárá tcgꞌòóèa hãa sa hẽé naka gas di cóán hẽéthẽé góá máá, ncẽer tseeguan kaga ncàm̀a hãa sa; tíí ka cúí ncàm̀mè tama sa, igabaga thẽé wèé ne ncẽe tseeguan qꞌana hãa ne ka ncàm̀mèa hãa sa, 2tseeguan ncẽe gatá wèé ta ta koe hãa, a i a gha gatá koe chõò tamase hãa domkar ko máá:
3Nqarim Abo ba hẽé naka Gam ka Cóásem Jeso Kreste ba hẽéthẽé tsara koe guua hãa cgóm̀kuan hẽé naka thõò-xama-máákuan hẽé naka tòókuan hẽéthẽé méé i gatá koe tseeguan hẽé naka ncàm̀kuan hẽéthẽé cgoa hãa, témé.
	[a] 1:1 khóè sa hẽé naka gas di cóán hẽéthẽé e - ncẽe sa ko kereke sa hẽé naka kerekes di ne khóè ne hẽéthẽé nxàe.

Tseegu sa hẽé naka ncàm̀ku sa hẽéthẽé e
4Eẽr ko kóḿ, sari cóán [b] cꞌẽea ko tseeguan xùri sa, ẽem kò ma Abo ba ma xꞌáèa hãa khamaga ma, kar kò kaisase qãè-tcao. 5Ra ko ncẽeska khóè seè, dtcàrà tu u, ncàm̀ku méé ta sa. Ka̱bam xꞌáè-kgꞌáḿ bar góá máá tu u tama, igabagar ko ncìím xꞌáè-kgꞌáḿ ba góá máá tu u, ncẽe ta kò tshoa-tshoases koe ga úúa hãa ba. 6Si ncàm̀ku sa ncẽe si i: Gam di xꞌáè-kgꞌáḿan cgoa ta gha kgꞌõè si i. Ncẽe tu kò tshoa-tshoases koe ga guu a kóḿa hãa me ko xꞌáè-kgꞌáḿ ba máá, ncàm̀kuan cgoa méé tu hãa, témé khamaga ma.
	[b] 1:4 sari cóán - ncẽe sa ko kerekes di ne khóè ne nxàe.

Tshúù-ntcõan di xgaa-xgaan dis dqàèku sa
7Káí xu qàe-qaeku-kgꞌao xua nqõómkgꞌai koe síía hãa khama, ncẽe kò Jeso Kreste ba cgàam koe guua hãas ka nxàea tseegukagu tama xu. Gatà ii xu khóè xua qàe-qaeku-kgꞌao xu u, a xu a Krestem di xu ntcoe-kgꞌao xu u. 8Gaa domka méé tu qꞌõésea hãa, naka tua gha táá ẽe xae kúrúa hãa tsééan ka aaguse cgaeè guu, naka tua gha nxãasega cgꞌoèase surutaè.
9Dìím wèém ẽe Krestem di xgaa-xgaan qgóóa qari tama, igabaga ko càùa mááse e ba Nqari ba úú tama. Igaba dìím wèém ẽe ko Krestem di xgaa-xgaan qgóóa qari ba, Abo ba hẽé naka Cóásem ga ba hẽéthẽé úúa hãa. 10Ncẽè cꞌẽem khóèm kò ko hàà cgae tu u, a ncẽe xgaa-xgaan xgaa-xgaa tu u tama ne méé tu táá kgoara máá me nakam nquua tu qꞌoo koe tcãà guu, kana qãèse hààkagu me guu [c]. 11Dìím wèém ẽe ko qãèse hààkagu me ba ko gam di zi tséé zi cgꞌãè zi koe tsééa xgꞌae cgoa me ke.
	[c] 1:10 qãèse hààkagu me guu - Gerika sa ko máá, “tsgám̀kagu me guu,” témé.

Còo di zi tsgám̀kaguku zi
12Káí zi gúù zir úúa hãa, gazi kar ga góá máá tu u zi, igabagar tcgãya ba hẽé naka góá hìi ba [d] hẽéthẽér ga tséékagu sa tcꞌẽe tama. Igabagar nqòòan úúa hãa, dàra tu ur gha ta síí xgꞌae a chóà di i, nxãasega ta gha cgꞌoèase qãè-tcao ka.
13Sáá kíís nxárá tcgꞌòóèa hãas di ne cóá nea [e] ko tsgám̀kagu si.
	[d] 1:12 góá hìi ba - Gerika sa ko cꞌẽem kgꞌui ba tséékagu ncẽe ko máá, tcgáù cgoa di gúùan ntcùú u.
	[e] 1:13 Sáá kíís di ne cóá ne - ncẽe sa ko Johanem dis kereke sa hẽé naka gas di ne khóè ne hẽéthẽé nxàe.


3 JOHANE3JN3 JOHANE
Johanem dis tcgãyas nqoana di sa
Téé-cookgꞌai sa
Johane ba kò ncẽes tcgãyas nqoana di sa kaiam kerekes dim iise góáa hãa, a ba a kò Gaio ta ko ma tciièm tcꞌãà-cookgꞌaim kerekes di ba góá máá sia hãa.
Johane ba kò Gaio ba koa, gam di hùian cꞌẽe ne dtcòm̀-kgꞌao ne di ka, a ba a ko Dioterefese ta ko ma tciièm khóèm ka qꞌãa-qꞌãa me.

 
 
Tcgãyas qꞌoo koe hàna zi:
- Gaio ba ko dqo̱m̀mè (1-8) 
- Dioterefese ba ko ntcoeè (9-10) 
- Demeterio ba ko koaè (11-12) 
- Còo di kgꞌuia ne (13-15) 
Gaio ba ko dqo̱m̀mè
 
1
1Kerekes dir kaia ra a,
a ra a ko ncẽes tcgãya sa tirim ncàm̀-khoem Gaiom ncẽer tseeguan kaga ncàm̀a hãa ba góá máá, a ko máá:
2Tiri tsi ncàm̀-khoe tseè, còrèar ko máá tsi, wèé zi gúù zi gha tsáá koe qãèse qõò, tsi gha qãèse hãa ka, ncẽe i ko ma tcáóa tsi qãèse qõò khamaga ma. 3Cꞌẽe ne dtcòm̀-kgꞌao nea kò hàà, a ne a tseeguan tsáá koe hãa ka nxàea tseegukagu, ẽe tsi ko ma tseeguan koe ma kgꞌõè khamaga ma. Eẽr ko ncẽes gúù sa kóḿ kar kò kaisase qãè-tcao. 4Tiri ne cóá nea ko tseeguan koe kgꞌõè sar ko kóḿ kar ko kaisase qãè-tcao. Ncẽes gúù sa nqáéa hãase ko qãè-tcaokagu tes gúù sa káà si i.
Tsééa xgꞌae sa hẽé naka ntcoeku sa hẽéthẽé e
5Tiri tsi ncàm̀-khoe tseè, wèé zi gúù zi ẽe tsi ko dtcòm̀-kgꞌao ne kúrúa máá zi koe tsi tcom-tcomsa tsi i, gatà ne ga ma tsáá koe tãá za guua ne khóè ne e igaba. 6Kerekes di ne khóè ne cookgꞌai koe ne kò tsari ncàm̀kuan ka nxàea tseegukagu. Ncẽè Nqari ba ko qãè-tcaokagum caum ka tsi kò ko gane dim dàòm koe qõòkagu ne, ne tsi gha ko qãèse hẽé. 7Nqarim dim cgꞌõèm domka ne kò qãè tchõàn ne gha xgaa-xgaa ka nqõómkgꞌai koe síía hãa, a ne a kò dtcòm̀-kgꞌao tama ne koe táá cúí gúù ga hòòa mááse. 8Gaa domka i ko qaase, gatà ii khóèan ta gha xꞌáéa ta koe qãèse hààkagu sa, nxãasega ta gha tseeguan cgoa tsééa xgꞌae ka.
Dioterefese ba ko ntcoeè
9Kereke sar kò ko góá máá, igabagam kò Dioterefesem ncẽe kò gane dim tcꞌãà-cookgꞌai bam gha ii sa ncàm̀a hãa ba, táá komsana xae e. 10Gaa domka, ncẽè hààr kò ko ner gha hàà kereke sa tcꞌẽe-tcꞌẽe dùúm ko kúrú sa: sixae kam ko cgꞌãè kgꞌuian kgꞌui. Ncẽeta hẽéa nea kò tcꞌãò me tama, khamam kò nqõó xu koe ko caate ne dtcòm̀-kgꞌao ne táá qãèse hààkagu. A ba a kò gataga thẽé gane ẽe kò cꞌẽe ne qãèse hààkagu kgꞌoana ne xgáè-kgꞌam, a ba a kerekes koe xhàiagu ne.
Demeterio ba ko koaè
11Tiri tsi ncàm̀-khoe tseè, táá méé tsi ẽe cgꞌãè ii sa serè guu, igaba méé tsi ẽe qãè ii sa serè. Dìím wèém ẽe ko ẽe qãè ii sa kúrú ba Nqarim koe guua. Me dìím wèém ẽe cgꞌãè ii sa ko kúrú ba Nqari ba bóò ta ga hãa.
12Wèé ne khóè ne hẽé, naka tseeguan tcꞌáró-tcꞌaro ga hẽéthẽéa ko Demeteriom ka nxàea tseegukagu. Xae ko sixae igaba thẽé gam ka nxàea tseegukagu, tsi qꞌana hãa ẽe xae ko nxàe sa tseegu ii sa.
Còo di zi tsgám̀kaguku zi
13Káí zi gúù zi gazi kar ga góá máá tsi zir úúa hãa, igabagar ga góá hìi ba [a] tséékagu sar tcꞌẽe tama. 14Igabagar nqòòan úúa hãa, qháéser gha xgꞌae cgoa tsi di i, tsam gha xgꞌae a chóà.
15Tòókuan méé i tsáá cgoa hãa.
Tsari ne ncàm̀-khoe nea ko tsgám̀kagu tsi. Gatá di ne ncàm̀-khoe ne cgꞌõèa ne ka tsgám̀kagu.
	[a] 1:13 góá hìi ba - Gerika sa ko cám̀ dim kgꞌui ba tséékagu ncẽe ko máá, tcgáù cgoa di gúùan ntcùú u.


JUTAJUDJUTA
Jutam dis tcgãya sa
Téé-cookgꞌai sa
Tcgãyas Jutam di sa kò góáèa hãa, tshúù-ntcõa di xu xgaa-xgaa-kgꞌao xus gha qꞌãa-qꞌãa ka. Ncẽes tcgãyas koe cúíta iim xgꞌaeku ba cám̀ dim Peterem koe hàna. Góá-kgꞌao ba ko gam di nxárá-kgꞌaoan ntcàm, “dtcòm̀s ncẽem Nqari ba cúí qꞌoro Gam di ne khóè ne máàna hãa sa méé ne xꞌãà máá sa.”

 
 
Qaa-qaasa kgꞌuia ne:
- xgàraku sa
 
Tcgãyas qꞌoo koe hàna zi:
- Tshúù-ntcõan di xu xgaa-xgaa-kgꞌao xu (1-16) 
- Xgaa-xgaasean qgóóa qari dis dqàèku sa (17-25)
Tsgám̀kaguku zi
 
1
1Juta ra a, Jeso Krestem dir qãà ra, a Jakobom ka qõese ra.
Ra ko gane ẽe tciièa hãa, a Nqarim Abom ka ncàm̀mèa hãa, a Jeso Kreste ba tòóa mááèa hãa ne ncẽes tcgãya sa góá máá, a ko máá:
2Thõò-xama-máákuan hẽé, tòókuan hẽé naka ncàm̀kuan hẽéthẽé méé i gatu koe càùse, témé.
Tshúù-ntcõan di xu xgaa-xgaa-kgꞌao xu
3Ncàm̀-ncamsa tuè, ẽetar kò ko ma wèé qaria te ka kgoarakus ncẽe ta xgꞌaea máána hãas kar ga góá máá tu u sa dqùrì cgae, igabar kò bóò i ko qaase, góá méér naka korè tu u naka tu dtcòm̀s ncẽem Nqari ba cúí qꞌoro Gam di ne khóè ne máàna hãa sa xꞌãà máá. 4Cꞌẽe xu khóè xu, ncẽe gaxu di xgàrakuan ka i ncìí xꞌaè ka kgꞌuièa hãa xua tcꞌirì-tcꞌiri tua a xgꞌaekua tu koe tcana hãa khama. Ncẽe xu khóè xu Nqari-tcáó tama xua Nqarim di cgóm̀kuan qgꞌurì a cgꞌáràn kúrú ana hãa, a ko Jeso Krestem gatá ka Qꞌõòsem cúísega Xꞌaiga ii ba xo̱ase.
5Eẽta tu ga ma wèé zi gúù zi ncẽe zi ka nxãakamaga qꞌana hãa, igaba ra kgꞌama Xꞌaigam kò ma Gam di ne khóè ne Egepeto koe guu a kgoara, a ẽes qãá qꞌoo koe gane ẽe kò dtcòm̀ tama ne cgꞌõos ka tcꞌẽe-tcꞌẽe tu u kgꞌoana hãa. 6Moengelean ncẽe kò táá gaan di téé-qꞌooan qgóóa qari a kò gaan di xꞌãè-qꞌooan aagum kò chõò tamase táùan cgoa qáéa ntcòó, i ncẽeska igabaga gaa koe ntcùús qꞌoo koe hãa a ko kaiam cáḿ xgàrakuan di ba qãà. 7Sodoma ba hẽé, naka Gomora ba hẽé, naka ẽe nxa̱ma-nxa̱ma tsaraa hãa xu xꞌáé-dxoo xu hẽéthẽéa kò thẽé gatà iim dàòm cúím kaga cgꞌáràn hẽé naka tchàno tamam dàòm ka hẽéthẽé séèkuan kúrú, a xu a chõò tamam cꞌeem dis xgàrakus qꞌoo koe hãa, cꞌẽe ne koe xꞌáís iise.
8Ncẽem dàòm cúím kaga xu thẽé ncẽe xu xgaa-xgaa-kgꞌao xu tshúù-ntcõa di xu sõokuri zi úúa hãa, ncẽe ko kúrú xu xu gaxu di tcꞌáróan cgꞌuri-cgꞌuri zi, a tcꞌãà-cookgꞌaian xguì, a moengelean cóè zi. 9Moengele xu ka kaiam moengelem Mikaelem igabagam kò dxãwa ba cóè bèe, ẽem kò ko Moshem dim tcꞌáróm gha dìín ka séèès ka ntcoeku cgoa me ka, igabam kò bìrí me a máá: “Nqari ba méém dqàè tsi,” témé. 10Igaba xu ko ncẽe xu khóè xu wèés gúùs ẽe xu kóḿa qꞌãa tamas koe cóèkuan cgoa kgꞌui. Káà tcꞌẽe zi kgꞌoo-coa zi khama xu ii, a ko ẽe xu ko xám̀s ka kgꞌõè, a xu a ko ncẽe zi gúù zi ka kaàkaguè. 11Tsóágase i gáé gha cgꞌãè ii gaxu ka! Kainem dim dàò ba xu xùria hãa, a xu a marian di ncàm̀an ka ẽem Balame kúrúa hãas cgꞌãès khama ii sa kúrúa. A kò qari-qari tcúú ẽem Kora hẽéa khama, a xu a gha ẽem ma cgꞌõoèa khamaga ma cgꞌõoè. 12Gatu di kõ̱èan ncàm̀kuan di koe xu ko kgoarasea hãase sau-sauga zi gúù zi kúrú, a gaxu cúí xu qꞌõésea hãa. Káà tshàa zi túú-cꞌõò zi tcꞌãán ka ko wèé za xàbùateè zi khama xu ii, a tcꞌõoan ko tcuùèm xꞌaèm ka tcꞌáróan kúrú tama zi hìi zi khama ii, hìi zi ncẽe to̱bea zi cgoa qꞌóèa tcgꞌòóèa hãa a nxãakamaga xꞌóóa hãa zi. 13Ko̱bi-ko̱biseko qhonèan tshàa-dxooan di khama xu ii, i gaxu di tsééan ncẽe sau-sauga ko xꞌáíse, ncẽe tshàa-dxooan di xùbuan ko ma tcgꞌoa khamaga ma. Tcheèko xu tco̱nò xu khama xu ii, ncẽe chõò tamase dcùú-qom sa tòóa mááèa hãa xu.
14Enokem ncẽe kò Adam koe guus ka 7 dis qhàòs di ii ba kò ncẽe gúùan ka gaxu koe porofita a máá: “Bóò, Xꞌaiga ba ko tcám̀-tcám̀ moengelean Gam di tcom-tcomsa cgoa hàà, 15a ba a ko hàà wèé ne koe xgàrakuan óága, a wèé ne ẽe cgꞌãè tcáó ne chìbi-chibi, gane di zi tséé zi cgꞌãè-tcáóan di zi koe, naka ẽe cgꞌãè tcáó ne chìbi-kgꞌao ne koe hẽéthẽé e, wèé zi kgꞌui zi cgꞌãè zi Gam ka ne kgꞌuia hãa zi domka,” tam méé. 16Ncẽe xu khóè xua ko kgꞌui-kgꞌuise a ko cꞌẽean ncóó. Gaxu di tcáóan ncàm̀a hãa cgꞌãèan xu ko xùri, a xu a ko qãè tamam dàòm ka kgꞌáḿa xu cgoa koase, a ko cꞌẽe ne koe qãè-qãese, nxãasega xu gha qãè-qãe-tcáó ne ne cꞌẽe gúù máà xu ka.
Xgaa-xgaasean qgóóa qari dis dqàèku sa
17Igabaga tu gatu, ncàm̀-ncamsa tuè, gatá dim Xꞌaigam Jeso Krestem di xu xꞌáè úú-kgꞌao [a] xu, ncẽe nqáéa hãa xꞌaè ka nxàea hãa kgꞌuian ka tcꞌẽe-tcꞌẽese. 18Bìrí tu u xu kò a máá: “Còo di xu cáḿ xu ka i gha nco̱iku-kgꞌaoan hãa, khóèan ncẽe ko gaan di cgꞌãè tcáóan ncàm̀a hãa cgꞌãèan xùri i,” témé. 19Ncẽea gaa ne khóè ne qꞌaa-qꞌaasean ko óága ne ne e, ncẽe ẽe ne gane tcꞌẽea hãas ka i ko kgꞌõèa ne qõòkaguè ne, ncẽe Tcom-tcomsam Tcꞌẽe ba úú tama ne.
20Igaba tu gatu, ncàm̀-ncamsa tuè, gatu di dtcòm̀an ncẽe kaisase tsꞌee-tsꞌeekgꞌaièa koe tshàoa ghùise, naka tua Tcom-tcomsam Tcꞌẽem koe còrè, 21naka tua Nqarim di ncàm̀kuan qgóóa qari, ẽe tu hãa a ko gatá dim Xꞌaigam Jeso Krestem gha cgóm̀ tu u, a chõò tamas kgꞌõè sa máà tu u sa qãà ka.
22Gane ẽe ko káíse tcꞌẽe-tcꞌẽese ne méé tu cgóm̀; 23cꞌẽe ne tu kgoara, cꞌeean di tshúùan qꞌoo koe tcgꞌòóa ne ka; naka tua qꞌáòa hãase cꞌẽe ne cgóm̀, igabaga méé tu gane di qgáían ga hòre, ncẽe gane di tcáóan ka ncàm̀mèa hãa cgꞌãèan ka cgꞌuri-cgꞌurièa hãa a.
	[a] 1:17 xꞌáè úú-kgꞌao - Gerika sa ko “apostolo” témé.

Dqo̱m̀kuan dim cii ba
24Nqari ba qarian úúa hãa, qgóó tu um gha, tu táá cgꞌáé di i. Gatagam qarian úúa hãa, kúrú tu um gha, tu hàà qãè-tcaoan cgoa káà chìbise Gam di xꞌáàn cookgꞌaia koe téé. 25Jeso Krestem gatá dim Xꞌaigam koe méé i guu naka dqo̱m̀kuan hẽé, xꞌaian hẽé, qarian hẽé naka tcꞌãà-cookgꞌaian hẽéthẽé, gaam gatá dim Nqarim Kgoara-kgꞌaom cúím koe chõò tamase hãa, nqõóm tshoa-tshoase tamas cookgꞌai koe guu naka ncẽeska hẽé naka chõò tamase hẽéthẽé e. Amen.

Chóm̀sea zi gúù zi
xgòre-kgꞌai sa

Chóm̀sea zi gúù zi xgòre-kgꞌais Johanem di sa kò góáè, dtcòm̀-kgꞌao ne kò gane di dtcòm̀an Jeso Krestem koe hàna hãa domka xgàraèm xꞌaèm ka. Johane ba ko xꞌáí, Jeso ba wèé zi gúù zi nqõóm di zi Gam dim tshàu qꞌoo koe qgóóa hãa sa, a ba a gataga nxárá-kgꞌao ne nqòòkagu, a ghùi-ghui tcáó ne kgꞌoana.
Ncẽes tcgãyas koem ko Nqari ba Gam di ne khóè ne chóm̀sea zi gúù zi xgòre-kgꞌaia máá. Káí zi sere-sere zim kò tséékagu, nxãasega ne gha dtcòm̀-kgꞌao ne kóḿa qꞌãa, ne cꞌẽe ne khóè ne táá kóḿa qꞌãa ka.
Ncẽes tcgãyas koe kaisase cgáém kgꞌui ba ncẽe me e, ncẽe ko máá, Nqari ba gha Xꞌaigam Jeso Krestem koe guu a còo dis ka Gam di cgꞌõo-kgꞌaoan tàà, dxãwam ga ba hẽéthẽé e, témé ba. A ba a gha Gam di ne khóè ne tcom-tcomsa ne tsꞌeekgꞌaian máà - ka̱bam nqarikgꞌaim koe hẽé naka ka̱bam nqõómkgꞌai koe hẽéthẽém gha kúrú u.

 
 
Qaa-qaasa kgꞌuia ne:
- tàà sa, xꞌáía ne, qari ne, dqo̱m̀
- Ghùu-coa ba
- moengele ne
- tcgãya sa
 
Tcgãyas qꞌoo koe hàna zi:
- Xꞌáís xgobekgꞌam ko sa (1) 
- Tcgãya zi 7 zi kereke zi koe ko síí zi (2–3) 
- Tcgãyas 7 zi gúù zi tcꞌàmà ko tcẽekgꞌam cgoaè ko zi gúù zi úúa sa (4–7) 
- 7 xu torompita xu (8–11) 
- Cgꞌao-dxoo ba hẽé naka cám̀ kgꞌoo-coa tsara cgꞌõo ko tsara hẽéthẽé e (12–13) 
- Tãáka zi xꞌáí zi (14–15) 
- 7 zi gàba zi Nqarim di xgóàn di zi (16) 
- Babilonem dis ko̱beku sa hẽé, naka kgꞌoo-coam dis tààè sa hẽé, tshúù-ntcõa di xu porofita xu hẽé, naka dxãwa ba hẽéthẽé e (17:1–20:10) 
- Còo dis xgàraku sa (20:11-15) 
- Ka̱bam nqarikgꞌai ba hẽé naka ka̱bam nqõó ba hẽé naka ka̱bam Jerusalema ba hẽéthẽé e (21:1–22:5) 
- Còo di kgꞌuia ne (22:6-21) 
Xꞌáís xgobekgꞌam ko sa (1)
Tshoa-tshoa dis nxàe sa
 
1
1Ncẽes tcgãya sa ko Jesom nxàea hãa zi gúù zi xgòre-kgꞌai. Ncẽe zi gúù zi xgòre-kgꞌai sam Nqari ba máà Mea, Gam di xu qãà xum gha xꞌáí, dùú zi gha qháése kúrúse sa ka. Jeso ba kò Gam dim moengele ba Gam dim qãàm Johanem koe tsééa úú a ncẽe zi gúù zi ka qꞌãakagu me. 2Ncẽes tcgãyas koem ko Johane wèé zi gúù zi ẽem ko bóòa hãa zi nxàea tseegukagu: Nqarim di kgꞌuian hẽé naka Jesom kò nxàea tseegukagu sa hẽéthẽé ka. 3Eẽ ko ncẽes tcgãya sa nxárá ba tsꞌee-tsꞌeekgꞌaièa, ne gataga ẽe ko porofitan di kgꞌuian ncẽe komsana, a ko ẽe góásea sa qgóóa qari ne tsꞌee-tsꞌeekgꞌaièa, xꞌaè ba cúù me e khama.
Johane ba ko 7 zi kereke zi tsgám̀kagu
4Tíía Johane ra ko 7 zi kereke zi nqõóm Asia dim koe hàna zi góá máá a ko máá:
Cgóm̀kuan hẽé naka tòókuan hẽéthẽé méé i gatu cgoa hãa, ncẽe hàna, a kgꞌaiga hàna, a ko kháóa hààm Nqarim koe guua a, naka 7 xu Tcꞌẽe xu koe guuan hẽé, ncẽe ntcõó-qꞌoos Gam di xꞌaian dis cookgꞌai koe hàna xu, 5naka Jeso Krestem koe guuan hẽéthẽé e, ncẽe Nxàea-tseegukagu-kgꞌaom tcommèa ba, tcꞌãà a xꞌooan koe ghùièa ba, a ba a Tcꞌãà-cookgꞌaim xꞌaiga xu nqõómkgꞌai di xu di ba.
Gaam ẽe ncàm̀ taa ba, a ba a kò cꞌáòa ba cgoa chìbia ta koe kgoara taa ba, 6a ba a kò xꞌaian koe hẽé naka peresiti ne koe hẽéthẽé kúrú ta a, Nqarim Gam ka Xõò ba ta gha tsééa máá ka, Gam koe méé i dqo̱m̀kuan hẽé naka qarian hẽéthẽé chõò tamase hãa! Amen.
7Bóò, túú-cꞌõò zi qꞌoo koem ko hàà, i gha wèé tcgáían bóò Me, ẽe gáò Mean ga hẽéthẽé e. Zi gha wèé zi qhàò zi nqõóm di zi Gam domka kgꞌae. Gatà i gha ii. Amen!
8“Tíí Ra Alefa Ra a, a Ra a Omega Ra a, ncẽe sa ko máá: tcꞌãà di Ra a, a Ra a còo di Ra a,” tam ko Xꞌaigam Nqari ba méé, ncẽe hàna, a kgꞌaiga hàna, a ko kháóa hàà ba, qarim wèé ba.
Johane ba ko Krestem cgoa xgꞌae
9Tíía Johane ra, gatu ka káíkhoe ra, ncẽe ko gatu cgoa xgàrakuan Jesom di xgàraèa ra, a ra a gatu khama Nqarim di xꞌaian dir khóè ra a. Tíí hẽé naka gatu hẽéthẽé méé ta qáò tcáó ii, naka ta qarika téé. Nqarim dim kgꞌui bar xgaa-xgaaa, a ra a Jesom ka nxàea tseegukagua khamar tshàam ka nxa̱ma-nxa̱maèam nqõó-coam Patemose ta ko ma tciièm koe tòóèa. 10Xꞌaigam Nqarim dim cáḿ kam kò Nqarim dim Tcꞌẽe ba cgꞌoè cgae tea, ra kò qãáa te koe cꞌẽem dòm̀ ba kóḿ me ko torompitam khama ma qꞌau, 11a ko máá: “Eẽ tsi gha bóò sa méé tsi tcgãyas koe góá naka tsia 7 zi kereke zi koe tsééa úú: Efeso koe hẽé, naka Semurena koe hẽé naka Peregamo koe hẽé naka Tiatira koe hẽé, naka Saredise koe hẽé, naka Filadelefia koe hẽé, naka Laodikea koe hẽéthẽé e,” témé.
12Nxãaskar kò tééa ka̱bise, ẽe ko kgꞌui cgoa tem dòm̀ bar gha bóò ka. Eẽr ko tééa ka̱bise kar kò 7 zi lampi téé-qꞌoo zi gautan di zi bóò. 13Gaa zi lampi zi di téé-qꞌooan nqáè koer kò Khóèm dim Cóám khama iim Khóè ba bóò, me qáòm qgáí ba ha̱na, a ba a dxùua ba koe gauta dim bàne ba xòóa. 14Tcúúa ba di cꞌõòa ne kò qꞌúú u, ghùuan di cꞌõòan khama ma, a i a tsõ̱án khama ma qꞌúú u, i Gam di tcgáían ka̱rukos cꞌees khama ii. 15Gam di nqàrèa nea kòo tchùuèas qanos khama ma xꞌáà, ncẽe kò cꞌees qꞌoo koe xgài cgaeèa sa, i kò dòm̀a ba tòèko tshàan di tsꞌoo-qꞌooan khama xam̀. 16Me kò Gam dim xꞌõàm kgꞌáò xòè dim koe 7 zi tco̱nò zi qgóóa, me kò kgꞌáḿa ba koe tsꞌéèm ntcàum cám̀ kgꞌáḿ ba tcgꞌoa, i kò Gam di kgꞌáían koaba dis cáḿs xꞌáà khama ma tca̱à.
17Eẽr ko bóò Me kar ko nqàrè-kgꞌama ba koe cgꞌáé, xꞌóóam khóèm khama ii a. Me Gam dim kgꞌáò tshàu ba tíí koe tòó, a ba a máá: “Táá qꞌáò guu. Tcꞌãà di Ra a, a còo di Ra a ke, 18a Ra a ẽe kgꞌõèa Ra a, xꞌóóa Ra kò hãa, igaba bóò, chõò tamase Ra kgꞌõèa hãa! A Ra a xꞌooan di xgobekgꞌaman qgóóa, naka xꞌóóa ne khóè ne dim qgáìm dian hẽéthẽé e. 19Góá nxãaska ẽe tsi bóòa gúùa ne, ncẽeska ko kúrúsean hẽé naka ncẽe zi gúù zi qãá qꞌoo koe ko hàà kúrúsean hẽéthẽé e. 20Eẽ tsi ko bóò Ra qgóóa hãa zi tco̱nò zi 7 zi hẽé naka 7 zi lampi téé-qꞌoo zi gautan di zi hẽéthẽéa tchõàs chóm̀sea hãas dis xꞌáí sa ncẽe si i: tco̱nò zi 7 zia moengele xu 7 zi kereke zi di xu u, zi 7 zi lampi téé-qꞌoo zi 7 zi kereke zi i.”
 
Tcgãya zi 7 zi kereke zi koe ko síí zi (2–3)
Efeso dis kerekes koe ko qõòs tcgãya sa
 
2
1Me Jeso ba máá: Efeso koe hànas kerekes dim moengele ba góá máá naka máá:
Ncẽea kgꞌuian Gaam di ga a, ẽe 7 zi tco̱nò zi kgꞌáòm xꞌõàm Gam dim koe qgóóa ba, a ba a ko 7 zi lampi téé-qꞌoo zi gautan di zi xgꞌaeku koe qõòa te ba. Ncẽetam ko méé: 2Gatu di zi tséé zi Ra qꞌana, ẽe tu ko qóḿse tséé zi hẽé, naka gatu di qáò tcáóan hẽéthẽé e. Qꞌana Raa, khóèan ẽe cgꞌãè cau tu tchõà úú cgoa tama sa, a tu a kúrúa bóòa khóè xu ẽe ko máá, xꞌáè úú-kgꞌao [a] xu u témé xu, igaba xu gaxu tama xu u, a tu a tshúù-ntcõa-kgꞌao xu ii sa hòòa hãa. 3Qáò tcáóan cgoa tu kò qarika tẽe, a tu a kò qóḿ cgoa qgóókua hãa Tirim cgꞌõèm domka, a tu a kò táá xhõen-tcáó.
4Igabar ko gatu koe cꞌẽes gúùs tshúù sa bóò, a gaas ka kgꞌui cgoa tu u kgꞌoana, a ko máá: “Gatu di ncàm̀kuan tcꞌãà di tu aagua,” témé. 5Tcꞌẽe-tcꞌẽese gatu di ncàm̀kuan kò kgꞌaia hànam qgáì ba. Tsóágase tu gáé tshúùse cgꞌáéa! Tcóóse tu gatu di chìbian koe, naka kúrú tsééan kgꞌaiga tu kò kúrú u. Gatà tu kò hẽé tama ner gha gatu koe hàà, a Ra a gha gatu di lampian gaan di téé-qꞌooan koe tcgꞌòó, ncẽè tcóóse tama tu kò hãa ne. 6Igaba tu ncẽes gúùs qãès tééa gha máá tu u sa úúa: Nikolae ne di tsééan tu hòrea, ncẽe Tíí ka hòreèa a thẽé.
7Eẽ tceean úúa ba méém kóḿ, Tcꞌẽem ko kereke zi bìrí sa. Gaam ẽe ko tàà bar gha kgoara máá me kgꞌõèan dis hìis koe tcꞌõó, ncẽe Nqarim dim paradaisim koe hàna sa.
	[a] 2:2 xꞌáè úú-kgꞌao - Gerika sa ko “apostolo” témé.

Semurena dis kerekes koe ko qõòs tcgãya sa
8Me Jeso ba máá: Semurena koe hànas kerekes dim moengele ba góá máá naka máá:
Ncẽea kgꞌuian Gaam di ga a, ẽe tcꞌãà di ba, a còo di ba, ẽe kò xꞌóóa ba, a ba a kgꞌõè ba. Ncẽetam ko méé: 9Gatu di xgàrasea ner qꞌanaa, naka gatu di dxàuan hẽéthẽé e, igaba tu qguùa. Qꞌana Raa cgꞌãè zi gúù zi ẽe ko máá Juta ne e témé ne ko méé cgae tu u zi, igaba ne Juta ne tama ne e, si cꞌẽes xgꞌaes satanam di si i. 10Táá cúí gúù ga qꞌáò guu ẽe tu gha hàà ko xgàra mááès gúùs ka. Bìrí tu ur ko, dxãwa ba gha cꞌẽe-kgꞌáía tu qáé-nquuan koe tcãà, nxãasega tu gha kúrúa bóòè ka, tu gha 10 cáḿan xgàraè. Tcom-tcomsa méé tu ii, xꞌooan di xgꞌaeku koe ga igaba, nakar gha cábás kgꞌõèan di sa máà tu u.
11Eẽ tceean úúa ba méém kóḿ, Tcꞌẽem ko kereke zi bìrí sa. Gaam ẽe ko tàà ba cuiskaga cám̀ dis xꞌoos ka thõò-xamkaguèa tite.
Peregamo dis kerekes koe ko qõòs tcgãya sa
12Me Jeso ba máá: Peregamo koe hànas kerekes dim moengele ba góá máá naka máá:
Ncẽea Gaam ẽe tsꞌéè a cám̀ kgꞌáḿ ntcàu ba úúam di kgꞌuian ga a. Ncẽetam ko méé: 13Qꞌana Raa nda koe tu xꞌãèa sa: satanam dis ntcõó-qꞌoos hàna koe e, igaba tu ko Tiri cgꞌõèan qarika qgóóa, a tu a kò gatu di dtcòm̀an Tíí koe táá ntcoe, Antipasem Tirim tcom-tcomsa iim nxàea-tseegukagu-kgꞌaom di cáḿan kaga igaba, ncẽe kò satanam xꞌãèa hãa koe gatu xgꞌaeku koe ga cgꞌõoè ba.
14Igabar ko gatu koe cꞌẽe zi gúù zi cgꞌorò zi tshúù zi bóò, a gazi ka kgꞌui cgoa tu u kgꞌoana, a ko máá: Khóè ne cꞌẽe ne tu ẽe koe úúa hãa Balame di xgaa-xgaakuan qgóóa hãa ne, ncẽe ko Balake ba xꞌáí, Iseraele di ne khóè nem gha ntama ma chìbian koe tcãà sa ba, qàe-qae nem ko ne kúrúa mááseèa hãa nqárìan dàòa mááèa tcꞌõoan tcꞌõó, a ne a ko cgꞌáràn kúrú. 15Gataga tu cꞌẽe ne úúa hãa Nikolae ne di xgaa-xgaan qgóóa hãa ne. 16Ke nxãaska tcóóse gatu di chìbian koe! Gatà i kò ii tama ne, Ra gha gatu koe qháése sencgaga hàà, a Ra a hàà ncõoan kúrú gane cgoa, kgꞌáḿa Te dim ntcàum cgoa.
17Eẽ tceean úúa ba méém kóḿ, Tcꞌẽem ko kereke zi bìrí sa. Gaam ẽe ko tàà bar gha chóm̀mèa tcꞌõoan mana di máà, a Ra a gha qꞌúús nxõ̱á sa máà me, i gaas koe ka̱ba cgꞌõèan góásea, cúí khóè ga cꞌúùa hãa a, gaam ẽe ko séè sim cúím oose.
Tiatira dis kerekes koe ko qõòs tcgãya sa
18Me Jeso ba máá: Tiatira koe hànas kerekes dim moengele ba góá máá naka máá:
Ncẽea Nqarim dim Cóám di kgꞌuian ga a, ncẽe Gam di tcgáían ka̱rukos cꞌees khama ii ba, i Gam di nqàrèan tchùuèas qanos khama ii. Ncẽetam ko méé: 19Gatu di zi tséé zi hẽé, naka ncàm̀kuan hẽé naka dtcòm̀an hẽé, naka tséé-kgꞌáḿan hẽé, naka qáò tcáóan cgoa qarika tééan gatu di hẽéthẽé Ra qꞌanaa. A Ra a qꞌana hãa, kgꞌaika tu thuu ko ma tséé sa tu nqáéa hãa sa, a tu a ko ncẽeska kaisase tséé sa.
20Igabar ko gatu koe cꞌẽe zi gúù zi tshúù zi bóò, a gazi ka kgꞌui cgoa tu u kgꞌoana, a ko máá: Khóès Jesabele sa tu kgoara máána hãa, ncẽe ko porofiti si i ta ma tciise sa, si ko xgaa-xgaa a ko Tiri qãàn ho̱àkagua i ko cgꞌáràn kúrú, a ko tcꞌõoan ncẽe kúrúa mááseèa hãa nqárìan dàòa mááèa tcꞌõó. 21Xꞌaèa ner máà sia hãa tcóóses gha di i, igabas gas di cgꞌáràn koe tcóóse tcꞌẽe tama. 22Khamar gha xaoa tcãà si kgàrom xháés dim koe, a Ra a gha ẽe ko gas cgoa cgꞌáràn kúrú ne kaisa xgàrasean koe tcãà, gas di zi dàò-kgꞌáḿ zi koe ne kò tcóóse tama ne. 23A Ra a gha gas di cóán xꞌoos cgoa cgꞌõo. Zi gha wèé zi kereke zi qꞌãa Tíí ga Ra a sa, ncẽe ko tcꞌẽean hẽé naka tcáóan hẽéthẽé qaara tcgꞌòó Ra, a Ra a gha wèé ne ẽe ne ma tsééa hãa khamaga ma suruta ka̱bi. 24Igabar ko cꞌẽe tu Tiatira koe hàna tu (gatu ncẽe gas di xgaa-xgaan xùri ta ga hãa tu, a tu a ‘satanam di chóm̀sea hãa’ ta ko ma tciiè kàan xgaa-xgaase ta ga hãa tu) bìrí a ko máá: Cuiskagar cꞌẽe cãà ga dcẽékagu tua hãa tite. 25Igaba méé tu ẽe tu úúa hãa sa qgóóa qari nakar gha nxãakgꞌaiga síí hàà.
26Eẽ ko tàà ba, a ba a ko Tíí ko tcꞌẽe zi tséé zi qgóóa qari, i nxãakgꞌaiga síí xꞌaèa ba xgꞌara bar gha tãá zi qhàò zi tcꞌãà-cookgꞌai di qarian máà, 27-28ẽer kò ma Tirim Xõòm koe ma qarian hòòa khama.
‘Qano dim dqàbim cgoam gha tcꞌãà-cookgꞌai ne.
Góḿ di zi gàba zi khamam gha ma cgꞌám̀-cgꞌam ne.’
Ra gha gataga qꞌuu tco̱nò sa máà me.
29Eẽ tceean úúa ba méém kóḿ, Tcꞌẽem ko kereke zi bìrí sa.
Saredise dis kerekes koe ko qõòs tcgãya sa

1Me Jeso ba máá: Saredise koe hànas kerekes dim moengele ba góá máá naka máá:
Ncẽe kgꞌuia nea ẽe 7 xu Tcꞌẽe xu Nqarim di xu hẽé naka 7 zi tco̱nò zi hẽéthẽé qgóóam di ga a. Ncẽetam ko méé: Gatu di zi tséé zi Ra qꞌana. Khóè ne ko máá, kgꞌõèa tua, témé, igaba tu xꞌóóa. 2Igaba méé tu tẽe naka tua cgꞌáré zi tséé-coa zi ẽe qaùa hãa zi qgóóa qari-qari, gaa zi ẽe qaùa zia kaà kgꞌoana ke. Gatu di zi tséé zir kò bóò ne zi Nqarim tcgáí qꞌoo koe tchàno tama khama. 3Tcꞌẽe-tcꞌẽese méé tu nxãaska, ntama tu ma Nqarim di zi kgꞌui zi hòòa a kóḿaa sa. Qgóóa qari zi naka tua gatu di chìbian koe tcóóse naka Nqarim koe ka̱bise. Kókò tama tu kò hãa ner gha tsꞌãà-kgꞌaom khama ma hàà, tu gha táá qꞌãa, ndakam xꞌaèm kar gha gatu koe hàà sa.
4Gatà i ii igaba tu cꞌẽe ne khóè ne Saredise koe úúa, qanega qgáía ne cgꞌuri-cgꞌuri tama ne, a ne a gha qꞌúúse ha̱nase qõò cgoa Te, kgꞌanoèa nea khama. 5Eẽ ko tàà bar gha gane khama ma qꞌúúse hã̱akagu, a Ra a cuiskaga cgꞌõèa ba kgꞌõèan dis tcgãyas qꞌoo koe tchùua tcgꞌòóa hãa tite, a Ra a gha cgꞌõèa ba Tirim Abom cookgꞌai koe hẽé naka Gam di xu moengele xu hẽéthẽé cookgꞌai koe nxàea tseegukagu. 6Eẽ tceean úúa ba méém kóḿ, Tcꞌẽem ko kereke zi bìrí sa.
Filadelefia dis kerekes koe ko qõòs tcgãya sa
7Me Jeso ba máá: Filadelefia koe hànas kerekes dim moengele ba góá máá naka máá:
Ncẽe kgꞌui nea Gaam ẽe tcom-tcomsam di i, a ba a tseegu ii ba, ncẽe Dafitem di xgobekgꞌaman qgóóa ba. Xgobekgꞌamam kò hãa ne i cúí khóè ga tcẽekgꞌam tama, a tcẽekgꞌamam kò hãa ne i gataga cúí khóè ga xgobekgꞌam tama ba. Ncẽetam ko méé: 8Gatu di zi tséé zi Ra qꞌana. Bóò, cookgꞌaia tu koer xgobekgꞌamseam nquu-kgꞌáḿ ba tòóa, ncẽe cúí khóè ga tcẽekgꞌam tite ba. Qꞌana Raa, cgꞌáré qarian tu úúa sa. Igabaga tu Tirim kgꞌui ba qgóóa qaria, a tu a kò Tirim cgꞌõè ba táá cꞌúùse. 9Bóò, cꞌẽe ne ncẽe satanam dis còrè-nquus di ner ko máà tu u, ẽe ko Juta ne ta ma tciise ne, igaba gane tama ne e, a ne a tshúù-ntcõa-kgꞌao ne e. Bóò, kúrú ner gha ne hàà gatu nqàrè-kgꞌam koe qo̱m̀, a ne a gha qꞌãa, ncàm̀ tuar hãa sa. 10Tiri xꞌáè-kgꞌáḿan, ncẽe kòo máá, qáò tcáóan cgoa méé tu qarika téé, témé tu kò qgóóa qaria, khamar gha gataga kgoara tu u cgꞌãèan dim cáḿ koe, ncẽe ko wèém nqõóm koe hàà ba, hààm gha ẽe nqõómkgꞌai koe xꞌãèa ne kúrúa bóò ka.
11Sencgagar ko hàà; ẽe tu úúas gúù sa méé tu qarika qgóó, naka i nxãasega táá cúí khóè ga tàà dis cábá sa gatu koe séèa tcgꞌòó guu, ncẽe tààa hãam khóèm ko máàè sa. 12Eẽ ko tàà bar gha nquu ba ko ghùi-ghuim hìi ba kúrú, Tirim Nqarim dim tempelem di ba, me cuiskaga gaia gaa koe tcgꞌoa tite. Gaam koer gha Tirim Nqarim di cgꞌõèan góá naka Tirim Nqarim dim xꞌáé-dxoom di cgꞌõèan hẽéthẽé e, ka̱bam Jerusalemam di i, ncẽe ko nqarikgꞌai koe guu a tcgꞌoa ba, Tirim Nqarim koe guu a, a Ra a gha gataga ka̱bas cgꞌõès Tiri sa gaam koe góá.
13Eẽ tceean úúa ba méém kóḿ, Tcꞌẽem ko kereke zi bìrí sa.
Laodikea dis kerekes koe ko qõòs tcgãya sa
14Me Jeso ba máá: Laodikea koe hànas kerekes dim moengele ba góá máá naka máá:
Ncẽe kgꞌuia nea Amene ta ko ma tciièm di i, tcom-tcomsa a tseegum Nxàea-tseegukagu-kgꞌaom di i, Gaam ncẽe Nqarim Gam koe guu a wèé gúùan kúrúa hãa ba. Ncẽetam ko méé: 15Gatu di zi tséé zir qꞌana: qgàisa tama tua a kùrusa tama. Oo, kaisaser kòo tcꞌẽe, qgàisa tu ga ii kana kùrusa ii sa! 16Xꞌoòsa tu u khama, a kùrusa tama, a qgàisa tama, khama Ra ko kgꞌáḿ qꞌooa Te koe guu a kgàra tcgꞌòó tu u. 17Nxàe tu kò a máá: “Qguùa taa, a ta a qguùan hòòa, a cúí gúù ga tcào tama,” témé khama, igaba tu tshúù qgáì koe tu hãa sa cꞌúùa, a cgóm̀ga tu u, a dxàua, a káà tcgáí tu u, a gataga qgáí ga hã̱a tama sa. 18Dàò bar ko xꞌáí tu u: Tíí koe tu gautan xꞌámá, cꞌeean cgoa xgõéèa a, naka tua nxãasega qguù; naka tu gataga Tíí koe qꞌúú qgáían xꞌámá ncẽe tu gha hã̱a a, nxãasega i gha sau-cgaean káà cgae tu u ka, qgꞌaè-cgaea tu hãa di i. Naka tu gataga Tíí koe tcgáí di nxúìan xꞌámá, tcgáía tu koe tu gha tcgaù u, bóò tu gha ka.
19Wèé ne ẽer ncàm̀a hãa ner ko tchàno-tchano a ko dqàèa kgꞌónò. Ke tu tcãà tcáó naka gatu di chìbian koe tcóóse. 20Bóò! Ncẽe ga Ra nquu-kgꞌáḿ koe téé-tẽe a ko xgꞌáḿ-xgꞌam. Ncẽè cꞌẽe khóè ko dòm̀a Te kóḿ a ko nquu-kgꞌáḿ ba xgobekgꞌam ner gha tcãà a tcꞌõó cgoa a, i tcꞌõó cgoa Te.
21Eẽ ko tàà bar gha qarian máà, Tíí cgoam gha Tiris ntcõó-qꞌoos xꞌaian dis koe ntcõó di i, ncẽer ko Tíí ma tàà a Abom Tirim cgoa Gam dis ntcõó-qꞌoos xꞌaian dis koe ma ntcõe khama.
22Eẽ tceean úúa ba méém kóḿ, Tcꞌẽem ko kereke zi bìrí sa.
 
Tcgãyas 7 zi gúù zi tcꞌàmà ko tcẽekgꞌam cgoaè ko zi gúù zi úúa sa (4–7)
Nqari ba hẽé naka Ghùu-coa ba hẽéthẽé tsara ko dqo̱m̀mè

1Ncẽe zi gúù zi qãá qꞌoo koer kò bóò, kar kò nqarikgꞌai koe bóò, me nquu-kgꞌáḿ ba xgobekgꞌamsea. Me kò torompitam khama xam̀ dòm̀ ba, ncẽer ko kgꞌaia kóḿa hãa ba kgꞌui cgoa te a máá: “Qaò naka ncẽe koe hàà, nakar xꞌáí tsi, dùú sa gha ncẽe zi gúù zi qãá qꞌoo koe kúrúse sa,” témé ba. 2Ra gaa xꞌaè kaga Tcꞌẽem ka tcãàè, ka bóò, xꞌaian dis ntcõó-qꞌoo sa kò nqarikgꞌai koe tòóèa, i cꞌẽe Khóè gas koe ntcõe. 3Eẽ ko ntcõóa-ntcõem di bóòse-qꞌooa nea ko tꞌõès nxõ̱ás jasepere di sa hẽé naka saredio di sa hẽéthẽé di sara khama ii, si gaas ntcõó-qꞌoos xꞌaian di sa dòro-qhãóm ka nxa̱ma-nxa̱maèa, ncẽe kò nxõ̱ás tꞌõès emerelete dis khama ii ba. 4Gaas ntcõó-qꞌoos xꞌaian dis koe zi kò 24 zi ntcõó-qꞌoo zi xꞌaian di zi nxa̱ma-nxa̱maà, xu kò ncẽe zi ntcõó-qꞌoo zi xꞌaian di zi koe 24 xu kaia xu ntcõóa-ntcõe, a xu a qꞌúú qgáían ha̱na, a tcúúa xu koe xꞌaian di cábán gautan di cábáa. 5Gaas ntcõó-qꞌoos xꞌaian dis koe i ko túú-tebean guu a tcgꞌoa, tcẽe-tcẽean hẽé naka túúan di kgꞌui-qꞌooan hẽéthẽé e, i kò xꞌaian dis ntcõó-qꞌoos cookgꞌai koe 7 xu ka̱ruko xu cꞌee-kgꞌáḿ xu hàna a ko xꞌáà, ncẽea kò 7 xu Tcꞌẽe xu Nqarim di xu xu u. 6Gaas ntcõó-qꞌoos xꞌaian dis cookgꞌai koem kò tshàa ba hàna, tsꞌóó-cꞌõán di qꞌáḿ-qꞌooan khama ii ba, qꞌáḿ me e kò ii, qꞌáḿs nxõ̱ás khama ma.
Si kò xꞌaian dis ntcõó-qꞌoo sa wèé dxùukgꞌaia sa koe 4 xu kgꞌoo-coa xu kgꞌõèa hãa xu ka nxa̱ma-nxa̱maèa, tcgáían gaan dia kò cookgꞌaian koe hẽé naka qãán koe hẽéthẽé cgꞌoèa. 7Tcꞌãà dim kgꞌoo-coa ba kò gàm khama ii, cám̀ di ba kò ghòè-coam khama ii, me nqoana di ba khóèan dis kgꞌáís khama iis kgꞌáí sa úúa, 4 di ba kò tsã̱ékos xães khama ii. 8I kò ncẽe 4 kgꞌoo-coan wèé ga 6 tcgàmàn úúa, a wèé qgáìan gaan di koe káí tcgáían úúa, tcgàmàn ka nqãaka ga hẽéthẽé e, wèém koaba ba hẽé naka ntcùú ba hẽéthẽé i ko ncẽeta ma nxáèan cgoa chõò tama:
“Tcom-tcomsa, tcom-tcomsa, tcom-tcomsa Me e
Xꞌaigam Nqari ba, qarim wèé ba,
ncẽe kò kgꞌaiga hàna ba,
a ba a ncẽeskaga hàna ba,
a ba a ko hàà ba,”
témé.
9A ẽe i ko gaa kgꞌoo-coan ẽe tcoman máà Me, a ko kaikagu Me, a ko qãè-tcaoa máá Me, Gaam ẽe xꞌaian dis ntcõó-qꞌoos koe ntcõóa-ntcõe ba, ncẽe ko chõò tamase kgꞌõè ba, 10ka xu kò 24 xu kaia xu cgꞌáé, ẽe ntcõó-qꞌoos xꞌaian dis koe ntcõóa-ntcõem cookgꞌai koe, a dqo̱m̀ Me, ncẽe ko chõò tamase kgꞌõè ba. Gaxu di cábán xꞌaian di xu ko tcgꞌòó a gaas ntcõó-qꞌoos xꞌaian dis cookgꞌai koe tòó, a xu a máá:
11“Kgꞌano Tsi ia,
sita di Tsi Xꞌaiga Tsi Nqari Tseè,
dqo̱m̀kuan hẽé, naka tcoman hẽé,
naka qarian hẽéthẽé Tsi gha máàè sa,
Tsáá Tsia wèé zi gúù zi kúrúa hãa khama,
zi Tsari ncàm̀an ka hàna hãa, a ko kúrúè,”
témé.
Tcgãya sa hẽé naka Ghùu-coa ba hẽéthẽé e

1Ra kò bóò kgꞌáòm tshàum koe, Gaam ẽe kò xꞌaian dis ntcõó-qꞌoos koe ntcõem di ba, Me tcgãya sa qgóóa, qꞌooa sa koe hẽé naka qãáa sa koe hẽéthẽé kò góásea sa, si 7 zi gúù zi tcꞌàmà ko tcẽekgꞌam zi cgoa tcẽekgꞌammèa.2A ra a kò qarim moengele ba bóò, me ko kaiam dòm̀ cgoa nxàe a ko máá: “Dìí ba tcgãyas xgobekgꞌam ka kgꞌanoèa, naka gaas di gúùan tcꞌàmà-tcẽekgꞌam si ko qꞌõàa tcgꞌòó ka hẽéthẽé e?” témé. 3Igaba i kò nqarikgꞌai koe hẽé naka nqõómkgꞌai koe hẽé naka nqõóm ka nqãaka ga hẽéthẽé koe cúí khóè ga káà a, tcgãya sa ga xgobekgꞌam kana ga bóò qꞌoo si i. 4Ra kò kaisase kgꞌae, cúí khóè ga kò táá hòòè khama, kgꞌanoa a tcgãya sa xgobekgꞌama ne kana bóò qꞌooa sa. 5Me kò nxãaska kaia xu ka cꞌẽe ba bìrí te a máá: “Táá kgꞌae guu! Bóò, Juta dis qhàòs dim Gàm ba, To̱bem Dafitem di ba, nxãa ba tààa. Tcgãya sam gha kgoana a xgobekgꞌam, naka ẽes tcꞌàmà-tcẽekgꞌam cgoaèa gúùan 7 hẽéthẽé e,” témé.
6Xꞌaian dis ntcõó-qꞌoo sa hẽé naka 4 kgꞌoo-coan hãa koe hẽé naka kaia xu xgꞌaeku koe hẽéthẽé ra kò Ghùu-coa ba bóò Me téé-tẽe, cgꞌõoèa hãa khama ii a, 7 nxãà nem kò úúa, 7 tcgáían hẽéthẽé e, ncẽe kò 7 xu Tcꞌẽe xu Nqarim di xu ii i, ncẽe kò wèém nqõóm koe tsééa úúèa xu. 7Qõòm kò a síí tcgãya sa séè, Gaam ẽe kò xꞌaian dis ntcõó-qꞌoos koe ntcõem dim kgꞌáòm xꞌõàm xòè koe. 8Eẽm ko tcgãya sa séèa xgꞌara, ka xu ko 4 xu kgꞌoo-coa xu hẽé, naka 24 xu kaia xu hẽéthẽé Ghùu-coam cookgꞌai koe cgꞌáé. Wèéa ne kò zómá [b] zi hẽé naka gàba zi qãè hm̀m̀ xgꞌãò gúùan ka cgꞌoèa zi gautan di zi hẽéthẽé qgóóa, ncẽe ko tcom-tcomsa ne di còrè ii i. 9Xu kò ka̱bam cii ba nxáè a máá:
“Kgꞌanoèa Tsi hãa, tcgãya sa séèan ka,
a gaas tcꞌàmà-tcẽekgꞌam cgoaèa gúùan xgobekgꞌam,
cgꞌõoèa Tsi kò hãa khama,
a Tsi a kò khóè ne Tsari cꞌáòan cgoa
xꞌámá tcgꞌòó a Nqari ba máà,
wèé zi qhàò zi koe guu a,
naka wèé ta̱man koe hẽé,
naka wèé ne khóè ne koe hẽé,
naka wèé zi xgꞌae zi koe hẽéthẽé e,
10a Tsi a kò kúrú ne ne xꞌaian di ne peresiti ne e,
gatá dim Nqari ba ne gha tsééa máá ka,
ta nqõómkgꞌai koe tcꞌãà-cookgꞌai,”
ta xu ma nxáè.
11Kar kò bóò, a ra a káí xu moengele xu di dòm̀an kóḿ, ncẽe kò kaisase káí ii xu, nxáráè tite zi tcám̀-tcám̀ zi khama noo xu. Ncẽe kò xꞌaian dis ntcõó-qꞌoo sa hẽé naka kgꞌoo-coan hẽé naka kaia xu hẽéthẽé nxa̱ma-nxa̱ma hãa xu, 12xu kò kaiam dòm̀ cgoa máá:
“Kgꞌanoèa baa
Ghùu-coam ncẽe kò cgꞌõoèa hãa ba,
qaria nem gha hòò ka,
naka xꞌaian hẽé,
naka qꞌãa di tcꞌẽean hẽé,
naka kaian hẽé,
naka tcoman hẽé,
naka xꞌáàn hẽé
naka dqo̱m̀kuan hẽéthẽé e!”
témé.
13Ra kò nxãaska wèé gúùan ẽe kgꞌõèa hãa kóḿ, ncẽe nqarikgꞌai koe hẽé naka nqõómkgꞌai koe hẽé, naka nqõóm ka nqãaka hẽé, naka tshàa-dxooan koe hẽéthẽé hàna a, wèéan ẽe gaan koe hàna a, i ko máá:
“Gaam ẽe xꞌaian dis ntcõó-qꞌoos koe ntcõe ba hẽé
naka Ghùu-coa ba hẽéthẽé
méé i dqo̱m̀kuan máàè,
naka tcoman hẽé,
naka xꞌáàn hẽé,
naka qarian hẽéthẽé e,
chõò tamase!”
téméè.
14I kò 4 kgꞌoo-coan máá: “Amen!” témé. Xu kò kaia xu cgꞌáé, a xu a dqo̱m̀.
	[b] 5:8 zómá - Gerika sa ko “harepa” témé, cii cgoa dis gúùs zómás khama iis ka.

7 zi gúù zi tcꞌàmà ko tcẽekgꞌam zi

1Nxãaskar kò bóò, ẽem ko Ghùu-coa ba 7 zi gúù zi tcꞌàmà ko tcẽekgꞌam zi ka cꞌẽe sa ko xgobekgꞌam kar kò 4 xu kgꞌoo-coa xu kgꞌõèa hãa xu ka cꞌẽe ba kóḿ, me túúm dim dòm̀ cgoa ko kgꞌui khama xam̀ a ko máá: “Hàà!” témé. 2Kar kò bóò, qꞌúúm bìi ba, me ẽe qábì mea ba nxòo sa qgóóa, a ko xꞌaian dis cábá sa máàè, a ba a kò tààa hãase qõò, a gha síí tàà.
3Eẽm ko gaia cám̀ dis gúùs tcꞌàmà ko tcẽekgꞌam sa xgobekgꞌam kar kò cám̀ dim kgꞌoo-coa ba kóḿ me ko máá: “Hàà!” témé. 4Me kò nxãaska cꞌẽem bìi ba tcgꞌoa, cꞌees khama ma nco̱à ba. Gam dim qábì-kgꞌao ba kò qarian máàèa, tòókua nem gha nqõómkgꞌai koe séèa tcgꞌòó di i, nxãasega ne gha khóè ne cgꞌõoku ka, a ba a kò kaiam ntcàu ba máàèa hãa.
5Eẽm ko Ghùu-coa ba gaia nqoana dis gúùs tcꞌàmà ko tcẽekgꞌam sa xgobekgꞌam, kar kò nqoana dim kgꞌoo-coa ba kóḿ me ko máá: “Hàà!” témé. Ghùi-kgꞌair ko kar kò ntcùúm bìi ba hẽé naka gam dim qábì-kgꞌao ba hẽéthẽé bóò, me qóḿan ko tcꞌãò-tcꞌão sara gúù sara tshàu qꞌooa ba koe qgóóa hãa. 6Ra kò nxãaska kgꞌuim khama xam̀s gúù sa kóḿ kgꞌoo-coa xu 4 xu xgꞌaeku koe guu a, si ko máá: “Cúím cáḿ di suruta ne gha cúím tshàu-qꞌoom di péréan máà tsi, i gha cúím cáḿ di surutan nqoana tshàu-qꞌoo zi di maberean máà tsi, igabaga táá olife di nxúìan hẽé naka gõéan hẽéthẽé ko kúrú hìian cgꞌõo guu!” témé.
7Eẽm ko gaia 4 dis gúùs tcꞌàmà ko tcẽekgꞌam sa xgobekgꞌam kar kò 4 dim kgꞌoo-coam dim dòm̀ ba kóḿ me ko máá: “Hàà!” témé. 8Ghùi-kgꞌair ko kar kò tsã̱ám bìi ba bóò. Eẽ kò qábì meam di cgꞌõèa nea ko xꞌoo o, i kò ẽe xꞌóóa ne khóè ne di xꞌãè-qꞌooan ko xùri me, i kò wèéan ga 4 xòèan nqõómkgꞌai di koe guu a cúím xòèm koe qarian máàè, ntcàum cgoa i gha cgꞌõo ka, naka xàbàs cgoa hẽé, naka tcììan cgoa hẽé, naka qãáka di kgꞌoo-coan nqõómkgꞌai di cgoa hẽéthẽé e.
9Eẽm ko gaia 5 dis gúùs tcꞌàmà ko tcẽekgꞌam sa xgobekgꞌam kar kò ẽe Nqarim dim kgꞌuim ncẽe ne kò nxàea tseegukagua hãam domka cgꞌõoèa hãa ne di tcꞌẽean altaram ka nqãaka bóò. 10Kaiam dòm̀ cgoa ne kò qꞌaua tcgꞌòó, a máá: “Oo, tcꞌamaka hàna Tsi Xꞌaiga Tsi Nqari Tseè, tcom-tcomsa a tseegu Tsi, cgóm̀ naka táá ão guu, naka nqõóm di ne khóè ne qháése xgàra, naka sita di cꞌáòan ka̱bi ẽe nqõómkgꞌai koe xꞌãèa hãa ne koe!” témé. 11Me kò wèém khóè ba qꞌúúm qgáí ba máàè, a bìríè, cgꞌárése ne gha qãà [c] sa, i nxãakgꞌaiga síí nxáráse-qꞌooan gane ka cꞌẽe ne qãà ne dian hẽé, naka qõese ga ne dian hẽéthẽé tcꞌãò, ncẽe gha hàà cgꞌõoè ne, ncẽe ne kò ma gane hẽéèa khama.
12A ẽem ko Ghùu-coa ba 6 dis gúùs tcꞌàmà ko tcẽekgꞌam sa xgobekgꞌam kar kò bóò, me ko nqõó ba kaisase cgùru, si kò cáḿ sa ka̱bise a ntcùúm qgáím khama ma ntcùú, me kò nxoe ba ka̱bise a cꞌáòan khama ma nco̱à. 13Zi kò nqarikgꞌai di zi tco̱nò zi nqõómkgꞌai koe tcheè, ncẽe i ko ma faia dis hìis di tcꞌáróan kgꞌoarà ma tcheè khama ma, kaiam tcꞌãám kas kòo ntcãa-ntcãaè ne. 14I kò nqarikgꞌaian qabese, tcgãyas ga ma qabeè khama ma, i kò wèé xàbìan hẽé naka tshàam ka nxa̱ma-nxa̱maèa nqõó-coan wèé hẽéthẽé ntcãa-ntcãase a téé-qꞌooan gaan di koe tcgꞌoa.
15Xu kò nxãaska nqõómkgꞌai di xu xꞌaiga xu hẽé, naka kaia xu khóè xu hẽé, naka tcꞌãà-cookgꞌai xu hẽé, naka ẽe qguùan hẽé naka qarian hẽé, naka wèé ne khóè ne cꞌẽe ne, qãà ne kana ẽe qãà tama ne gane hẽéthẽéa kò nxõ̱án di kòm̀an koe hẽé naka xàbìan di nxõ̱án koe hẽéthẽé tcãà a xàì. 16A ne a kò xàbìan hẽé naka nxõ̱án hẽéthẽé tcii a ko máá: “Cgꞌáé cgae ta a, naka chóm̀ ta a tcgáí-qꞌooa ba koe Gaam ẽe xꞌaian dis ntcõó-qꞌoos koe ntcõóa-ntcõe ba, naka gataga chóm̀ ta a Ghùu-coam di xgóàn koe. 17Gatsara di xgóàn dim cáḿ kaia hãa ba hààraa ke, ka i gha dìín kgoana a qꞌóá me?”
	[c] 6:11 qãà - Gerika sa ko “sãa” témé.

144,000 khóèan Iseraele di i

1Ncẽes gúùs qãá qꞌoo koer kò 4 moengele xu bóò, xu nqõóm di zi huku zi 4 zi koe tééa-tẽe, a xu a kò 4 tcꞌãán nqõómkgꞌai di qgóóa hãa, nxãasega i gha táá cúí tcꞌãá ga nqõómkgꞌai koe tcꞌãá ka, kana tshàa-dxooan koe, kana wèé hìian koe ga igaba. 2A ra a kò moengelem cꞌẽe ba bóò, me ko cáḿs ko tcgꞌoa xòè koe guu a ko hàà, a ba a tcãà-tshàus koe xꞌáí sa úúa, Nqarim kgꞌõèa hãam di sa, khóè ne koem gha xꞌáís khama ma tòó sa, me kò kaia hãam dòm̀ cgoa moengele xu 4 xu tcii, ncẽe ko qarian máàèa hãa xu, nqõó ba xu gha cgꞌõo ka, naka tshàa-dxooan hẽéthẽé e, 3a ba a ko máá: “Táá nqõó ba cgꞌõo guu, kana tshàa-dxooan ga, kana hìian ga igaba, naka ta gha nxãakgꞌaiga síí xꞌáí sa tòó, gatá dim Nqarim di tséé-kgꞌaoan còo koe,” témé. 4Ra kò nxãaska ẽe kò xꞌáí sa tòó cgaeèa ne di nxáráse-qꞌooan kóḿ: 144,000 ne khóè ne e, 12 zi qhàò zi Iseraele di ne khóè ne di zi wèé zi koe guu a.
512,000 ne kò Jutam dis qhàòs koe guu a xꞌáí sa tòó cgaeèa,
ne kò 12,000 ne Rubenem dis qhàòs koe guu a xꞌáí sa tòó cgaeèa,
naka 12,000 ne hẽé Gatem dis qhàòs koe,
6naka 12,000 ne hẽé Aserem dis qhàòs koe,
naka 12,000 ne hẽé Nafetalim dis qhàòs koe,
naka 12,000 ne hẽé Manasem dis qhàòs koe,
7naka 12,000 ne hẽé Simonem dis qhàòs koe,
naka 12,000 ne hẽé Lefim dis qhàòs koe,
naka 12,000 ne hẽé Isakarem dis qhàòs koe,
8naka 12,000 ne hẽé Sebulonem dis qhàòs koe,
naka 12,000 ne hẽé Josefam dis qhàòs koe,
naka 12,000 ne hẽéthẽé Benjamenem dis qhàòs koe,
nxãa nea kò xꞌáí sa tòó cgaeèa.
Wèé xu nqõó xu di ne khóè ne
9Ncẽe zi gúù zi qãá qꞌoo koer ko bóò, kar kò kaias xgꞌaes khóè ne di sa bóò, ncẽe cúí khóè kaga nxáráè tite sa, wèé zi qhàò zi koe guu a, naka wèé zi xgꞌae zi koe hẽé, naka khóè ne koe hẽé, naka ta̱m xu koe hẽéthẽé e. Ne xꞌaian dis ntcõó-qꞌoos cookgꞌai koe hẽé naka Ghùu-coam cookgꞌai koe hẽéthẽé tééa-tẽe, a ne a qꞌúú qgáí-dxooan ha̱na, a hìian di nxã̱an tshàu qꞌooa ne koe qgóóa. 10A ne a kò kaiam dòm̀ cgoa qꞌaua tcgꞌòó a máá:
“Kgoarakua ne gatá dim Nqarim koe guua,
ncẽe xꞌaian dis ntcõó-qꞌoos koe ntcõóa-ntcõe ba,
naka Ghùu-coam koe hẽéthẽé e,”
témé. 11Xu kò wèé xu moengele xu xꞌaian dis ntcõó-qꞌoo sa hẽé naka kaia xu hẽé naka 4 kgꞌoo-coan kgꞌõèa kò hãa koe hẽéthẽé tééa nxa̱ma-nxa̱ma. Ne kò xꞌaian dis ntcõó-qꞌoos cookgꞌai koe tcúúa ne cgoa qám̀se, a Nqari ba dqo̱m̀, 12a máá:
“Amen!
Dqo̱m̀kuan hẽé
xꞌáàn hẽé
qꞌãan di tcꞌẽean hẽé
qãè-tcaoa-máákuan hẽé
tcomkuan hẽé
qarian hẽé
naka kaian hẽéthẽé
méé i chõò tamase
gatá dim Nqarim di ii.
Amen!”
témé.
13Me kò kaia xu ka cꞌẽe ba kgꞌui cgoa te a máá: “Dìí ga nea ncẽe ne, qꞌúú qgáí-dxooan ha̱na ne, a ne a nda koe guua?” témé.
14Ra kò bìrí me a máá: “Kaia hãa tseè, tsáá tsi qꞌanaa!” témé. Me kò bìrí te a máá: “Ncẽe nea gane ẽe kaias xgàrakus koe guua hãa ne ne e. Gane di qgáí-dxooa ne ne xgꞌaàra hãa, a kúrú u i qꞌúú u Ghùu-coam di cꞌáòan cgoa. 15Gaa domkaga
ne xꞌaian dis ntcõó-qꞌoos Nqarim dis cookgꞌai koe hãa,
a ko dqo̱m̀ Me,
koaba ba hẽé naka ntcùú ba hẽéthẽé e,
Gam dim tempelem koe hãa a,
Me gha Gaam
ẽe xꞌaian dis ntcõó-qꞌoos koe ntcõe ba
hãa cgoa ne
a gha kòre ne [d].
16Cuiskaga ne gaicara xàbà hãa tite,
a cáḿa hãa tite.
Cáḿ sa cuiskaga dàò ne tite,
kana cꞌẽe kùruan ncẽe kaisa ga igaba.
17Ghùu-coa ba gha gane dim Kòre-kgꞌao ba ii khama,
xꞌaian dis ntcõó-qꞌoos nqáè koe hãa ba,
a ba a gha chùia úú ne kgꞌõèan di tshàan di tsgórèan koe,
Me gha Nqari ba wèém tcgáí-tshàram
gane di tcgáían di ba tchùua tcgꞌòó,” tam méé.
 
	[d] 7:15 hãa cgoa ne a gha kòre ne - Gerika sa ko máá: “Gam dim tente bam gha tcꞌamkgꞌaia ne koe xgàu,” témé.

7 xu torompita xu (8–11)
7 dis gúùs tcꞌàmà ko tcẽekgꞌam sa ko xgobekgꞌammè

1Eẽm ko Ghùu-coa ba 7 dis gúùs tcꞌàmà ko tcẽekgꞌam cgoaè sa xgobekgꞌam kam kò nqarikgꞌai koe qháì-qháì ba xóé, aoaram di nqáè-qꞌooan khama noo xꞌaèa ne. 2Kar ko 7 xu moengele xu ncẽe ko Nqarim cookgꞌai koe téé-tẽe xu bóò, xu ko 7 torompitan máàè.
3Me kò cꞌẽem moengelem qãè hm̀m̀ xgꞌãò gúùan úúa hãas gàbas gautan cgoa kúrúèa sa qgóóa hãa ba altaram koe hàà téé, a kò qãè hm̀m̀ xgꞌãò gúùan káí máàè, nxãasegam gha wèé ne ẽe tcom-tcomsa ne di còrèan cgoa gautan dim altaram ncẽe xꞌaian dis ntcõó-qꞌoos cookgꞌai koe hànam koe tcheè e ka. 4I kò qãè hm̀m̀ xgꞌãòs dàòa-máákus di tsꞌénèan hẽé naka ẽe tcom-tcomsa ne di còrèan hẽéthẽé ẽe kò Nqarim cookgꞌai koe tẽem moengelem di tshàuan koe guu a qaò. 5Me kò nxãaska moengele ba qãè-hm̀m̀ xgꞌãò gúùan úúa hãas gàba sa séè, a altaram koe guua cꞌeean ka cgꞌoè-cgꞌoe si, a ba a nqõómkgꞌai koe xaoa guu u; i kò túúan di kgꞌui-qꞌooan hẽé naka tsꞌoo-qꞌooan hẽé naka túú-tebean hẽé, naka nqõóm di cgùru-qꞌooan hẽéthẽé kúrúse.
7 xu torompita xu
6Xu kò nxãaska 7 xu moengele xu ncẽe kò 7 torompitan qgóóa hãa xu kgꞌónòse, qꞌaukagu u xu gha ka.
7Tcꞌãà dim moengele ba kò gam dim torompita ba qꞌaukagu, si kò tsõ̱à sa hẽé naka cꞌees ncẽe kò cꞌáòan cgoa xgꞌaea hãa sa hẽéthẽé xóé. Si kò nqõómkgꞌai koe tcheèè, me kò nqoana xòèan nqõómkgꞌai di koe guu a cúím xòè ba dào, me kò gataga nqoana xòèan hìian di koe guu a cúím xòè ba dào, i wèé dcãan tsã̱á ga dào.
8Me kò cám̀ dim moengele ba gam dim torompita ba qꞌaukagu, si ko cꞌẽes gúù sa tshàa-dxooan koe xaoa tcãàè, kaiam xàbìm khama noo sa, ncẽe cꞌeean ko gaas koe dào sa. Me kò nqoana xòèan tshàa-dxooan di koe guu a cúím xòè ba cꞌáòan kúrú, 9si kò nqoana dtcõoan tshàa-dxooan qꞌoo koe xꞌãèa hãa kgꞌoo-coan dis koe guu a cúís dtcõo sa xꞌóó, si kò nqoana dtcõoan skepean di koe guu a cúís dtcõo sa ko̱bèè.
10Me kò nqoana dim moengele ba gam dim torompita ba qꞌaukagu, me kò nqarikgꞌai koe guu a kaiam tco̱nò ba cgꞌáé, a ko xꞌáà, ka̱ruko cꞌee-kgꞌáḿ khama ma, a ba a kò nqoana xòèan tshàan di koe hẽé, naka tshàan di tsgórèan koe hẽéthẽé cúím xòèm koe guu a tcheè. 11Gaam tco̱nòm di cgꞌõèa ne ‘Kgꞌau’ u. Me kò nqoana xòèan koe guu a cúím xòèm tshàan di ba kgꞌau, i kò gaam tshàam ka káí khóèan xꞌóó, kgꞌau me e kò ii khama.
12Me kò moengelem 4 di ba gam dim torompita ba qꞌaukagu, me nqoana xòèan cáḿs di koe guu a cúím xòè ba ko̱bèè, me gataga nqoana xòèan nxoem di koe guu a cúím xòè ba ko̱bèè, me nqoana xòèan tco̱nò zi di koe guu a cúím xòè ba ko̱bèè, nxãasegam gha cúím xòè ba táá xꞌáà ka, nqoana xòèan gazi di koe guu a. Me kò gataga nqoana xòèan koaban di koe guu a cúím xòè ba táá xꞌáàn hòò, i ntcùúan ka gataga ii.
13Kar kò nxãaska bóò, a kóḿ si ko xãe sa ẽes ko nqarikgꞌai nqáè koe tsã̱éa te ka kaiam dòm̀ cgoa kgꞌae a ko máá: “Nqoana xu moengele xu kgꞌónòsea máána hãa, torompita ba xu gha qꞌaukagu ka, khama i gha cgꞌãè ii, cgꞌãè ii, cgꞌãè ii, gane ẽe nqõómkgꞌai koe xꞌãèa hãa ne ka,” témé.

1Me kò 5 dim moengele ba gam dim torompita ba qꞌaukagu, ra kò nqarikgꞌai koe guu a nqõómkgꞌai koe tcheèa hãam tco̱nò ba bóò. Me ko chõò-qꞌoo úú tamam ha̱ém di kòm̀an di xgobekgꞌaman máàè. 2Chõò-qꞌoo úú tamam ha̱ém dim kòm̀ bam kò xgobekgꞌam, i kò kaiam cꞌeem di khama ii tsꞌénèan gaam kòm̀ koe tcgꞌoa, si kò cáḿ sa hẽé naka nqõóm-nqáè hẽéthẽé gaam kòm̀ koe tcgꞌoara hãa tsꞌénèan ka ntcùúkaguè. 3I kò tcòm̀an tsꞌénèan koe guu a tcgꞌoa, a nqõómkgꞌai koe hàà, a i a kò nqõómkgꞌai koe xgꞌárìan di qarian khama noo qarian máàè. 4A i a ko bìríè, nqõómkgꞌai di dcãa ne i gha táá cgꞌõo sa, kana cꞌẽe gúùan ẽe tsã̱á ga igaba, kana cꞌẽe hìian ga igaba, gabà méé i khóèan cgꞌõo, ncẽe Nqarim dis xꞌáí sa còoan gaan di koe úú tama a. 5Kgoara i kò mááè tama, cgꞌõo ne i gha sa, igaba i gha 5 nxoean kaisase xgáè ne sa, i kò gaan di xgáèku-qꞌooan xgꞌárìm dian khama xam̀, ẽe i kò khóèan ka̱á ne. 6Eẽ xu cáḿ xu ka i gha khóèan xꞌooan qaa, igaba i hòò o tite. Xꞌooa ne i gha tcꞌẽe, igaba i gha xꞌooan bèe ne a qgóé.
7Tcòm̀an ncẽea kò ncõo sa kgꞌónòa mááèa xu bìi xu khama ii. Gaan di tcúúan koe i kò gautan cgoa kúrúèa cábán xꞌaian di khama ii gúùan úúa, i kò gaan di kgꞌáían khóèan dian khama ii. 8I gaan di cꞌõòan khóès di cꞌõòan khama ii, i gaan di xõ̱óan gàman di xõ̱óan khama ii. 9Gaan di dxùuan koe i kò dxùua tsi koe ko xgáèa máá tsi gúùan úúa, qano cgoa kúrúèa khama ii i, i kò gaan di tcgàmàn di tsꞌoo-qꞌooan káí zi bìi kara zi dian khama xam̀, ncẽe ko ncõoan xàà zi. 10A i a kò xgꞌárìan di khama ii tsáóan úúa, a i a kòo gaa tsáóan cgoa ka̱á, a i a tsáóan gaan di koe qarian úúa, khóèan ko 5 nxoean thõò-thõo o. 11Gaan dim xꞌaiga ba kò chõò-qꞌoo úú tamam ha̱ém dim moengele me e. Gam di cgꞌõèa ne kò Heberas ka ‘Abatone’ e, a ba a kò Gerikas ka ‘Apolione’ ta ma tciiè, ncẽe sa ko ‘cgꞌõo sa’ témé.
12Tcꞌãà dis cgꞌãè sa nqáéa hãa, bóò, cám̀ cgꞌãèa ne ko qanega hàà, ncẽe zi gúù zi qãá qꞌoo koe.
13Me kò nxãaska 6 dim moengele ba torompita ba qꞌaukagu, ra kò nxãaska dòm̀ ba kóḿ, gautan dim altaram di xu 4 xu nxãà xu koe guua ba, ncẽe kò Nqarim cookgꞌai koe hãa ba. 14Me ko 6 dim moengelem ncẽe ko torompita ba qgóóa ba bìrí a máá: “Moengele xu 4 xu ncẽe tshàam kaiam Eferatese dim koe qáéèa xu méé tsi kgoara,” témé. 15Xu kò gaxu moengele xu 4 xu cáḿan kgꞌónò mááèa, kgoaraè xu gha a, gaa xꞌaè kaga, naka nxoe ba hẽé, naka kuri ba hẽéthẽé e. Xu gaa xꞌaè kaga kgoaraè, nqoana zi xgꞌae zi khóè ne di zi koe xu gha guu a cúís xgꞌae sa cgꞌõo ka. 16Bìian qábìa hãa xu ncõo-kgꞌao xu di nxáráse-qꞌooa ne kò 200 milione e, ra kò nxáráse-qꞌooa xu kóḿ.
17Ncẽea ra kò ma tiris xꞌáíès koe bìi xu ma bóò ga a: qábì-kgꞌao xua kò dxùua tsi ko xgáèa máá gúùan úúa hãa, ncẽe kò cꞌeean khama ma nco̱à a, a safirean khama ma kaisase tsã̱á a, a i a salefan khama ma dàḿ-tcꞌubi i. I kò bìi xu di tcúúan gàman di tcúúan khama ii, i kò cꞌeean hẽé, naka tsꞌénèan hẽé, naka salefan hẽéthẽé gaxu di kgꞌáḿan koe tcgꞌoa. 18Nqoana zi xgꞌae zi khóè ne di zi koes kò guu a cúís xgꞌae sa cgꞌõoè, ncẽe zi xgàraku zi thõòka zi nqoana zi ka: cꞌeean ka hẽé, naka tsꞌénèan ka hẽé, naka salefan ka hẽéthẽé e, ncẽe kò kgꞌáḿa xu koe tcgꞌoa a. 19Bìian di qaria ne kò kgꞌáḿan gaan di koe hẽé, naka tsáóan gaan di koe hẽéthẽé hàna khama. Gaan di tsáóa ne kò cgꞌaoan khama ii, a tcúúan úúa, a i a kò gaan cgoa khóèan thõò-thõo.
20Cꞌẽe ne khóè ne kò gazi xgàraku zi thõòka zi ka táá cgꞌõoè, igaba ne kò táá gane kúrúa hãa gúùan koe tcóóse, a kò dxãwa tcꞌẽean dqo̱m̀an táá aagu, naka kúrú mááseèa nqárìan hẽéthẽé e, ncẽe gautan cgoa kúrúèa a, seleferan hẽé, naka tcgꞌaian hẽé, naka nxõ̱án hẽé, naka hìian hẽéthẽé e, ncẽe bóò ga hẽé tama a, kana kóḿ ga hẽé tama a, kana qõò ga hẽé tama a. 21A ne a kò táá tcóóse gane di cgꞌõokuan koe hẽé, naka tsóòan kúrúan koe hẽé, naka cgꞌáràn koe hẽé, naka gane di tsꞌãàn koe ga hẽéthẽé e.
Moengele ba hẽé naka tcgãya-coa sa hẽéthẽé e

1Ra kò nxãaska cꞌẽem moengelem kaia qarian úúa ba bóò, me nqarikgꞌai koe guu a ko xõa. Túú-cꞌõòs kam kò qàbièa, a dòro-qhãó ba tcúúa ba tcꞌamkgꞌai koe úúa. I kòo kgꞌáía ba cáḿs khama ma xꞌáà, i cꞌõáa ba nquu ba ko ghùi-ghuim hìim ka̱rua ko qaòm khama ii. 2Tshàua ba koem kò tcgãya-coa sa qgóóa, xgobekgꞌamsea kò hãa sa. Gam dim nqàrèm kgꞌáò xòè di bam kò tshàam tcꞌamkgꞌai koe tòóa, a dxàe xòè di ba nqõómkgꞌai koe tòóa. 3Kaisam qꞌau bam kò tcgꞌòó, gàman di kgꞌae-qꞌooan khama xam̀ ba. Eẽm ko qꞌau ka zi kò 7 zi kgꞌui-qꞌoo zi túúan di zi kgꞌuia tsꞌoo. 4Eẽ zi ko 7 zi kgꞌui-qꞌoo zi túúan di zi tsꞌoo, kar kò góá kgꞌoana, igabar kò nqarikgꞌai koe guuam dòm̀ ba kóḿ me ko máá: “Tcꞌàmà-tcẽekgꞌama tòó ẽes gúùs 7 zi kgꞌui-qꞌoo zi túúan di zi mééa hãa sa naka táá góá si guu!” témé.
5Me kò nxãaska moengelem ncẽer kò bóò me tshàa tcꞌamkgꞌai koe hẽé naka nqõómkgꞌai koe hẽéthẽé tééa-tẽe ba, kgꞌáò xòè dim tshàu ba nqarikgꞌai koe ghùi. 6A ba a Gaam ẽe chõò tamas kgꞌõè sa ko kgꞌõèm cgoa gaìse, ncẽe nqarikgꞌai hẽé naka gaa koe hàna gúùan hẽé, naka nqõómkgꞌai hẽé naka gaa koe hàna gúùan hẽé, naka tshàa-dxooan hẽé naka gaan koe hàna gúùan hẽéthẽé kúrúa hãa ba, a ba a máá: “Cúí ão ga gha káà a, 7igaba 7 dim moengelem ko hàà gam dim torompita ba qꞌaukagu xu cáḿ xu kas gha nxãaska Nqarim dis tchõàs chóm̀sea hãa sa tcgꞌoa a kúrúse, ẽem kò ma Gam di xu qãà xu porofiti xu ma xgaa-xgaa sia khama,” témé.
8Me nxãaska dòm̀ ncẽer ko nqarikgꞌai koe kóḿa hãa ba gaicara kgꞌui cgoa te a máá: “Qõò naka síí ẽe xgobekgꞌamseas tcgãya sa, tshàam tcꞌamkgꞌai koe hẽé naka nqõómkgꞌai koe hẽéthẽé tééa-tẽem moengelem tshàu qꞌoo koe séè,” témé.
9Ra kò moengelem koe síí a ra a dtcàrà me, tcgãya-coa sam gha máà te sa, me bìrí te a máá: “Séè si naka tcꞌõó si. Kgꞌau si i gha ii ncãàa tsi koe, igabas gha kgꞌáḿ-qꞌooa tsi koe ka̱re ii, dènean khama ma,” témé. 10Ra kò nxãaska gaas tcgãya-coa sa moengelem tshàu qꞌoo koe séè, a tcꞌõó si, si kò kgꞌáḿ-qꞌooa te koe dènean khama ma ka̱re, igaba ẽer ko tcꞌõó sia xgꞌara ka i kò ncãà-qꞌooa te kgꞌau. 11Ra kò nxãaska bìríè a máá: “Gaicara méé tsi porofita, káí ne khóè ne ka hẽé, naka káí zi qhàò zi ka hẽé, naka káí xu ta̱m xu ka hẽé, naka káí xu xꞌaiga xu ka hẽéthẽé e,” témé.
Cám̀ tsara nxàea tseegukagu-kgꞌao tsara

1Ra kò nxãaska qáò-qꞌooan ko tcꞌãò-tcꞌãom hìi ba máàè, dqàbim khama kò ii ba, a bìríè a máá: “Tẽe naka síí tempelem Nqarim dim di qáò-qꞌooan tcꞌãò-tcꞌão, naka altara ba hẽé, naka gaa koe hãa a ko dqo̱m̀ ne hẽéthẽé nxárá. 2Igaba tempelem ka tchàa koe hànam xꞌáé ba méé tsi guu, táá méé tsi nxãam di qáò-qꞌooan tcꞌãò-tcꞌão guu. Nxãam xꞌáé ba qhàò zi di ne máàèa hãa ke, zi gha 42 nxoean tcom-tcomsam xꞌáé-dxoo ba náà. 3Ra gha Tiri tsara nxàea tseegukagu-kgꞌao tsara cám̀ tsara qarian máà, tsara gha saka di qgáían hã̱a a 1,260 cáḿan porofita.” 4Ncẽe tsara nxàea tseegukagu-kgꞌao tsara olife di tsara hìi tsara a, a cám̀ tsara lampi téé-qꞌoo tsara a, ncẽe wèém nqõóm dim Xꞌaigam Nqarim cookgꞌai koe tééa-tẽe tsara. 5A ncẽè cꞌẽe khóèan kò thõò-thõo tsara a kgꞌoana ne i ko cꞌeean kgꞌáḿ-qꞌooa tsara koe tcgꞌoa, a gatsara di cgꞌõo-kgꞌaoan cgꞌõo. Ncẽea ẽe thõò-thõo tsara a kgꞌoana khóèan gha ma cgꞌõoè ga a. 6Qarian tsara úúa, nqarikgꞌaian tsara gha tcẽekgꞌam di i, táá i gha túúan tuu ka, gatsara di porofitan di cáḿan ka, a tsara a tshàan koe qarian úúa, ka̱bi i tsara gha i cꞌáòan kúrú di i, a tsara a gha nqõó ba xgꞌáḿ wèé cgꞌãèan cgoa, ẽe tsara ga ko ma tcꞌẽe khama ma.
7Eẽ tsara ko Nqarim di kgꞌuian tseegukagua xgꞌara, kam gha qãáka dim kgꞌoo-coam ncẽe chõò-qꞌoo úú tamam ha̱ém koe ko tcgꞌoa ba qaru-cgae tsara a, a ba a gha tàà tsara a, a cgꞌõo tsara a. 8I gha gatsara di tcꞌáróan kaiam xꞌáé-dxoom di xgꞌaekuan koe xóé, ncẽe qꞌãasea ba, a Sodoma ii ba kana Egepeto ii ba, ncẽe gatsara dim Xꞌaigam Nqarim xgàuèa koe. 9Nqoana cáḿan hẽé naka cúím cáḿ di nqáè-qꞌooan hẽéthẽé ka ne gha khóè ne ncẽe qhàò zi koe hẽé naka xgꞌae zi koe hẽé naka ta̱m xu koe hẽé, naka nqõó xu koe guua ne hẽéthẽé, gatsara di tcꞌáróan kgꞌama bóò, a gha xguì tcꞌám̀an koe tsara gha xòóè sa, 10ne gha ẽe nqõómkgꞌai koe xꞌãèa hãa ne tcꞌamkgꞌaia tsara koe qãè-tcao, a ne a gha kõ̱è sa kúrú, a aban tsééa mááku, ncẽe tsara porofiti tsara kò ẽe nqõómkgꞌai koe xꞌãèa hãa ne qóḿ ba qgóókagua hãa khama.
11Igaba i kò nqoana cáḿan hẽé naka cúím cáḿ di nqáè-qꞌooan hẽéthẽé qãá qꞌoo koe Nqarim koe guua kgꞌõèan di sónòan tcãà cgae tsara a, tsara kò nqàrèa tsara cgoa tẽe a téé, i kò kaisa qꞌáòan tcãà cgae gane ẽe kòo bóò tsara a ne. 12Nxãaska tsara kò cꞌẽem dòm̀ kaisa ba kóḿ, nqarikgꞌai koe guua ba, me ko bìrí tsara a a máá: “Ncẽe koe tsao qꞌábà qaò,” témé. Tsara túú-cꞌõòs cgoa nqarikgꞌai koe qꞌábà qaò, ne kò gatsara di ne cgꞌõo-kgꞌao ne bóò tsara a.
13Gaam xꞌaèm kam kò nqõó ba kaisase cgùru, me 10 xòèan koe guu a cúím xòèm xꞌáé-dxoom di ba xùbuse, i 7,000 khama noo khóèan gaam nqõóm di cgùru-qꞌooan ka cgꞌõoè, ne kò cꞌẽe ne kaisas qꞌáòs ka tcãàè, a ne a nqarikgꞌai dim Nqari ba dqo̱m̀.
14Cám̀ dis cgꞌãè sa nqáéa hãa, igaba bóò, nqoana dis cgꞌãè sa ko sencgaga hàà.
7 dim torompita ba
15Moengelem 7 di ba kò gam dim torompita ba qꞌaukagu, xu kò kaisase ko tsꞌoo xu dòm̀ xu nqarikgꞌai koe kóḿse, a xu a ko máá:
“Nqõómkgꞌai di xꞌaia ne
gatá dim Xꞌaigam Nqarim di xꞌaian kúrúa,
naka nqòòkaguèa hãam Krestem di hẽéthẽé e,
Me gha chõò tamase Xꞌaiga ba ii,”
témé. 16Xu kò nxãaska 24 xu kaia xu, ẽe kò Nqarim cookgꞌai koe gaxu di ntcõó-qꞌooan xꞌaian di koe ntcõe xu kgꞌáía xu cgoa qám̀se, a Nqari ba dqo̱m̀, 17a máá:
“Xꞌaiga Tsi Nqari Tsi Qari Tsi wèé Tseè,
ncẽe hàna Tsi, a kò kgꞌaiga hàna Tsi,
qãè-tcaoa xae ko máá Tsi,
kaia qarian Tsari Tsi séèa hãa khama,
a Tsi a tshoa-tshoa a tcꞌãà-cookgꞌaia hãa.
18Nqõóm di zi qhàò zia kò xgóà,
igaba i Tsari xgóàn hààraa,
naka ẽe xꞌóóa hãa ne xgàra di xꞌaèan hẽéthẽé e.
Tsari ne qãà ne, ncẽe porofiti ne hẽé
naka tcom-tcomsa ne hẽé naka wèéa ne
ẽe ko Tsarim cgꞌõè ba qꞌáò ne hẽéthẽé
Tsi gha qãèan cgoa suruta,
cgꞌáréan ga hẽé naka kaian ga hẽéthẽé e.
A Tsi a gha ẽe ko nqõó ba cgꞌõo ne hàà cgꞌõo,”
ta xu méé.
19Me kò nxãaska Nqarim dim tempelem nqarikgꞌai koe hàna ba xgobekgꞌamse, me kò Gam dis qáé-xgꞌaes dim káá ba bóòse Gam dim tempelem qꞌoo koe, i kò túú-tebean kúrúse, naka tsꞌoo-qꞌooan hẽé, kgꞌui-qꞌooan gaan di hẽé, nqõóm di cgùruan hẽé naka kaias tsõ̱à sa hẽéthẽé e.
 
Cgꞌao-dxoo ba hẽé naka cám̀ kgꞌoo-coa tsara cgꞌõo ko tsara hẽéthẽé e (12–13)
Khóè sa hẽé naka káí tcúú a kaiam cgꞌaom nco̱à ba hẽéthẽé e

1Kaia, a are-aresas xꞌáí sa kò nqarikgꞌai koe bóòse, ncẽe khóès kò cáḿs khama ii qgáían ha̱na sa, me kò nxoe ba nqàrèa sa ka nqãaka hàna, si kò xꞌaian dis cábás 12 tco̱nòan úúa sa tcúúa sa koe hàna. 2Ncãà nes kò úúa, a ábà qàe koe hãa, a ábàn di thõòan úúa, khamas kòo kgꞌae. 3Si kò cꞌẽes xꞌáí sa gaicara nqarikgꞌai koe bóòse, ka bóò, nco̱àm cgꞌao-dxoom kaiam 7 tcúúan hẽé naka 10 nxãàn hẽéthẽé úúa ba hàna, a kò 7 cábán xꞌaian di tcúúa ba koe úúa. 4Tsáóa ba kò nqoana zi xgꞌae zi nqarikgꞌai di tco̱nòan di zi koe guu a cúí sa xgàia tcgꞌòó, a nqõómkgꞌai koe tcheèagu. Kam kò nxãaska cgꞌao-dxoo ba khóès ẽe ábà kgꞌoanas cookgꞌai koe téé, nxãasegam gha gas dim cóá ba ẽem ko ábàè kaga tóm̀ ka. 5Si kò kgꞌáòm cóá ba ábà, ncẽe ko hàà nqõóm di zi qhàò zi wèé zi qano dxòm cgoa tcꞌãà-cookgꞌai ba. Igabam kò gas dim cóá ba ntcàuè, a ba a Nqarim koe úúè, Gam dis ntcõó-qꞌoos xꞌaian dis koe. 6Si kò khóè sa bèe a qãáka qgóéa síí, Nqarim xꞌãè-qꞌooan kgꞌónòa máá sia hãa koe, ncẽe gaa koes gha hãa, a 1,260 cáḿan xáròè koe.
Mikaele ba ko cgꞌao-dxoom cgoa xꞌãàku
7Si ncõo sa nqarikgꞌai koe tẽe. Mikaele ba hẽé naka gam di xu moengele xu hẽéthẽéa kò cgꞌao-dxoom cgoa xꞌãàku. Me kò cgꞌao-dxoo ba hẽé naka gam di xu moengele xu hẽéthẽé gaxu cgoa xꞌãàku. 8Igabam kò cgꞌao-dxoo ba tààè, i nxãaska xꞌãè-qꞌooa ba nqarikgꞌai koe kaà. 9Me kò cgꞌao-dxoo ba, cgꞌaom ncẽe ncìí, a dxãwa me e ta ko ma tciiè, a satana ii, a wèém nqõóm dim qàe-qaeku-kgꞌao ba, nqõómkgꞌai koe xaoa guuè, xu kò gam di xu moengele xu gam cgoa ga xaoa guuè.
10Ra kò nxãaska kaiam dòm̀ ba nqarikgꞌai koe kóḿ, me ko máá:
“Ncẽeska i Nqarim di kgoarakuan hààraa,
i Gam di qarian hààraa,
naka Gam di xꞌaian hẽé,
naka qarian Gam dim nqòòkaguèa hãam Krestem di hẽéthẽé e.
Gatá ka qõese ga ne dim chìbi-chibi-kgꞌao ba xaoa guuèa khama,
ncẽe ko gatá dim Nqarim cookgꞌai koe
koaba ba hẽé naka ntcùú ba hẽéthẽé chìbi-chibi ne ba.
11Ghùu-coam di cꞌáòan cgoa hẽé
naka Nqarim di kgꞌuian tseegukaguan ka hẽéthẽé ne tàà mea hãa;
a kò gane dis kgꞌõè sa táá tòóa mááse,
igabaga ne kò xꞌóóan kgꞌónòsea máána hãa.
12Gaa domka méé tu qãè-tcao, oo nqarikgꞌaiè,
naka gatu ẽe gaa koe xꞌãèa hãa tu hẽéthẽé e!
Igaba i gha cgꞌãè ii gatu ka, oo nqõókgꞌaiè,
naka tshàa-dxooan hẽéthẽé e,
dxãwa ba gatu koe xoana hãa,
kaisa xgóàn cgoa khama.
Qꞌanam hãa gam di xꞌaèa ne xòm̀ m sa khama!”
tam méé.
13Eẽm kò cgꞌao-dxoo ba bóò, nqõómkgꞌai koem xaoa xòóèa sa, kam kò kgꞌáòm cóá ba ábà hãas khóè sa qa̱e. 14Igabas kò khóè sa tcgàmà tsara kaias xães di tsara máàè, nxãasegas gha cgꞌao ba tsã̱éa guu, a qãáka síí hãa ka, qgáìm kgꞌónòas kò mááèam koe, qgáìm ncẽes kò síí hãa a xꞌaè ba xáròè ba, kuri tsara hẽé, naka kurim nqáè-qꞌoo hẽéthẽé e. 15Me kò cgꞌao ba khóè sa ko xùrise tshàam di khama noo tshàan kgꞌáḿa ba koe guu a tcgꞌòó, nxãasega i gha xgàia tcgꞌòó si ka. 16Igabam kò nqõó ba khóè sa hùi, a ba a kgꞌáḿa ba xgobekgꞌam, a ẽem tshàam ncẽem ko cgꞌao-dxoo ba kgꞌáḿa ba koe guu a tcgꞌòó ba tóm̀. 17Me cgꞌao-dxoo ba khóès koe kaisase xgóà, a ba a kò tcgꞌoa a síí wèé cóáa sa cgoa ga ncõoan kúrú, gane ẽe ko Nqarim di xꞌáèan qgóóa qaria ne, a ko wèé xꞌaè ka Jeso ba tseegukagu ne. 18Me kò cgꞌao-dxoo ba tshàa-dxooan di góḿan koe téé.
Tcꞌãà dim kgꞌoo-coa ba

1Ra kò kgꞌoo-coa ba bóò, me tshàam koe guu a ko tcgꞌoa, 10 nxãàn hẽé, naka 7 tcúúan hẽé, naka 10 cábán xꞌaian di hẽéthẽé kò nxãàa ba koe úúa ba, me kò Nqari ba ko cóè cgꞌõèan wèé tcúúa ba koe úúa. 2Kgꞌoo-coam ẽer kò bóò ba kò qꞌóèm khama ii, i kò nqàrèa ba bera dian khama ii, i kò kgꞌáḿa ba gàman dian khama ii. Me kò cgꞌao-dxoo ba gam di qarian hẽé naka gam di ntcõó-qꞌooan xꞌaian di hẽé naka kaia tsééan di qarian hẽéthẽé gaam kgꞌoo-coa ba máà. 3Si kò gaam kgꞌoo-coam dis tcúús cꞌẽe sa cgꞌãès xgꞌam̀ sa úúa, xꞌóóam ga kò hãa sa, igabas kò gaas xgꞌam̀s kaia sa tsꞌirìa hãa, me kò wèém nqõó ba kaias ares cgoa kgꞌoo-coa ba xùri. 4Ne kò khóè ne cgꞌao-dxoo ba dqo̱m̀, qaria bam kò kgꞌoo-coa ba máà khama, a ne a kò gataga kgꞌoo-coa ba dqo̱m̀, a ko máá: “Dìína kgꞌoo-coam khama ii? Dìína gha gam cgoa ncõoan kúrú?” témé.
5Kgꞌoo-coa ba kò kgꞌáḿan máàè, dqo̱m̀sean di kgꞌuia nem gha kgꞌui di i, naka Nqari ba cóèan di hẽéthẽé e. Me kò qarian máàè, 42 nxoea nem gha gam di tsééan kúrú ka. 6Kgꞌáḿa bam kò xgobekgꞌam, a Nqari ba cóè, a cgꞌõèa ba cóè, a ba a Nqarim xꞌãèa hãa qgáì hẽé naka gane ẽe nqarikgꞌai koe xꞌãèa hãa ne hẽéthẽé cóè. 7Qaria nem kò máàè, ẽe tcom-tcomsa ne cgoam gha ncõoan kúrú di i, a tàà ne e. A ba a kò wèém nqõóm di zi qhàò zi tcꞌamkgꞌai koe hẽé, khóè ne koe hẽé, naka ta̱m xu koe hẽé, naka xgꞌae zi koe hẽéthẽé qarian máàè. 8Ne gha wèé ne ẽe nqõómkgꞌai koe xꞌãèa hãa ne dqo̱m̀ me, ncẽe nqõóm dis tshoa-tshoases koe i kò guu a cgꞌõèa ne kgꞌõèan dis tcgãyas koe góáè tama ne, Ghùu-coam ncẽe kò cgꞌõoèam dis koe.
9Ncẽè khóèm kò tceean úúa hãa ne méém kóḿ:
10Ncẽè cꞌẽem khóèm gha qáéès kòo qaase
nem gha qáéè,
a ncẽè cꞌẽem khóèm gha ntcàum cgoa cgꞌõoès kò qaase
nem gha ntcàum cgoa cgꞌõoè.
Ncẽe sa ko máá, tcom-tcomsa ne khóè ne Nqarim di ne méé ne qarika téé naka dtcòm̀, témé.
Cám̀ dim kgꞌoo-coa ba
11Ra kò nxãaska cꞌẽem kgꞌoo-coa ba bóò, me nqõómkgꞌai koe guu a ko tcgꞌoa. Ghùu-coam di nxãàn khamam kò ma cám̀ nxãàn úúa, a kòo cgꞌao-dxoom khama ma kgꞌui. 12A kò tcꞌãà dim kgꞌoo-coam di qarian cgoa hàna baa koe wèé tsééan gam di ga kúrú. A ba a nqõó ba hẽé naka nqõómkgꞌai koe xꞌãèa hãa ne hẽéthẽé kúrú ne tcꞌãà dim kgꞌoo-coa ba dqo̱m̀, ncẽe gam dis xgꞌam̀s ncẽe xꞌóóam ga kò hãas xgꞌao tsꞌirì ba. 13Me kaia a are-aresa zi xꞌáí zi kúrú, a ba a khóè ne cookgꞌai koe nqarikgꞌai koe guu a nqõómkgꞌai koe hàà cꞌee ba kúrú. 14Gaa zi xꞌáí zi cgoam kò nqõómkgꞌai koe xꞌãèa ne khóè ne qàe-qae, xꞌáí zi ncẽem kò tcꞌãà dim kgꞌoo-coam cookgꞌai koe qarian máàèa hãa, kúrú zim gha ka zi. A ba a kò nqõómkgꞌai koe xꞌãèa ne khóè ne bìrí, kgꞌoo-coa ba méé ne sere-sere sa kúrúa máá sa, ncẽe kò ntcàum cgoa thõò-thõoèa igaba kgꞌõèa ba. 15Qaria nem kò máàè, kgꞌoo-coam dis sere-sere sam gha tcꞌãán máà, si sónò di i, nxãasegas gha gaam kgꞌoo-coam dis sere-sere sa kgꞌui ka, a gane ẽe gaam kgꞌoo-coam dis sere-sere sa dqo̱m̀ tama ne kúrú ne cgꞌõoè ka. 16Wèé ne khóè nem kò chùi, kgꞌáò xòè dim tshàum koe kana còoa ne koe ne gha xꞌáí sa tòó cgaeè ka. (Cgꞌárén ga hẽé naka kaian ga hẽé, qguùan ga hẽé naka dxàuan ga hẽé, kgoarasean ga hẽé naka qãàn ga hẽéthẽé e.) 17Nxãasega i gha táá cúí khóè ga cꞌẽes gúù sa xꞌámá kana xꞌámágu ka, gaas xꞌáí sa úú tama a, ncẽe kò gaam kgꞌoo-coam di cgꞌõè ii sa, kana cgꞌõèa ba di nxáráse-qꞌoo ii sa.
18Ncẽes gúù sa ko tcꞌẽean qaa. A ncẽè cꞌẽem khóèm kò tcꞌẽega ii ne méém gaam kgꞌoo-coam dim nxáráse-qꞌoo ba nxárá xgꞌae. Khóèm dim nxáráse-qꞌoo me e ke, me gam dim nxáráse-qꞌoo ba 666 me e.
 
Tãáka zi xꞌáí zi (14–15)
Ghùu-coa ba hẽé naka Gam di ne khóè ne hẽéthẽé e

1Ra kò nxãaska bóò, a cookgꞌaia te koe Ghùu-coa ba bóò Me Siona dim xàbìm koe tééa-tẽe, i kò 144,000 khóèan Gam cgoa hàna, ncẽe kò còoa ne koe Gam di cgꞌõèan hẽé naka Gam ka xõòm di cgꞌõèan hẽéthẽé góásea ne. 2Ra kò cꞌẽem tsꞌoom nqarikgꞌai koe guua hãa ba kóḿ, me tòè ko tshàan khama xam̀, a kaia kgꞌui-qꞌooan túúan di khama xam̀. Ncẽer kò kóḿa hãam dòm̀ ba kò harepa cii-kgꞌao ne dim khama xam̀, ne ko gane di harepan cii. 3Ne kò xꞌaian dis ntcõó-qꞌoos cookgꞌai koe hẽé naka 4 xu kgꞌoo-coa xu kgꞌõèa hãa xu cookgꞌai koe hẽé naka kaia xu cookgꞌai koe hẽéthẽé ka̱bam cii ba nxáè. Cúí khóè ga kò cii ba táá xgaa-xgaase, ẽe 144,000 ne cúí ne ne e kò ii, ncẽe kò nqõómkgꞌai koe guu a xꞌámá tcgꞌòóèa hãa ne. 4Ncẽe xua ẽe kò táá khóè zi cgoa xóé xu khóè xu u, qꞌano iise xu kò qgóósea hãa khama. Ghùu-coa ba xu kò wèé qgáìan ẽem ko qõò koe xùri. Khóè ne xgꞌaeku koe xu kò xꞌámá tcgꞌòóèa hãa, tcꞌãà di tcꞌáróan Nqarim di iise naka Ghùu-coam dian hẽéthẽé e. 5Gane di kgꞌáḿan koe i kò cúí tshúù-ntcõa ga táá hòòè, káà chìbi ne e kò ii khama.
Nqoana xu moengele xu
6Ra kò nxãaska cꞌẽem moengele ba bóò, me ko nqarikgꞌai nqáè koe ko tsã̱éa te, a chõò tama qãè tchõàn úúa, a ko ẽe nqõómkgꞌai koe xꞌãèa hãa ne koe hẽé naka nqõóm di zi qhàò zi wèé zi koe hẽé, naka wèé zi xgꞌae zi koe hẽé, naka ta̱man koe hẽé, naka khóè ne koe hẽéthẽé nxàe e. 7Kaiam dòm̀ cgoam kò máá: “Nqari ba qꞌáò naka xꞌáàkagu Me. Gam di xgàrakuan dim xꞌaè ba hààraa ke, naka dqo̱m̀ Me Gaam ẽe nqarikgꞌai hẽé naka nqõókgꞌai hẽé, naka tshàa-dxooan hẽé, naka wèé qgáìan tshàan ko tcgꞌoa hẽéthẽé kúrúa hãa ba,” témé.
8Me kò cꞌẽem moengelem cám̀ di ba xùri me, a máá: “Cgꞌáéa baa, cgꞌáéa baa, Babilonem kaia ba, gaam ncẽe nqõóm di zi qhàò zi wèé zi kúrú zi gõéan kgꞌáà hãa ba, cgꞌáràn kúrú di i, Nqarim di xgóàn ko óága gõéa ne,” témé.
9Me kò nqoana dim moengele ba xùri tsara a, a kaiam dòm̀ cgoa kgꞌui a máá: “Ncẽè cꞌẽem khóèm kò kgꞌoo-coa ba hẽé naka gam dis sere-sere sa hẽéthẽé ko dqo̱m̀, a xꞌáí sa còoa ba koe kana tshàua ba koe úúa nem 10gha gaam igaba thẽé Nqarim di xgóàn di gõéan kgꞌáà, ncẽe qàbukaguè tama a, a kubis Gam di xgóàn dis koe ntcã̱aèa a. Cꞌeean cgoa hẽé naka salefan hẽéthẽé cgoam gha tcom-tcomsa xu moengele xu hẽé naka Ghùu-coam cookgꞌai koe hẽéthẽé thõò-thõoè. 11I gha gane di thõò-thõoèan di tsꞌénèan chõò tamase qaò, ne sãa di xꞌaèan úú tama, koaba ba hẽé naka ntcùú ba hẽéthẽé e, gane ẽe ko kgꞌoo-coa ba hẽé naka sere-serea ba hẽéthẽé dqo̱m̀ ne, naka wèém ẽe cgꞌõèa ba dis xꞌáí sa hòòa ne hẽéthẽé e.”
12Ncẽe sa ko máá, tcom-tcomsa ne khóè ne Nqarim di ne méé ne qarika téé, témé - gane ẽe ko Nqarim di xꞌáèan hẽé naka Jesom di dtcòm̀an hẽéthẽé qgóóa qari ne.
13Ra kò dòm̀ ba kóḿ me nqarikgꞌai koe guua hãa a ko máá: “Ncẽe sa góá: Tsꞌee-tsꞌeekgꞌaièa nea ẽe ko Nqarim koe xꞌóó ne, ncẽem xꞌaèm koe guu a,” témé. Me Tcom-tcomsam Tcꞌẽe ba máá: “Eè, tsꞌee-tsꞌeekgꞌaièa nea, sãa ne gha gane di tsééan koe, i gha gane di tsééan xùri ne khama!” témé.
Nqõóm di tcuùè-qꞌooa ne
14Bóòr kò, a cookgꞌaia te koe qꞌúús túú-cꞌõò sa bóò. Gaas túú-cꞌõòs koe kò ntcõe ba kò Khóèm dim Cóám khama ii, a gautan dis cábás xꞌaian di sa tcúúa ba koe úúa, a ba a kò qꞌãe cgoa dim xgàom tsꞌéè ba tshàua ba koe úúa. 15Me kò cꞌẽem moengele ba tempelem koe guu a tcgꞌoa, a kaiam dòm̀ cgoa gaam ẽe kò túú-cꞌõòs koe ntcõe ba qꞌau, a ko máá: “Tsarim xgào ba tcãà naka gaam cgoa tcuù, tcuùan dim xꞌaè ba hààraa hãa, nqõómkgꞌai dian ncẽe tcuùè ko ne kaisase xꞌãéa hãa ke,” témé. 16Me kò nxãaska gaam ẽe túú-cꞌõòs koe ntcõe ba xgào ba nqõómkgꞌai koe nqáékagu, me nqõó ba tcuùè.
17Me kò cꞌẽem moengele ba tempelem nqarikgꞌai dim koe guu a tcgꞌoa. Gaam igabam kò qꞌãe cgoa dim xgàom tsꞌéè ba qgóóa.
18Me kò cꞌẽem moengele ba altaram koe guu a tcgꞌoa, moengelem ncẽe cꞌeean koe qarian úúa ba, me kò gaam ẽe kò tsꞌéèm xgào ba qgóóa ba kaiam dòm̀ cgoa tcii, a máá: “Tsarim xgào ba tcãà naka nqõóm di kgꞌoman di tcꞌáróan tcuù cgoa me, gaan di tcꞌáróa ne xꞌãéa hãa ke,” témé. 19Me kò moengele ba nxãaska gam dim xgào ba nqõómkgꞌai koe nqáékagu, a ba a nqõómkgꞌai di kgꞌoman tcuù, a gõéan ko kúrúès qgáìs ncẽe Nqarim di xgóàn di iis koe xaoa tcãà a. 20I kò kgꞌoman xꞌáé-dxoom ka tchàa koe náà tòm̀-tommè, gõéan ko kúrúès qgáìs koe, i cꞌáòan gaas qgáìs koe guu a tòè, a càùse, a bìi di tóḿ kgòrean ko téé khama noose síí, 300 kilomitara di qáò-qꞌooan khama noose.
7 xu moengele xu di zi cgꞌãè zi chõò di zi

1Ra kò nxãaska cꞌẽes kaias are-aresas xꞌáí sa nqarikgꞌai koe bóò: moengele xu 7 xu ncẽe kò 7 cgꞌãèan úúa xu - ncẽe chõò di i, gaan koe i kò Nqarim di xgóàn chõò khama.
2Ra kò cꞌẽes gúù sa bóò, tshàam tsꞌóó-cꞌõán khama ii ba, me cꞌeean cgoa tcgꞌomesea. A ra a kò gataga gane ẽe kò kgꞌoo-coa ba tàà hãa ne hẽéthẽé bóò, kgꞌoo-coam ncẽe kò sere-sere sa kúrúa mááèa hãa, i kò cgꞌõèa ba nxáráse-qꞌoom ka xꞌáíèa ba. Tshàam qàe koe ne kò téé-tẽe, Nqarim máà nea hãa zi harepa zi qgóóa hãase. 3Ne kò Moshem dim cii ba nxáè, Nqarim dim qãà ba, naka Ghùu-coam dim cii ba hẽéthẽé e, a ko máá:
“Tsari tsééa nea kaia, a are-aresa a.
Oo, Xꞌaiga Tsi Nqari Tseè, Qari Tsi wèé Tseè!
Tsari dàòa nea tchàno a tseegu u,
oo, Xꞌaiga Tsi nqõóm di zi qhàò zi di Tseè!
4Dìína gha táá qꞌáò Tsi,
oo, Xꞌaiga Tsi Nqari Tseè,
a cgꞌõèa Tsi táá xꞌáàkagu?
Tsáá Tsia cúísega tcom-tcomsa Tsi i.
Nqõóm di zi qhàò zi wèé zia gha hàà
a Tsáá cookgꞌai koe dqo̱m̀ khama,
tchàno tsééan Tsaria xꞌáísea hãa khama,”
témé.
5Ncẽes gúùs qãá qꞌoo koer kò nqarikgꞌai koe tempele ba bóò, xhàro-dxoom ncẽe Nqarim ko khóè ne cgoa kgꞌuim koe, me nqáè koe hànam qgáì ba xgobekgꞌamsea. 6Xu kò gaxu moengele xu 7 xu gaa koe guu a 7 cgꞌãèan cgoa tempelem koe tcgꞌoa. Qꞌúú qgáían tca̱àko xu kò ha̱na, a kò gautan di bànean dxùua xu koe qáéa. 7Me kò 4 xu kgꞌoo-coa xu kgꞌõèa hãa xu ka cꞌẽe ba nxãaska 7 xu moengele xu gautan di zi gàba zi 7 zi máà, chõò tamase ko kgꞌõèm Nqarim di xgóàn ka kò cgꞌoèa hãa zi. 8Me kò tempele ba Nqarim di xꞌáàn hẽé naka Gam di qarian hẽéthẽé koe guua tsꞌénèan ka cgꞌoè-cgꞌoeè. I kò cúí khóè ga tempelem koe tcãà tama, i nxãakgꞌaiga qõò a síí 7 cgꞌãèan moengele xu 7 xu di chõòkaguè.
 
7 zi gàba zi Nqarim di xgóàn di zi (16)

1Ra kò nxãaska kaiam dòm̀ tempelem koe guua hãa ba kóḿ, me ko moengele xu 7 xu bìrí a ko máá: “Qõò xao naka nqõómkgꞌai koe síí Nqarim di xgóàn di zi gàba zi 7 zi ntcã̱àgu,” témé.
2Me kò tcꞌãà dim moengele ba qõò a síí gam dis gàbas dian nqõómkgꞌai koe ntcã̱agu, zi kò cgꞌãè a thõò zi chìbi zi khóè ne koe tcgꞌoa, ẽe kò kgꞌoo-coam dis xꞌáí sa úúa ne hẽé naka gam dis sere-sere sa kòo dqo̱m̀a máá ne hẽéthẽé e.
3Me kò cám̀ dim moengele ba gam dis gàbas dian ntcã̱agu tshàa-dxooan koe, i tshàan ka̱bise a xꞌóóam khóèm di cꞌáòan khama ii, i kò tshàan qꞌoo koe hàna kgꞌõèa gúùan wèé ga xꞌóó.
4Me kò nqoana dim moengele ba gam dis gàbas dian ntcã̱agu tshàa xu koe hẽé, naka wèé qgáìan tshàan ko tcgꞌoa koe hẽéthẽé e, i kò ka̱bise a cꞌáòan kúrú. 5Ra kò tshàan dim moengele ba kóḿ, me ko máá:
“Tchàno Tsi i,
Tsáá ncẽe hàna
a kò kgꞌaiga hàna Tsi,
ncẽe tcom-tcomsa Tsi,
xgàrakuan ncẽe koe Tsi tchàno Tsi i.
6Tcom-tcomsa ne hẽé naka porofiti xu hẽéthẽé
di cꞌáòa ne ne kò ntcã̱àgua,
Tsi kò cꞌáòan máà ne ne kgꞌáà,
ẽe ne kòo ma qaa khama
gane di zi tséé zi cgoa,”
tam méé. 7Ra kò altara ba kóḿ, me ko xo̱a a ko máá:
“Eè, Xꞌaiga Tsi Nqari Tsi qari Tsi wèé Tseè,
Tsari xgàrakua ne tseegu a tchàno o,”
témé.
8Me kò 4 dim moengele ba gam dis gàbas dian cáḿs koe ntcã̱agu, si kò qarian máàè, khóèa nes gha cꞌeean cgoa dàò di i. 9Ne kò khóè ne cáḿs di kùruan kaia ka dàòè, a kò Nqarim di cgꞌõèan cóè, Gaam ẽe ncẽe zi cgꞌãè zi di qarian kò úúa hãa ba, a ne a kò táá chìbi bóòse a ka̱bise a Nqari ba dqo̱m̀.
10Me kò 5 dim moengele ba gam dis gàbas dian kgꞌoo-coam dis ntcõó-qꞌoos xꞌaian dis koe ntcã̱agu, i kò gam di xꞌaian ntcùú-ntcuuè. Ne kò khóè ne thõòan ka ka̱án ta̱m, 11a ne a nqarikgꞌai dim Nqari ba gane di thõòan hẽé naka chìbian hẽéthẽé domka cóè. A kò táá ẽe ne kúrúa hãa zi gúù zi koe chìbi bóòse.
12Me kò 6 dim moengele ba gam dis gàbas dian Eferatese dim tshàam kaiam koe ntcã̱agu, i gaam tshàam di tshàan kaà, nxãasegam gha dàòm cáḿs ko tcgꞌoam xòèm di xu xꞌaiga xu di ba kgꞌónòè ka. 13Ra kò nqoana cgꞌãè tcꞌẽean bóò, ncẽe ko cgꞌao-dxoo ba hẽé, naka kgꞌoo-coa ba hẽé, naka porofitim tshúù-ntcõa ba hẽéthẽé xu kgꞌáḿ qꞌoo koe tcgꞌoa a, i dqòean khama ii. 14Tcꞌẽean ncẽea kò dxãwan di i, a kò are-aresa zi xꞌáí zi kúrú, a kò wèém nqõóm di xu xꞌaiga xu koe síí, nxãasega i gha síí ncõos koe xgꞌae-xgꞌae xu ka, Nqarim Qarim wèém dim cáḿ kaiam ka.
15(Nqari ba ko máá: “Bóò, tsꞌãà-kgꞌaom khamar ko ma hàà. Tsꞌee-tsꞌeekgꞌaièa baa ẽe kókòa a qgáía ba qgóóa kgꞌónòa ba, táám gha nxãasega qgꞌaè-cgaease qõòate ka, a ba a khóè ne xgꞌaeku koe táá sau-cgaease hãa ka,” témé.)
16Ncẽe tcꞌẽea nea kò xꞌaiga xu xgꞌae-xgꞌae, qgáìm ẽe ko Hebera dis kgꞌuis ka Hare-Magetone ta ko ma tciièm koe.
17Me kò 7 dim moengele ba gam dis gàbas dian tcꞌãán qꞌoo koe ntcã̱agu, me kò kaiam dòm̀ ba tempelem koe guu a tcgꞌoa, xꞌaian dis ntcõó-qꞌoos koe a máá: “Xgꞌaraa ia,” témé. 18I nxãaska túú-teben hẽé naka tsꞌoo-qꞌooan hẽé naka túúan di kgꞌui-qꞌooan hẽé naka nqõóm di cgùruan hẽéthẽé kúrúse. Ncẽes cgùru sa kò kaisase kaia, si qanega gatà iis gúù sa kúrúse tama, khóèan nqõómkgꞌai koe tshoa-tshoa a hãa koe ga guu a. 19Me kò xꞌáé-dxoom kaia ba nqoana qꞌoro qꞌaa-qꞌaaè, i kò nqõóm di zi qhàò zi di xꞌáé-dxooan cgꞌáé. Me kò Nqari ba kaiam Babilone ba tcꞌẽe-tcꞌẽese, a ba a gõéan dis kubis Gam di xgóàn kaia di sa máà me. 20I kò tshàam ka nxa̱ma-nxa̱maèa nqõó-coan wèéan ga gàri a kaà, i kò cúí xàbì ga táá hòòse. 21I kò kaia tsõ̱àn nqarikgꞌai koe guu a khóè ne koe tcheè, 50 qóḿ-qꞌoo khama noo qóḿan kò úúa a. Ne kò khóè ne ncẽes gúùs cgꞌãès tsõ̱àn dis domka Nqari ba cóè, ncẽes cgꞌãè sa kò kaisase tshúù si i khama.
 
Babilonem di cgꞌáé-qꞌooan hẽé, naka kgꞌoo-coam dis tààè sa hẽé, tshúù-ntcõa di xu porofita xu hẽé, naka dxãwa ba hẽéthẽé e (17–20:10)
Cgꞌárà-kgꞌao sa hẽé naka kgꞌoo-coa ba hẽéthẽé e

1Kam kò nxãaska 7 zi gàba zi qgóóa xu moengele xu 7 xu ka cꞌẽe ba hàà cgae te, a hàà bìrí te a máá: “Hàà nakar hàà kaias cgꞌárà-kgꞌaos di xgàrasean xꞌáí tsi, ncẽe káí tshàan tcꞌamkgꞌai koe ntcõe sa! 2Ncẽe xꞌaiga xu nqõómkgꞌai di xu gas cgoa cgꞌáràn kúrúa hãa sa, ne kò nqõóm di ne xꞌãè-kgꞌao ne gas di cgꞌáràn di gõéan nqàre sa,” témé.
3Kam kò nxãaska tcꞌẽem koe séè te, a qãáka úú te. Ra kò khóè sa bóò si nco̱àm kgꞌoo-coam tcꞌamkgꞌai koe ntcõe, ncẽe gam koe i kò Nqari ba ko cóè cgꞌõèan cgꞌoèa hãa ba, me 7 tcúúan úúa naka 10 nxãàn hẽéthẽé e. 4Si kò khóè sa tsã̱áse nco̱àse ha̱na, a kòo gautan ka hẽé, naka tꞌõè zi nxõ̱á zi ka hẽé, naka tca̱àko nxõ̱án cgoa kúrúèa qgꞌam̀an ka hẽéthẽé xꞌáà. Tshàua sa koes kò gautan dis kubi sa qgóóa, si cgꞌãè zi gúù zi hẽé naka gas di cgꞌáràn di cgꞌurian hẽéthẽé ka cgꞌoèa hãa. 5Gas di còoan koe i kò chóm̀seas gúù sa ko nxàe cgꞌõèan góásea:
“KAIAS BABILONE SA,
CGꞌÁRÀ-KGꞌAO ZI KA XÕÒ SA
NAKA CGꞌÃÈ ZI NQÕÓMKGꞌAI DI ZI HẼÉTHẼÉ DI SA,”
ta ma góásea a. 6Ra kò khóè sa bóò, si tcom-tcomsa ne di cꞌáòan ka nqàrea hãa, gane ẽe Jesom di ne nxàea tseegukagu-kgꞌao ne di cꞌáòa ne.
Eẽr ko bóò si kar kò kaisase are. 7Igabam kò moengele ba bìrí te a ko máá: “Dùús domka tsia area? Ncẽes khóès di zi gúù zi chóm̀sea zir gha bìrí tsi, naka ẽes qábìa hãam kgꞌoo-coam 7 tcúúan hẽé naka 10 nxãàn hẽéthẽé úúam di zi hẽéthẽé e. 8Kgꞌoo-coam ẽe tsi ko bóò ba kò hànaa, igabam ncẽeska káà me e, a ba a gha hàà chõò-qꞌoo úú tamam ha̱ém qꞌoo koe guu a qaò, a gha tcgꞌoa a síí kaàkaguè. Nqõómkgꞌai di ne xꞌãè-kgꞌao ne, ncẽe gane di cgꞌõèan nqõóm tshoa-tshoasea koe guu a kgꞌõèan dis tcgãyas qꞌoo koe góáè tama ne gha are, gaam kgꞌoo-coa ba ne ko bóò ne. Hànam kò hãa, igabam ncẽeska káà me e, a gha gaicara hàà khama.
9“Ncẽes gúù sa tsi kò kóḿa qꞌãa kgꞌoana ne i ko tcꞌẽean qaase. 7 xu tcúú xua 7 xu xàbì xu u, ncẽes ko khóè sa gaxu koe ntcõe xu. 10Gataga xu 7 xu tcúú xu 7 xu xꞌaiga xu u. 5 xua kò cgꞌáé, me cꞌẽe ba qanega xꞌaiga me e, me cꞌẽe ba qanega hàà tama - hààm kò nem gha hàà cgꞌorò xꞌaè-coan cúí ga hãa. 11Kgꞌoo-coam ncẽe kò hànaa ba, a ncẽeska káà ii ba, nxãa ba 8 di me e, igabam 7 xu ka cꞌẽe me e, a ba a gha síí cgꞌõoè.
12“I nxãaska 10 nxãàn ẽe tsi kò bóò o, nxãan 10 xu xꞌaiga xu u, ncẽe qanega xꞌaian máàè ta ga hãa xu, igaba xu gha hàà cúím aoara ba gaam kgꞌoo-coam cgoa xꞌaiga xu gha ii di qarian hòò. 13Ncẽe xua cúís tcꞌẽe sa úúa, a ko gaxu di qarian hẽé naka gaxu di tsééan di qarian hẽéthẽé kgꞌoo-coa ba máà. 14Ncõoan xu gha Ghùu-coam cgoa kúrú, Me gha Ghùu-coa ba tàà xu, xꞌaiga xu dim Xꞌaiga Me e, a kaia xu xꞌaiga xu dim kaiam Xꞌaiga Me e khama. Ne gha Gam cgoa hàna ne ẽe tciièa, a nxárá tcgꞌòóèa, a tcom-tcomsa ne ne e,” tam moengele ba méé.
15A ba a bìrí te a máá: “Tshàan ẽe tsi kò bóò, ẽe cgꞌárà-kgꞌaos gaan koe ntcõóa-ntcõe e, nxãa nea káí ne khóè ne hẽé, naka xgꞌae zi hẽé, naka nqõóan di zi qhàò zi hẽé, naka ta̱m xu hẽéthẽé e. 16Nxãà xu 10 xu ẽe tsi ko bóò xu hẽé naka kgꞌoo-coa ba hẽéthẽéa gha cgꞌárà-kgꞌao sa hòre. Cgꞌãa-cgꞌanasekagu si i gha, a qgꞌaè-cgaekagu si, a gha cgàaa sa kgꞌoo, a cꞌeean cgoa dàò si. 17Nqari ba tcáóa xu koe tcãà ana hãa khama, Gam ko tcꞌẽe sa xu gha kúrú, a gha cúí tcꞌẽe ka, a gaxu di xꞌaian di qarian kgꞌoo-coa ba máà, i gha nxãakgꞌaiga síí Nqarim di kgꞌuian tseegukaguè ka. 18Khóès ẽe tsi ko bóò sa kaiam xꞌáé-dxoo me e, ncẽe nqõómkgꞌai di xu xꞌaiga xu koe qarian úúa ba.”
Babilonem di cgꞌáé-qꞌooa ne

1Ncẽe zi gúù zi qãá qꞌoo koer kò cꞌẽem moengele ba bóò, me nqarikgꞌai koe guu a ko xõa, kaia qarian úúa ba, me kò nqõó ba gam di xꞌáàn ka xꞌáà-xꞌaaè. 2Kaiam dòm̀ cgoam kò kgꞌui a ko máá:
“Cgꞌáéa baa, cgꞌáéa baa, Babilonem kaia ba!
Dxãwan xꞌãèa hãa qgáìa nem kúrúa,
naka wèé zi tcꞌẽe zi cgꞌãè zi di xꞌãè-qꞌooan hẽéthẽé e,
xꞌãè-qꞌooan wèés tsa̱rás kgꞌooè tamas di hẽé,
naka xꞌãè-qꞌooan wèém kgꞌoo-coam kgꞌooè tama,
a hòreèam di hẽéthẽé e.
3Nqõóm di zi qhàò zi wèé zia
gas di cgꞌáràn di xgóà gõéan kgꞌáà hãa,
xu nqõómkgꞌai di xu xꞌaiga xu gas cgoa cgꞌáràn kúrúa,
xu nqõómkgꞌai di xu xꞌámágu-kgꞌao xu qguùa hãa,
gas di xaù-qꞌooan kaia ka,”
témé.
4Ra kò nxãaska cꞌẽem dòm̀ ba nqarikgꞌai koe guu a kóḿ, me ko máá:
“Tiri tu khóè tuè, tcgꞌoaragu si,
gas di chìbian koe tu gha táá tcãà ka,
naka tua gha nxãasega táá gas di xgàraèan koe tcãà.
5Gas di chìbia nea dtcõoa qaòkaguèa khama,
a nqarikgꞌaian koe ga síía,
Me Nqari ba gas di cgꞌãè cauan tcꞌẽe-tcꞌẽesea hãa.
6Ka̱bise naka máà si,
ẽes ko ma gasa máà tua khamaga ma,
naka cám̀ qꞌoro suruta si gas di tsééan koe.
Cám̀ qꞌoro cgꞌoè-cgꞌoea máá si,
kubis ẽes kò cgꞌoè-cgꞌoeas koe.
7Eẽs kò ma xꞌáàkaguse a ka̱rean máàsea hãa
khama noose xgàra si
naka thõòan máà si.
Tcáóa sa koes ko máá:
‘Xꞌaigas dxàe sa ntcõe,
dxàe-ntcõar tama ra a,
cuiskagar thõò-tcaoa hãase kgꞌaea tite,’
témé khama.
8Gaa domka i gha gas di cgꞌãèan cúím cáḿ ka hàà:
tcììan hẽé naka tshúù-tcaoan hẽé, naka xàbàn hẽéthẽé e.
Si gha cꞌeean cgoa dàòè,
Xꞌaigam Nqari ba qarian úúa,
ncẽe ko xgàra si ba khama,”
tam méé.
9Eẽ xu ko nqõóm di xu xꞌaiga xu, ncẽe kò gas cgoa cgꞌáràn kúrú, a kòo nqõómkgꞌai di ka̱rean gas cgoa tcꞌõó xu, dào-qꞌooa sa di tsꞌénèan bóò ka xu gha kgꞌae, a xu a gha thõòkase kgꞌae cgae si. 10Nqúù ka xu gha téé, gas di thõòan di qꞌáòan domka, a xu a gha máá:
“Haò, cgꞌãè i gha ii!
Cgꞌãè i gha ii, haò, kaiam xꞌáé-dxoo ba!
Haò, Babilone ba, qarian dim xꞌáé-dxoo ba!
Cúím aoaram qꞌoo koe i tsari xgàrakuan hààraa!”
témé.
Qꞌúúm bìim dim qábì-kgꞌao ba
11Xu gha nqõómkgꞌai di xu xꞌámágu-kgꞌao xu kgꞌae, a thõòkase kgꞌae cgae si, cúí khóè ga gaxu di gúùan gaicara xꞌámá hãa tite khama: 12gauta di gúùan hẽé, naka selefera dian hẽé, naka tꞌõè nxõ̱án hẽé, naka tca̱àko nxõ̱án hẽé, naka qꞌúú qgáían hẽé, naka tsã̱áse nco̱à qgáían hẽé, naka tca̱àko qgáían hẽé, naka nco̱à qgáían hẽé, naka wèé hìi-qhàòan qãè hm̀m̀-xgꞌãò hẽé, naka tcgoà di nxãàn cgoa kúrúèa zi gúù-qhàò zi wèé zi hẽé, naka kaisa marian ko tcꞌóà hìian cgoa kúrúèa zi gúù-qhàò zi wèé zi hẽé, naka tcgꞌaian hẽé, naka qanoan hẽé, naka tcꞌúúan úúa nxõ̱án hẽé, 13naka kinamone hẽé, naka tsóòberean hẽé, naka qãè hm̀m̀-xgꞌãò gúùan tcgáùse di hẽé, naka tshãán hẽé, naka qãè hm̀m̀-xgꞌãò gúùan hẽé, naka gõéan hẽé, naka nxúìan hẽé, naka péréan hẽé, naka xháràèa péréan hẽé, naka ghòèan hẽé, naka ghùuan hẽé, naka bìian hẽé, naka kara zi hẽé, naka qãàn hẽé, naka khóèan di kgꞌõèan hẽéthẽé e. 14Ncẽeta ne gha méé: “Wèé cgùrian ncẽe sari tcáóan kò xgónèa hãa ne tcgꞌoa cgae sia. Wèé qguùan hẽé naka gúù zi wèé zi tꞌõè-tꞌõe si ko zi hẽéthẽéa kaàraa hãa, a cuiskaga gaicara hòòè tite,” témé. 15Xꞌámágu-kgꞌao xu ncẽe kò ncẽe zi gúù zi xꞌámágu xu, a kò gaas koe qguù xu, nxãa xua gha gas di thõòan di qꞌáòan domka nqúù ka téé, a gha kgꞌae, a kaisase thõòkase kgꞌae cgae si, 16a máá:
“Haò, cgꞌãè i gha ii!
Cgꞌãè i gha ii, haò, kaiam xꞌáé-dxoom
ncẽe qꞌúús qgáí sa ha̱nas khóès khama ii ba,
tsã̱áse nco̱àse ha̱na sa,
a ko gautan ka hẽé, naka tꞌõè nxõ̱án ka hẽé
naka tca̱àko nxõ̱án ka hẽéthẽé tca̱à sa!
17Cúím aoaram ka
i ncãa wèé xꞌaian ncẽe ga cgꞌãa-cgꞌanasekaguè!”
témé.
Me gha wèém chùi-kgꞌaom skepean di ba hẽé naka qꞌábà-kgꞌao ba hẽé naka skepean ko qõòkagu xu hẽé naka wèé xu ẽe ko tshàan qꞌoo koe xꞌámágu xu hẽéthẽé nqúù ka téé. 18A gha ẽe xu kòo dàò-qꞌooa sa di tsꞌénèan bóò ne qꞌaua tcgꞌòó, a xu a gha máá: “Ndakam xꞌáé-dxoo ba kò ncẽem xꞌáé-dxoom kaiam khama ii?” témé. 19A xu a kò tcúúa xu koe tsharàn tcheè, ẽe xu ko kgꞌae, a ko thõòkase kgꞌae ka, a ko qꞌau a ko máá:
“Haò, cgꞌãè i gha ii,
cgꞌãè i gha ii, haò kaiam xꞌáé-dxoo ba.
Wèé ne ẽe skepe zi tshàan qꞌoo koe úúa ne gam koe qguùa,
gam di qguùan ka!
Cúím aoaram kam cgꞌãa-cgꞌanasekaguèa,”
ta xu méé.
20Qãè-tcaoa tu nqáé si, oo nqarikgꞌaiè,
oo tcom-tcomsa tuè,
naka xꞌáè úú-kgꞌao xao hẽé naka porofiti xao hẽéthẽé e,
Nqari ba gatu domka xgàrakuan máà sia ke!
21Me kò nxãaska cꞌẽem moengelem qari ba kaiam nxõ̱á-dxoom khama noom nxõ̱á ba ghùi, a ba a tshàam qꞌoo koe xàbù tcãà me, a máá:
“Gatagam gha ma Babilonem,
kaiam xꞌáé-dxoo ba ma qarika xàbù tcãàè,
a ba a gha gaia táá hòòè.
22Ciian harepa cii-kgꞌao ne di hẽé
naka nxáè-kgꞌao ne di hẽé,
naka fulutu cii-kgꞌao ne di hẽé
naka torompita cii-kgꞌao ne di hẽéthẽéa
cuiskaga gaicara sáá koe kóḿsea hãa tite;
i cúí xom-kgꞌaoan
ncẽe xommè ko zi gúù zi di ga
cuiskaga gaicara sáá koe hòòsea hãa tite;
i cuiskaga sáá koe
gáí cgoa dis nxõ̱ás di gáí-qꞌooan kóḿsea hãa tite.
23Cuiskaga i lampian di xꞌáàn
gaicara sáá koe xꞌáà hãa tite.
Séè-kgꞌao ba hẽé naka séèè kos khóè sa hẽéthẽé khara
di kgꞌui-qꞌooa ne
cuiskaga sáá koe gaicara kóḿsea hãa tite.
Sáá koe ko xꞌámágu ne khóè nea kò dqo̱m̀se khama
nqõómkgꞌai di ne kaia ne khóè ne e sa,
zi kò nqõóm di zi qhàò zi wèé zi
sari tsóòan cgꞌãè ka ho̱àkaguè,
24i kò gas koe porofiti xu hẽé
naka tcom-tcomsa ne hẽé,
naka wèé ne ẽe nqõómkgꞌai koe cgꞌõoèa ne di cꞌáòan hẽéthẽé hòòse,”
témé.
Káí ne khóè ne ko nqarikgꞌai koe Nqari ba dqo̱m̀

1Ncẽe zi gúù zi qãá qꞌoo koer kò khóè ne káí ne dis xgꞌaes di kgꞌui-qꞌooan khama xam̀s nxo̱bo sa nqarikgꞌai koe kóḿ, ne ko máá:
“Haleluya!
Kgoarakuan hẽé
naka xꞌáà ba hẽé
naka qarian hẽéthẽéa
gatá dim Nqarim di i.
2Gam di xgàrakua ne tseegu a tchàno o khama.
Kaias cgꞌárà-kgꞌao sam xgàra hãa,
ncẽe kò nqõó ba gas di cgꞌáràn ka cgꞌãè-cgꞌãe sa.
Gam di qãàn di cꞌáòa nem ka̱bia máá sia hãa,”
témé. 3Ne kò gaicara qꞌau a máá:
“Haleluya!
Gas koe guua hãa tsꞌénèa ne ko chõò tamase qaò,”
témé.
4Kaia xu 24 xu hẽé naka kgꞌoo-coa xu kgꞌõèa hãa xu 4 xu hẽéthẽéa kò cgꞌáé, a Nqari ba dqo̱m̀, ncẽe kò xꞌaian dis ntcõó-qꞌoos koe ntcõe ba. A xu a kò máá:
“Haleluya! Amen”
témé.
Ghùu-coam dis séè sa
5Me kò nxãaska xꞌaian dis ntcõó-qꞌoos koe dòm̀ ba guu, a ko máá:
“Gatá dim Nqari ba dqo̱m̀,
gatu wèé tu tséé-kgꞌao tu Gam di tu,
gatu ẽe ko qꞌáò Me tu,
cgꞌáréa tu ga hẽé naka kaia tu ga hẽéthẽé e,”
témé.
6Ra kò nxãaska khóè ne káí ne dis xgꞌaes khama xam̀ kgꞌui-qꞌooan kóḿ, si tòèko tshàan di tsꞌoo-qꞌooan khama xam̀, naka kgꞌui-qꞌooan kaisa túúan di hẽéthẽé e, ne ko qꞌau a ko máá:
“Haleluya!
Xꞌaigam gatá dim Nqarim
ncẽe Qarim wèé ba tcꞌãà-cookgꞌaia.
7Hàà naka ta qãè-tcao, naka xꞌáàn máà Me!
Ghùu-coam dis séè sa hààraa ke,
si Gam dis khóè sa kgꞌónòsea hãa.
8Thamka qgáían qꞌúús kò máàè,
xꞌáàko, a qꞌano o, hã̱as gha ka,”
ta ne méé. (Qꞌúú qgáía ne kò tchàno zi tséé zi i, tcom-tcomsa ne di zi khama.)
9Me kò nxãaska moengele ba bìrí te a máá: “‘Tsꞌee-tsꞌeekgꞌaièa nea gane ẽe séèkuan dis tcꞌõos dqòa dis Ghùu-coam dis koe tciièa ne!’ ta ma góá,” témé. A ba a càù a máá: “Ncẽe nea tseegu di kgꞌuian Nqarim di i,” témé.
10Ncẽes gúùs kar kò nqàrè-kgꞌama ba koe cgꞌáé, a ra a dqo̱m̀ me. Igabam kò bìrí te a máá: “Táá ẽeta hẽé guu! Tsáá cgoa gar qãà ra a, naka tsáá qõe ga ne cgoa ga hẽéthẽé e, ncẽe ko wèé xꞌaè ka Jesom ka nxàea tseegukagu ne, ke Nqari ba dqo̱m̀! Jesom di nxàea tseegukagua nea Tcꞌẽem ka kúrúèa, porofitam gha sa ke,” témé.
Qꞌúúm bìim dim qábì-kgꞌao ba
11Ra kò nqarikgꞌaian bóò i xgobekgꞌamsea, kar kò qꞌúúm bìi ba bóò, Me kò gam dim qábì-kgꞌao ba Tcom-tcomsa a Tseegu ii ba ta ko ma tciiè. A ba a kòo gataga tchànoan cgoa gúù zi bóò a ncõoan kúrú. 12Gam di tcgáía nea kò ka̱rukos cꞌees khama ii, i Gam di tcúúan koe káí cábán xꞌaian di hàna. Gam koe góáseas cgꞌõè sam kò úúa, ncẽe ko cúí khóè kaga cꞌúùèa hãa, igaba Gam cúím ka qꞌãaèa hãa sa. 13Qáòm qgáí bam kò ha̱na, cꞌáòan koe kò tcãàèa ba, i Gam di cgꞌõèan Nqarim dim kgꞌui me e. 14Ne kò nqarikgꞌai di ne ncõo-kgꞌao ne xùri Me, a qꞌúú xu bìi xu qábìa hãa, a thamka qgáían ha̱na, qꞌúú a qꞌano o. 15Kgꞌáḿ-qꞌooa ba koem kò tsꞌéèm xgào-dxoo ba tcgꞌoa, gaam cgoam gha nqõóm di zi qhàò zi thõò-thõo ba, a ba a gha qano dim dxòm cgoa tcꞌãà-cookgꞌai ne, a ba a gha gõéan ko kúrúès qgáì sa Nqarim Qarim wèém di kaia xgóàn domka náà tòm̀-tom. 16Gam dim qgáím koe hẽé naka cùbia ba koe hẽéthẽés kò ncẽes cgꞌõè sa góásea:
“XꞌAIGA XU DIM XꞌAIGA BA,
NAKA KAIA XU XꞌAIGA XU
DIM KAIAM XꞌAIGA BA,”
ta ma góásea hãa.
17Ra kò nxãaska moengele ba bóò, me cáḿs koe téé-tẽe, a ba a kò nqarikgꞌai nqáè koe ko tsã̱éa te zi tsa̱rá zi kaiam dòm̀ cgoa tcii, a ko máá: “Hàà, naka ta kaias dqòa dis tcꞌõos Nqarim di sa xgꞌaea máá, 18naka hàà cgàan xꞌaiga xu di kgꞌoo, cgàan tcꞌãà-cookgꞌai xu di hẽé, naka cgàan qariga xu khóè xu di hẽé, cgàan bìian di hẽé, naka bìi qábì-kgꞌao xu di hẽé, naka wèé khóèan di cgàan hẽé: ẽe kgoarasea ne hẽé naka qãà ne hẽé, cgꞌáréan ga hẽé naka kaian ga hẽéthẽé di i,” tam méé.
19Ra kò nxãaska kgꞌoo-coa ba hẽé naka xꞌaiga xu nqõóan di xu hẽéthẽé bóò, naka gaxu di ncõo-kgꞌaoan hẽéthẽé e, xu ncõo sa xgꞌaea máána hãa, bìim dim Qábì-kgꞌaom cgoa naka Gam di xu ncõo-kgꞌao xu cgoa hẽéthẽé e. 20Igabam kò kgꞌoo-coa ba qgóóè a qáé-nquuan koe tcãàè, naka tshúù-ntcõam porofiti ba hẽéthẽé e, ncẽe kò gaam cookgꞌai koe are-aresa zi xꞌáí zi kúrú ba. (Ncẽe zi xꞌáí zi cgoam kò gane ẽe ko kgꞌoo-coam dis xꞌáí sa úúa hãa, a kò gam dis sere-sere sa dqo̱m̀ ne qàe-qae.) Gatsara cám̀ tsara kò kgꞌõèa hãase xaoa tcãàè, salefan di cꞌeean ka̱ruko dim tèbem qꞌoo koe. 21Xu kò ẽe qaùa hãa xu cgꞌõoè, bìi ba qábìam kgꞌáḿ koe tcgꞌoara hãam xgào-dxoom cgoa, zi kò wèé zi tsa̱rá zi gaxu di cgàan ka xgꞌãàkaguè.
1,000 xu kuri xu

1Ra kò moengele ba bóò, me nqarikgꞌai koe guu a ko xõa, a tshàua ba koe chõò-qꞌoo úú tamam ha̱ém di xgobekgꞌaman qgóóa, naka kaiam táù-dxoo ba hẽéthẽé e. 2Me kò cgꞌao-dxoo ba ntcàu, gaam ẽem ncìím cgꞌao ba, a dxãwa ii, a satana ii ba, a ba a 1,000 kurian qáé me, 3a ba a chõò-qꞌoo úú tamam ha̱ém qꞌoo koe xaoa tcãà me, a ba a tcꞌamkgꞌaia ba koe tcꞌàmà-tcẽekgꞌam, nxãasegam gha táá gaicara nqõóm di zi qhàò zi qàe-qae ka, i nxãakgꞌaiga síí 1,000 kurian nqáé. (Gaa xꞌaè qãá qꞌoo koe i ko qaase, cgꞌárésem gha kgoaraè sa.)
4Kar kò nxãaska xꞌaian di zi ntcõó-qꞌoo zi bóò, ncẽe gazi koe i kò ẽe xgàrakuan di qarian máàèa ne ntcõóa-ntcõe zi. Ra kò khóè ne di tcꞌẽean bóò, ncẽe kò Jesom ka nxàea tseegukagua hãa domka hẽé, naka Nqarim dim kgꞌui ba ne kòo xgaa-xgaa hẽéthẽé domka ko qꞌãe tcúúèa ne. Kgꞌoo-coa ba kana gam dis sere-seres igaba ne kò táá dqo̱m̀a máá, a ne a kò Gam dis xꞌáí sa còoa ne koe hẽé kana tshàua ne koe hẽéthẽé táá tòó cgaeè. Kgꞌõè ne kò, a ne a Krestem cgoa 1,000 kurian tcꞌãà-cookgꞌai. 5Ne cꞌẽe ne khóè ne xꞌóóa kò hãa ne táá gaicara kgꞌõè, i nxãakgꞌaiga síí 1,000 kurian chõò. Ncẽe sa xꞌooan koe tẽes tcꞌãà di si i. 6Tsꞌee-tsꞌeekgꞌaièa nea, a tcom-tcomsa ne e, gane ẽe xꞌooan koe tẽes tcꞌãà dis koe hàna ne! Ncẽe ne khóè ne koes cám̀ dis xꞌoo sa qari úú tama, igaba ne gha Nqari ba hẽé naka Kreste ba hẽéthẽé di ne peresiti ne ii, a ne a gha 1,000 kurian Gam cgoa tcꞌãà-cookgꞌai.
Satana ba ko tààè
7Eẽ i ko 1,000 kurian nqáé kam gha satana ba gam dis qáé-nquus koe guu a kgoaraè. 8A ba a gha tcgꞌoa a síí nqõóm di chõò-qꞌooan 4 koe hàna zi qhàò zi qàe-qae, nqõó tsara Goge ba hẽé naka Magoge ba hẽéthẽé di tsara, a ncõoan xgꞌae-xgꞌaea máá ne. Gane di nxáráse-qꞌooa nea tshàam qàe di góḿan di nxõ̱á-coan khama noo. 9Wèém nqõóm koe ne gha qõòate, a ne a gha síí kgoara-cgae-qꞌoos ẽe tcom-tcomsa ne di sa nxa̱ma-nxa̱ma, naka ncàm̀-ncamsam xꞌáé-dxoo ba hẽéthẽé e. I kò cꞌeean nqarikgꞌai koe guu a hàà dàòa cgꞌõo ne. 10Me kò dxãwam, ncẽe kò qàe-qae ne ba, cꞌeean hẽé naka salefan hẽéthẽé dim tèbem qꞌoo koe xaoa tcãàè, ncẽe kgꞌoo-coa ba hẽé naka tshúù-ntcõan dim porofiti ba hẽéthẽé tsara hãa koe, xu gha koaba ba hẽé naka ntcùú ba hẽéthẽé chõò tamase thõò-thõoè.
 
Còo dis xgàraku sa (20:11-15)
Tcgãyas kgꞌõèan di sa hẽé naka cꞌẽe zi tcgãya zi hẽéthẽé e
11Ra kò nxãaska kaias qꞌúús ntcõó-qꞌoos xꞌaian di sa hẽé naka Gaam ẽe kò gaas koe ntcõe ba hẽéthẽé bóò. Nqõómkgꞌai hẽé naka nqarikgꞌai hẽéthẽéa kò Gam hãa koe guu a bèe, a kò táá gaicara hòòè. 12Ra kò ẽe kò xꞌóóa hãa ne bóò, kaia ne hẽé naka cgꞌáré ne hẽéthẽé e, ne xꞌaian dis ntcõó-qꞌoos cookgꞌai koe téé-tẽe. Zi kò tcgãya zi hẽé naka cꞌẽes tcgãyas kgꞌõèan di sa hẽéthẽé xgobekgꞌammè. Ne kò ẽe xꞌóóa hãa ne ẽe ne kúrúa hãa zi gúù zi koe guu a xgàraè, tcgãya zi koe i ko ma góásea hãa khama ma. 13I kò tshàa-dxooan khóè ne ẽe gaan koe xꞌóóa hãa ne tcgꞌòó, si xꞌoo sa hẽé naka xꞌóóa ne khóè ne dis qgáì sa hẽéthẽé sara ẽe ko gasara koe hãa ne xꞌóóa hãa ne khóè ne tcgꞌòó, me kò wèém khóè ba ẽem kúrúa hãas gúùs koe guu a xgàraè. 14Sara kò xꞌoo sa hẽé naka xꞌóóa ne khóè ne dis qgáì sa hẽéthẽé sara cꞌeean dim tèbem qꞌoo koe xaoa tcãàè. Si ncẽe sa cám̀ dis xꞌoo si i, cꞌeean dim tèbem di sa. 15Ncẽè cꞌẽem khóèm di cgꞌõèan kò kgꞌõèan dis tcgãyas qꞌoo koe hòòse naka góásea hãa tama, nem kò cꞌeean dim tèbem qꞌoo koe xaoa tcãàè.
 
Ka̱bam nqarikgꞌai ba hẽé naka ka̱bam nqõókgꞌai ba hẽé naka ka̱bam Jerusalema ba hẽéthẽé e (21–22:5)

1Ra kò nxãaska ka̱bam nqarikgꞌai ba hẽé naka ka̱bam nqõókgꞌai hẽéthẽé bóò, tcꞌãà dim nqarikgꞌai ba hẽé naka nqõókgꞌai ba hẽéthẽéa kò nqáéa hãa khama, me tshàa ba káàraa hãa. 2Ra kò tcom-tcomsam xꞌáé-dxoom, ka̱bam Jerusalema ba bóò, me nqarikgꞌai koe guu Nqarim koe, a ko xõa, a ba a séèè kos khóès khama ii, tꞌõè qgáían gas dim khóè ba ha̱na máána sa. 3Ra kò kaiam dòm̀ xꞌaian dis ntcõó-qꞌoos koe guua ba kóḿ, me ko máá: “Bóò, Nqarim di xꞌáéa ne ncẽeska khóè ne cgoa hãa, Me gha gane cgoa xꞌãè. Gam di ne khóè ne e gha ii, Me gha Gaam Nqarim ga ba gane cgoa hãa, a ba a gha gane dim Nqari ba ii. 4Wèém tcgáí-tshàra bam gha tcgáía ne koe tchùu, si gha xꞌoo sa hẽé, naka tshúù-tcaoan hẽé, naka kgꞌaean hẽé, naka thõòan hẽéthẽé kaà, kgꞌaika zi gúù zia nqáéa hãa khama,” témé.
5Me kò Gaam ẽe xꞌaian dis ntcõó-qꞌoos koe kò ntcõóa-ntcõe ba máá: “Bóò, wèé zi gúù zir ko kúrú zi ka̱ba!” témé. A ba a ko gataga máá: “Ncẽes gúù sa góá tòó, ncẽe kgꞌuia ne tcom-tcomsa a, a i a tseegu u ke,” témé. 6A ba a ko bìrí te, a ko máá: “Xgꞌara i hãa! Tíí Ra Alefa Ra a, a Ra a Omega Ra a, tshoa-tshoase sa hẽé naka chõò-qꞌoo sa hẽéthẽé e. Eẽ cáḿa hãa ner gha tshàan dim dòm̀ koe guu a máà, kgꞌõèan di tshàan di ba, surutakagu ne tamase. 7Eẽ ko tàà ba gha ncẽe zi gúù zi qꞌõò, Ra gha gam dir Nqari Ra ii, me gha Tirim cóá ba ii. 8Igaba ẽe qꞌáò ne hẽé, naka ẽe tcom-tcomsa tama ne hẽé, naka cgꞌãè cau ne hẽé, naka cgꞌõo-kgꞌao ne hẽé, naka cgꞌárà-kgꞌao ne hẽé, naka tsóò-kgꞌao ne hẽé, naka kúrú mááse di nqárìan ko dqo̱m̀ ne hẽé, naka wèé tshúù-ntcõa-kgꞌaoan hẽéthẽé di qgáìa ne gha ka̱ruko cꞌeean dim tèbem salefan dim qꞌoo koe hãa. Ncẽe sa cám̀ dis xꞌoo si i.
Ka̱bam Jerusalema ba
9Me nxãaska 7 xu moengele xu, ncẽe kò 7 cgꞌãèan chõò di ka cgꞌoèa zi gàba zi 7 zi qgóóa xu ka cꞌẽe ba hàà cgae te a bìrí te a máá: “Hàà, nakar séèè kos khóè sa xꞌáí tsi, Ghùu-coam ka dxàe sa,” témé. 10A ba a kò Tcꞌẽem koe séè a kaiam xàbìm qáòm koe úú te, a ba a tcom-tcomsam xꞌáé-dxoom Jerusalema ba xꞌáí te, me nqarikgꞌai koe guua, Nqarim koe, a ko xõa, 11xꞌáàn Nqarim di úú a, a kòo tꞌõès nxõ̱ás jasepere dis khama ma kaisase tca̱à, qꞌúúse qꞌáḿ sa tca̱àko nxõ̱án qꞌáḿ khama ma. 12Kaiam xhàrom qáò bam úúa, a 12 zi heke-kgꞌáḿ zi úúa, a ba a heke-kgꞌáḿ zi koe 12 xu moengele xu úúa, i kò gazi heke-kgꞌáḿ zi koe 12 zi qhàò zi di cgꞌõèan Iseraele di xu cóá xu di góáèa. 13Nqoana zi heke-kgꞌáḿ zi ko cáḿs ko tcgꞌoa xòè za hàna, zi nqoana zi heke-kgꞌáḿ zi tcgꞌao xòè za hàna, zi nqoana zi heke-kgꞌáḿ zi dtcẽè xòè za hàna, zi nqoana zi heke-kgꞌáḿ zi cáḿs ko tcheè xòè za hàna. 14Me kò xhàrom xꞌáé-dxoom di ba 12 zi nxõ̱á zi tshoa-tshoas di zi tcꞌamkgꞌai koe tshàoèa, i kò gazi koe 12 cgꞌõèan hàna, Ghùu-coam di xu xꞌáè úú-kgꞌao xu 12 xu di i.
15Moengelem ncẽe kò kgꞌui cgoa te ba ko gautan cgoa kúrúèam qanom tcꞌãò-tcꞌão cgoa di ba qgóóa, xꞌáé-dxoo bam ko gam di heke-kgꞌáḿan hẽé naka gam di xhàroan hẽéthẽé tcꞌãò-tcꞌão cgoa ba. 16Xꞌáé-dxoo ba kò wèé 4 xòèa ba za cúíta noo, i wèé dxùukgꞌaia ba kò cúíta noo. Me kò gam dim qanom cgoa xꞌáé-dxoo ba tcꞌãò-tcꞌão, i qáò-qꞌooa ba 2,400 kilomitara [e] khama noo, i dxùukgꞌaia ba hẽé naka cookgꞌaia ba hẽé naka qhùria ba hẽéthẽé cúíta noo. 17Me nxãaska moengele ba xhàro ba tcꞌãò-tcꞌão, i kò qáò-qꞌooa ba 60 mitara a [f], khóèan di nxárá-qꞌooan ka, ncẽem kò moengele ba tséékagu u. 18Xhàro ba tꞌõè nxõ̱án cgoa tshàoèa, jasepere ta ko ma tciiè e, me xꞌáé-dxoo ba qꞌano gautan cgoa kúrúèa, a tsꞌóó-cꞌõán khama ma qꞌano me e. 19Nxõ̱á zi ncẽe xꞌáé-dxoom dim xhàrom gazi tcꞌamkgꞌai koe tshàoèa zi kò wèés nxõ̱á-qhàòs cgoa tꞌõè-tꞌõeèa. Tcꞌãà dia nea kò jasepere e, i cám̀ dian kò safire e, i nqoana dian kò kalesetone e, i 4 dian kò emerelete e, 20i 5 dian kò saretonike e, i 6 dian kò saredio o, i 7 dian kò kerisolete e, i 8 dian kò berile e, i 9 dian kò topase e, i 10 dian kò kerisoperase e, i 11 dian kò hiasinte e, i 12 dian kò ametesete e. 21Heke-kgꞌáḿ zi 12 zia kò 12 xu tca̱àko xu nxõ̱á xu cgoa kúrúèa, si kò wèés heke-kgꞌáḿ sa cúím tca̱àkom nxõ̱ám cgoa kúrúèa. Kaiam dàòm xꞌáé-dxoom xgꞌaeku di ba kò qꞌano gautan cgoa kúrúèa, a tsꞌóó-cꞌõán khama ma qꞌáḿ me e. 
22Xꞌáé-dxoom koer kò tempele ba hòò tama, Xꞌaigam Nqarim Qarim wèé ba hẽé naka Ghùu-coa ba hẽéthẽé tsara kò Gam dim tempele ba ii khama. 23Xꞌáé-dxoo ba kò xꞌáàn cáḿs di kana nxoem di ga qaa tama, xꞌáàkagu me gha a, Nqarim di xꞌáà nea kò xꞌáàn máà me khama, Me kò Ghùu-coa ba gam dis lampi si i. 24Zi gha nqõóm di zi qhàò zi gam di xꞌáàn koe qõò, xu gha nqõóm di xu xꞌaiga xu gaxu di xꞌaian gam koe óá. 25I kò gam di heke-kgꞌáḿan cáḿ chõò qꞌoo koe tcẽekgꞌammè tite, ntcùúa ne gha gaa koe káà a khama. 26Xꞌáàn hẽé naka qhàò zi di xꞌaian hẽéthẽéa gha gam koe óáè. 27Cuiskaga i cúí gúù qꞌano tama, kana dìím ẽe sau-cgaekagu ko gúùan ko kúrú ba, kana tshúù-ntcõan ko kúrú ba gam koe tcãà tite, igaba ẽe gane di cgꞌõèan Ghùu-coam dis tcgãyas kgꞌõèan dis qꞌoo koe góásea ne cúí ne e gha ii.
	[e] 21:16 2,400 kilomitara - Gerika sa ko máá: “12,000 qáò-qꞌooa ne,” témé.
	[f] 21:17 i kò qáò-qꞌooa ba 60 mitara a - Gerika sa ko máá: “144 qáò-qꞌooan xꞌõàm di khama noo,” témé.

Kgꞌõèan dim tshàa ba

1Kam kò nxãaska moengele ba tshàan kgꞌõèan di úúam tshàa ba xꞌáí te, me tca̱àkos nxõ̱ás qꞌúús khama ii, a xꞌaian dis ntcõó-qꞌoos Nqarim dis koe hẽé naka Ghùu-coam dis koe hẽéthẽé guu a ko 2xꞌáé-dxoom di dàòan xꞌáéan xgꞌaeku di koe ntca̱na xõa. Si kò kgꞌõèan dis hìi sa wèé dxùukgꞌaian tshàam di koe hãa, a ko 12 tcꞌáróan tcꞌõoan di kúrú, a kò wèém nxoem ka gaa tcꞌáróan tcgꞌòó. Gaas hìis di to̱ara nea kò nqõóm di zi qhàò zi kgꞌõèkagu di i.3I gaicara cuiskaga cgúíkuan hãa tite. Si gha xꞌaian dis ntcõó-qꞌoos Nqarim di sa hẽé naka Ghùu-coam di sa hẽéthẽé xꞌáé-dxoom koe hãa, i gha Gam di qãàn tsééa máá Me. 4Kgꞌáía ba ne gha bóò, i gha cgꞌõèa ba còoa ne koe góáse. 5Ntcùú nea gaicara hãa tite, ne lampian di xꞌáàn hẽé naka cáḿs di xꞌáàn hẽéthẽé ga qaa tite, Xꞌaigam Nqari ba gha xꞌáàn máà ne khama. Chõò tamase ne gha xꞌaiga ne ii.
 
Jesom di hàà-qꞌooa ne (22:6-21)
6Me moengele ba bìrí te a máá: “Ncẽe kgꞌuia ne tcom-tcomsa a, a tseegu u. Me kò Xꞌaigam, ncẽe porofiti xu di xu tcꞌẽe xu dim Nqari ba, Gam dim moengele ba tsééa tcgꞌòó, me síí ncẽe gha qháése hàà kúrúè zi gúù zi ka Gam di qãàn xꞌáí,” témé.
7Me Jeso ba máá: “Bóò, qháéser gha sencgaga síí! Tsꞌee-tsꞌeekgꞌaièa baa gaam ẽe ko porofitan di kgꞌuian ncẽes tcgãyas di qgóóa qari ba,” témé.
8Tíía Johane ra gaar kóḿar ga ra a, a ra a ncẽe zi gúù zi bóòa ra. A ẽer ko kóḿ a ko bóò zi kar kò moengelem ncẽe kò xꞌáí te ziam nqàrè-kgꞌam koe cgꞌáé, dqo̱m̀ mer gha ka. 9Igabagam kò bìrí te a máá: “Táá ẽeta hẽé guu! Tsáá khamagar ma qãà ra a, naka tsáá qõea xu porofiti xu khamaga ma hẽé, naka ncẽes tcgãyas di ne wèé ne ẽe ko kgꞌui ba qgóóa qari ne khamaga ma hẽéthẽé e, ke Nqari ba dqo̱m̀!” témé. 10A ba a bìrí te a máá: “Táá porofitan di kgꞌuian ncẽes tcgãyas di tcẽekgꞌam guu, ncẽe zi gúù zi gha hàà kúrúse xꞌaèa nea cúù u ke. 11Eẽ ko cgꞌãèan kúrú ba méém qanega cgꞌãèan kúrú, nakam wèém ẽe cgꞌuriga ii ba méém qanega cgꞌuriga ii, naka ẽe ko qãèan kúrú ba méém qanega qãèan kúrú, nakam ẽe tcom-tcomsa ii ba méém qanega tcom-tcomsa ii,” témé.
12Me Jeso ba máá: “Bóò, qháéser gha sencgaga síí, a gha Tiri surutan cgoa síí, a gha síí wèém khóè ba ẽem ma tsééa hãa khamaga ma suruta. 13Tíí Ra Alefa Ra a, a Ra a Omega Ra a, tcꞌãà di Ra a, a Ra a còo di Ra a, tshoa-tshoase sa hẽé naka chõò-qꞌoo sa hẽéthẽé e,” témé.
14Tsꞌee-tsꞌeekgꞌaièa nea gane ẽe ko qgáía ne xgꞌaà ne, nxãasega ne gha kgꞌõèan dis hìis di tcꞌáróan tcꞌõó di qarian úú, a ne a gha heke-kgꞌáḿan koe tcãà a xꞌáé-dxoom koe síí ka. 15Tchàa za i ha̱ghuan hàna, tsoòkuan ko kúrúan hẽé, naka cgꞌárà-kgꞌaoan hẽé, naka cgꞌõo-kgꞌaoan hẽé, naka kúrúa mááseèa hãa nqárìan ko còrè ne hẽé, naka wèé ne ẽe tshúù-ntcõan ncàm̀a hãa a ko kúrú u ne hẽéthẽé e.
16“Tíí Jeso Ra Tirim moengele ba tsééa máá tu ua hãa, hààm gha kereke zi koe ncẽe zi gúù zi ka nxàea tseegukagua máá tu u ka. Tíí Ra To̱be Ra a, a Dafitem dir Cóá Ra a, a Ra a kaisase ko xꞌáàr qꞌuu tco̱nò Ra a thẽé,” tam méé.
17Tcom-tcomsam Tcꞌẽe ba hẽé naka séè-kgꞌao sa hẽéthẽéa ko máá: “Hàà!” témé.
Naka ẽe ko kóḿ ba méém máá: “Hàà!” témé.
Wèém ẽe cáḿa hãa ba méém hàà, nakam wèém ẽe ko tcꞌẽe ba, kgꞌõèan dim tshàam surutaè tama ba séè.
18Wèém khóèm ẽe ko ncẽes tcgãyas di porofitan di kgꞌuian komsana ba Ra ko tseeguan bìrí a ko máá: ncẽè cꞌẽem khóèm kò cꞌẽe gúùan gaan koe càùa mááse, nem gha Nqari ba ncẽes tcgãyas koe góáèa hãa cgꞌãèan càùa máá me, 19a ncẽè cꞌẽem khóèm kò ncẽes tcgãyas porofitan dis koe cꞌẽe kgꞌuian séèa tcgꞌòó, nem gha Nqari ba gam di xòèan kgꞌõèan dis hìis koe hẽé, naka tcom-tcomsam xꞌáé-dxoom koe hẽéthẽé séèa tcgꞌòó, ncẽes tcgãyas koe góáèa a.
20Gaam ẽe ko gazi gúù zi nxàea tseegukagu ba ko máá: “Eè, sencgagar gha síí,” témé. Amen. Xꞌaiga Tsi Jeso Tseè, hàà!
21Xꞌaigam Jesom di cgóm̀kuan méé i gatu wèéa tu cgoa hãa.

OEBPS/by.png






OEBPS/sa.png





OEBPS/toc.html
Table of Contents



		Title Page



		Copyright Information



		Table of Content



		MATAIO



		MAREKO



		LUKA



		JOHANE



		TSÉÉ ZI



		ROMA NE



		1 KORINTA NE



		2 KORINTA NE



		GALATIA NE



		EFESO NE



		FILIPI NE



		KOLOSA NE



		1 TESALONIKA NE



		2 TESALONIKA NE



		1 TIMOTEO



		2 TIMOTEO



		TITO



		FILEMONE



		HEBERA NE



		JAKOBO



		1 PETERE



		2 PETERE



		1 JOHANE



		2 JOHANE



		3 JOHANE



		JUTA



		XGÒRE-KGꞌAI









OEBPS/nd.png





OEBPS/nc.png






OEBPS/WBT_H_RGB_red.png
Wycliffe Y






